
	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

«Мундаг эр» гэдэг роман нь америкийн алдарт коммунист зохиолч агсан Теодор Драйзерын «Хүслийн гурвалын» хоёрдугаар нь бөгөөд биеэ даасан зохиол юм. Үүний урьд манай уншигчид эхний хэсэг болох «Санхүүч» романыг эх хэлээрээ уншсан билээ. Одоо түүний үргэлжлэл энэ зохиолд өнөөх шунахай хөрөнгөтөн Каупервуд шоронгоос гарч Чикаго хотод очоод мөнгө, нэр алдар, авгайн хойноос хөөцөлдөх шунал тачаал нэн давран гаарч санасан зорьсондоо хүрэхийн тулд ов мэх, луйвар, хээл хахууль, айлган сүрдүүлэх мэт болох болохгүй бүхий л арга хэрэглэж, түмнийг мөлжин дарлах эзэрхэх бодолдоо өөрийн өрөөсөн дугуй бусад балмад хөрөнгөтний хамт ардчиллын эсрэг тэмцэж буйг зохиогч үнэн баримт сэлтэд түшиглэн уран сайхны аргаар үлэмж чадамгай гаргажээ.

	Энэ зохиолд нийгэм, улс төр, ёс суртахуун, гэр бүл, хайр дурлалын хамаг асуудлыг харгис хөрөнгөтнүүд гагцхүү хувийн эрх ашигт захируулдгийн дээр эцсийн эцэст тэд ангийнхаа ноёрхлыг бататгахын тулд хөдөлмөрчдийн эсрэг нэгдэн тэмцэхийг чухал болгодгийг зохиолч үнэмшилтэй харуулжээ.

АРВАН ДӨРӨВДҮГЭЭР БҮЛЭГ : ДООД ҮЕНИЙ УРСГАЛ

	Нэр хүнд нь тийнхүү арга буюу буурсан тэр жилийн дотор, нэн ялангуяа дараа жилд нь Каупервуд өдөр хоногийг олноос тасархай буюу наад зах нь хэдийгээр базаахгүй ч гэсэн шилдэг дээдэс буюу нэлээд нөлөөтэй хүмүүсийн эгнээнд биш өөр хүмүүсийн дотор байна гэх сэтгэлтэй байх байлаа. Каупервуд, Эйлинийг тэр ихэс дээдсийн дотор багтах гэж анх оролдохдоо хэрэв тийнхүү тэдний дунд нэгэнт багтаж орхивол тэр хоёр тэр ялзармал ертөнцийн дотор шинэ, амьд амьсгал оруулж, өнгө зүсийг нь ч гэсэн өөд татна гэж хүртэл бодогдож байсан ажээ. Гэтэл тэд өөрснөө нэгэнт тоохоо больж Каупервуд, Эйлин хоёрыг гадуурчлах болсноос хойш нэг бол хүн амьтантай бүр харилцаагүй зожиг явах, аль эсхүл янз бүрийн улс амьтантай холилдож анх уулзмагцаа л зураач, дууч юм уу, явуулын жүжигчин нарыг гэртээ урьж будаалга хийж байх ёстой болжээ. Тэднийхээр нийгмийн дотор ямар ч нөлөө байр суурь гэх юмгүй Хоксем, Видер, Бэйлийнхэн л орж гардаг хэвээр үлджээ. Заримдаа Каупервуд зарим худалдаа үйлдвэрийн түншээ юм уу, хөзөр тоглогч, аль эсхүл ирээдүйд сайн зураач болох магадгүй тийм хүнийг оройн буюу үдийн хоолон дээр урьж ирүүлэхэд Эйлин гарч уулздаг байв. Эддисоных хааяа тэднийхээр ирэх буюу өөрснөө тэднийхээр очдог байлаа. Гэсэн ч үүгээр тэдний амьдрал өөдрөг харагдахгүй, харин ч хэчнээн дор орсноо илүү мэдэрцгээх болжээ. 

	Каупервуд нэрээ хугарсан тухайн учрыг бодох бүр өөрөө буруугүй юм байна гэж боддог боллоо. Хэрэв Эйлин арай өөр байсан бол уу... гэж бодох боловч Эйлинийг ердөө ч зэмлэхгүй түүнээс салъя гэж бодохгүй байв. Шоронд ороод байсан тийм хүнд бэрх үед Эйлин үнэнч үлдэж, чухам сэтгэл санааны талаар цовоолог байх хэрэгтэй тийм үед урмыг нь дэмжиж байсан юм. Эйлинийг хаяж болохгүй ямар ч болсон юу болохыг хүлгэлзэх хэрэгтэй болжээ. Гэвч тэр ийнхүү дорд үзүүлснээ удаан тэвчих арга байхгүй. Ялангуяа өөрийг нь хүн амьтан эр эмгүй сонирхож буй мэт байлаа. Эрэгтэй найз Эддисон, Бэйли, Видера, Маккиббен, Рэмбо нар өөртэй нь урьдын хэвээр байна. Бас үзэгдэхгүй болсонд нь харамсах болсон эмэгтэйчүүд тун ч олон байлаа. Хааяа өөрийг нь ганцаарыг, эхнэргүйгээр нь урих явдал ч тохиолдох болжээ. Анхандаа шууд татгалздаг байж. Сүүлдээ тийм урилганд эхнэртээ хэлэлгүй очдог болов. 

	Чухам тийм үеэр л Каупервуд анх удаа Эйлинээс оюун билиг, ухааны хувьд их ялгаатайгаа ухаарч олон жилийн турш түүнтэй сэтгэл санаа, бие цогцос, хүсэл мөрөөдлийн хувьд нийцэж явсан бөгөөд Эйлин хийж үл чадах, өөрөө бол ганцаараа хийж чадмаар юм олон санагдах болж, Эйлин хүрч чадахгүй атал өөрөө бол хүрч чадах тийм дээгүүр юм бодогдох болжээ. Чикаго хотын ихэс дээдсийнхэн барагтайхан хүмүүс байж мэдэх байсан ч гэсэн Каупервуд хуучин ертөнцийн бүсгүйчүүдийн аль өөдтэй нэгийг нь Эйлинтэй ихэд зүйрлэн үзэх болж, Чикагод тийнхүү ихсийнхэнд гадуурчлагдаад санхүүгийн талаар дийлж давж гарсныхаа дараа дахин гадаадад явахаар шийджээ. Ромд очоод байхдаа хөрөнгө мөнгө ихтэйнхээ ачаар танил тал ихтэй болж Япон, Бразилын Элчин Сайдын Яаман дээр, саяхан нээгдсэн Италийн орд харшид очихдоо, Италийн гүн ухаантан, Английн дээд язгуурын хатагтай, соёлч боловсон ёс, намба төгс авьяаслаг америк эмэгтэйчүүдтэй тааралдаж байлаа. Тэд Каупервудыг нүдэнд дулаахан, тун аятайхан сайхан, хурц саруул ухаантай хүн гэж дор нь ойлгон хүндэлж байх мөртөө Эйлинийг төдий л тоомсорлох янзгүй байгааг Каупервуд өөрөө гадарлаж байлаа. Эйлин дэндүү дэгжин ганган харагдана. Нүд гялбам хөөрхөн өнгө зүс, атаархам эрүүл чийрэг байдлыг угаасаа царай муутай биш боловч нэлээд даруу зантай цонхигордуу царайтай тэр бүсгүйчүүл баахан зэвүүрхэн үзэх ажээ. 

	Нэг орд харшид болсон хүлээн авалтад Эйлин очъё гэсээр Каупервудын хамт очоод байхад нэг бүсгүй хүн:

	— Жинхэнэ америк хүүхэн гэж ийм л байдаг болов уу? Тэр гоёж гоодсоныг нь, бие тоосон мөртөө даанч гэнэн байдалтай шүү гэж ард нь хүн хэлэх сонстоход Каупервуд эргэн харвал нэг англи эмэгтэй зогсож байлаа. Каупервуд зочид буудалд зэрэгцээ өрөөнд буусан грекийн нэг банкны эзэнтэй ярилцан зогсож байсан бөгөөд Эйлин эхнэртэй нь өрөөн дотуур хөлхөж байжээ. Эйлинийг өөлөн шүүмжилсэн англи эмэгтэй өөрөө сайхан, намбатай ухаалаг, яриангүй дээд язгууртны хүн бололтой. Тэр эмэгтэйн хэлсэн үгэнд үнэний хувь нэлээд бий боловч Эйлинийг яалаа гэж хамаагүй муулж болох бил ээ? Эйлин, Каупервудад хөөрхөн санагдсан хэвээр. Хуучныг хэт баримтлагч хүмүүс л Эйлинд зэвүүцээд байдаг нь тун базаахгүй хэрэг. Нялх багадаа эрх дураараа юм эдэлж ихэс дээдсийн дотор гялалзаж явахыг хүсэвч тийм бололцоогүй явсан юм чинь одоо олноос онцгой, хээнцэр ганган байдалд гэнэн сэтгэлээрээ дуртай байгаа нь аргагүй юм уу гэж өөр улс хөнгөвчлөн боддоггүй нь харамсалтай санагдана. Тэгж бодохоос Каупервуд, Эйлинийг өрөвдөнө. Гэвч ихсийн дотор их нэр хүндийг олж авъя гэвэл төлөв зантай олны дотор намбатай, хүний нүдэнд өө гаргахгүй явж чаддаг тийм огт өөр маягийн эхнэр хэрэгтэй мэт санагдана. Тэгвэл түүний амьдралд их нэмэр болмоор санагдах болжээ. 

	Каупервуд энэ удаагийн жуулчлалаас Чикагод харихдаа Перужиногийн зурсан зураг, Луин, Превитали нарын шилдэг зураг хөрөг, Пинтуриккьюгийн зурсан Цезарь Боргиаг италиас авч, Каир хотоос асар том хэмжээтэй хоёр улаан ваар, Ром хотоос арван тавдугаар Луи хааны модон сийлбэр, ханандаа хийх гэж Венец хотоос олж авсан лааны хоёр тавиур, номынхоо санд хийх гэж Неаполь хотоос олж авсан италийн хос дэнлүүг авчирчээ. Тийнхүү Каупервуд уран зургийнхаа цуглуулгыг нэлээд баяжуулжээ. 

	Мөн тэр үеэс эхлэн Каупервуд бүсгүй хүний талаар бодол үзэл ихэд өөрчлөгдөж эхэлсэн гэдгийг хэлүүштэй. Урьд Эйлинийг анх үзэх үедээ Каупервуд хүний амьдрал, эр эмийн харилцааны талаар, ялангуяа өөрийнхөө үзэмжээр явж болно гэсэн эрс бодолтой байжээ. Шоронгоос гарч ирснээс хойш, дахин хөлжсөн үед бүсгүй хүний хулгай нүд түүн дээр олон удаа тусахад Каупервуд өөрийгөө бүсгүй хүнд таалагдаж байна гэдгээ мэдэж байлаа. Нууц амраг болгоод олон жил болсон Эйлинийг хууль ёсны эхнэр болгож аваад удаагүй ч анхны жолоогүй дур хайр нь бараг үгүй болсон байна. Каупервуд, Эйлиний зөвхөн хөөрхөнд нь дурласан төдийгүй бас түүний халуун хайр тэмүүлэлд их татагддаг байсан юм. Гэтэл одоо өөр хүүхнүүд ч аятайхан санагдаж, шунал тачаалыг нь гижигдэх болсонд түүний учир шалтгаан, ёс суртахууны талыг бодохыг ч хүссэнгүй. Ер нь амьдрал тийм, хүн ч тийм байдаг юм чинь. Өөр хүүхэн аятайхан санагдах боллоо гэдгээ Эйлинд хэлбэл цаадах нь гомдох байсан тул нуугаад л байж. Гэсэн ч үүнээс юу ч өөрчлөгдсөнгүй. 

	Каупервуд, Европоос буцаж ирсэн хойноо удалгүй Стэйт гудамж дахь жижиг барааны дэлгүүрт зангиа авах гэж орж явтал нэг хүүхэн тун ойрхон явж өнгөрчээ. Тэр нь энд тэнд хааяа тааралддаг болсон аятайхан хүүхний нэг юм. Сайхан эгц нуруутай, хар үс, хар нүдтэй цагаан царайтай, жижигхэн амтай, яльгүй шантгар хамартай, гоё сайхан хувцаслаж, эр хүний дур сэтгэлийг татахуйц байдалтай, ер нь тэр үеийн Чикаго хотын сайхан хүүхний нэг ажээ. Амьдралын учир ухааныг ойлгож долингоршсон маягийн нүд, эгдүү гижиг хүргэм нүүр царай нь Каупервудад түүнийг өөрийн болгох хүслийг бий болгоно. Өдөж үл тоомсорлох мэт ирмэх төдий харцны хариуд Каупервудын сониуч боловч нэвт цоргих мэт сүрхий харц тэр хүүхний омгийг дарах шиг болов. Каупервуд түүнийг ширүүн харсан хэрэг биш, зүгээр л шимтэнгүй учиртайхнаар харсан юм. Тэр хатагтай нь хувийн болон албаныхаа ажилд дарагдсан баян өмгөөлөгчийн адгуу зантай хөнгөмсөг гэргий юм санж. Тийнхүү эхний учиртайхан харцны дараа тэр хатагтай ер анзаараагүй дүр үзүүлэн зайдуухан зогсож, сүлжмэл эдлэл сонирхон үзэх аж. Каупервуд хүүхнийг дахиад шохоорхон харах бол уу хэмээн горилж нүд салгасангүй. Гэвч Каупервуд аргагүй чухал ажилтай яаруу явсан болохоор тэмдэглэлийнхээ дэвтрийг гарган нэг хуудас таслан авч нэг зочид буудлын нэр бичээд дор нь:

	— «Хоёрдугаар давхар, зочны өрөө, мягмар гарагийн өдрийн 1 цагт» гэж бичив. Ойрхон зогсож байсан тэр хатагтайн дэргэдүүр өнгөрөнгөө мань эр тэр зурвасаа бээлийтэй гарт нь атгуулахаар өгтөл хүүхэн ч аяндаа атгаад авав. Учрыг түрүүний мэдсэн байлаа. Тэгээд товлосон тэр өдөр тэр цагт нь урьсан нэрийг ч мэдээгүй мөртөө яг хүрч очжээ. Эхлээд их л амтархаг сайхан санагдсан тэр хоёрын холбоо төдий л удаан үргэлжилсэнгүй. Тэр хүүхэн сонирхолтой аятайхан боловч дэндүү адгуу зантай ажээ. 

	Мөн тэр үеэр хуучин танил Хадлстоуныхаа будаалган дээр хорин гурван настай нэг охиныг хараад Каупервуд нэг хэсэг их шохоорхжээ. Нэр нь Элла Хавви гэдэг тун базаахгүй болохоос биш уг нь их аятайхан хүүхэн юм. Инээд алдсан дүрсгүй маягийн цовоо царай залирхаг нүд нь тэр хүүхний гол чимэг ажээ. Өмнө Усны гудамжинд1 байдаг нэг чинээлэг худалдаачны охин болох энэ бүсгүй Каупервудын шохоорхоход хариу шохоорхох нь зүйн хэрэг байлаа. Хүүхэн хөнгөмсөг, юманд сэтгэл амархан хөдөлдөг, алдар нэрд толгой амархан эргэсэн залуу хүн бөгөөд Хадлстоун хатагтай, Каупервуд түүний гэргий хоёрын тухай, түүний хийж бүтээсэн буюу хийх гэж буй их их ажил хэргийн талаар ихэд магтан ярьсан байлаа. Элла, Каупервудыг хармагцаа залуувтар хүн юм, намайг сонирхон дурлаж байна, ямар ч болтугай дотор нь уярч байна гэж ойлгоод өөрөө ч хайлах дөхжээ. Эйлинийг өөр тийш харахад тэр хүүхэн Каупервуд руу зөөлнөөр инээмсэглэв. Гийчдийн өрөөнд орсон хойно Каупервуд тэр хүүхнийг хэрэв манай контороор ойр явбал над дээр ороорой гэж урьсан нь ер хачирхах юмгүй болой. Хүүхнийг харсан янз нь утга илэрхий байсан тул, хүүхэн ичисхийх боловч халуун дулаанаар хариу харав. Хүүхэн түүн дээр очиж явах болсон боловч удаагүй юм. Сониучилж болох авч гайхалтай сайхан биш байж. Каупервудын сэтгэлийг татахуйц онцын янаг тачаалт зангүй тэр хүүхэн тэгсхийгээд гологдсон хэрэг. 

	Тэрний дараа өөр нэг эмэгтэйтэй түр зуур холбогджээ. Тэр нь гурил будааны бирж дээр панз хийх гэж ирээд Каупервудаас зөвлөгөө авах гэж юм хум асуух зуур өөртэй нь сээтэлзэж эхэлсэн, урьд зүс мэдэх бэлэвсэн хатагтай, Жозефайн Леуэл гэгч байв. Харахад Эйлинтэй нэлээд төстэй боловч царай зүсээр гүйцэхгүй, насаар арай эгчмэд, юм хүмд хашир ухаалаг хүн. Ганган хээнцэр, жишимгүй, биеэ даасан байдал нь Каупервудын дурыг татсан боловч тэр хүүхэн өөрөө сээтэн хаяж оролдсоор сүүлдээ Каупервудыг гэр орондоо аваачдаг болжээ. Тэднийх умард гудамжинд байх бөгөөд тэр хоёр ийн байсаар сар гаруй болоход Каупервудын сонин бас буурч цаадах нууц амрагаа ер нь олигтой хүүхэн биш юм гэж бодох болжээ. Эйлиний дур сэтгэл татдаг чанар, хуучин эхнэрийнхээ гоо үзэсгэлэнг бодохоос ямар ч хүүхэн дутуу санагддаг ажээ. Аль алины нь хосолно гэдэг амар хэрэг биш юм байх аа. Урьд авааль авгайтайгаа байсан анхны хэдэн жилийг зарим талаар нэлээд санагдуулсан чухам энэ үед Каупервуд нэг эмэгтэйтэй танилцсанд тэр нь түүний амьдралд ихээхэн ул мөр үлдээх тавилантай байжээ. Тэр хүүхэн Каупервудын санаа сэтгэлд гүн шингэж мартагдахгүй үлдсэн юм. Нэр нь Рита Сольберг гэх бөгөөд Дани улсаас Чикаго хотод шилжин суусан хийл хөгжимчин Харольд Сольберг гэдэг залуугийн гэргий байжээ. Тэр нь Дани хүүхэн биш юм. Сольберг гарамгай хийлч биш боловч хөгжмийн авьяас тэмүүлэлтэй нь яриангүй юм. Хийж бүтээх гэсэн зүйлдээ галзуу солиотой мэтээр хамаг ухаан бодол, хүч чадлаа зориулдаг тийм сонин хүн; хүсэл мөрөөдөлд автсан түүндээ өнөө маргаашгүй хүрлээ гэж бодож явдаг тийм улс байдаг шүү дээ. Тийм улс гадаад дүрс байдлаараа ч зан төрхөөрөө ч язгуурын тийм хэв маягийг шингээсэн байх боловч тэр нь зөвхөн зэс шиг жингэнэх нь олон буй. Харольд Сольбергтэй уулзсан хүн түүнийг ийм маягийн хүнд багтах юм гэдгийг төдий л удалгүй мэдэх болно. Арван нэгэн сарын хүйтэн шуургатай өдрийн тэнгэр шиг нүдтэй, магнай руугаа Наполеон маягаар ганц туг үс буулгаж, зулайнаасаа эхлэн дээш нь сэрвийлгэж самнасан хар хүрэндүү өтгөн сэгсгэр үстэй, бараг хүүхдийн гэмээр булбагар хацартай, дэндүү улаан болцгор, эмзэг маягийн уруултай, ялимгүй монхордуу хөөрхөн том мантгар хамартай, эргүү маанагдуу ухаан шигээ өрвөс сөрвөс хийсэн өргөн хөмсөг, хууз хүн юм. Хорин тав хүртлээ өөдтэй хүн болох маяггүй байсны дээр өөрийгөө үл тоох бүсгүйчүүлд дандаа сэтгэлтэй болж хөглөдөг байсан учраас гэрийнхэн нь (Даниас) Копенгаген хотоос өөр тийш явуулсан юм санж. Чикагод ирж суугаад эхийнхээ сар бүр ирүүлдэг дөчин доллароор амьжиргаа залгуулж өөрөө цөөн шавь олж хийл хөгжим зааж бага сага мөнгө олно. Хэдэн мөнгөнийхөө ихэнхийг хувцсанд зарцуулж, идэхээ хасаж хагас өлсгөлөн явах өвөрмөц арвин хэмнэлтийн бодлого баримталж явсаар харин ч хүн амьтны дотор өнгө үзэмж байдлаараа овоо нэр олжээ. Канзас муж улсын Вичита хотын Рита Гринаф хүүхэнтэй танилцах үедээ тэр дөнгөж хорин наймтай залуу байсан бол Каупервудтай танилцах үедээ гучин дөрөвтэй, эхнэр нь хорин долоотой байлаа. 

	Рита Гринаф Чикаго хотын дүрслэх урлагийн сургуульд суралцдаг байсан ба оюутны үдэшлэг дээр Харольдын хөгжимдөх нь бурхан тэнгэрийн таалалд таарах мэт санагдахын дээр амьдрал гэдэг бол урлаг, хайр дурлал хоёр юм гэж ухааран явсан охин байлаа. Хаврын цаг, нуурын хөвөөн дээр нартай сайхан өдөр хөлөг онгоцны дарвуул цайран харагдахыг харж, шингэх нарны алтан шаргал туяанд умбасан хотын дундуур жаал зугаалан явж бага сага юм ярилцсан тэр хэдхэн хоногт хамаг юм нэг тийш болжээ. Бямба гарагийн нэгэн үдэш гэнэт гэрлэж, Милвоки рүү ганц өдрийн аян хийж эргэж ирээд ажлынхаа өрөөг хоёр хүний суух байр болгон өөрчлөх ажил гарч хайр дурлалдаа ханан цадталаа хязгаар тоймгүй үнсэлдэцгээжээ. 

	Гэвч амьдрал гэгч ганц үнсэж үнгэлдсэнээр ханадаггүй нь гачаалтай. Тэгээд тэр гэр бүлийн дотор төдхөн бэрхшээл гачаал ундрав гэнэ. Аз болоход Ритын эцэг Вичитад нэлээд орлоготой элеватор эрхэлдэг байжээ. Охиныгоо хүнтэй гэнэт суусныг сонсоод сар бүр явуулдаг мөнгөө өгсөн хэвээр байлаа. Гэхдээ охин, хүргэн хоёрынх нь амьдралдаа зориулж хүрэх гэсэн тэр урлагийн тэнгэр нь нэг л бүтэж өгөмгүй дэндүү холын юм гэж өвгөн бодох нь бодож байжээ. Угаас өөрийгөө Вичита мэтийн зэлүүд хөдөө газар насаа өнгөрөөхөөс илүү тавилангүй гэж бодоод илүү дутууг цаашлуулан бодохгүй зөвхөн хувиа борлуулан явахаас хэтэрдэггүй аймхай хулчгар тэр хүн Харольд хүргэнээ хачин их сонирхож тэсэрч ч магадгүй бөмбөгнөөс бажгадах адил хол хөндий байхыг бодно. Гэвч сүүл сүүлдээ эгэл жирийн хүн ч гэсэн дутагдлаас ангид байх нь үгүй юм болохоор яана гэхэв мань эр хүргэнээрээ гайхуулж хошуу нутгаараа охин хүргэн хоёроо тэнгэр тултал магтаад айл хөршийндөө сайн болох гэж бүхэл зунжин тэр хоёрыгоо гэртээ урин ирүүлж, намар болохоор эхнэрийгээ Чикаго хот явуулан хүргэнийдээ очуулна. Ритагийн ээж нь хөдөөгийн авгайчуулаас бараг ялгагдах юмгүй хүн болохоор охин, хүргэн хоёртойгоо ийш тийш явж, хотын дурсгалт юм үзэж албаны нь өрөөнд болдог цайллагад нь ордог байлаа. Энэ бол тэр үеийн Америкийн инээдтэй гэнэн, олон талаар бараг тэвчимгүй тийм зан байжээ. 

	Рита Сольберг бол баахан түргэндүү зантай хүн. Биеийнх нь бөөрөнхий хөвсгөр зөөлөндүү байдлыг харахад дөч хүрэхийн алдад их таргалж магадгүй боловч одоохондоо аятайхан харагдана. Торгомсог зөөлөн, цайвардуу хүрэн шаргал үс, орог саарал нойтон нүд, булбарай зөөлөн арьс, жигд цагаан шүд нь түүний өнгө үзэмжээрээ бахархах үндэс болж өөрөө ч ийм гоо үзэмжийг сайн мэддэг ажээ. Хүүхэмсэг эрчүүлийн хорхойг хүргэж байгаагаа мэдэхгүй байгаа юм шиг хүүхдэрхэг цовоо гэнэн царай гаргаж явах боловч өөрөө яаж хэрхэн аашилж буйгаа сайн мэднэ. Чингэж байх нь өөрт нь сайхан санагдана. Булбарай цагаан хөөрхөн хүзүү, гартай, бумбагар хөөрхөн биетэй, өмссөн хувцас сэлт нь этгээд сайхан зохисон буюу ямар ч гэсэн хэн хэнээс илүү догь зохимжтой болсныг өөрөө сайн мэднэ. Хуучин сүрлэн бүрх малгай, товч, өд, сарнай ч юм уу аваад янзлан ямар ч малгайчны хийснээс гойд догь харагдахуйцаар өөртөө тааруулан янзлан өмсөж чадна. Ер нь цагаан өнгийг цагаан цэнхэр буюу ягаан өнгөтэй, хүрнийг цайвар ногоон өнгөтэй хослуулах дуртай байдаг нь өөрийнхөө сэтгэл санааг дуурайх шиг, гэнэн хонгор охины явдал шиг санагдана. Бүсэлхийгээрээ дандаа өргөн хүрэн буюу улаан тууз бүсэлж толгойдоо зөөлхөн дэлбэгэр, саравч нь нүүрийг нь гоёхноор эмжээрлэх мэт бүрх малгай тавина. Рита сайхан бүжиглэж чадна, жаахан дуулна, заримдаа төгөлдөр хуураар их сэтгэлтэй сайхан тоглоно, зураг зурна. Гэтэл тэр бүр нь жинхэнэ урлагтай нийцэх юм огт үгүй, таамаглал төдий зүйл юм. Рита хувьсамхай, давилуун зан араншнаараа л их онцгой болой. Нийтийн ёс журмыг сахиж дагах талаар бол Рита яаж ч мэдэх осолтой хүн боловч өөрөө болохоор тийм биш, зөвхөн амтат хүсэл мөрөөдөлд автсан хүн гэж үздэг байлаа. 

	Рита Сольберг горьдлого тасран цөхөрч эхэлсний улмаас сэтгэл санаа хувьсамхай болсон тал бий. Сольберг өөртөө үл итгэх, өөрийнхөө чухам авьяас билгийг зөв чиглүүлж чадахгүй байдаг нэг айхтар өвчинд нэрвэгдсэн хүн байлаа. Заримдаа мань эр ингэхэд чи чинь их хөгжимчин, хөгжмийн зохиолч юм уу, ядах нь ээ их сурган хүмүүжүүлэгч болох тавилантай төрсөн юм уу, аль нь вэ бүү мэд гэж мэдэж цөхөхдөө ямар ч гэсэн сурган хүмүүжүүлэхийн их хүн болох учиргүй гээд «Би бол жүжигчин гэж хашхирах дуртай» ажээ. Цааш нь: «Би өөрийн зан авираас болж мөн их зовох юм даа! гэснээ «Ай муусайн нохой! малуудыг! малуудыг! Муусайн гахайнууд чинь»! гэж бусад улсыг хараан зүхнэ. Хөгжимдөхдөө нэг жигд биш, заримдаа хүмүүсийн чихэнд тааламжтай сонсогдох нарийн сайхан уянга, эгшиг, уян зөөлөн ая айзам бишгүй гаргана. Гэхдээ л түүний хөгжимдөн гаргах эгшиг нь тархи толгой дахь эмх замбараагүй бодолтой нь яг адил болчихдог байна. Дэндүү улангасах адил ширүүн дориун, даанч их омог шуналтай тоглох учраас өөрийнхөө арга барилыг захирч чаддаггүй байна. 

	— Жигтэйхэн сайхан болж байна, Харольд! гэж Рита түүнтэй суусан эхний үед ихэд магтан сүйд болдог байснаа сүүл сүүлдээ сулраад л байж. Хүний амьдрал хүн гэгч амьтан хаа ч гэсэн заавал хүнд гайхагдах ёстой, гэтэл Харольд үнэндээ яагаад ч тийм болж чадахгүй байлаа. Үүнийг Рита арга буюу хүлээхээс өөр замгүй байв. Хичээл зааж дүвчигнэж, хүсэж мөрөөдөж, уйлж унжиж байвч Харольд өдрийн гурван хоолоо амтархан идээд хааяа бусдын эхнэр хүүхдийг ч илүү харж билүү долоохоос буцдаггүй байжээ. Рита бол өөрийнхөө бүх л амьдрал, амь насыг золгож учирсан ганц хүндээ дагнан зориулж түүнийхээ л хамаг бүхнийг гүйцээж чадна гэж боддог байлаа. Гэтэл он жил улиран өнгөрөх бүр Харольд хүсэл бодол, хэрэг явдлаараа итгэлгүй хүн болох нь илэрхийн хамт Ритагийн санаа сэтгэл осолтой болж ирэв. Рита, нөхрийнхөө адал явдалд тооцоо хөтлөн үзвэл өөрөөр нь хөгжмийн хичээл заалгадаг залуухан хүүхэн, дүрслэх урлагийн сургуулийн оюутан эмэгтэй, заримдаа Харольд гэрт нь очиж тоглодог нэг банкны эзний авгай гэх мэттэй зүгээргүй байжээ. Тийм юм мэдсэн Рита хачин дуу шуугүй болсноо, эцэг эх рүүгээ яваад өгнө. Харольд шалдаа буун гэмшиж нус нулимс болон дахин ингэхгүй, чингэхгүй гээд ёстой л цусаа гартал зодолдож, тосоо гартал тэврэлддэг байв. Төдхөн дахиад л нэг юм болно. Тэгэхлээр яах вэ?

	Рита, нөхрийнхөө хөгжимчин болох авьяасгүйг мэдэж хардаж сэрдэхээ больжээ. Харин нөхрийгөө өөр бусдад сээтгэнэх хүсэл үгүй байлган чадахуйц гоо үзэсгэлэн над байхгүй юм байхдаа гэж өөртөө гоморхоно. Энэ бол Ритагийн гоо үзэсгэлэнг доромжилсон хэрэг, гэтэл Рита гоо үзэсгэлэнтэй хэвээр билээ. Эйлинээс нуруугаар намхан, тийм ч том биш Рита бол нэлээд нүсэрдүү бөөрөнхий биетэй атал, тун булбарай зөөлөн мэт харагдана. Бие цогцос нь тийм ч их гойд биш, баахан эрэмгийдүү, гэхдээ нүд, ам тогтворгүй, санаа бодол нь нэг л дур булаам адтай харагдана. Ухааны хувьд Эйлинийг дагуулахгүй, урлаг, хөгжим, утга зохиол, орчин үеийн үйл явдлыг илүү нарийн ухаарна. Янаглаж хайрлахын хувьд ч гэсэн даамай учир явдалтай, шунаг тачаалыг илүү гижигдэнэ. Элдэв төрлийн цэцэг, эрдэнэсийн чулуу, хорхой шавж, жигүүртэн шувуу, зохиолын баатар, үргэлжилсэн зохиол, яруу найраг, шүлэг уянгын талаар их мэднэ. 

	Каупервуд, Эйлин хоёртой танилцах үедээ Сольбергийнх урлагийн шинэ ордон дахь ажлынхаа өрөөнд суудаг хэвээр байсан бөгөөд тэр хоёрын гэр бүлийн жаргал нь таван сарын тунгалаг өдрийн өглөө шиг өө сэв суугаагүй байжээ. Гагцхүү Харольдын ажил төрөл нь базааж өгөхгүй, өөрөө тэгээд сулдайж хоцроод хаашаа л бол тийшээ урсаж байх мэт болжээ. Анх Каупервудынхтай ходий хэвээр байсан Хатштадынд цай уух үер тааралджээ. Харольд тэднийд хөгжим тоглодог байв. Эйлин тэр хоёрыг нэлээд яггүй улс гэж бодоод өөрөө ч уйтгараа гаргах гэж хөгжмийн үдэшлэгтээ урихад цаад хоёр нь ч дуртай иржээ. 

	Каупервуд, Сольбергийг хармагцаа л ямаршуу хүн болохыг нь зөв таньж сэтгэлийн хөдөлгөөн ихтэй тогтвор муутай хүн, аливаа юманд туушгүй, залхуугаасаа болж олигтой юм сурч бүтээх чадалгүй хүн юм даа, янз нь, гэж бодсон байна. Гэсэн ч нэг талаар аятайхан санагджээ. Юу гэвэл Японы цоолбор дээр байдаг дүрс шиг сонин, жүжигчин юм уу нэг л марзан байдалтай хүн юм. Тэгээд ирэхэд нь их л найрсгаар угтжээ. 

	— Та чинь Сольберг хатагтай байх аа, сайн байна уу? гэж Каупервуд түүний зохимжтой эгэл дэгжин гоёсныг дор нь ажин мэдэж мэхэсхийн мэндлэв. Рита цэнхэр хажлагатай цагаан өнгийн даруухан бошинз өмсөж, сүлжмэлт захныхаа дээд талаас цэнхэр өнгийн нарийхан тууз унжуулжээ. Нүцгэн дал мөр, хүзүү нь гайхалтай хөөрхөн булбарай цагаан харагдана. Сэргэлэн бор нүдэнд нь эрх хүүхдийн дүрсгүй янзтай атал энхрий зөөлөн оч гэрэлтэнэ. 

	— Наашаа нэвтэрч чадахгүй байлаа гэж бодлоо шүү. Арван хоёр дугаар гудамжинд гал гарсан байна. Гудамжаар пиг дүүрэн машин; гал утаа манараад л сүйд болж байна. Дөл нь бараан улаан алаглаад л ер нь их сайхан харагддаг юм байна шүү гэж хөөрхөн шомбогор уруулаа дугариглуулан ярилаа. Тэгдэг зантай хүн юм. Рита зарим үгийг хазгай хэлэв. Жишээ нь энд гэхийг энт, гал гэхийг галь гэнэ. Каупервуд бүр дур булаагдаж

	— Нээрээ тийм шүү гэж таалсан өршөөнгүй байдалтай эелдгээр хэлэв. Сольберг хатагтай өөрт нь их л гэнэн хонгорхон бүрэг охин шиг санагдахын хамт бас ч өөрийн бодол санаа, өөрийн зан араншинтай нь илт байна. Нүүр царай, гар хөл нь яасан ч хөөрхөн юм гэж Каупервуд дотроо халаглана. Харин Сольберг түүнийг их хурц ухаалаг нүдтэй, эрэлхэг зоригтой, хээнцэр сүрхий авьяастай хүн юм даа. Манай Харольдоос огт өөр хүн юм. Манай хүн ч дээ ядаж нэрд гарч чадахгүй хүн юм даа гэж бодно. 

	Эйлин ширээний нөгөө буланд байсан Харольдад: 

	— Та хийлээ аваад ирдэг нь юун сайн юм бэ. Би таныг тоглохыг сонсох сон гэж хүсэж байсан юм гэхэд Сольберг үгээ их л нялуун янзтай зөөж таны эелдэг занд би их баярлаж байна. Танайх их сайн айл юм. Энэ сайхан ном, эрдэнийн чулуу, болор шилийг ээ? гэнэ. 

	Яасан уриалаг сайхан зантай хүн бэ, эрх танхи хүүхэд шиг хүн юм уу даа. Лав л сүрхий баян, ширүүхэн авгайн гар дээр өссөн хүн байх гэж Эйлин боджээ. 

	Хоол ундны дараа Сольберг хөгжим тоглов. Каупервуд, Сольбергийн өндөр бие, нүд үсийг сонирхон харах боловч авгайг нь илүү сонирхож нүдний нь хараа тийшээ л байн байн тэмүүлээд байлаа. Хөгжмийн даравч дээгүүр жирэлзэх гар хуруу, тохойных нь хонхрыг ажна. Яасан хөөрхөн амтай юм, яасан ч өнгөтэй мяндас шиг үс вэ! гэж гайхна. Гэвч хамгийн гол нь энэ бүхний цаана нь өвөрмөц чанар, Каупервудад таалагдахаар үл барам дур хүслийг нь булаам тийм сэтгэл санааны тэмүүлэл үзэгдэнэ. Тийм маягийн хүүхэнд мань эр дурладаг зантай. Тэр хүүхэн Эйлиний зургаан жилийн өмнө байсантай нэлээд төсөө бүхий аж. Эйлин тэр үед илүү өсгөлүүн биерхэг, эрүүл чийрэг байсан юм. Сольберг хатагтай халуун орны тэнгисийн дун шиг нүдэнд дулаахан, өнгө үзэсгэлэнтэй авгай юм. Гэвч цаанаа яггүй барилтай хүн юм. Ихсийн хүрээлэнд ийм сайхан гоё, ийм хүүхэн ер үзэгдээгүй шүү дээ гэж бодно. Каупервуд Ритагаас нүд салгаж чадахгүй хараад байхыг мэдээд эргэн залирхаг байдалтай харж жуумалзав. Каупервуд эрхэнд нь ороод явчих шиг болов. Горьдол байна уу, үгүй юу гэдэг л түүний толгойд эргэлдэх ганц бодол болжээ. Тэр учир нь үл мэдэгдэх инээвхийлэл энгийн эелдэг аашнаас илүү юм байж чадах бол уу? Ай даа, үгүй бол уу? Гэсэн ч иймэрхүү төгс баян аальтай хүн миний байдал төрхийг ажиж мэдэхгүй байх ёсгүй юм даа гэж бодож байтал Ритаг хөгжим тоглохоо болин босоход:

	— Та уран зурагт дуртай юу? Зургийн өрөөгөөр орох уу? гээд гараа өгөв. 

	— Нэг үе би нэртэй зураач болох хүн гэж өөрийгөө боддог байв аа гэж ялимгүй нялуун боловч Каупервудын бодлоор маш хөөрхнөөр хэлээд — Сонин шүү, тийм ээ? Тэр ч бүү хэл «Ачлалт тандаа» гэсэн тайлбартай нэг зургаа хүртэл аавдаа явуулж билээ. Тэр зургийг үзвэл хэчнээн инээд хүрмээр гээч гээд сэмхэн инээд алдав. 

	Каупервуд хариуд нь улам ч их сонирхов. Ритагийн инээх нь түүний хувьд зуны найртай өдрийн намуун зөөлөн салхи шиг санагджээ. Өдрийн тод гэрэл ассан зургийн өрөөнд ормогц Каупервуд:

	— Тэр зургийг хар даа гэж их л эелдгээр хэлээд Луиний зурсан зураг, ноднин өвөл худалдаж авсан гэв. Тэр нь «Ариун Катерины хачин хурим» гэдэг зураг байлаа. Ритаг тэр ариунаас ариун хуврагийн чадамгай дүрийг ажиглан харах зуур Каупервуд түр дуугүй болсноо цааш нь:

	— За, энд миний олж авсан хамгийн чухал зураг байна гээд Пинтурияньогийн зурсан Цезарь Боржиогийн хорон санаат дүрийг заав. 

	— Яасан хачин царайтай юм бэ? гэж Сольберг хатагтай гэнэнээр хэлээд, — Энэ хүний зургийг зурсан гэж би сонсоогүй юм байна. Өөрөө зураач хүн юм уу даа? гэв. Рита, үйлдэж явсан ялт хэрэг, хорлонт ажиллагааны нь тухай дам сонссон ажээ. 

	— Бас ч зураач хүн байсан юм шүү гэж Каупервуд инээж хэлэв. Каупервудыг тэр зургийг худалдаж авахад Цезарь Боржиогийн болон түүний эцэг Ромын Пап Александр VI-ын намтрыг нэгд нэгэнгүй ярьж өгсөн байжээ. Тэгээд л Каупервуд тэр хөргийг саяхнаас сонирхдог болсон юм санж. Сольберг хатагтай түүний үгийн доторх ялимгүй алиа шогийг ойлгоогүй өнгөрсөн байж ч мэднэ. 

	— Аа, энэ чинь Каупервуд хатагтайн хөрөг байна. Сайхан зурж шүү! гэж Рита Ван-Беесрын зурсан зургийг харж хэлээд, — Яасан сайхан өнгө будаг вэ? Цэцэрлэг, үүлний харагдаж байгааг! Мөн ч гоё дэвсгэр болжээ! гэхэд зураг их мэддэг хүний янзтай мэдэмхийрхүү энэ байдал нь Каупервудад маш аятайхан санагджээ. Бүсгүй хүн гэгч заавал жаахан мэдэмгий, ялимгүй хөөргөн зантай байх ёстой гэж Каупервуд бодно. 

	Рита тэр зургийг холхноос харах гэж арагш болоход өөрийг нь сонирхож байгаа Каупервуд түүний сээр нуруу, нүүр хацрыг хажуугаас нь ажиглаж авав. Өнгө зүс хэлбэр янз хоёр нь мөн сайхан хосолжээ! «Хөдөлгөөн бүр чинь хөгжмийн эгшгийг санагдуулнам» гэж хэлэн алдсанаа:

	— Энэ хөргийг Брюссельд зуруулсан юм. Харин үүл ваарыг нь хожим зураач нэмж зурсан юм гэхэд Сольберг хатагтай:

	— Их сайхан болжээ гээд цааш явав. 

	— Израэлсын2 зураг ямар санагдана гэж «Эгэл идээ» гэсэн зургийг зааж: Каупервуд асуухад Сольберг хатагтай:

	— Их сайхан санагдаж байна. Бас танай энэ Бастьен Лапаж3 ч гэсэн сайхан эд байна гэж «Төмрийн дархан» гэдэг зургийг зааж хэлээд, — Ер нь тэгээд хуучин цагийн зураачдын зургууд л танай зургийн цуглуулга дотор хамгийн сонирхолтой нь шиг надад санагдаж байна. Хэрэв та өөрийг, нэмж олж авбал бүгдийг нь хамт нэг өрөөнд байрлуулбал зүйтэй байх. Та юу гэж бодож байна? Харин Жеромын зураг чинь надад нэг их гоё санагдахгүй байна гэж үгээ сунжруулан хэлэх нь Каупервудын дур булаам ажээ. 

	— Яагаад тэр бил ээ?

	— Дэндүү зохиомол шинжтэй биш үү? Надад өнгө зүс нь сайхан санагдавч шивэгчдийн бие нь дэндүү өө сэвгүй, зохиомол харагдана. Уг нь ч яах вэ сайхан л юм даа. 

	Каупервуд, эмэгтэй хүний оюун билгийн чадварыг өндрөөр үнэлдэггүй, тэднийг урлагийн бүтээл мэт үзэх боловч заримдаа өөрийнх нь бодож санаагүй юмыг ч гэсэн зөнгөөрөө ойлгон мэдэх чадвар тэдэнд байдгийг бас мэднэ. Эйлин, иймэрхүү юмыг ажиж мэдэж чадахгүй. Ер нь тэгээд нэг их хөөрхөн харагдахаа ч больжээ. Лав л энэ хүүхнийх шиг ийм сэтгэл хөдлөм шинэ сэргэг, гэнэн хонгор, дур булаам, нарийн ухаан энэ тэр үгүй. Нөхөр нь модон мануухай шиг амьтан байх юм даа. Би ер нь элсүүлж чадах бол уу? Ийм хүүхэн ер нь хүнтэй суух юм уу, салахаас өөр талаар нааштай байдаг бол уу, үгүй бол уу? гэж Каупервуд дотроо эргэцүүлэн бодоод байв. Харин Сольберг хатагтай Каупервудыг яггүй сүрхий хүн юм, дэргэдээс салахгүй наалдаад байх яасан сүрхий хүн бэ гэж бодно. Эрчүүлийн толгой эргүүлэхдээ нэлээд долингоршсон хүүхэн болохоор Каупервуд өөрийг нь шохоорхож буйг ойлгосон байна. Рита, эрчүүлийн дур булаах гоо үзэсгэлэнтэйгээ мэдэж тэр чадлаа ашиглан хүнийг гижигдэхдээ хэм хэмжээг андахгүй, барагтай бол хүн халдахааргүй байдалтай байна. Рита, одоо хүртэл сэтгэлдээ таарсан олигтой хүн үзээгүй мэт боловч Каупервудад Эйлинээс арай өөр санаа бодол, сэтгэлтэй хүн хэрэгтэй юм байна даа гэж бодлоо. 

	
АРВАН ТАВДУГААР БҮЛЭГ : СЭТГЭЛ ДАХИН ХУВИРАВ

	Каупервуд, Рита хоёрын ойр дотно болоход Эйлин өөрөө нэмэр өгчээ. Эйлин, Харольдад хайр сэтгэлтэй болсондоо биш ч гэсэн түүнд дэмий нялуун зан гаргажээ. Харольд бол бүсгүй хүнийг ялангуяа царайлаг бүсгүйчүүлийг үзэхдээ учиргүй их нялууран, хөлөө хугалчих дөхөн сүйд майд болдог хүн болохоор Эйлинд тун аятайхан санагджээ. Эйлин, түүнд шавь нар олж өгье гэж бодсоны дээр Сольбергийн ажил дээр очих дуртай байв. Эйлин танил талгүй уйддаг байж. Каупервуд Сольберг хатагтайн төлөө, Эйлинийг дагаад тэднийд очихдоо дуртай байж. Каупервуд хувийнхаа зорилгыг хичээхдээ тэднийтэй дотно харьцаатай байхыг ихэд хичээн заримдаа Сольберг эр эм хоёрыг гэртээ урьж хоол идүүл гэнэ, бас хөгжмийн үдэшлэг гэртээ зохиож Харольдод жаахан ч болтугай мөнгө олох боломж олго л доо гэж ятгана. Каупервуд Эйлин хоёр театрт тэдэнтэй хамт сууж, концертод билет аваад урих, бямба буюу бусад өдөр хамт ийш тийш зугаалгад явах болжээ.

	Амьдралын өөрийн нь хууль зүй өөрөө мөнхүү тэр маягийн зүйлдээ тус нэмэр болдог мэт болой. Каупервуд Ритын тухай сэтгэл догдлон дандаа бодох болоход Рита өөрийг нь бас боддог болжээ. Өдөр хоног өнгөрөх тутам Каупервуд улам сайхан, ер бишийн, хүчтэй чадалтай, элдэвтэй хүн санагдана. Түүний дурлаж байгааг бодохдоо өөрийнхөө журмыг яая даа гэж зөндөө тарчилна. Каупервуд үг хэлээгүй байсан ч гэсэн Ритын ухрах зам бүрийг отон хориг тавин, гарах гарцгүй болгосоор байлаа. Пүрэв гарагт Сольбергийнд цай уулгадаг цагаар нь Каупервуд, Эйлин хоёр хоёул очиж чадаагүй тул Ритад маш том баглаа сарнай цэцэг ирүүлжээ. Танай гэрийн зайнд зориулав гэсэн үсэгтэй зурвас байлаа. Тэр нь таван долларын үнэтэй цэцэг байсан бөгөөд хэн явуулсныг Рита мэджээ. Рита л лав энэ насандаа үзээгүй тийм их бэнчинтэй хүн тэр зэргийн дайтай хөдлөх биз. Өдөр бүр Каупервудын банк, зуучны пүүсүүдийн зарлал сонинд байхыг Рита олж харжээ. Нэг удаа явж байгаад Мэрриллын дэлгүүрт Каупервудтай тааралджээ. Жин үдийн алдад байсан тул Каупервуд түүнийг нэг газар орж хамт үдэлье гэжээ. Гэвч Рита үгүй гэх нь зүйтэй гэж боджээ. Өөрийг нь дэндүү их ширтэн, нүд салгалгүй шуналтай хардаг байж. Тэгж дурыг нь татсандаа Рита баярлана. Энэ хүчирхэг сайхан хүн мөд торгоор хөлийг нь хучих бололтой, гэтэл Сольберг тийм юм энэ насандаа хийж чадахгүй гэсэн бодол хааяа толгойд нь харван орж ирдэг болжээ. Гаднаас нь харахад Рита хуучин янзаараа л байх шиг хааяа төгөлдөр хуураар тоглоно. Хоршоо дэлгүүрээр хэснэ, айл хөршөөрөө орж гарна, ном уншина. Харольдыг залхуу, авьяас билиггүй гэж гоморхоно. Хааяа хачин бодолд автахад Каупервуд нүдэнд нь үзэгдэх шиг болно. Гар нь хүртэл булиа сайхан, нүд нь хамгийг нэвт харах ширүүн хурц атлаа энхрий зөөлөн харцтай санагдана. Тэр хүнд биеллээ олсон шинэ цаг үеийн зальжин овжин чанартай тэмцэнэ гэхэд Вичитын цэвэр ёс (Чикаго хотын урлагт амьдралын улмаас нэлээд өөр болон хувирсан юм) гэгч нь ч дийлэхээргүй болж байв. 

	Нэг орой театрт юм үзэж байгаад Эйлин, Харольд хоёр хүлээлгийн өрөө рүү орж, тэр хоёр хоёулхнаа үлдэхэд Каупервуд:

	— Та ер нь оньсого таавар шиг амаргүй хүн юм аа гэж хэлжээ. 

	Өрөөн дотор олон хүн дүнгэнэлдэн ярилцах учир үг хэлэхэд айх юм алга байв. Сүлжмэл бошинз өмссөн Сольберг хатагтай даанч хөөрхөн харагдана. 

	— Тийм гэж үү? гэж Каупервудын хэлсэн үгэнд хөөрч, түүний бие цогц ойрхон байгаад нь таатай болсон Рита түүний сэтгэлд улам автагдан, хэлэх үг бүрд нь долгилж, — Хаанаас даа, би чинь их ил хүн шүү дээ, намайг бодтой биетэй хүн гэж хэн ч хэлэх байх шүү гэж хэлээд өвдгөн дээрээ тавьсан булцгар зөөлөн гараа харав. 

	Эйлинийг бодвол хамаагүй илүү баялаг зан араншинтай тэр хүүхний онцлог чанар, бас бие цогцсыг нь сайн мэдэрсэн Каупервудын сэтгэл гүнээ хөдөлжээ. Каупервудын дур хүслийг хөдөлгөсөн тэр хүүхний санаа бодолд эргэлдэх хамаг сэтгэлийн хөдөлгөөн, хүсэл мөрөөдөл зөөлөн салхи мэт урсан гарч түүнд үгээр хэзээд ч (хааяа магадгүй) дамжиж чадахгүй мөртөө чухамхүү мах цусных нь эгэл хэсгүүдээр гүйх мэт санагдана. Рита бол Эйлин шиг амьдралын эрчимтэй хүн, гэхдээ л илүү нарийн, илүү гоо, илүү амтлаг, сэтгэл ухаанаар давуу баялаг ажээ. Эйлинээс би уйдаад л ингэж санагдах болов уу даа гэж Каупервуд гэнэ гэнэ дотроо бодоод үгүй, тийм биш юм, уйдсандаа биш юм. Үнэхээр Рита бол миний тааралдаж явсан хүүхнүүдээс илүү онцгой хүүхэн юм гэж мөн дотроо өөртөө хариу болгоно. 

	— Ямар ч гэсэн оньсого таавартай л адил байна та гэж Каупервуд биеийг нь налан хэлээд, — Та чинь үгээр ч илэрхийлэхийн аргагүй юу ч гэх юм дээ, өнгө зүс, анхилуун үнэр, эгшиг дууны нийцсэн аяс цацрах гэрэл шиг. Би одоо дандаа таныг бодоод байх болсон. Та зураг хөргийг сүрхий нарийн ухаардаг хүн. Төгөлдөр хуураар тоглох чинь над тун сайхан санагдана. Та ая дуундаа сэтгэл зүрхээ шингээж чаддаг хүн юм. Энэ амьдран байгаагаас өөр ертөнцөд аваачих шиг санагдах юм. 

	Та миний яриад байгааг ойлгож байна уу?

	— Үнэхээр тийм бол сонсоход чимэгтэй үг байна гэж Рита хэлээд нэлээн гүнзгий маягтай шүүрс алдаж, — Та намайг дэндүү хөөргөх нь (Ам нь яг дув дугараг О шиг харагдана) дэндүү гоёчлон зураглаж байна шүү дээ. Ритагийн сэтгэл нь хөдөлж, сэтгэл нь догдолж, өнгө зүс нь хувирч, амьсгаа нь давхцан давчдах шиг болжээ. 

	— Та нээрэн тийм хүн шүү, би дандаа ингэж боддог юм гэж Каупервуд хэлээд өөрт нь бүр ойртон налж, — Заримдаа би таныг хар нялхаараа, ерөөс амьдрал үзээгүй, юу ч үзээгүй байгаа хүн юм гэж бодоод жинхэнэ амьдарч нүд тайлан юм их үзвэл таны төгс сайхан чанар улам их чимэгтэй болно доо гэж боддог юм. Надтай юм уу, надгүй ч гэсэн яах вэ, гадаадаар нэг явмаар юм даа. Рита, та надад үлэмж гоо сайхан харагдах юм. Харин би таны нүдэнд өчүүхэн төдий боловч тордог бол уу?

	— Тэр ч яах вэ, гээд Рита хэсэг зуур дуугүй сууснаа, — Би ер нь энэ мэт ярианаас олигтой юм гарахгүй вий гэж баахан айж байна гэв. 

	Уруул, ам нь анх танилцах үед Каупервудын дурыг булаасан шигээ хачин хөөрхөн шөмбийх ажээ. 

	— Өөр юмны тухай ярилцвал дээргүй юу. Харольд жигтэйхэн хартай, таны гэргий ч юу бодох бил ээ? Тийм биз дээ гэхэд Каупервуд:

	— Мэдэж л байна, гэхдээ одоо энэ талаар зовох хэрэг байна уу? Тантай юм ярилаа гээд Эйлинд ямар хор болох юм? Хоёр хүний хоорондын яриа шүү дээ. Рита та бид хоёрт адил тал их байгаа юм. Та ажиж байгаа биз дээ? Тан шиг ийм сонин сайхан эмэгтэйг би ер үзээгүй. Та миний урьд өмнө зүүдлээ ч үгүй тийм юм санагдуулж, тийм юм харуулж байна шүү. Та үүнийг ойлгох ёстой. Би танд нэг юм үнэнээсээ хэлмээр байна. Над руу хараач. Та амьдралдаа санаандаа хүрсэн жаргал эдэлж байгаа юу, үгүй юу? Санаандаа хүрсэн жаргалтай биш байх аа. Тийм ээ? гэвэл:

	— Үгүй ээ, гээд Рита дэвүүрээ хуруугаар илж байлаа. 

	— Ер нь та аз жаргалтай байна уу?

	— Нэг хэсэг би аз жаргалтай явж байна гэж боддог байсан. Одоо харин тэгж бодохыг болио шив дээ. 

	— Хэний ч мэдээжээр та ийм сайхан хүн байж ийм байдалтай байх ямар олиг байх вэ? Өөрөө жич хүн байж өөр нэг хүний дайвар болж шүү дээ. Ноён Сольберг их л соньхон хүн, гэхдээ та түүнтэй жаргалыг эдэлж чадахгүй. Үүнийг та өөрөө мэдээгүй нь над хачин санагдаж байна. 

	— Өө, хаанаас, эрхбиш би мэдэж байсан байх гэж Рита алжаасан янзтай хэлэв. 

	Каупервуд түүнийг шимтэн харахад Рита давхийн чичирсхийжээ. 

	— Энд ийм юм яриад хэрэггүй юм биш үү... уг нь... гэв. Каупервуд, гараа сандлынх нь ар дээр тавьж мөрөнд нь бараг хүрээд Рита гэж нэрээр нь ахин дуудаж: — Чи гайхалтай сайхан хүүхэн шүү гэхэд Рита: — боль доо гэж дөнгөж дуулдахаар хэлэв. 

	Түүнээс хойш бүхэл долоо хоног гаруй буюу арван хоногт Каупервуд түүнтэй уулзаагүй байтал нэг орой Эйлин урьдаар Сольбергийг гэргийнх нь хамт дайрч аваад хэдүүл зугаалга хийе гэсээр Каупервудын конторт иржээ. Харольд, Эйлиний хамт өмнө нь сууж, Каупервуд, Ритын хамт арын суудалд суув. Каупервуд тун болгоомжтой байсан учраас Сольберг хатагтай түүнийг өөртөө ямар байгааг нь үнэндээ сайн мэдэхгүй байв. Түүнээс гадна Эйлин илүү сайхан хувцастай, илүү царайлаг, тэгэхлээр хүний дур сэтгэлийг илүү татах чадалтай гэж өөрөө бодно. Харахад ажил хэрэгч, нялуун зангүй боловч цаанаа (гаднаасаа ердөө ч мэдэгдэхгүй) санаа бодлынхоо гүнд гал халуун, нялуун шалиг зангийн чанарыг хадгалсан Каупервуд тэр хүүхэнд хэчнээн их татагдаж байгааг Эйлин өчүүхэн ч гадарлаж чадсангүй. 

	Каупервуд, Ритын хажууд намсхийн суух зуур:

	— Яасан сайхан юм бэ? Мөн ч сайхан орой байна шүү! Сарнайтай сийрсэн бүрх малгай таны бошинзтой яасан сайхан зохино вэ? гэв. Сарнай нь улаан, бошинз нь цагаан, энд тэнд нь нимгэн ногоон товч хаджээ. Каупервуд юунаас болж тийм сайхан зантай байгааг хүүхэн сайн мэдэж байлаа. Харольдыг бодвол хүчтэй, хөгжөөнтэй, авьяас билиг ихтэй санагдана. Харольд тэр өдөржингөө хувь тавилан, амьдрал, ажил төрлийнхөө бүтэлгүйд гомдон бухимдсан ажээ. 

	— Ээ чааваас, би л бол ингэж гонгинохын оронд ажиллахаа нэмээд дөвчигнөхөө багасгамаар санагдана гэж Рита баахан ёжтой хэлсэн байж. 

	Тэгж хэллээ гэж Сольберг уурлан хашхичихлаар нь Рита гараад явчихжээ. Ритаг гэртээ дөнгөж ирэх үеэр Эйлин тэднийд очсон нь цагаа олсон хэрэг болжээ. Рита баярлан шууд хувцас хунараа сольж эхлэхэд Сольберг мөн л аядан дагажээ. Тэгээд хоёул зугаалгад гарах нь тэр. Одоо Каупервудын ийнхүү ярихад Рита дотроо хөөрч өөрийгөө бахархан ажиж, — Би ч нээрэн хөөрхөн байна шүү. Энэ хүн над дурлаж байна. Хэрэв бид хоёр зориг хүрдэг сэн бол мөн сайхан байх сан» гэж бодовч хэлэхдээ:

	— Би тийм олигтой биш ээ. Өнөөдрийн сайхнаас л танд тэгж харагдаж байгаа байлгүй, тийм ээ? Миний хувцас хунар эгэл жирийн, юун их сайхан байх вэ. Тэгээд ч өнөөдөр би баахан гонсгор байгаа гэхэд Каупервуд:

	— Юу бол оо вэ? гэж сэтгэл түгшсэн юм шиг асуухад морин тэрэгний донсолгоонд тэр хоёрын үг бие биедээ дуулдахааргүй болж мань эр ч далимдуулан биед нь шахасхийн ойртож ямар нэг бэрхтэй байдалд орсон байвал тэрнээс нь аварч тус болсноороо сэтгэлийг нь татахыг хүсэж:

	— Танд юу хэрэгтэй байна, яах вэ? Одоо хэдүүл Жэксон цэцэрлэгээр орж асарт нь хооллоод хот руу гаа сарны гэрэлд буцна. Аятайхан биз? Өнөөх сайхан инээж хөгжиж явдаг байдлаараа байгаач! Юун тухай гуниглаа вэ? Би танд юу хэрэгтэй бүхнийг чинь гүйцэлдүүлнэ шүү, над хэлээч. Юм хум дутаж байж болно, олоод өгнө би. Юү зовоогоод байна? Би таныг хэчнээн их бодож явдаг болсныг та мэдэх хэрэгтэй. Өөрт чинь ямар юм болохгүй бүтэхгүй байна, түүнийгээ над хэл, би аргыг нь олно шүү гэв. 

	— Үүнийг бол та лав л одоохондоо аргалж чадахгүй юм шүү. Миний зовлон гэв үү? Өө тэр яах вэ. Юу ч гэлтэй юм дээ! Шалих ч юм алга юм шиг гэж Рита хачин жишимгүй байдалтай хэлчхэв. Каупервуд ч бүр унаж гүйцэж байна. Тэгээд:

	— Гэвч Рита минь, би таныг хааш яаш үзэхгүй, тантай холбогдох юмыг ч хааш яаш үзэхгүй шүү гэж эелдэгхэн хэлээд, — Огт тэгэхгүй, харин ч маш чухалд үзнэ. Та миний хувьд бүхнээс эрхэм хүн гэж би өөрт чинь хэлсэн. Үнэн худлыг нь мэдэхгүй байгаа гэж үү? Мэдсэн байх ёстой! Та над гайхалтай оньсого таавар шиг санагддаг. Би таныг бодоод ухаан алга. Түрүүн уулзсанаас хойш та дандаа бодогдоод ер болохгүй юм. Хэрэв танд ямар нэг бэрхшээл зовлон тохиолдсон бол надад хэл, би хуваалцъя: Одоо миний ганц санаж сарвайж явах юм та л байна. Амьдралаа надтай холбооч, би таныг аз жаргалтай болгож өгье. Та над хэрэгтэй, би ч танд хэрэгтэй байна гэхэд, Рита:

	— Тийм ээ, би мэдэж байна гэснээ түгдэрч хэсэг ээрснээ, — Онцын юм болоогүй, Харольд бид хоёр жаахан тар тур хийсэн юм гэв. 

	— Юунаас бол оо вэ?

	— Надаас л болохгүй юу гэж Рита хошуугаа өнөөх хөөрхөн болгодгоороо болгож хүний дайвар болж явах ёсгүй гэж таны хэлсэн үгийг хэлчихсэн юм. (Каупервудын үгийг сайн тогтоож санаж явсан хэрэг) Тэгээд нэг их юм болоогүй өнгөрсөн л дөө. Үгүй өнөө орой мөн сайхан оройёо. Ёстой гоё байна шүү! гэлээ. 

	Каупервуд түүнийг харж байснаа толгой сэгсрэв. Туйлын туушгүй чанар нь эрдэнэ мэт санагдана. Эйлин нэгэнт жолоо барьж, бас хажуудахтайгаа ярилцаад ардаа юу ярилцаж, юу хийж явааг үзэх ч үгүй, сонсох ч үгүй явна. Харольдтай ам хамхилгүй ярилцан явахын дээр Мичиган өргөн гудамжаар өөдөөс нь зөрж яваа олон тэрэг мөргөлдөж орхих гээд Эйлинд зав чөлөө ч өгөхгүй байлаа. Дөнгөж гөлөглөн буй таримал мод, ногоорох зүлэг, саяхан суулгаж янзалсан цэцгийн мандал, байшин барилгын дэлгээстэй цонх энэ бүгд хаврын амьсгалыг илтгэх бөгөөд нүдэнд чимэгтэй мяралзан өнгөрөх нь Каупервудын амьдрал дахин цоо шинээр гараа авч буй мэт өөрт нь санагджээ. Хэрэв сэтгэл санааны одоогийн байдлыг нүдэнд нь үзэгдэхүйц болгож болдог сон бол яруу сайхан өнгөт туяа түүний биеийг хучин бүрхсэн байх биз ээ. 

	Сольберг хатагтай энэ оройн зугаалга гайхалтай сайхан болох нь гэж бодож байлаа. Цэцэрлэгийн дотор задгай газар хооллохдоо тэд Мариланд маягаар шарсан тахианы мах хачирлан идэж, шампансаар даруулжээ. Эйлин, Сольберг өөрт нь сүйд болон байгаад учиргүй хөөрөн алиа хошин үг ярьж, инээж хөгжиж, хундага тулган зүлгэн дээгүүр гүйж харайж байв. Сольберг, Эйлинд дурлаж ер нь ихэнх эрчүүлийн зангаар шууд ил, тэнэг маанаг байдлаар хайр дур нь хүрч буйг хэлэх дөхөж сээтэн хаяж байлаа. Гэтэл Эйлин түүнийг «яасан дүрсгүй жаал бэ» гэж алиалах юм уу эсхүл «Хүүе, боль доо» гэнэ. Эйлин биеэ ихэд тоосон хүн болохоор гэртээ хариад Сольберг өөрт нь яаж сээтгэнэсэн хариуд нь яаж дооглож даапаалж байснаа Каупервудад нэгд нэгэнгүй ярихад мань эр Эйлиний үнэнч сэтгэлтэйг мэдэх учир тэрийг нь нэг их юманд бодсонгүй. Сольберг их маанаг, тэгээд ч Эйлинийг эргүүлж байгаа нь над тун таатай хэрэг гэж Каупервуд дотроо бодоод:

	— Харольд тийм ч муу залуу биш шүү. Над их л аятайхан санагддаг юм. Харин хийлчийн хувьд бол нэг их базаахгүй байх гэж боддог гэв. 

	Хоол идсэний дараа тэд нуурын зах хүрч энд тэнд хэсэг модтой талархаг газраар явав. Тэнгэрт үүлгүй цэлмэг агаад мөнгөн сарны гэрэл мэлтийн тал газар дуниартах нуурын усыг гийгүүлнэ. Рита Каупервудын нөлөөнд илтэд автжээ. Өнгөн талдаа ноомой боловч үнэн чанартаа галтай зоригтой Рита хүүхэн нэг санаж мэдэрвэл буцахгүй зориг шийдэмгий хүн юм. Каупервуд түүний ухаан бодолд нөлөөлж, өөрийгөө түүнд хүн хүнээс илүү талтай гэж ойлгуулж чадсан байв. Ийм хүний дур сэтгэлийг татаж чадна гэдэг чинь аз завшаан биш үү? Ийм хүнтэй амьдралаа холбож гэм яасан сайхан амьдрах бол! гэх мэтээр бодоод түүнд улам татагдахын хамт, хав харанхуй дотор галын хурц гэрэл гэнэт үзээд айх шиг болно. Сэтгэлийнхээ хөдөлгөөнийг барихын тулд Рита урлагийн тухай, хүмүүсийн тухай, Парис Италийн тухай ярьж эхлэхэд нь Каупервуд тэр яриаг нь дэмжихийн хамт гарыг нь барьж илсээр байв. Явсаар тэрэг нь модны сүүдэрт ормогц Каупервуд тэр хүүхнийг бие рүүгээ татан хацарт нь хошуугаа зөөлөн хүргэв. Рита ихэд цочин балмагдаж, дагжин, сандран, царай нь цайж байсан боловч биеэ барьж чадсан байна. Үнэхээр тэнгэрийн умдаг атгана гэгч болжээ. Хуучин амьдрал нь одоогоос эхлэн нурж эхлэв бололтой. 

	— Маргааш гурван цагт Раш гудамжны гүүрний цаана уулзъя гэж Каупервуд сэмхэн хэлээд, би очно. Өчүүхэн төдий ч хүлээлгэхгүй очоод авна гэв. 

	Рита, юм бодож мөрөөдөн, тэр хүний нээсэн хүсэл мөрөөдлийн хачин сайханд бараг мансууран нэг хэсэг дуугүй байхад Каупервуд шамдангуйгаар:

	— Та ирнэ биз? гэж асуув. 

	— Хүлээзнэ гэж Рита дуулдах төдий хэлээд жаахан бодъё. Яадаг юм бил ээ? гэснээ жаахан байзнаж байгаад:

	— За гэхэд

	— Хонгор минь! гэж Каупервуд гарыг нь атгасаар хэлэхэд сарны гэрэл хажуугаас ширтсээр байлаа. 

	— Би ер нь осолтой юм хийж байна даа гэж Рита зөөлөн хэлэхдээ амьсгаа нь ялимгүй давчдаж, царай нь жаахан цайжээ. 

	
АРВАН ЗУРГААДУГААР БҮЛЭГ : ГАЙТАЙ ЗАВСАРЛАГА

	Каупервуд ухаан жолоогүй бахдан баярлаж байлаа. Болзоот цагаа тэсгэлгүй хүлээж ядан уулзахад хүссэн мөрөөдсөн бүхэн нь санасан бодсоноос нь давжээ. Рита бол Каупервудын уулзаж учирч явсан бүх хүний дотроос хамгийн хонгор хөөрхөн, өнгөтэй намба төрхтэй шиг санагджээ. Каупервуд, төдхөн Умард хэсэгт нэгэн сайхан байр хөлслөн авч Ритатай өглөө өдөр буюу оройн цагаар уулзаж мундахгүй их жаргал эдлэх болжээ. Каупервуд тэр байрандаа шинэхэн амрагаа бишгүй их ажиглаж шалгавч ер өө сэв олдсонгүй. Залуу халуун нас, амарлингуй хөнгөн чанар шиг үнэлж баршгүй сайхан юм хаа байх вэ, гэтэл Ритад тийм хоёр чанар нь чамлахын аргагүй буй ажээ. Сэтгэл санаагаар гутрах төрөлхийн зангүй болоод түр зуурын жаргалыг эдэлж чадах авьяастай ажээ. Рита ирээдүйг бодох буюу өнгөрснийг санаж сэтгэлийг элдвээр зовоох тарчлаахыг үл мэднэ. Сайхан юм хумд дуртай, гэхдээ марзан нь хэтэрсэн бус. Өөртөө хэрэгтэй юм ав гэж хэчнээн их ятгаж хэчнээн арга сүв хэрэглэвч тийм үрлэгчин, шунахай зангүй нь Каупервудад хүндэтгэх сэтгэл төрүүлнэ. Чухам юу хэрэгтэйгээ өөрөө мэдэж мөнгийг аригтай зарж таарах юмаа зөв сонгож авдаг, даруу хувцасладаг учраас түүний гоёл чимэг нь талын зэрлэг цэцэг мэт Каупервудад санагдана. Каупервуд тэр хүүхэнд заримдаа дэндүү хайртай болж, энэ нь их зовлонтой санагдах учир заримдаа ийм нажид юмнаас ангижирвал сайхан аа гэж бодовч зүрхлэн эс чадна. Гуа сайханд нь сөгдөн биширсээр байлаа. Каупервудад үнсүүлж үнгүүлж ноолуулсны дараа Рита босож толины өмнө очоод толгойтой үсээ янзлан уруул амаа хөдөлгөн, элдэв бусын олон юм бодож байгааг нь харахад улам хөөрхөн улам өнгө үзэмжтэй харагдана. 

	— Уржигдар тэр нэг хуучин ном, зургийн дэлгүүрт чи бид хоёрын үзсэн зургийг санаж байна уу, Алжернон? гэж Рита үгээ сунжруулан дууддаг нь түүнд тэр нэр хэлэхэд чихэнд чимэгтэй санахад дурсгал ихтэй мэт санагддагаас тэгдэг ажээ. Каупервуд тэгж дуудахыг нь эхэндээ таашаахгүй байсан боловч цаадах нь өөрийнхөөрөө зүтгээд байжээ. Тэр өвгөний хөх өнгөтэй цувыг мөн сайхан зурсан байна лээ. Санаж байна уу? Үнэхээр сайхан байсан, тийм ээ? гэв. (Уг зураг «Ид шидтэний бишрэл»4 гэдэг хөрөг байж). 

	Ингэж хэлэхдээ Рита үгээ их хөөрхөн сунжруулан уруулаа маягтай томболзуулсанд Каупервуд тэсгэлгүй үнсэж

	— Чи чинь хонин нүдэн цэцэг л гэсэн үг юм гэж дэргэд нь очиж гараас нь барин интоорын нахиа, Дрезденийн шаазан урлал шиг хүн юм даа гэж өхөөрдөв. 

	— Үсээ дөнгөж аялуулчхаад байхад дахиад л болохыг нь алдуулах нь уу?

	Харах нүд, сонсох дуу хоолойд нь хар санаа, гаж буруугийн шинж өчүүхэн ч үгүй. 

	— Тэгэлгүй яах вэ, дүрсгүй охин минь. 

	— Яана гэх вэ, харин чи намайг битгий л багтраачхаарай. Үнсэнэ гэж тас хазчих гээд байх юм байна шүү, намайг хайрлаж үзээч!

	— Хайрлалгүй яах вэ, хонгор минь. Чамайг өвтгөх ч сайхан санагдах юм байна шүү дээ. 

	— Тэгвэл одоо яана гэхэв дээ?

	Каупервуд яаж ч янаглаж хайрлаад ханахгүй хүүхнийгээ зэрлэг сарнайн бутан дээгүүр цэцэг цэцэг дамжих ногоон, цагаан алтан шаргал, цэнхэр алаг эрвээхэй шиг гэж өхөөрдөн бодно. 

	Рита өөрөө ихэс дээдсийн эгнээнд багтдаггүй мөртөө тэр хэсгийн хэв, заншил, хандлага шаардлагыг сайн мэддэгийг Каупервуд удалгүй мэджээ. Каупервудыг нийгэм дотор дээгүүр байр суурь эзлэх хүсэлтэй, зураг цуглуулах хорхойтой, ирээдүйд их сайн сайханд хүрэх эрмэлзэлтэйг нь хүртэл андахгүй болсон байв. Каупервуд хүрэх ёстой эзлэх ёстой байр сууриндаа хүрч очоогүй байгаа, цааш ахих хүн, эхнэр Эйлин нь тал бүрээр таарна гэхэд арай л дутмаг, харин би эхнэр нь боллоо гэхэд арай л дөнгүүр байх юм байна гэж Рита бодно. Тэгсхийгээд нөхрийнхөө тухай ярих болж, түүнийгээ нэг их муу муухай хэлэхгүй ч гэлээ даанч өөтэй дутагдалтай, хулчгар хүн гэнэ. Муу биш хэр нь хайр сэтгэл авьяас чадвар, ухаан билгийнх нь талаар голдог юм байж. Каупервуд Ритаг байраа томсго, эд мөнгөөр дутмаг суухаа боль, хаанаас мөнгө олов гэвэл ээж аав маань өгдөг гэхгүй юү гэхэд Рита толгой сэгсрээд зангүй байсан боловч сүүл сүүлдээ Каупервудын зөөлөн боловч шаргуу ятгалгад оржээ. Нэлээд байзнаж байгаад Харольдыг Европт явуулах арга хийе, эцэг эх чинь л бас мөнгө өгсөн болог гэж Каупервуд есөн шидээр ятгаж гуйсаар байгаад мөн л санасандаа хүрэв. Рита үгэнд ороод тусламжийг нь авч номхон муур шиг болов. Харин Рита тэрний өгдөг мөнгө цэнг хамаа намбаагүй үл үрнэ. Их хямгатай зарна. Жил гаруй болоход Эйлин, Сольберг хоёр тэр хоёрын явдлыг огт мэдсэнгүй. Харольдыг амархан молигодож болно. Харольд Дани улсад явж эхтэйгээ уулзаад тэндээс Германд очиж хөгжимд төгс суралцахаар явжээ. Хойтон жил нь Сольберг хатагтай, Каупервудын хойноос даган Европт очжээ. Францын Экс-Ле-Бен, Биарриц, Парис тэр ч байтугай Лондонд явж байхдаа Эйлин, нөхрөө бас нэг авгай дагуулж явааг нь мэдсэнгүй. Каупервуд Ритагийн нөлөөгөөр үзэл бодол ихэд өөрчлөгдөж, хөгжим, ном амьдралын талаар ч илүү мэдлэгтэй болжээ. Рита Каупервудын хуучин зураг цуглуулах дуртайг нь дэмжиж, орчин үеийн зураг шилж, сонгож авахдаа болгоомжтой байхыг зөвлөж байлаа. Каупервуд ийм байдалд их тааламжтай байжээ. 

	Хуял тачаалын далайд дээрэмчний ёсоор хөвөн сэлж явах гэгч нь аливаа тиймэрхүү байдлын нэгэн адил аюул заналд учрах осолтой. Юу гэвэл: бүсгүй хүнийг өмчлөх, ёс суртахууны манай дүрэм горим болон хууртаж явсан итгэлийн улмаас үүсэх дошгин салхи шуурганд нэрвэгдэх гай гэж байдаг юм. Хувьдаа дагаж мөрддөг өөрийн хуулиас өөр ямар ч хууль тоодоггүй Каупервуд гагцхүү арга ухаан мөхөстөхийн эрхэнд л хуулийг дагана уу гэхээс биш хэрүүл доруул, хар сэр, уур хилэн, уй гомдол гарах боломжийг өчүүхэн ч үл тоомсорлоно. Жирийн хүн нэг удаа ч гэсэн тийм юм үйлдэхдээ лай ланчиг нь юу болох бол гэж айдаг бол Каупервуд бараг нэг зэрэг хэд хэдэн хүүхэнтэй явалдахаа ердөө л зовохгүй байгааг бид мэдлээ. Энэ удаа мань хүн тэр хүүхэнд этгээд шохоорхон татагдсан болохоор хэр баргийн юмнаас айхгүй байлаа. Түрүү түрүүчийнх нь бол ухаан бодол, зүрх сэтгэлийн нь алиныг ч оролцоогүй болж байсан хоосон дэмий садар самууны л явдал байжээ. Харин Сольберг хатагтайн хувьд огт өөр болж, Каупервудын ганц санаж сарвайж явах хүн нь болж хувирсан ажээ. Гэвч Каупервуд бол бүсгүй хүний гоо үзэсгэлэн, тэдний нууц онцлогт автагдан сэтгэлээр дурлахаасаа гоо үзэмжид нь дурладаг хүн бөгөөд энэ удаагийн хайр сэтгэл нь тун базаахгүй уршиг татжээ. 

	Антуанета Новак бараг сургуулиа төгсмөгц Каупервудын нарийн бичгийн дарга, түргэн бичээчээр ажилласан юм. Өрнө хэсэгт дунд боловсрол олж аваад дараа нь худалдааны сургууль төгсжээ. Америкт бүр жаахан байхдаа эцэг эхийн хамт ирж өсөж бойжсон хүүхэн юм. Эгц шулуун туялзсан биетэй, хувцсаа тааруулж өмсдөг, таталган бичиг, нягтлангийн мэргэжлийг сайн эзэмшсэн, контор албаны ажлыг сайн мэдэх энэ сайхан хүүхнийг эхлээд Чикаго хотын Умард хэсэг дэх ган хайлуулах үйлдвэрт ажиллаж, дараа нь польш хороололд хамгийн дорой мухлаг гаргаж тамхи, сонин, бичгийн цаас худалддаг болсон ядуу польш хүний охин гэхэд итгэхийн аргагүй байв. Хөзөр худалдах эсхүл лангууныхаа цаад талд мөрийтэй хөзөр тоглуулах ажил л тэдний гол орлогын эх ундарга болж байжээ. Антуанета (уг нь Минка гэдэг нэртэй байсан атал Чикагогийн сайн өдөр гардаг сонины нэгээс «Антуанета» гэсэн нэрийг олж уншаад тийм нэртэй болмоор санагдаад тэгж нэршжээ) бол нарийхан биетэй, боровтор царайтай, хүсэл мөрөөдөл ихтэй, ирээдүйд их итгэж явдаг хүүхэн юм. Каупервудын конторт ажилд ороод ганц долоо хоног ч болоогүй байхаасаа эхлэн Каупервудыг бишрэн гайхаж, түүний явуулж байсан тэмцлийн алхам бүрийг амьсгаа даран ажиглан шинждэг байжээ. Ийм хүний эхнэр болох ийм хүний хайр сэтгэлийг авах тэр ч бүү хэл нүдэнд нь тоогдож өртөнө гэгч лав их аз жаргал гэж тэр хүүхэн бодож явдаг байж. Өөрийнхөө эзнийг харахад ихэс дээдсийн хүрээлэн гэгч тэр ертөнцийг бодвол өсөж торнисон нялх залуугийнх нь үе өчүүхэн санагдаж, бас энд ирэхээсээ өмнө өөрийнх нь ажиллаж байсан үл хөдлөх эд юм борлуулах ажил хийдэг тэр конторынхоо олигтой биш хүмүүсийн дотор байж байгаад дандаа цэвэр сайхан хувцасласан, олон таван үггүй, тайван амарлингуй байдалт Каупервудыг үзээд дур сэтгэлийнх нь хамгийн нарийн нандин чавхдас доргижээ. Нэг удаа Эйлин сүйх тэрэгнээс бууж орж иржээ. Эйлин хүрэн костюм дээр дулаан минжин пальто өмсөж хөлдөө гялалзсан гуталтай толгойдоо мөн овгор минжин малгай тавьж дээр нь том гилбэр хэлбэртэй их урт өд хатгажээ. Антуанета Эйлинд дургүй нь хүрч би энэнээс юугаараа дутдаг юм, лав л доргүй, харин ч дээр байх. Ертөнцөд, яагаад ийм шударга биш байна вэ? Каупервуд чинь ямар хүн бил ээ? гэж бодоход Каупервуд Чикаго хотод контор нээсний дараа өөрийнхөө товч намтрыг хэлж бичүүлээд сонинд нэг хувь явуулахыг тушааж байсныг санав. Антуанета тэр өдөр тэр захиа бичигтэй ноцолдсоор орой хүртэл сууж, шөнө нь өөрийнхөө хийж байсан зүйлийн тухай там түм юм зүүдэлжээ. Зүүд ер тийм байдаг шүү дээ. Ла Саль гудамж дахь Каупервудын сайхан албан тасалгаанд ширээний ард сууж байхад Каупервуд хажууд нь зогсоод:

	— Антуанета, чи миний тухай юу гэж боддог вэ? гэж асууж байна. Тэгэхлээр нь Антуанета баахан зовсхийснээ өөдөөс нь «Үнэндээ би өөрөө ч сайн мэдэхгүй байна» гэж хэлэхэд цаадах нь хацрыг нь иллээ гэтэл сэрчихжээ. Сэрчхээд ийм хүнийг шоронд суулгана гэдэг чинь ямар зэвүүн муухай хэрэг вэ, мөн сайхан хүн шүү, нэг эхнэрээс салаад дахин гэрлэсэн хүн. Анхных нь эхнэр царай муутай юм уу, маанаг юм байсан юм бол уу даа гэж Антуанета бодон бодсоор өглөө ажил дээрээ очоод байхдаа ч гэсэн ингэж бодоод байжээ. Ажил хэрэгтээ дарагдаж байсан Каупервуд үүнийг нь тэр үед анзаарсангүй. Тэр үед хуучин гэрлийн компаниудад цохилт өгөх төлөвлөгөө боловсруулан маш их ажилтай байсан юм. Эйлин, Каупервуд дээр нэг орж ирэхдээ Антуанетыг үзсэн боловч огт юман чинээ бодсонгүй. Тэр үеийн нарийн бичгийн дарга гэдэг цөөн байсны дээр тийм ажлыг болбол анги язгуураа алдсан арчаагүй болсон хүн л хийдэг ажил гэсэн ойлголт байсан ажээ. Тэгээд ч Эйлин түүнийг огт анзаарч ажигласангүй. Анх ажил хэргийн албаны харьцаатай байсан Каупервуд, Антуанета хоёрын хооронд жиг ургаж эхэлсэн үе бол Каупервуд, Рита хоёр яваад жил болсны дараа билээ. Яагаад чингэх бол оо вэ? Ритагаас уйдаа юу? Ердөө ч уйдаагүй. Каупервуд түүнд түрүүчийн адил ухаан жолоогүй хайртай дуртай хэвээр л байж. Эйлинд зэвүүрхэх болчхоод л тэгж муухай маллаад байсан хэрэг үү? Огт тийм биш ээ. Харин ч эхнэрийнхээ эрх мэдлийг бүдүүлгээр эвдэн доромжилж байсны улмаас урьд урьдынхаасаа улам илүү тачаалдан шуналддаг байв. Эйлинийг дотроо өрөвдөвч, ямар удах юм биш ингэсхийгээд болчихно гэж өөрийгөө цагаатгадаг байжээ. Нээрээ ч Ритагаас бусадтай нь нэг их удаан яваагүй юм. Хэрэв Ритатай суух бололцоо байдаг бол суух сан, Эйлин ер яах бол, зөвшөөрөх бол уу? салах бол уу гэж бодох болсон боловч биелэмгүй бодол болон үлддэг байв. Сэтгэлийнхээ гүнд Эйлинтэй насан туршдаа ханилна, ялангуяа мэхэлж байхад амархан хүн юм гэж Каупервуд бас бодно. 

	Харин Антуанета Новакийг энэ ертөнцийг залан жолоодож байдаг зөв хэлбэрт сайхны хүч болдог найрал хөгжмийн нэг гэж үзэж байжээ. Антуанета бол боровтор царайтай дур булаам хөөрхөн хүүхэн, нэн ялангуяа хүсэл нь биелээгүйн гал гэрэлтэх шиг харцтай том нүдийг нь яана. Эхлээд сонирхлыг нь татаагүй байсан бичээч хүүхэн нь сүүл сүүлдээ аятайхан санагдаж тэр хүнийг харах бүр манай Америк, хүнийг яасан их өөрчлөн хувьсгана вэ гэж гайхдаг болжээ. 

	— Антуанета аа, эцэг эх чинь америк уу? гэж Каупервуд нэг өглөө асуув. 

	Цагаан цамц хар банзалтай, хүзүүндээ хар хилэн туузтай, өтгөн хар гэзгээрээ толгойгоо ороож цагаан целлойд самаар хатган тогтоосон цэвэрхэн, сайхан Антуанетын нүдэнд таалал талархалтай харц илэрнэ. Антуанета балчир нялхын цагтаа догшин ширүүн агсан омогтой эрчүүл архидаж, дарсдан хараал зүхлийн муу үгээр авирлах, ажил хаях, жагсаал цуглаан хийх, сүм хийдэд очиж мөргөл үйлдэхийг л үзэж тийм улсын дунд дасаж байснаа сүүлд Чикаго хотод баяжих боломж байна гэхээс өөр юу ч мэдэхгүй бүдүүлэг, мөнгөний солио туссан этгээдүүдийн орчинд амьдрах болжээ. Харин Каупервудын конторт ирж ажиллах болсон цагаас хойш түүний хэлж бичүүлдэг захиа бичиг өвгөн Лафлин, Сиппенс гэх мэтийн хүмүүстэй хэлэлцэх товчхон боловч хэзээд сонирхолтой амттай яриаг сонссоор амьдрал, ажлын талаар урьд огт сонсоогүй мэдээгүй юм ихийг сурч авчээ. Өмнө нь цонх цэлийтэл онгойж нүдний хараа үл хүрэх уудам их зай завсар нээгдэх шиг болжээ. 

	Антуанета, харандаа бариастай нарийхан боловч бүлтэй цагаан гараа тэмдэглэлийнхээ дэвтэр дээр тавьж:

	— Биш, америк улс биш, ноёнтон гэж хэлэхдээ өөрийг нь анхааран сонирхсонд нь баярлан өөрийн эрхгүй инээмсэглэв. 

	— Тийм байж магадгүй гэж би бодсон юм, гэхдээ таныг жинхэнэ америк хүн гэж хэн ч хэлэх байх. 

	— Яагаад тийм байдаг билээ. Миний дүү бас яг америк хүн шиг шүү. Бид хоёр ээж аав хоёртойгоо огт төсөөгүй гэж Антуанета хичээнгүй байдалтай хэлэв. Каупервуд цааш нь юм ярих зорилгоор:

	— Дүү чинь юу хийдэг вэ гэхэд

	— Арнил компанид пүүлэгч хийдэг. Дарга нь болно байх гэж найддаг байх гээд инээв.

	Каупервуд өөдөөс нь шимтэн харахад Антуанета нүд далдирав. Хичээсэн хэр нь болсонгүй. Нүүр нь улайжээ. Ер нь Каупервудыг харахлаар нь зовоод улсхийдэг ажээ. Каупервуд зовж байгааг нь мэдээд яриагаа өөрчилж:

	— Генерал Ван-Сайклд юу гэж бичээд орхилоо? гэв. Антуанета тэгсхийгээд давгүй болов. Гэвч Каупервудтай хоёулхнаа байх цагтаа нэг л сэтгэл нь давчдан хөдлөөд болдоггүй байна. Энэ нь Каупервудад тааламжтай бөгөөд Антуанета, зөөлөн галын дөлд төөнөгдөх шиг санагддаг байв. Заримдаа Антуанета энэ мэтийн сайхан эр, над мэтийн хүүхнийг сонирхомгүй юм даа гэж дотроо бодно. 

	Антуанета, Каупервудыг дандаа бодох болж сүүл сүүлдээ бүр ухаан жолоогүй дурлах болсон юм. Өдрийн туж захиа бичгийг нь тэмдэглэн бичиж, өгөх даалгаврыг нь биелүүлэн, ажил хэрэгч бөгөөд тайван байдалтай байх шиг боловч Антуанетын тархи толгойд тэр албан тасалгаанд суух ер бишийн хүний тухай бодол эргэлдэх боловч харин ажлаа будилалгүй нарийн чанд хийхэд нь арай саад болдоггүй байна. Гаднаас янз бүрийн хүн ирж нэрийн хуудсаа үзүүлэн дарга дээр нь орж уулзана. Зарим нь хэдэн цагаар гарч ирэхгүй удна. Тэгэхдээ тэгж тухтай ярилцах хүн тун цөөн байдаг ажээ. Түүний өгөх даалгавар захирамж нь ямагт товч тодорхой байдгийн дээр Антуанета юмыг түргэн ухаардаг төрөлхийн ухаантай учраас тэр голцуу санааг нь гарган тэрлүүлээд л орхичихдог байжээ. Тэгээд та мэдэв үү? гэж заавал асууна. Антуанета ч хэзээний мэдлээ гэнэ. 

	Антуанета Каупервудын конторт ирээд л ажил хэрэгт хавьгүй их үүрэгтэй хүн болохоо мэдэрчээ. 

	Каупервудын албан тасалгаа өөр шиг нь саруул цэвэр, нямбай засагдсан байна. Зүүн тийш харсан толь шиг цэлгэр цонхоор өглөөний наран тусахдаа улбар шаргал өнгөтэй хөшгөөр нь дамжин өрөөний дотор ер бишийн ногоовтор сонин гэрэлтүүлэг бий болгоно.

	Каупервуд албан тасалгаандаа болж буй явдлыг мөн л Филадельфи дахь албан тасалгаа шигээ гаднаас хэнд ч харагдах, сонсогдохгүйгээр хийлгэсэн байна. Үүдээ хаасан цагт гаднаас хэн ч зүрхлэн орохгүй, ариун шүтээний өрөө шиг ажээ. Харин Каупервуд голцуу бүр захиа бичиг хэлж өгч байхдаа ч гэсэн үүдээ онгорхой байлгадаг байна. Чухамхүү хаалгаа тийнхүү онгорхой байлгаад захиа бичиг хэлж өгөн бичүүлдэг цаг үеэрээ л тэр хоёр дотно болж ирсэн юм. Гэхдээ албан ажлын үеэр дэндүү дотно болж нялуурахын хэрэггүй гэж боддог байж мэдэх юм. 

	Өдөр сар өнгөрсөөр агаад Каупервуд өөр хүүхэнтэй явдгийг нь огт мэдэхгүй Антуанета заримдаа орж ирэхдээ догдлох сэтгэл зүрхээ арай чарай барьж байх буюу охин хүний ичимхий байдлаасаа түлэгдэх дөхнө. Каупервудыг өөртөө хайр сэтгэлтэй болоосой гэж бодохоосоо ч ичиж зовно. Эрхэнд нь их амархан орчихмоор бодогдон айх шиг болно. Гэтэл түүний ухаан бодолд Каупервудын юм бүхэн нэгд нэгэнгүй сайхан санагдана. Хагалж самнадаг өнгөтэй өтгөн халимаг үс далдирахыг мэддэггүй тунгалаг том нүд, хумсыг нь цэвэрхэн зассан булцгар булиа гар, дэгжин хийцтэй, цэвэрхэн сайхан хувцас хунар, тэр бүхэн жигтэй сайхан санагдана. Каупервуд уг нь хүнтэй их дотносох янзгүй хүн мэт санагдавч хамт ажил хийх үедээ их л дотно, элэгсэг болно. 

	Нэг өдөр Каупервуд захиа хэлж бичүүлэх зуураа Антуанетын харцтай хэд дахин тулгарч Антуанета нүд буруулан байхад босож очин хагас онгорхой байсан үүдээ хаав. Тэр өдөр Каупервуд хүүхний өөдөөс байн байн нэг л учиртай хараад байсан болохоор үүдээ хаахад нь урьдын адил санаанд ордоггүй байдаг шигээ байж чадсангүй өнөөдөр нэг юм болох нь гэж Антуанетын бие нэг хөрж нэг халах шиг, хамаг мөч нь бадайрах шиг хачин болно. Антуанета эгц сайхан биетэй уран нарийн хөл гартайгаа өөрөө л мэддэг байна. Нүүрийг нь хажуугаас нь харахад эртний грекийн зоосон дээр байдаг сийлбэр шиг, толгойгоо ороосон бүдүүн сүлжмэл гэзэг үс нь чулуугаар цоолборлон зассан юм шиг авай. Каупервудын нүдэнд энэ бүхэн гэнэт тусжээ. Ширээнийхээ дэргэд хүрч ирэхдээ суудалдаа суусангүй харин хүүхний дэргэд ирж гарыг нь зөөлнөөр атган, барьж өөр лүүгээ татан:

	— Антуанета гэхэд хүүхэн нүүр лүү нь харснаа царай нь цайж амьсгаа нь давчдан өндийн босоход өнөөх ердийн ажил ч хичээнгүй байдал нь ул мөргүй алга болж хамаг бие нь суларч, зориг нь үгүй болж, толгой нь эргэн мэгдэж сандарсан шинж нүднийх нь харцанд нуухын аргагүй тодорчээ. 

	— Антуанета аа!

	— Аан гэж Антуанета арай чарай хэлэв. 

	— Чи над дуртай юу?

	Антуанета догдолсон сэтгэлээ барьж, хэзээ ч алдагдахгүй гэж бодож явсан зориг зүрхээ дайчлахыг оролдовч тус нэмэр болсонгүй. Тэрхэн хооронд хүүхэд ахуй цагаа өнгөрөөсөн хоёр эгнээ намхан шавар байшингуудтай Блю-Айленд5 гудамжинд Чикагогийн алс холын зах хязгаар үзэгдэх шиг болж... одоо болохоор энэ хүчирхэг сүрхий хүн энэ саруул сайхан албан тасалгаандаа үгийн хариу хүлээгээд зогсож байна. Энэ хүний амьдардаг анги ертөнц нь яасан гайхалтай сайхан байдаг бол? Судас нь цохиж зүрх нь булиглаад хамаг ухаан бодол бие нь мансууран аз жаргалын далайд умбах мэт болжээ. 

	— Өөрөө юу бодож байгаагаа ч мэдэхгүй байна шүү гэж шивэгнэснээ, — Нээрэн дуртай, дуртай шүү гэв. 

	— Би чиний «Антуанета» нэрд чинь хүртэл дуртай гээд өөр лүүгээ хүүхнийг татаж, бүсэлхийгээр нь тэврэв. Айж хөдөлж ч чадахаа байсан Антуанетын нүдэнд гэнэт ичиж зовсондоо ч биш нулимс гүйлгэнэн ирэхэд цааш харан ширээн дээр гараар тулан суугаад мэгшиж эхлэв. 

	— Яав, Антуанета? гэж Каупервуд эелдгээр асуугаад чи чинь амьдралыг ийм бага мэддэг хүн юм бий? Чи над дуртай гэж өөрөө хэлсэн шүү дээ. Аль эсхүл өнөөдөр ийм юм болсноо бүр мартаад урьдынх шигээ л гэмгүй явъя гэж бодож байна уу? Чамайг тэгж чадна гэдэг юм бол би тэгж болох л байна гэв. 

	Тэр хүүхэн өөрт нь жигтэйхэн ухаангүй дурлаж байгааг мань эр андахгүй дээ л ингэж асуусан хэрэг. Хүүхэн, түүний хэлж буй үгийг дуулсан боловч мэгшин уйлсаар байв. Дотор нь уужраг гэж жаахан байзнаж байгаад Каупервуд дахиад л:

	— Хуучин янзаараа байя гэж байгаа юм биз дээ? гэхэд Антуанета, их бачимдан:

	— Дотроо уужиртал жаахан уйлаадахъя, тэгэхгүй бол чадахгүй нь ээ. Яагаад ч уйлж байгаа учраа өөрөө мэдэхгүй байна би. Сэтгэл хөдлөөд ингэв үү дээ. Битгий над муу юм бодоорой гэв. 

	— Антуанета, битгий уйлаач, над руу хар л даа. 

	— Үгүй, үгүй одоо чадахгүй. Нүд минь бүр хавдчихсан. 

	— За хар л даа, Антуанета, гээд эрүүнээс нь тулж, над руу хар л даа, би тийм, хүн харахын аргагүй муухай амьтан уу? гэнэ. 

	— Өө хаанаас! гэж Антуанета өөдөөс нь харж хэлээд Би... гэснээ Каупервудын цээжин дээр хоёр гараа тавьж, толгойгоороо наалдахад наадах нь тэврэн авч мөрийг нь илж:

	— Би тийм муу хүн биш шүү. Антуанета чи бид буруутай бол адил л буруутай байх шүү. Чи над дуртай биз дээ?

	— Дуртай, үнэхээр дуртай!

	— Над муу санахгүй биз?

	— Үгүй, хачин л санагдах юм даа гээд нүүрээ нуув. 

	— Тэгвэл намайг үнс. 

	Антуанета түүнийг үнсэж хоёр гараараа хүзүүгээр нь тэврэхэд Каупервуд чанга тэврэн авлаа. 

	— Чи яагаад уйлсан бэ гэж Каупервуд өхөөрдсөн, өдсөн маягтай асууж шалгаах хоорондоо хэрэв Эйлин, Рита хоёр мэдчихвэл юу гэх бол гэж бодно. Антуанета эхэндээ юм хэлэхийг хүсэхгүй байсан боловч сүүлдээ их муухай юм хийж байна даа гэж бодогдсон гэлээ. Антуанета бас Эйлинийг ямар их хямсгар амьтан бэ? гэж бодсон нь их сонирхолтой юм. Одоо тэр их зантай онгироо хүүхний хайр дурлалаас нь Антуанета хуваалцан хүртэх болсон хэрэг. Үүнийгээ ч их олзуурхан үзэж байгаа нь бас л хачирхалтай боловч үнэн л юм даа. Антуанета өсөж өндийн хүч чадал зориг ухаан нь нэмэгдсэн шиг санагдана. Хайр дурлал, тачаал шунал гэгчийг мэдлээ. Ингэхлээр амьдрал гэгчийг илүү ойлгож байна. Ирээдүй нь аз жаргалаар дүүрэн мэт санагдана. Тэгсхийгээд Антуанета бичгийнхээ машины ард сууж «Энэ маань юу болж таарах бол?» гэж сэтгэл ихэд догдлон бодов. Саяхан уйлсан шинж тэмдэг ер мэдэгдэхгүй, харин борхон хацар нь улаа бутран улам ч хөөрхөн харагдана. Антуанета, Эйлинд буруу муухай юм хийж байна гэж өчүүхэн ч зовсонгүй. Антуанета бол урьдын ёс суртахуун, ёс горимыг шүүмжлэн үздэг шинэ залуу үеийн хүн юм. Өөрийн толгой мэдэлтэй явах эрхтэй хүн, хэн яаж ч явсан ер нь ямар падтай юм бэ? гэж бодно. Каупервудын үнссэн уруулын ул мөр арилаагүй хэвээр санагдана. Ирээдүйд юу болж таарах бол? Юу болох бол?

	
АРВАН ДОЛООДУГААР БҮЛЭГ : ЭВДРЭЛИЙН ЭХЭН

	Тэр хоёрын тийнхүү ойлголцсон нь Антуанетад илүү учир холбогдолтой болжээ. Каупервуд өөрийн шунал тачаалд автан улмаар шунал тачаалт, гал мэт халуун нэгэн сонин амьдралыг сэрээсэн юм. 

	Тэр хүүхэн нь ч Каупервудыг бурхан шүтээн мэт үзэх бөлгөө. Каупервуд түүнд хэчнээн гай гамшиг чирлээ ч гэсэн Антуанета муу санаж, өс хонзон өвөрлөхгүй нь үнэн байлаа. Гэвч санаандгүй мөртөө анх удаа Эйлинд сэжиг авхуулж, Каупервудын садарлан явдагт түүний нүдийг нээж өгсөн юм. 

	Төдий л ноцтой биш хоёр зүйл сэжиг төрүүлснийг дурдвал нэгдүгээрт: Нэг өдөр ажлын цаг өнгөрч бусад албан хаагчид нь тараад явчихсан байхад Каупервуд контортоо бичээчтэйгээ юм ярилцаж байхад нь орж очиход бичээч хүүхэн нэлээд зовж сандарсан байдалтай байжээ. Бас нэг өдөр Каупервуд хөдөө явлаа гэсэн атал Стэйт стрит гэдэг гудамжинд Антуанетын хамт явж байх шиг харагдсан ажээ. Арван нэгдүгээр сарын тэнгэр муухай нэг өдөр Эйлин, Мэриллын дэлгүүрээс гарч явахдаа хажуугаараа өнгөрөх сүйх тэрэг рүү санаандгүй хартал тэр хоёр дотор нь харагдах шиг болжээ. Лавтай мөн гэж Эйлин хэлж чадахгүй боловч маш их цочиж Фрэнк хөдөө явна гэсэн байж хотод байгаа гэж үү? гэж бодоод юу ч гэсэн конторт нь очиж үзье, Лафлин гуайн нохойд нэг сайхан хүзүүвч авсан юм сан тэрийгээ аваачиж өгөнгөө Антуанета байгаа эсэхийг мэдээдэхье хэмээн тийш явжээ. Замдаа Каупервуд бичээч хүүхэндээ тэгж сүйд болно гэж үү? гэж бодов. Каупервудынхан, даргыгаа хотын зах, хөдөө гарсан гэлцэнэ. Антуанета тасалгаандаа алга байлаа. Лафлин, Эйлинд хэлэхдээ Новак хүүхэн баримт сэлт авах гээд номын сан руу явсан байх гэжээ. Ингээд Эйлин нарийн учрыг олж чадсангүй. 

	Эйлин юу гэж бодсон бэ? Эйлиний бүх л хайр сэтгэл, итгэл найдвар нь Каупервудын хайр сэтгэл, өөдрөг амьдралтай нь салшгүй холбоотой юм болохоор Каупервудыг алдана гэж бодохоос галзуурахад бэлэн байна. Каупервуд шалиг самуун шавар намаг дотуур туучиж явах үедээ хааяа хэрэв Эйлин мэдчихвэл яах бол гэж боддог байж. Түрүү Китриж хатагтай, Ледвелл хатагтай болон бусад авгай хүүхнүүдтэй завхайрч явахдаа ялимгүй сэжиг авсан Эйлинтэй тар түр хийх явдал гарч байсан боловч жинхэнэ хэрүүл маргаанд хүрээгүй юм. Заримдаа гэнэ гэнэ нэг их удаангүй ч гэсэн алга болчхоод ирэхдээ шалтаг шалтгаан амархан олж тайлбарлаад өнгөрдөг боловч, өөрт нь нэг л хайхрамжгүй янзтай байдгийг юугаар ч тайлбарлаж эс мэднэ. Гэсэн ч тэр үед тэр авгай хүүхнүүдийн алинтай нь ч хайр сэтгэлийн гүн гүнзгий холбоо байгаагүй зөвхөн шалиглан завхайрч байсан болохоор бас ч гайгүй байжээ. Тэгээд Эйлинд:

	— Яах гэж ийм юм ярьж байдаг юм бэ? гэж тайвнаар хэлнэ. Эйлин нөхрөө алга болж болж ирэхэд нь чи хэнтэй байж байгаад ирэв? гэж уурлан асуудаг байж. Би хэнтэй байдаг юм бэ? Надад хэн ч байхгүйг чи өөрөө мэднэ шүү дээ. Намайг ямар нэгэн хүүхэнтэй самбаганалаа гэхэд чи дор нь мэдчихнэ шүү дээ. Миний хайр сэтгэл чамдаа хэвээр л байх шүү дээ гэхэд Эйлин: — Уухайс тийм үү? гэж ёжлон, хар сэрд автан хэлээд, тэр хайр сэтгэл чинь чамдаа л байг. Над чиний сайхан үг, сайхан хайр сэтгэл чинь багадна шүү гэнэ. Каупервуд инээд алдахад Эйлин ч дагаад инээнэ. Дотроо Эйлинийг өрөвдөж, зөв шүү дээ хөөрхий, зөв юм хэлж байна, гэж бодно. Үгнийх нь өнгөнд илэрч буй ёж, егөө нь ч аятайхан санагдана. Сэтгэлийнхээ гүнд нөхрийгөө тийм болчимгүй юм хийж яваа гэж итгэхгүй байна, одоо ч гэсэн ийм хайртай байгаа хүн чинь хаанаас чингэх вэ гэж л бодно. Гэвч Эйлин, нөхрийгөө бүсгүй хүний нүдэнд сайхан харагддаг хүн, тэгэхлээр сээтэн хаяж марзганан уруу татах тийм муусайн аальгүй амьтад байхыг алиныг тэр гэхэв гэж бодно. Фрэнк ч гэсэн тийм хүүхнүүдийн урхинд орохыг хэн байг гэх вэ гэж бодно. 

	Харилцан сэтгэлээр дурлаж, бие мах бодиор ойртох нь гэр бүлийн буюу ер нь аливаа амрагийн холбооны салшгүй нэгэн чанар билээ. Далайчин хүн барометрээ хянан мэдэж байдаг шиг бүсгүй хүн бүхэн сэтгэлийнхээ амрагийн байдлыг мөн тэр янзаар анддаггүй юм. Эйлин ч гэмээ нь бусдаас ямар ялгаа байх вэ. Эйлин өөрөө хөөрхөн бөгөөд Каупервудын дур сэтгэлийг дандаа татдаг байсан болохоор түүний харьцаанд гарах аливаа өөрчлөлт заавал мэдэгдэнэ. Ухаан жолоогүй тачаадан амраглаж байвал өөрийгөө үзэсгэлэн гоогоо алдаагүй байгаа хэрэг гэж бодно. Гэвч Сольберг хатагтайтай сүйд болохоос бүр өмнийн, ер нь хэн нэгэнтэй шалиглахынхаа өмнө Каупервудын дур тачаал баахан буурч эхэлсэн боловч тэр нь Эйлиний сэтгэлийг зовоохуйц их өөрчлөлт биш байжээ. 

	Эйлин бага зэрэг гайхаж байсан боловч учир шалтгааныг нь ухаж төнхөөгүй орхидог байжээ. Чикагогийн ихэс дээдсийн хүрээлэнд орж чадалгүй гологдсоноос хойш тиймэрхүү юмаар хөөцөлдөх зүрх зориг ч хүрэхгүй болсон амуй. 

	Сольберг хатагтай, дараа нь Антуанета Новак хүүхэн түүний янаг амрагийн хэрэгт орж ирснээс хойш байдал нэлээд ээдрээтэй болов. Угаас Эйлинд их хайр дуртай байсан Каупервуд Эйлиний их хайртайг мэдэх учир өөртэй нь аль болох амраг сайн байхыг оролдож, гэмээ мэдэж байсан боловч үнэндээ улам хөндийрч эхэлсэн байна. 

	Нууц янаг амрагийнх нь явдал хэр зэрэг байгаагаас шалтгаалан эхнэртээ зарим үе их наалдан тачаадах, заримдаа сулавтар байх болсон хэр нь санхүү банкны ажил хэргийнхээ талаар бол идэвх эрчим нь ер буурахгүй. Эйлин тэр бүгдийг ажиглан мэдээд сэтгэл нь зовж эхэлжээ. Гэвч өөрөө их биеэ тоосон онгироо хүн болохоор Каупервудыг удаан хугацаагаар миний гоо үзэсгэлэнг хайхран мартагнан явж чадахгүй гэж бардамнан бодохоос гадна өөрөө Харольдын хувь заяа болон сэтгэл санааных нь шаналалд оролцох учир юмны чин үнэнийг зөвөөр бодох бололцоогүй байв. Ямар ч болтугай Каупервудын хайр дурлал бууран буурсаар байгааг сүүл сүүлдээ Эйлин лавтай гадарлах болжээ. Урьдын сайн сайхан харьцаа нь маш хурдан хиртэж, хуучны хайр сэтгэл худал хоосон дүр болон хувирч буй нь хамгийн аймшигтай санагдана. Тийм худал хуурмаг чанарыг Эйлин даруй мэдэж эсэргүүцэхийг эрмэлзэн байлаа. 

	— Чи намайг урьдынх шигээ үнсэхийг больжээ гэж Каупервудыг зэмлэх буюу эсхүл: — Чи чинь юу болоод байна даа? Намайг бүр мартчихсан юм шиг дөрвөн ч хоног боллоо шүү дээ гэхэд Каупервуд огт жишимгүй:

	— Юу ч болоогүй. Би чамтай урьдынхаа адилаар л байгаа, юу ч хувираагүй гээд Эйлинийг өөрөөдөө татан өхөөрдөхөд Эйлин итгэхгүй эвгүйрхсэн байдалтай байна. 

	Хайр дурлалын тийм үл тайлагдах, татран буурах, түрэн ирэх зовлонтой тулгарч үзсэн хүний сэтгэл санаанд учир зүйн ухаан маш бага үүрэг гүйцэтгэдэг юм. Амьдралдаа бидний удирдлага болгож байсан үзэл, онол маань шунал тачаалын довтолгоо буюу өөрчлөгдөн хувирсан нөхцөл байдлын нөлөөн дор нурж байдгийг бодоход их л гайхалтай санагдана. Эйлин, Каупервудын авааль гэргийн эрхийг үл тоомсорлон доромжилж байх үедээ «Фрэнкт минь» хөгжил боловсрол, авьяас билиг, намбаараа өөрт нь илүү таарах хүүхэн хэрэгтэй юм даа гэж их л зүрхтэй ярьдаг байсан бол харин одоо Эйлин чухам хэн болохыг нь тухайлан мэдэхгүй байсан боловч өөрөөс нь илүү санагдах тийм амраг хайртай хүүхэн Фрэнкт олдож гэм яана вэ гэж айхдаа бодох бодол нь огт өөр байна. Ингээд миний хөг өнгөрөх гэж үү? Надаас илүү хайрыг нь татах хүүхэн байна гэж үү? Тийм байвал бурхан минь яасан аймшигтай хэрэг вэ? Тэгвэл юугаа хийх вэ би чинь? гэж туйлын сандран мэгдэж бодох болжээ. Нэг орой Эйлин бүр сэтгэлээр унаж яагаад ч юм өөрөө мэдэлгүй жаахан уйлжээ. Заримдаа нөхөртэйгөө маасганасан хүүхнээс тэгж ингэж хариугаа авах юм хуна гэж сэтгэлийг зогоосон хоосон юм бодно. Тэгснээ хар сэр, сэжигт сэтгэл нь тарчилна. Фрэнкт үнэхээр нууц амраг байгаа бол түүнд ил дайн зарлах хэрэг байна уу, үгүй юу? гэж бодоод ингэх нь зүйтэй болж таарна гэж дүгнэх боловч бас хэрэв Каупервуд намайг гэх сэтгэл нь үнэхээр хөрж эхэлсэн бол яагаад ч нэмэргүй гэж бодно. Ийм юм бодохоос айх шиг болж, юугаа хийдэг бил ээ? Фрэнкийг яаж сэтгэлийг нь эргүүлэх вэ? Энэ л хамгийн гол нь гэж бодно. Эйлин баахан хардаж элдвийн юм асууж, шалгаах болсонд Каупервуд улам ч сэрэмжтэй байх болж худал, хуурмагаар ч гэсэн гэргийгээ анхаарч хайрлан буй царай гаргана. Тэгээд Рита, Сольбергт дурлан хайрладаг догдолсон сэтгэл, Антуанета хүүхнийг шохоорхон сонирхдогоо аль болохоор нуухыг оролдоод санасан зорьсондоо түр боловч хүрч байлаа. 

	Гэвч сүүл сүүлдээ хувирсан сэтгэл нь яахын ч аргагүй илт болжээ. Тийм болсныг Эйлин Европоос буцаж ирээд нэг жил өнгөрсний хойно л сая мэдсэн байна. Тэр үед Эйлин өөрөө Сольбергтэй хэдийгээр нялууран марзганахаас ер хэтрээгүй боловч түүнд шохоорхдог байлаа. Харольд их аятайхан үзэсгэлэнтэй хүн мэт санагдавч Фрэнктэй зүйрлэвэл хаанаас тэрүүнд маань хүрэх вэ, яагаад ч хүрэхгүй гэж Эйлин боддог байж. Каупервудын сэтгэл хувирсныг Эйлин мэдмэгцээ сэхээ авч ялангуяа сүйх тэргэнд түүний бараа харагдах шиг болсноос хойш Сольбергтэй тэгж дэмий маасганахаа огт больж, тийм хүн байдаг эсэхийг мэдэхгүй юм шиг болжээ. Каупервудыг алдана гэхээс айдас нь хүрч тэгвэл хамаг юм өнгөрөх нь тэр, одоо Чикагогийн ихэс дээдэст гомдсоноос хойш үлдсэн ганц юм гэвэл Каупервудын хайр сэтгэл, өөр юу ч алга гэж бодно. Ихсийн хүрээлэнд орж чадаагүй болохоор надад хөрж эхлээ юм бол уу? Тийм тал бий нь бий байх. Гэхдээ урьд надад ямар их хайр сэтгэлтэйгээ яаж андгайлан тангараглаж байлаа (Филадельфийн шоронд ороод нааш харах хүн амьтан байхгүй болоод байсан тэр хамгийн хэцүү үед би хэчнээн үнэнч хайртай байлаа?) гэж бодохоос одоо тэрний хариуд тэгж ачийг бачаар гэгчээр яавч чингэхгүй гэж Эйлин бодно. Фрэнк түр шалиглаж байж мэдэх юм, тэгэхлээр сайн ичээх юм уу, хэрүүл доруул гаргаад үзвэл намайг зовоохгүй биз, ухаантай хүн гэмээ мэдэж ухаараад урьдын шигээ хайртай дуртай эелдэг зөөлөн болох ёстой гэж Эйлин бас бодно. Фрэнкийг Антуанетын хамт сүйх тэргэнд явж байв уу гэж харснаа өөрөөс нь асуух гэж бодсон боловч биеэ хүчлэн бариад юу ч гэсэн ажиглая, хэд хэдэн хүүхэн нэг зэрэг эргүүлдэж байгаа ч байж мэднэ, тэгвэл ч бас яамай олон хүүхэнд сонирхолтой байгаа бол ганц нэгэнд сэтгэл зүрхээ өгөөгүй байна гэсэн үг гэж бодно. Эйлиний сэтгэл зүрх, нэгэнт шархалж, бардам зан нь шалдаа буужээ. 

	
АРВАН НАЙМДУГААР БҮЛЭГ : МӨРГӨЛДӨӨН

	Рита Сольберг бол байгаа байдал, намбаараа аливаа сэжгийг огтхон ч төрүүлдэггүй тийм хүүхний нэг юм. Түүний одоогийн амьдралд нь цоо шинэ юм мундахгүй тааралдаж буй хэр нь ер сэтгэл догдлох буюу айж эмээхийг мэдэхгүй сэтгэл санааныхаа тэнцвэрийг хэвээр хадгалан ямар ч сүрхий нөхцөл, байдал сорилтын үед ажиггүй байж чаддаг хүн юм. Улайм цайм баригдлаа ч гэсэн нэг их сүйд болон ичиж сандрахгүй байж чадна. Яагаад гэвэл Каупервудтай явах болсноо ёс суртахуунд харш зүйл огт биш гэж үзэх бөгөөд ер нь энэ маань эцэстээ юу болж таарах бол гэж энэ тэр элдвийг бодон шаналдаггүй хүн юм. Рита бол урлагт дуртай амьдралд шимтдэг, түүнийг шүтэн биширдэг хүн. Юү ч нэвтрэхээргүй хуягаар хамгаалуулсан юм шиг хүн байдаг. Тийм хүн бол хэзээд хатан зоригтой боловч заавал гарамгай юм уу, онцгой их өөдрөг байх нь алба биш. Рита хувиа хичээсэн гэнэн хүн болохоор сэтгэлийнхээ амрагийг алдсан бүсгүй хүний сэтгэл санааны зовлонг ойлгож чадахгүй. Өөрөө ч тийм байдалд орж гэм хэсэг зуурхан харамсан гашуудаад төдхөн тайвширна биз. Өөрийнхөө гоо үзэсгэлэнд найдсан, онгироо зантай болохоор хэзээ ч гэсэн илүүгээ байг тэр зэргийн хүнтэй сууж амьдраад явж болно гэж бодно.

	Рита, Эйлин дээр ганцаараа юм уу, Харольдын хамт байнга очно; Каупервуд тэр хоёртой зугаалгаар ийш тийш явна, театр, үзэсгэлэнд хамт очно. Каупервудтай нууц ханилах болсноос хойш уран зургийг сонирхон суралцах явдлаа сэргээжээ. Өдөр оройн цагийн хичээлийг өөрийн дураар тасалж болдог байсан нь гэр орноосоо байнга гарч явах сайхан завшаан болжээ. Түүнээс гадна Харольд мөнгө элбэгтэй болсон цагаас эхлэн их л сэргэж хөгжил хөдөлгөөнтэй амьдарч хүүхэн эргүүлэх болов. Каупервуд, Ритаг нөхрөө жаал дураар нь тавь, хүүхэнтэй явбал яваг, хэрэв чи бид хоёрын явдал мэдэгдэх дээр хүрвэл цаадхыг чинь хаашаа ч хөдөлгөхгүй өөрийг нь илчилнэ гэж ятгадаг болжээ. 

	— Ямар нэгэнтэй үнэхээр явбал яваг л даа. Хойноос нь хайгуул тавьж байгаад илчилчихье. Тэгсэн цагт цаадах чинь хэлэх үггүй болно шүү дээ. 

	— За тэгээд ч яах билээ дээ. Тэртэй тэргүй зөндөө тийм юм хийж явдаг хүн шүү дээ. Тэр ч бүү хэл янз бүрийн хүүхнээс ирсэн янаг амрагийн захиа бичгээсээ хүртэл над үзүүлдэг байсан гэж Рита хонгорхон гэнэн байдлаар хэлэв.

	— Гэсэн ч жинхэнэ үнэн баримт л хэрэгтэй. Дахиад нэг юмтай самбаганахаар нь над хэлээрэй цааш нь яахыг би мэдүүж. 

	— Одоо ч гэсэн нэг шавь охинтойгоо зүгээргүй байгаа байх аа. Саяхан нэг шавь охинтойгоо гадаа яваа харагдсан, их догь хөөрхөн ч охин байна билээ гэж Рита үгээ сунжруулан ярив. 

	Ийм үг дуулаад Каупервуд баярлаж байлаа. Заримдаа Эйлин маань Сольбергт найр тавьдаг ч болоосой. Тэгвэл өөрийн нь гэм хийсэн газар нь улайм цайм хаяагаа манах сан гэж бодох боловч сэтгэлийнхээ гүнд чингэхэд үл дурлах бөгөөд түр зуур ч гэсэн эхнэрийнхээ завхайрахыг хэрхэвч зөвшөөрөхгүй санагдана. Харин Сольбергт хайгуул тавьж, хөнгөн хөвсөргөн зантай нэг шавь охинтойгоо явдгийг нь мэдэж гэрчийн хүмүүсээр тангараг өргүүлж батлуулаад дээрээс нь өнөөх хайр дурлалын захиаг нь нэмж, хэрэв түүнийг элдэв шуугиан дэгдээх гэвэл амыг нь таглах баримт сэлтийг ийнхүү бэлэн болгожээ. Ийнхүү Каупервуд Рита хоёр хаяагаа сайн манажээ. 

	Харин Эйлиний тухайд гэвэл Антуанета Новак хүүхний тухай дандаа бодол болон ер амар заяа үзэхийг больж хардаж сэжиглэх гутрах зовлон эдэлж байлаа. Каупервудыг Филадельфид их юм үзэж зовсон болохоор Эйлин түүнд ямар ч муу юм хийхгүйг хичээх боловч өөрийгөө маллаж байна гэж бодохоос уур хилэн нь асар их хүрнэ. Нэр төр хайр сэтгэл хоёулыг ихэд доромжилсон хэрэг гэж бодогдоно. Яаж чин үнэнийг нь мэдэж авах вэ? Өөрөө хайж мөрдөх үү? Каупервудыг харуулдан гадаа, контор, зочид буудлын газар юм уу энд тэнд өнцөг буланд зогсоно гэхээс Эйлиний дургүй хүрнэ. Үгүй больё, тэгж явахаа ч больё. Шууд тулгаад хэрүүл доруул өдөх үү? Үгүй, тэгээд нэмэргүй. Гарцаагүй нотлох баримтгүй байж ингэх нь тэнэг хэрэг болох билээ. Яагаа ч үгүй сэжиг авхуулчихвал их зальтай хүн болохоор ул мөрөө сайхан баллаад юу ч мэдэгдэхгүй болгочихно, асуухлаар, үгүй гээд л зүтгэчихнэ. Эйлин чухам яах учраа олохгүй бүр мэл гайхчхаад байтал гэнэт арван жилийн өмнө төрсөн эцэг нь хөлсний хайгуулчид тавьж байгаад Каупервудтай явдгийг нь түүнтэй уулздаг нууц байрыг нь амархан олж барьж байсан нь бодогдож зүрх нь өвдөх шиг болжээ. Түүнийг бодохоос хэчнээн зовлонтой шаналгаатай санагдавч мөн тийм аргаар л чин үнэнийг олохоос илүү арга үгүй санагдав. Тэгэхэд ямар ч гэсэн Каупервудад их хор болоогүй дэг (Эйлин буруу бодож байна) тэгэхлээр одоо ч гэсэн нэг их онцгой муу юм болохгүй биз (бас буруу) гэж бодлоо. Хамаг гол зүрхнээсээ халуун хайр сэтгэлтэй байсан бүсгүй хүн гомдохдоо иймэрхүү юм хийхэд хэн буруушаах вэ? гэж бодоод юуны өмнө Каупервудад хийсэн нүгэл байгаа эсэхийг нь мэдэж авах, тэгсний дараа хэрхэхийг өөрөө мэдэхээр шийджээ. Гэлээ ч гэсэн их аюултай замд орж байгаагаа юу болдог бол гэхээс Эйлин давхийн цочих шиг болно. Дэндүү ширүүн аашилбал авааль гэргий Лилианыгаа хаясны адил намайг ч хаяж мэдэх хүн шүү гэж Эйлин бас бодно. 

	Сүүлийн хэдэн өдрийн турш Эйлин өөрийн эзэн, бурхан болсон тэрийгээ сэм ажиглан үнэхээр чи минь наддаа дургүй болж, арван гурван жилийн урьд авааль авгайгаа мэхэлж байсан шигээ намайгаа мэхлэх бол оо юу? Антуанета Новак шиг тийм хүүхэнтэй хүртэл явна гэж үү? гэж байн байн шаналан бодох боловч ямар ч болтугай өөрийнхөө төлөө үзэлцэх зориг шийдэмгий байв. Гэвч яаж аргалах вэ? Над дургүй болчхоогүй бол ч учир нь олдоно л доо, харин дургүй болчихсон бол хэцүүеэ?

	Эйлин олон долоо хоногийн турш шийдэж ядан тарчилж тарчилж сүүлдээ очсон тэр хөлсний хайгуулын контор бол хувийн ба мөнгөн санхүүгийн талаар сэжигтэй байгаа асуудлаа нэг тийш болгоход арга чаргаа барсан хүн арга буюу ирж тусыг нь царайчилдаг гутамшигтай газруудын нэг ажээ. Баян чинээлэг Эйлинээс тэд их мөнгө салгаж авахаас ч алгуурласангүй, өгсөн даалгаврыг нь ч гайгүй сайн биелүүлжээ. 

	Хэдэн долоо хоног мөрдөн хайсны эцэст тэд Каупервудыг зөвхөн Антуанета Новактай төдийгүй (Эйлин өөрөө хардаж байсан) бас Сольберг хатагтай ч явдаг юм байна гэж мэдээлэхэд Эйлин гайхах гонсойх, айх зэрэгцжээ. Тэгээд бас хоёр хүүхэнтэй нэг зэрэг явдаг байх нь ээ! Ийм мэдээ сонсоод Эйлин ихэд цочирдон муурч унаад удтал сэхээ орсонгүй. 

	Эйлиний хувьд Рита Сольберг шиг тийм аюултай хүн урьд ч одоо ч тааралдаж явсангүй. Амьд амьтдын дотроос эмэгтэй хүн, эмэгтэй хүнээсээ хамгийн их айна, тэр дундаа ухаантай, хөөрхөн эмэгтэйгээс бүр ч их айдаг билээ. Сүүлийн нэг жилд Рита Сольберг маш дэгжин болж, амьдрал ахуй нь сайжирч, жаргалд умбан, өдөр хоног өнгөрөх бүр улам өнгө зүстэй болж байсан нь Эйлиний харцанд өртөлгүй өнгөрсөнгүй. Нэг өдөр Эйлин Мичиган гудамжинд явж байтал Рита нэг их сайхан цоо шинэ сүйхэнд яваа тааралджээ. Тэгээд үүнийг Каупервудад ярихад Каупервуд:

	— Эцгийнх нь ажил олз омог ихтэй байгаа бололтой. Тэрнээс биш Сольберг энэ яваа насандаа эхнэртээ тийм юм авч өгч чадахгүй гэжээ. 

	Эйлин Харольдын араншин төрхийг таашаан үздэг боловч Каупервудын ингэж хэлдэг нь зөв гэж ойлгожээ. 

	Бас нэг удаа нэг жүжгийн эхний тоглолт дээр очиж Ритын хажууд суухад түүний өмссөн хувцас, туйлын дэгжин сайхан бошинз Эйлиний нүдэнд аргагүй тусжээ. Тод өнгийн торгоор маш олон жижиг нугалаас гаргаж, хажаасыг нь тууз муузаар янзлан чимсэн нь гайхалтай байлаа. Тэрийг оёх, хийхэд мөн ч их ажил гарсан байх даа.

	— Яасан гоё бошинз вэ? гэж Эйлиний хэлэхэд Рита хэнэггүй байдлаар:

	— Тийм байна уу? Оёдолчин маань хийх гэж мөн ч удсан шүү, ер нь мөд бүтэхгүй нь үү гэж бодож байсан шүү гэжээ. Тэр бошинз хоёр зуун хорин доллароор гарахад Каупервуд дуртайяа чекээр төлжээ. 

	Театраас харьж явах замдаа Эйлин, Рита сайхан хувцаслах юм, таарах зохих хувцсаа олоод авч чадах юм. Ер нь гайхалтай хөөрхөн хүүхэн юм даа! гэж бодож байжээ. 

	Харин одоо, Эйлинд өөрт нь тийм гоо сайхан санагдаж байсан юм чинь Каупервудад ч бас тийм санагдан дур хүслийг нь булааж байж шүү гэж бодохоос түүнийг голоосоо үзэн ядах аж. Рита Сольберг! Каупервуд чамайг нэг муу бичээч хүүхэн Антуанета Новак гэгчтэй зэрэгцүүлэн эдэлж байж гэдгийг сонсоод чи мөн ч их баярлах байх даа! Тэр муу биеэ тоосон бичээч хүүхэн Антуанета ч гэсэн дээ, Рита Сольбергт бүхэл бүтэн айлын байр зориулж байсан атал өөрт нь болзооны байшин юм уу, дэн буудлын нэг муу өрөө төдийг зориулж байсан болохоор хэчнээн хямд байсныгаа мэдэж авахад бас ч гэмгүй бус уу. 

	Эйлин бусдыг хэчнээн тавлан зүхлээ ч гэсэн өөрт нь учирсан гай ланчиг бодол санаанаас нь салж өгөхгүй тарчилгах ажээ. Яасан муухай худалч амьтан бэ! Яасан хүний үнэрээ барсан этгээд вэ? Урьд нь хайр сэтгэлээ өгч байсан тэр хүнээ Эйлин бодохоос үе үе учиргүй ой гутан зэвүү нь хүрч, үе үе ухаан жолоогүй галзуурахаас наагуур уур хилэн нь бадарч үе үе түүнээс гарцаагүй салах боллоо гэж бодон өөрийгөө өрөвдөн байлаа. Ямар ч болтугай Эйлин шиг хүүхэн, Каупервудын хайр сэтгэлийг алдана гэдэг бол бүх юмыг бүгдийг нь алдана гэсэн үг юм, түүнгүйгээр Эйлин уснаас салсан загастай адил болой. Далбаа нь дэрвэхээ больсон хөлгөөс юуны ялгаатай билээ. Амь сүнсгүй биеэс ямар өөрц байх билээ! Хишиг буяныг нь хүртэж байгаад ихэс дээдсийн хүрээлэнд багтах гэсэн хүсэл мөрөөдөл нь балран замхрах нь тэр. Фрэнк Алжернон Каупервудын гэргий гэж нэрлэгдэн явах магнай тэнэгэр баяр цээж дүүрэн бахархал замхран алга болов. Эйлин хөлсний хайгуулчдын мэдээг авчхаад өөрийнхөө өрөөнд гөлрөн сууж байлаа. Амных нь сайхан зураасанд анх удаа уйтгар гашуудлын нарийхан зурвас суусан харагдана. Өнгөрсөн үеийн адал явдал ирээдүйн тухай аймшигт бодол тархи толгойд нь эмх журамгүй жирэлзэн сүүтгэнэх мэт санагдана. Бүр доог тохуу хийж байгаа юм шиг нөхөр нь тэр хүүхнийг тайван шимтэнгүй харж буй нэг гэрэл зураг гоёлын ширээн дээр байхыг Эйлин олж хармагц огло харайн босож шүүрэн авч базлаад шалан дээр шидсэнээ галзуу мэт ууртаа тэр хөөрхөн боловч ичгүүрээ барсан хүний зургийг хөөрхөн хөлөөрөө дэвсэлж гарав. Өөдгүй новш! Муу нохойн гөлөг хэмээн харааж зүхнэ. Ритагийн цагаан гар Каупервудын хүзүүгээр тэвэрч тэр хоёр уруулаа шимэлцэн удаан үнсэлцэх, сиймгэр бошинз шөнийн задгай хувцас нь Эйлиний нүдэнд харагдах шиг болно. Каупервудыг ч өгөхгүй, өөрийг нь байтугай өөртэй нь холбоотой юу ч өгөхгүй, тэр муу хогийн хүүхэн Антуанета Новакад ч өгдөг нь гонж биз! Хэрхэвч өгөхгүй! Үгүй ер очиж очиж нэг муу бичээч хүүхэнтэйгээ албан тасалгаандаа завхайрч байна гэдэг мөн балай хэрэг ээ. Үүнээс хойш чамайг нарийн бичгийн даргаараа эмэгтэй хүнийг авахыг тас хориглоно доо. Өөрийнх нь төлөө хүн тэгж хамгаа зориулан зовлон жаргалыг нь хуваалцаж байхад өөр эхнэр хүүхэн рүү сээтгэнэх эрх чамд хаана байх вэ гэж Эйлин маш их уурсан, хараан бодох есөн шидийн бодол тархи толгойд нь салхи шуурга шиг эргэлдэн байлаа. Эйлин галзуурахад ганц хуруу дутна гэгч л болж байлаа. Каупервудыг алдчихуузай гэхээс айж, яахаас ч буцахгүй, ямар ч утга, учиргүй, зэрлэг балмад юм хийхэд бэлэн байна. Тэгээд маш түргэн хувцаслаж хөлсний тэрэг дуудуулж урлагийн шинэ ордон руу явав. Замдаа тэр гоё царайтай шуламс, инээдэг дайсан, ороолонд хүний нөхөр хулгайлсны шанг нь хүртээгээд өгөмз! гэж зүхэж юу хийхээ төлөвлөж байв. Каупервуд хатагтай шиг юу болох бол гэж дэмий харж суусаар байгаад нөхрийгөө алдахгүй, хэрхэвч тэгэхгүй! Нөхөртөө тэгж чадуулахгүй! амьд байгаа цагтаа л лав тэгүүлэхгүй! Ритаг ч ална, тэр муу бичээч хүүхнийг ч ална, Каупервудыг ална, өөрийгөө ч ална. Хайр сэтгэлт хүнээ алдсанд орвол үхсэн минь дээр! Энэ түмэн зөв! гэж бодох аж. 

	Аз болоход Рита, Харольдын аль нь ч гэртээ байсангүй. Айл хэсээд явчихсан байж. Каупервуд, Рита хоёр, эр эм Жакоб гэсэн нэртэйгээр очиж уулздаг байсан газар гэж хөлсний хайгуулчаас Эйлинд хэлж өгсөн Умард хэсгийн тэр байранд ч Рита байсангүй. Хүлээгээд нэмэргүй нь гэж Эйлин бодоод түр тээнэгэлзэж байснаа улаачийг Каупервудын контор луу яв гэлээ. Таван цаг орчим болж байсан болохоор Каупервуд, Антуанета хоёул тараад явчихсан байв. Эйлин үүнийг мэдсэнгүй. Гэвч замдаа бодлоо өөрчлөн буцаж урлагийн шинэ байшинд очъё гэжээ. Эхлээд Ритагийн учрыг олдог хэрэг, дараа нь тэр бичээч хүүхнийг дөнгөнө гэж бодно. Гэтэл Сольберг тэр хоёр гэртээ бас л ирээгүй байлаа. Ритаг олох гэж хайгаад олсонгүйдээ бачимдан уурсах Эйлин гэр лүүгээ явахаас өөр замгүй болжээ. Ритатай хаана яаж ганцаартай нь уулзъя даа гэж бодож байтал сайн анчны хавх хоосонгүй гэгчээр Рита өөрөө тэднийд хүрч иржээ. Эйлин хорсон занахдаа ирсэнд нь баярлана. Оройн зургаан цагийн алдад Сольберг, Рита хоёр айлд очоод харих замдаа Мичиган өргөн гудамжаар явсаар Каупервудын харалдаа ирэхэд Сольберг эднийхээр түр ороод гаръя гэжээ. Рита энд тэндээ мөнгөлөг туузан чимэгтэй бүдэг цэнхэрдүү өнгийн гоё хувцастай, өмссөн гутал, тавьсан малгай, гартаа хийсэн бээлий гэдэг нь үлгэрт гардаг шиг жигтэйхэн гоё дэгжин ажээ. Эйлин тэр хоёрыг орж ирэхэд гудамд байж байгаад өөрөө хаалга онгойлгож өгөв. Ритаг үзмэгц багалзуурдаад авмаар санагдсан боловч баруун гараа зүүн гараараа барьж тэвчин Ор доо гэв. Уур хилэнгээ нуух ухаан тэсвэр түүнд байсан байна. Ритагийн хажууд Харольд дэгжин богино дээл, торгон бортого малгайтай гангандуу боловч их л жол харагдана. Гэхдээ л Эйлиний дөвчигнөхийг барьж чадах хүч болж байлаа. Харольд мэхэсхийн инээв. Өө Каупервуд хатагтай минь сайн биз дээ? тантай уулзсан даа баяртай байна гэв. Түүний өө! гэх нь еү! гэж байгаа юм шиг сонстоно. 

	— Гийчний өрөө рүү орж байхгүй юу. Би өрөөндөө орчхоод одоохон эргээд ирье гэж Эйлин сөөнгөдүү хоолойгоор хэлэв. Тэгээд тэр хоёрыг үүдээр бараг орж байхад нь Эйлин гэнэт нэг юм санав бололтой байдлаар Ритаг эелдэгхэн хоолойгоор 

	— Сольберг хатагтай! Миний өрөөнд түр ороод гарах юм биш үү. Би танд нэг юм үзүүлээдэхье гэхэд Рита дороо за гэв. Эйлинтэй ямагт эелдэг болгоомжтой харьцаж байхыг Рита чухалчилж байв. 

	— Бид хоёр танайхаар түргэн ороод гаръя гэсэн юм, гэвч таны өрөөнд ороод гаръя даа гэж Рита гудам руу яралзтал инээмсэглэн эргэв. 

	Эйлин, Ритаг урдаа гаргаад шатаар сэв сэв хийтэл алхан өгссөөр гарч унтлагынхаа өрөөнд ороод үүдээ хаав. Тэгснээ бачимдлын улмаас эрс зоримог, хорсолтойгоор эргэж үүдээ цоожлоод Ритын өөдөөс эрс эргэв. Нүдэнд нь үзэн ядах гал цог бадран, хацар нь цайж эхэлснээ барайж, гарынх нь хуруу чичиргэнэн нэг базалж нэг байж харагдана. 

	Уур хилэн бадарсан хачин царай гарган өөдөөс нь эгц ширтэн харж дэргэд нь тулж очоод Эйлин:

	— Миний нөхрийг салгаж авах гэж байгаа хүн та юм биз дээ! Тийм үү? Уулзалдах байраа хүртэл бэлдсэн гэнэ ээ? Тэгээд бас над дээр ирж худал инээж, худал хэлэх гэнэ ээ? Ай муу хорт могой! Худалч амьтан! Муу янхан! Одоо би чамд яахаа үзүүлээд өгнө. Хамуурсан толгойтой мал! Чамайг би хэн болохыг чинь мэдсэн, дахиж хэзээ ч мартахгүй болтол чинь хашраагаад өгье. Май! май! Май гээд хараалын үгээсээ харин ажил хэрэгт шилжиж Рита руу хуй салхи шиг дайран галзуу мэт нүдэж, маажиж, чимхэж гарав. Малгайг нь хуу татан хаялаа, захных нь сүлжмэлийг авч хаяад нүүр нүдгүй балбаж, үсдэн чангааж, багалзуур хоолойг нь базаж багтраан алж, зэмдэглэхийг оролдлоо. Ингэж байхдаа Эйлин үнэхээр ухаан алдсан байна. 

	Гэнэтийн тийм дайралтад өртсөн Рита Сольберг бажгадан сандарчээ. Дэндүү хурдан, дэндүү аймшигтай юм болсон тэр салхи шуурга шиг дайралт яаж эхэлснийг Рита ухаарч чадсангүй. Тайлбарлах учирлах завсар зай гарсангүй. Айж ичсэндээ балмагдсандаа Рита тэр цахилгаан мэт хурдан дайралтаас далдирахаас өөр юу ч хийж чадсангүй. Эйлинийг дайрмагц өөдөөс нь дэмий жаахан хаацайлснаа байшин дүүрэн дуу тавин хашхирах нь шархадсан зэрлэг араатны үхлийн дуу шиг байлаа. Соёл иргэншлийн өнгө жалх нь нүд ирмэхийн зуур үгүй болов. Ритагийн зонхилох чимэг үзэмж болж байсан дэгжин хээнцэр мөртөө намбатай, эелдэгхэн дуу хоолой, эвсэгхэн хөдөлгөөн, намба намжир нь ул мөргүй алга болох нь тэр. Айж сандарсандаа анхны хүй нэгдлийн хүний байдалд төдхөн шилжих нь тэр. Нүд нь үхлийн шарх олсон амьтных шиг гялалзаж, уруул ам нь цэлдэн хөх юм болжээ. Эйлинээс зугтан бүдэрч мунгинаж, орь дуу тавин эвхэрч, Эйлиний муурын хумс шиг урт хумстай гарт нь тонгочин, бултан тэвдэж байв. 

	Каупервуд тэр дуу чимээ гарахаас хэдхэн хормын өмнө байшиндаа орж ирсэн байлаа. Контороосоо гараад гэртээ Сольбергийнхний дараахан ирж зочны өрөө рүүгээ шагайвал тэнд Сольберг сууж байв. Хөгжимчин түүнийг хармагц зусардан бялдуучилсан мөртөө биеэ тоосон байдалтай инээмсэглэв. Бүх товчийг нь нэгд нэгэнгүй товчилсон урт хар дээл өмсөж, торгон бортого малгайгаа гартаа барьжээ. 

	—- Өө Каупервуд гуай сайн байна уу? гэж буржгар хар толгойгоо бөхөсхийлгэн найрсгаар мэндлээд, би тантай уулзсандаа баяртай байна гэж тултирч байтал нь гэнэт... нэг газар аймшигтай орь дуу тавих сонсогдсоныг юутай зүйрлэх билээ. Айж сандарсан, зовж тарчилсан хүний тэр айхтар орь дууг үгээр илэрхийлье гэхэд үг дутах биз ээ. Тэр орь дуу байшингаар дүүрэн тасхийн хадаж, гудам, номын сан, гийчний өрөө, тэр бүү хэл, бүүр холын буланд байдаг гал тогоонд ч сонсогджээ.

	Зориг муутай хүнийг бодвол эрс, шийдэмгий зоримог хүн болохоор Каупервуд тэр орь дуу гармагц чавх адил биеэ хураан: энэ чинь юу вэ? бурхан минь! яасан аймаар дуу вэ? гэж бодон суухад амьдрал, сэтгэлийн хөдөлгөөн, аливаа үзэгдэлд өнгө хувилган хамелеон хорхой шиг байдаг өнөөх хөгжимчин Сольберг амьсгаа их давчдан, царай нь цайж барьц алдан эхлэв. 

	— Бурхан минь! гэж гар сарвалзуулан дуу алдаж, Рита байна! Дээр таны гэргийн өрөөнд байна! Нэг л юм боллоо. Ай яана аа! гээд тэр дорхноо бүр балмагдан айж чичрэн, яахаа алдав. Гэтэл Каупервуд ганц ч инчдэлийн төдий эргэлзэлгүй, пальто дээлээ тайлж шалан дээр шидэх мөртөө шат өөд гүйн өгсөхөд хойноос нь Сольберг гүйлээ. Юу болж байгаа юм бол? гэж Каупервуд шатаар хэд хэдэн гишгүүр алгасан гүйж явахдаа тун их муу аймшигтай юм болж дээ янз нь гэж бодож байв. Өнөөх орь дуу үргэлжилсээр «Ээ бурхан минь, аллаа! аллаа! амь авар! амь авар! гэсэн зүрх зүсэж, дотор ширдхийлгэх дуу хадсаар байлаа. 

	Сольберг учиргүй их айж сандарсандаа зүрх нь дэлбэрчих дөхөж царай зүс нь үнс шиг цэлдэн хөх юм болжээ. Каупервуд үүдийг нь дотроосоо цоожтой байгааг мэдээд угзчин балбаж байснаа хөлөөрөө өшиглөж:

	— Эйлин! чи яаж байна? Үүдээ бушуу нээ! гэж захирангуй дуугаар хашхирав. 

	— Амь авар! Туслаач, өрөвдөж үзээч!... ёо, ёо, ёо, гэсэн Ритагийн дуу хадсаар л байв. 

	— Муу шуламс, чамд үзүүлээд өгье! Үзүүлээд өгье муу араатан, адгуус чамайг хашраахаа л хашраана даа! Худалч, биеэ худалдагч шулам! аан? ямар байна! Аан? ямар байна? аан? ямар байна!

	— Эйлин, Эйлин гэж Каупервуд сөөнгөдүү дуугаар хашхирахад хариу огт өгөхгүй гагцхүү зодуулж буй хүний ёолох дуу хадсаар байлаа. Арчаагүй гонгинож байсан Сольбергт зай болооч! гэж Каупервуд ууртайгаар хэлээд:

	— Алив, надад нэг сандал, ширээ юм уу, юу ч хамаагүй юм олоод ирээч! гэхэд нэг тийш харайлгасан боловч эргэж хүрч ирэхээс нь өмнө Каупервуд шатны тэндэх зайд байсан нэг өндөр нарийхан аравчтай сийлбэртэй царсан бахим сандал шүүрэн авч толгой дээгүүрээ өргөн нэ-эг-хоёр! гэж хашхиран үүдийг дэлсэхэд дуу чимээ нь тэр өрөөнөөс гарч буй дуу чимээнээс илүү хүчтэй хадав.

	— Нэг-эг-хоёр! сандал нь тар нярхийн арай л бут үсэрчихсэнгүй, гэвч үүд нь хүчрэгдсэнгүй. Нэ-эг хоёр! сандал нь ч бут үсрээд үүд нь ч нээгдэв. Каупервуд цоожийг нь мулт татан хаяад Эйлиний дэргэд нисэх адил үсрэн очив. Тэр Ритаг шалан дээр дарж унагаан өвдөглөөд багалзуурыг нь шахаж байв. Каупервуд яг дээрээс нь махчин араатан шиг буулаа. 

	— Эйлин! гэж Каупервуд сөөнгө, муухай зэвүүн дуугаар зандраад муу тэнэг ээ! мал минь орхи! Чи яаж байгаа чинь энэ вэ? Солиороо юу чи! Солиотой усан тэнэг минь! гээд бахь шиг зуурсан гараас нь татан салгаж арагш нь угз татан өвдөглөх шахам унагав. Эйлин бүр галзуу мэт хашхиран мөчөөгөө өгөхгүй санаатай тэмцэлдэн; тавиач намайг! тавиач намайг! Би сайн хашраагаад өгье! Муу нохой чи битгий саад хийгээд бай! Зэрлэг араатан минь, би чамд ч гэсэн яахаа үзүүлээд өгөмз! хэмээн хашхирсаар байлаа. 

	— Энэ хүүхнийг босгоод аваач! гэж Каупервуд тэнд орж ирсэн Сольберг, бойдоо хоёрт эрс захирангуй хэлээд: эндээс бушуухан зайлуулаадах! Эхнэр маань солиорчхож, наадхыгаа аваад гар гэж байна шүү! Энэ хүүхэн юу хийж байгаагаа өөрөө мэдэх ухаангүй байна. Эндээс аваад гар, эмч дууд. Энэ ер нь юу гэгчийн тёлее6 болж байна вэ? гэв. 

	Айж сандарсандаа ухаан нь гарах дөхөж, хөх няц болтлоо зодуулж нүдүүлсэн Рита ёолсоор байв. 

	— Ална чамайг, сэглээд хаяна! Чамайг ч гэсэн ална! гэж Эйлин чарлан хашхирч, зодох хэмээн ноцолдож, муусайн эмстэй балиартаж явбал яадгийг чинь чамд үзүүлээд өгье, муу нохой, өөдгүй хог! гэв. 

	Каупервуд улам чангалан барьж хэд хэдэн удаа сүрхий сэгсчин дугтарч:

	— Усан тэнэг минь наад мунхаг толгойд чинь ямар чөтгөр шүглэчихээ вэ? Хүн ална гэнэ шүү! Цагдаа цэрэг дуудуулах гээ юу, чи хашхичиж галзуурахаа боль, хүн шиг бай! Дуугүй болохгүй бол, аманд чинь алчуур чихлээ. Боль гэж байна шүү! Хүний үг сонсож байна уу үгүй юу, боль, тэнэг мал минь! гэж Каупервуд Ритаг тэр өрөөнөөс гарсан хойно бүдүүлгээр аашлан загнав. Тэгээд өрөөсөн гарынхаа алгаар амыг нь таглан дарж нөгөө гараараа биеийг нь хэд сүрхий угзчив. Каупервуд их хүчтэй хүн юм. 

	— Болих уу, үгүй юу? Багалзуураа шахуулах гээгүй бол дуугүй бол! Дуугүй болохгүй бол амыг чинь бүр барьчихна шүү, чи ер нь солиорч гэм! Одоохон дуугаа тат! Нэг юм болохоор чи ингэдэг зантай, ийм хүн байсан юм уу чи!

	Эйлин мэгшин уйлж ноцолдон тийчгэнэж ёолон чарлаж, бүр ухаангүй мэт туйлсаар байлаа. 

	— Өө, муу галзуу тэнэг чинь! гэж Каупервуд өрөөсөн гараараа биеийг нь барьж нөгөө гараараа алчуурыг авч аманд нь чихээд, за боллоо хэмээн дотор нь амрах шиг хэлээд:

	— Одоо чи болих уу? гэв. Эйлин тийчлэн ноцолдсон хэвээр бөгөөд Каупервуд төмөр бахь мэт зуурч бариад хэрэг болбол дор нь багалзуурдаад алчихад бэлэн байлаа. 

	Эйлин тэг тэгсээр жаал номхроход Каупервуд түүнийг чанга барьсан хэвээр газар сөхрөн толгой гудайн зогсох бөгөөд хаана юу болж байгааг чих тавин сонсож юм бодно. Эйлин дэндүү их уурлажээ. Бас ч аргагүй юм даа. Дэндүү их хайртай болоод дэндүү их гомдсон хэрэг. Эйлиний зан чанарыг мэдэх учраас иймэрхүү юм болж мэднэ гэдгийг таамаглаж байсан шүү дээ. Чингээд ийм муухай ёозгүй юм болсонд Каупервуд ердийн хэр баргийн юманд ажирдаггүй байдлаа ч алдахад хүрлээ. Яаж ийм хачин загнаж болно вэ? Болдгийг ч Эйлин үзүүлээд өглөө дөө, харин Рита яагаа бол? Их шарх сорви болоо бол уу? Гэмтээ бол уу? Амь насанд нь халгаатай юм болоо бол уу? Аймаар хэрэг! хүн амьтан яана? Бөөн хэл үг! Шүүх цааздаа хүрэх болно, яана? Ганц удаагийн гомдол, уур хилэнгээс болж хүн амины хэрэг гараад хамаг нэр төр минь үгүй болох гэж үү! Ай бурхан минь! тэнгэр минь! гэж Каупервуд бодоод Ритаг өрөөнөөс зайлуулаад яаран буцаж ирсэн бойдоог толгойгоороо дохин дуудаж, бачимдсан байдалтайгаар:

	— Цаадах чинь ямар байна? Их гэмтэж үү гэж асуув. 

	— Үгүй, ноёнтон минь? Үгүй байх. Зүгээр л муурсан байна. Мөд зүгээр болно, ноёнтон минь. Одоо би танд юугаар тус болох вэ, ноёнтоон?

	— Одоохондоо юмгүй гэж Каупервуд сэтгэл амран хэлэхдээ Эйлинийг хөдөлгөхгүй барьсан хэвээр л байлаа. 

	Ердийн цагт Каупервуд иймэрхүү юм үзсэн бол инээгээд өнгөрөх байсан биз, гэтэл одоо чингэсэнгүй их л ёозгүй ширүүн хатуу харагдана. 

	— Яв даа, үүдээ сайн хаачхаарай, эмч дуудуул. Гудамд хүлээж байгаад ирэхлээр нь намайг дуудаарай гэв. 

	Ритагийн төлөө сэтгэл санаа зовж байгааг нь Эйлин мэдээд босохыг завдан хашхичихыг оролдсон боловч чадсангүй; эзэн ноён нь барьчхаад огт хөдөлгөсөнгүй. 

	— Эйлин, чи одоо зүгээр байх юм биш үү? Одоо ингэж байгаад яах вэ, ярилцъя, аль эсхүл энд ингэсээр энэ шөнийг барах гэж байна уу? Өнөө оройноос эхлээд би чамайг бүр хаяхад болох л байна. Ингүүлэх гээд байгаа юм уу? Би бүгдийг сайн мэдэж байна, гэвч чи намайг яагаад ч дийлэхгүй шүү дээ. Нэг бол чи зөв ухаарч зүгээр бол, эсхүл би маргааш чамайг хаялаа. Юу гэж бодож байна чи! хүний ёсоор ярилцвал ярилц, аль эсхүл түрүүчийнхээ адил солиорч галзуураад миний ч шившгийг тарьж, энэ айлын шившгийг тарьж, зарц гоцго, айл хөршийн хүн амьтан, энэ хот хүрээний хүн амьтны элэг доог болгох гээд байна уу? Чи ч мөн ч сүрхий жүжиг үзүүллээ дээ! Ай бурхан тэнгэр минь. Ёстой сайхан харууллаа даа! Хэрүүл цуугиан, зодоон нүдээн! Чамайг ч арай ийм ухаан муутай, ийм нэрээ бузарлаж гутаах юм хийхгүй гэж бодож байсан юм. Чи ч энэ хотод олох нэрийг минь муухай хорлож хөөдлөө дөө! Чи ч нэг хүн сэглэж алах дөхлөө дөө. Өөрийгөө дүүжлүүлэх юм хийх дөхлөө. Чи миний үгийг сонсож байна уу, үгүй юу? гэж эрс шийдэмгий янзаар хэлэхэд

	— Дүүжлэг. Би үхмээр л байна гэж Эйлин гонгиносон дуугаар өгүүлжээ. 

	Каупервуд амнаас нь алчуураа авч гарыг нь сул тавиад босгов. Уур хилэн нь бадарч, яахаас ч буцмааргүй байсан боловч босоод Каупервудын хүйтэн, захирангуй харцтай тулгарч түүний хатуу ширүүн, хүйтэн бөгөөд дайсан этгээдээс нь бусад нь үл мэдэх тийм үл хайрлах айхавтар шинж тэмдэг илэрснийг олж харав. 

	— Боль! одоо ганц ч үг бүү хашхир! гэж байна, чи хүний үг дуулдаг хүн үү, үгүй юу?

	Эйлин давхийн цочиж тэвдэн сандарч эрхэнд нь оров. Салхи намдахад тэнгис далайн долгион давлагаа намддаг шиг Эйлиний уур омог дарагдаж эхэлжээ. «Өөдгүй муу нохой! Хогийн новш!» гэх мэтийн мянга түмэн муу үг аман дээр нь гарч ирэвч Каупервудын хүйтэн харц, зориг зүрхээс эмээгээд яаж ч чадсангүй. Эйлин агшин зуур тээнэгэлзсэн маягтай харж байснаа цааш эргэж орон дээрээ очиж хэвтэн хоёр гараар нүүр нүдээ таглан мэгшиж:

	— Ээ бурхан минь, ээ бурхан минь, зүрх дэлбэрч, амь тасрах нь! үхсэн минь дээр! үхээсэй билээ! гэж үглэн уйлахыг Каупервуд хараад зүрх сэтгэлийнх нь их зовлонг гэнэт ухааран өрөвдөн,

	Тэгээд Эйлиний дэргэд очиж мөрөн дээр нь гараа аяархан тавьж:

	— Эйлин! битгий ингэж уйл! Би чамайг орхиогүй байна шүү дээ. Амьдрал чинь бас өнгөрөөгүй байна. Битгий уйл. Их л муу юм боллоо, гэхдээ бүр болохоо байчихсан хэрэг биш байна. За боль. Эйлин биеэ барьж үз! гэхэд Эйлин биеэ ч барьж чадахгүй, хүний үг ч авч чадахааргүй дэмий тийчгэнэн ёолсоор байлаа. 

	Гэтэл Каупервудад Эйлиний төлөө зовохоос гадна эмч доктор, зарц гоцго нартаа юу гэж хэлж цагаатгахаас өгсүүлэн Рита яаж байгаа бол? Сольбергийн сэтгэлийг жаал тайвшруулах юм сан гэхчлэн зовох юм мундахгүй байлаа. Тэгээд байшингийнхаа гудамд гарч зарцаа дуудан:

	— Энэ үүдэн дээр зогсож бай, өөр тийш явж болохгүй шүү, хэрэв Каупервуд хатагтай гараад ирвэл надад нэн даруй мэдэгдээрэй гэв. 

	
АРВАН ЕСДҮГЭЭР БҮЛЭГ : «ТАМД Ч ИЙМ ШУЛАМ БАЙХГҮЙ»

	Рита арай ч үхэхэд хүрсэнгүй, харин хөх няц болтлоо нүдүүлж, самардуулж, багалзуураа шахуулж багтрах дөхөж байсан байна. Хэрэв Каупервуд түргэн орж ирээгүй бол Эйлин, Ритагийн толгойгоор шал мөргүүлсээр байгаад сүйд хийчхэж мэдэх байлаа. Сольберг эхлээд Эйлин солиорчээ, тэгээд л солиорсондоо Рита, Каупервуд хоёрын талаар хачин хачин үг хэлж элдвээр аашилж загнаж байна гэж боджээ. Нэг хэсэг бүр тэгж итгэсэн байна. Гэсэн ч Эйлиний хэлсэн үг санаанаас нь гарсангүй. Уг нь Сольберг л эмч домч өөрөө хөөцөлдөх байсан, гэтэл айж цочсондоо уруул ам нь зэвхий дааж, царай зүс нь үнс шиг цэлдэн хөх болчхоод муурч унахын даваан дээр дэнжгэнэн байв. 

	Ритаг хажуугийн нь өрөөнд оруулан орон дээр хэвтүүлжээ. Усаар шавшиж хүйтэн жин тавьсан байна. Каупервудыг орж очмогц ухаан нь бүрэн орж, байдал нь ихэд сайжирсан байлаа. Гэвч бие махбод, сэтгэл санааны зовлонд автаад сул дорой байдалтай харагдана. Эмчийг ирэхэд гийчин хатагтай маань шатнаас халтирч унасан гэцгээв. Каупервудыг орж очиход Ритагийн шархыг боож байлаа. 

	Эмчийг явмагц Каупервуд, Ритаг сувилж байсан зарц хүүхэнд

	— Буцалгасан халуун ус аваад ир гээд шивэгчнийг гармагц бөхийж Ритагийн хавдаж бамбайсан уруулыг шовхийтэл үнсээд өөрийнхөө уруулыг хурууныхаа үзүүрээр дарж болгоомжтой бай гэсэн дохио өгөөд зөөлнөөр:

	— Рита, одоо ухаан санаа чинь зүв зүгээр үү? гэхэд цаадах нь толгой муухан дохив. 

	— Тэгвэл байна шүү чи гээд Каупервуд дээрээс нь тонгойн үгээ аажмаар зөөн, миний хэлэх үгийг сайн чагнаж бай. Миний хэлэх үг нэг бүрийг сайн тогтоож, яг зааж өгснөөр минь явна шүү. Чи нэг айхавтар шархдаж гэмтээгүй байна. Мөд зүгээр болно, ер нь ингээд өнгөрнө. Би бас нэг эмчийг танай руу дуудуулчихсан. Нөхөр чинь цэвэр хувцас авчрах гээд явсан. Одоо ингэсхийгээд л хүрээд ирнэ. Биеийг чинь бүр гайгүй болохоор би тэргээрээ хүргүүлнэ. Санаа зовж гутрах хэрэггүй шүү. Ердөө үнэнийг хүлээж болохгүй, «үгүй» гээд л мэтгээд байгаарай, мэдэв үү? Бүгдийг мэтгэнэ шүү! тэгвэл дажгүй өнгөрнө. Одоо Каупервуд хатагтай ухаан эрүүлгүй байна. Би нөхөртэй чинь маргааш ярилцана. Танай руу нэг сайн асрагч явууламз. Өөрийнхөө хэлэх үг бүрийг цэнэ, тэр ч байтугай яаж ярихаа ч бодолцох хэрэгтэй. Санаа сэтгэлээр юу ч болоогүй юм шиг тайван бай. Бүү гутарч зов. Чамд айх юм энд ч байхгүй, тэндээ очоод ч байхгүй. Каупервуд хатагтай чамайг дахиад оролдохгүй. Би тэрийг даая. Надад хэчнээн харамсалтай байгаа боловч би чамд хайртай хэвээр байна. Би чамд бүр ч илүү дотно боллоо. Ийм боллоо гээд харин зангаа хувиргаж болохгүй шүү. Чи Эйлинтэй дахиад хэзээ ч уулзахгүй гэж мэдээрэй гэв. Гэсэн ч урьдынхаасаа заавал өөр болно гэдгийг Каупервуд мэдэж байлаа.

	Ритагийн байдал гайгүй байгааг нэгэнт мэдээд Каупервуд Эйлинтэй дахин ярилцах, болж өгвөл жаал тайвшруулахыг хичээн өрөөнд нь оров. Эйлин босчихсон хувцасласан, нэг юм бодож шийдсэн янзтай харагдана. Орон дээр ойчоод мэгшин уйлж ёолж байхдаа санаа бодолд нь аажмаар энэ тэр юм бодогдох болж, хэрэв эр нөхрийгөө дийлэхгүй, уучлалт гуйлгаж царайчлуулж чадахгүй бол бүр салаад явахаас өөр аргагүй гэж боджээ. Хайр сэтгэл нь нэгэнт хувирч харин Ритаг өмөөрч хаацайлж чамайг барьж авч хайр найргүй аашилж байгааг нь ч бодсон ил байна гэж Эйлинд бодогдох боловч арай ч юү бол гэж горилно. Урьдын хэчнээн хайртай дуртай байсан нь санагдана. Өөрөө ч дэндүү хайртай байсан болохоор өөрийг нь дийлж, бас ч тэр явдаг хүүхнүүдийг нь чадах горьдлого тасраагүй бөгөөд ингэхийн тулд салаад явлаа гэж сүр далайлгаад үзье. Тэгвэл дийлж магадгүй гэж боджээ. Босож хувцаслаад нэг зочид буудалд очихоор шийдсэн байна. Өөрийг нь очихоос нааш ер ирэхгүй юм шүү, ямар ч гэсэн Рита тэр хоёрын холбоог түр ч гэсэн тасалж чадлаа гэж Эйлин бодох аж. Харин Антуанета Новак хүүхэнтэй дараа нь учраа олно. Түүний зүрх нь шимширч толгой нь дүйрнэ. Уур хилэн хорсол заналдаа цээж нь давчдан уйлж ч чадахгүй байлаа. Каупервудыг орж очиход Эйлин толины өмнө зогсон салганасан гараараа костюмынхаа товчийг товчлон үс гэзгээ аялуулж байлаа. Каупервуд ингэнэ чинээ огт бодоогүй байсан болохоор гэнэт нэлээд балмагдав. 

	Дэргэд нь ойртон очоод:

	— Эйлин! Чи бид хоёр одоо тайван ярилцъя л даа. Яагаад болдоггүй бил ээ? Чи ууртаа их тэнэг юм хийж байж хожим хойно амаа барьж гаслаад ч нэмэргүй юманд орох гээд байна. Яах гэж ингэнэ вэ? Намайг уучил л даа. Чи намайг өөртөө хайр сэтгэлгүй болчихлоо гэж үнэн голоосоо бодлоо гэж үү? Би чамд хайртай дуртай хэвээр л байна шүү дээ. Уг нь чиний бодож байгаа шиг тийм ч сүрхий юм болоогүй байна шүү дээ. Чи бид хоёр амьдарч ирснээ бодсон ч намайг бодож үзэх л хэрэгтэй байх. Ер нь намайг ингэж хачин загнах элдвээр зэмлэх үндэс ч байхгүй гэхэд Эйлин сэтгэл тарчлан гуниг гутралд автан алтлаг өнгөтэй хүрэвтэр үсээ аялуулан харж байснаа толиноос хараагаа салган эргэж:

	— Үндэс байхгүй гэнэ ээ? хэмээн зандрав. Хацар нь гялалзаж, нүд нь улайжээ. Үүнийг нь үзэхүйд олон жилийн өмнө Филадельфи хотод аавынхаа байшингийн шатаар дулаахан малгай толгой дээрээ тавьсан арван зургаахан настай хөөрхөн охин гүйж явсан нь санагдав. Тэгэхэд хэчнээн хөөрхөн амьтан байлаа! Ийм юм бодогдон Каупервудын элэг эмтрэх шиг болж Эйлинийг энхрийлэх сэтгэл төрөв. 

	— Чи үгүй гэх нь үү, өөдгүй муу худалч минь! гэж Эйлин зэвүүцэн хэлээд, — Чи намайг юу ч мэдэхгүй байна гэж бодож байна уу. Чиний ул мөрөөр хөлсний хайгуулчид нэг сар шахуу дэмий хөлөө барсан гэж бодно уу? Чам шиг өөдгүй амьтан байхгүй. Чи намайг юуг минь мэдсэн, юуг минь мэдээгүй байгаа бол гэж л бодож байгаа байх. Мэдэхийн цаагуур мэдэж авсан шүү, санаа зоволтгүй. Одоо чи намайг тэр Рита Мирита, Антуанета Мантуанета, уулзаж завхарч байдаг тэр өрөө тасалгаа, орон байраа мэдэхгүй байна гэвэл дэмий, тэгж маллах гээд барахгүй. Чиний ямар хүн болохыг чинь мэдсэн, өөдгүй новш минь! Бас тэгээд хайртай сэтгэлтэй гэж ам тангаргаа өгч худал хэлэхийг нь, түй! гээд галзуу мэт хөдлөн үсэндээ зүү хатган эхлэхэд түүний ширүүн ааш зоримог авирыг Каупервуд гайхаж сонирхон ажиглаж, үнэхээр гайхалтай сайн сайхан чанартай хүүхэн шүү гэж бодно. 

	Каупервуд түүнийг тайвшруулж болох байх гэж горьдсоор:

	— Чи намайг дэндүү ингэж битгий муугаар үз. Амьдрал гэдэг чинь хэнийг ч эрхэндээ оруулдаг хэцүү гэдгийг чи ойлгохгүй байна гэж үү? Чамд намайг хайрлах хумсын чинээ ч сэтгэл үлдсэнгүй юу? Чамайг би ийм хүн гэж бодоогүй арай илүү уужим сэтгэлтэй бол уу гэж бодсон юм сан. Би тийм ч их муу хүн биш шүү! гээд хайртай сэтгэлтэй байдгийг нь ашиглан өөртөө эргүүлэх бодолтой дөлгөөн харцаар ширтэхэд, Эйлин эргэн харж:

	— Хайр, хайр гэнэ. Чи хайр гэдгийг их мэддэг хүн байх нь. Чамайг Филадельфийн шорон гянданд орж байхад чинь би хайраа өгч байгаагүй биз? Үгүй юу? Тэрний ачийг одоо чи ингэж хариулж байгаа юм биз дээ. Хайр сэтгэл гэнэ шүү, үгүй ер, миний хайр л чамд багадаад байсан биз? Аргагүй дээ, тэгээд чи энэ Чикагод ирээд элдвийн янханд сэтгэлээ өгч, бичээч, мичээч хүүхэн хөгжимчний авгайтай холилдох бол оо биз! Чи ч надад мөн их хайраа хайрлаж дээ, тийм болж байна уу? Хажуугийн өрөөнд хэвтэж байгаа тэр янхантайгаа хамт надад мөн ч их хайр хайрласан биз гэв. 

	Эйлин, мөрөө хөдөлгөн, хэнхдэг цээжнийхээ хувцсыг илэн засаж, малгайгаа тавиад алчуураа хэдрэв. Эйлин одоогоор биедээ юу ч авалгүй яваад маргааш Фадетаар юм авхуулахаар шийджээ. 

	Каупервуд санасандаа хүрэх гэж хичээсээр:

	— Эйлин! Чи яасан тэнэг юм бэ? Дэндүү байна шүү. Ингэж дэмий аашлах хэрэгцээ ерөөсөө алга. Хот хүрээгээр нэг хашхирч гууглаад, айл, хөрш, хүн амьтанд шившиг тарьж, зодоон цохион үүсгээд одоо бас хэрүүл маргаан гаргаад гэр орноо орхин явна гэдэг чинь арай дэндүү хэрэг шүү! Чи өөрийгөө ч, намайг ч сүйдлэх хэрэггүй. Чи над хайртай хэвээр шүү дээ. Хайртайгаа чи өөрөө мэдэж байгаа. Чиний амнаас гарч байгаа үг бүхэн чинь чиний зүрхнээс гарч байгаа үг гэж би итгэхгүй, чи ч тэгж чадахгүй, ууртаа л хэлж байгаа үг. Чи намайг өөртөө хайр сэтгэлгүй болсон гэж чин үнэнээсээ ч бодоогүй, тийм биз дээ, Эйлин, гэв. Эйлиний уур дахин шатаж:

	— Хайр сэтгэл л гэнэ! Чи л үнэхээр хайр сэтгэл элбэгтэй хүн дээ! Чи ер нь хүнийг жинхэнэ ёсоор хайрлаж явсан удаатай юу, өөдгүй муу новш минь? Чиний хайр сэтгэл гэдгийг чинь мэдсэн. Надад хайртай юм гэж бодож явсан цаг бий. Түй! Юуны чинь хайр сэтгэл! Одоо л би чиний яаж хайрладгийг чинь мэдлээ. Тэр муу Рита Сольберг хорт могой, худалч новш хог шигээ, тэр олон муусайн авгай, хүүхнүүдээсээ илүүгүй л байж дээ чи! Тэр бичээч муу хүүхэн Антуанетыг чи надаас илүү хайрладаг байна! Тийм хайраар яах юм! Түй! Чи ер нь хайр гэдэг үг л мэдэхээс цаашгүй амьтан!... гэснээ хоолой нь зангирч битүү мэгшин уур хорсол гомдлын нулимс нүдэнд нь бүрхэн ирэв. Каупервуд агшин зуурын тэр хийрхүү байдлыг нь далимдуулан өөрт нь ойртон очив. Үнэндээ ч Эйлинийг өрөвдөж сэтгэл санааг нь засахыг хүсжээ. 

	— Эйлин яах гэж ийм хорслын үг ярина вэ? Ингэж их хатуурхаад яана вэ? Би тийм ч их муу хүн биш шүү, чи ухаалгаар бодож үзээч, тайвшир гээд гараа сунгахад Эйлин ухасхийн зайлж, ууртаа чичрэн:

	— Боль чи, над бүү хүр! Бүү ойрт! Би явахаа л явна. Энэ байшинд чамтай, чиний нууц амрагтай хамт байхгүй. Тэр хайртай Рита дээрээ оч. Тэрүүнтэйгээ амьдарч яв. Та хоёр хойд гудамжинд байртай юм байх шивлээ. Одоо над хамаагүй. Сая ч гэсэн чи гүйж ороод л тэр өөдгүй новшоо аргадаж царайчлаад ирээ биз! Түй! Алчихдаг л байж! гэснээ Эйлин товчилж ядаж байсан цамцныхаа захыг угз татан урчхав. 

	Каупервуд ихэд гайхлаа. Ийм хачин загнана гэж бодсонгүй. Ингэж чадах хүн гэж санасангүй. Аргагүй л гайхалтай санагдана. Гэвч Ритаг, өөрийг нь ч янхан шалиг завхайд нь хүрч хэтэрхий доромжилсонд Каунервуд ихэд зэвүүцэн сүүлдээ амаа барих болсон нэг үг хэлчихлээ. Юу гэвэл:

	— Эйлин, хэрэв би л бол нууц амрагуудыг чинь нэг их зүхэхгүй дээ. Чи өөрөө урьд миний нууц амраг... гэснээ Каупервуд түгдэрч огт дэмий үг хэлчихлээ гэдгээ ойлгов. Эйлиний урьдын явдлыг дурдсанаар бүр дэмий юм боллоо. 

	Эйлин давхийн цочих шиг нуруу эгцлэн, нүдэнд нь сэтгэл зүрхний зовлон дүүрээд ирэх шиг болов. Уухай, одоо чи надтай ингэж ярих болов уу. Чамайг хожим ингэж магадгүй амьтан гэж бүр аль хэдийн мэдсэн юм л даа! гэснээ гоёл чимлийн алт мөнгөн эдлэл, эрдэнэсийн зүйлстэй сав дэлгээстэй өндөр авдар дээр элэг түрүүгээрээ унаж, гараа дэрлэн цурхирч гарав. Юу ч мэдэхгүй гэнэн цагаан сэтгэлтэй охин явсан цагийн хайр дурлалыг нь одоо доромжилж байна. Тэснэ, тэснэ гэхэд яаж тэсэх вэ дээ, арай хэтрүүлжээ. 

	— Ий, ий хэмээн Эйлин хүчтэй цурхирахад хамаг бие нь дагжин чичрэх аж. Каупервуд үнэнээсээ гэмшиж Эйлиний хажууд очоод:

	— Эйлин минь, миний хэлсэн үгийг буруу ухаарчээ. Би ер тэр утгатай, тийм санаатай үг хэлэх гээгүй юм сан. Чи өөрөө намайг тийм үг хэлүүлэхэд хүргэснээс биш, би чамд тийм юм хэлэх гэж огт санаагүй. Чи миний нууц амраг явсан цаг бий л дээ, гэлээ гээд би чамд хайр сэтгэл дутмаг байгаагүй, тийм шүү дээ? Харин ч бүр илүү байсан. Чи өөрөө мэднэ. Эйлин, тийм шүү дээ, би худал хэлээгүй байна. Харин энэ бусад явдал бол... чи бид хоёрынхтой зүйрлэх ч юм алга... ер ноцтой юм биш, чамд батлан хэлье гэхэд Эйлин маш их зэвүүцэн өөрөөс нь холдов. Каупервуд үүнийг мэдээд мэгдэн дуугаа хураав. Дэмий хэлсэн үгэндээ гүнээ харамссан Каупервуд зайлж өрөөний тэг дунд очлоо. Гэтэл жаал намжих төлөвтэй байсан Эйлиний уур хилэн дахин шатаж гарав. Үнэндээ хэтэрсэн юм болжээ. 

	— Чи надтай ингэж л ярих хүн дээ! Чиний төлөө л явсны хариу нь энэ үү? Чамайг шорон гянданд ороод байхад чинь хоёр жилийн туж уйлан хүлээж байсны хариу энэ үү? Нууц амраг гэнэ! Үгүй ер нь үнэ цэнэ нь энэ үү?

	Каупервудын Филадельфи, Парис, Ром, энэ Чикагод ирээд авч өгч байсан үнэ цэнтэй бэлэг сэлтийн хайрцаг нүдэнд нь тусахад Эйлин тагийг нь нээгээд доторх эрдэнэсийн зүйлсээс атган авч Каупервудын нүүр лүү шидлээ. Сондор, зааны ясан чимэгтэй, алтан хүрээнд суулгасан ногоон хаш бугуйвч, өнгө хэмжээ жигд адил жижиг сувдан шигтгээтэй, оройн дэнлүүний гэрэлд сүүн цагаан өнгөөр гялалзсан сувдан хэлхээ, очир алмаас, бадмаараг, ягаан болор, гэрэлтчимэд шигтгээтэй өдий төдий бөгж, зүү, бадмаараг чулуун сондор, очир алмаасан оройвч ер нь инжаан нарын дэлгүүрээс шилж сонгон авч Эйлинд хайр дурлалынхаа тэмдэг болгон бэлэглэж байсан бүхий л гоёл чимэглэлийн зүйлсийг Эйлин одоо Каупервудын нүүр нүд, хөл гар луу галзуу мэт шидлэн шалаар нэг цацахдаа:

	— Май энэ бэлгээ! Май! Май! Эднүүсийгээ ав! Чиний юм надад огт хэрэггүй. Чамтай дахиж хийх хэлэлцэх юм алга. Чиний гэсэн юм надад ердөө ч хэрэггүй. Бурхны авралаар өөрт минь амьдрах мөнгө байна! Би чамд зэвүү хүрч байна, бодохоос харахаас чамайг үзэн ядна би гээд цааш нь юм бодож үг хэлэх гэснээ чадсангүй, шууд өрөөнөөсөө гарч шатаар гүйн одов. Каупервуд хэсэгхэн зуур бүр мэл гайхан хөдлөлгүй зогсож байснаа араас нь яаран гүйлээ. 

	— Эйлин! Эйлин! Эйлин! Нааш ир! Битгий яв! Эйлин! гэж дуудах боловч цаадах нь улам ч хурдан яаруу явсаар үүд нээн гараад хаачхав. Нүд нь нулимсаар дүүрч, зүрх нь булгилан дэлсэх Эйлин хав харанхуйд гадаа гараад явах нь тэр. Тийнхүү залуу халуун насандаа хүсэн мөрөөдөж явсан амьдрал нь төгсгөл болох нь энэ буюу. Нууц амрагуудынх нь нэг төдийгөөс хэтрэхгүй хүн байж дээ. Бусад нууц амрагаа хаацайлах гэхдээ өөрийнх нь урьдын хайр сэтгэлийг өөр лүү нь зэм болгон шиднэ гэнэ! Тэднээс дээргүй гэж хэлүүлэхэд хүрлээ! Тэснэ тэснэ гэхэд арай хэтэрхий биш үү! Эйлин тийнхүү нус нулимсандаа хахаж цацан мэгшин уйлж явахдаа энэ айлд хэзээ ч эргэж ирэхгүй, энэ хүнтэй эргээд хэзээ ч уулзахгүй хэмээн тангараглаж байлаа. Гэтэл Каупервуд хойноос нь гүйсээр байжээ. Ёс суртахуун, үүрэг гэгчийг угаас тоодоггүй хүн боловч Каупервуд Эйлинээс ийм замаар тийм амархан холбоо хэлхээгээ таслахыг хүссэнгүй. 

	Каупервуд дотроо: Эйлин над даанч их хайр сэтгэлтэй тэгээд хамаг сайн сайхан үнэнч сэтгэлээ тэр хайр сэтгэлдээ зориулсан хүн, үнэндээ ч дэндүү шударга биш юм боллоо, ямар ч болсон явуулахгүй байя гэж бодсоор гүйцэн очоод, намрын сүүл сарын шөнө харлан харагдах модны мөчир дор зогсоолоо. Эйлинийг барьж бэлхүүсээр нь тэврээд:

	— Эйлин минь, хайрт минь, ийм ухаангүй юм хийж яаж болох вэ? Чиний ухаан бодол чинь самуурчээ. Юу гэсэн үг вэ? Битгий яв! Намайг битгий орхиоч дээ! Би чамдаа хайртай! Чи миний хайрыг ойлгохгүй хэрэгсэхгүй байна гэж үү? Битгий яв, битгий уйл. Би чамдаа хайртай шүү дээ, чи өөрөө мэднэ, хэзээд би чамдаа хайртай. Эйлин минь харь, за намайгаа үнс. Би алдаагаа засна, нээрэн шүү засна. Сорьж шалгаад л үзээрэй, тэгээд чи мэдэж авна. Одоо хоёул харья, тэгэх үү? Хайрт охин минь, Эйлин минь гэртээ харь, би чамайгаа гуйя! гэлээ. 

	Эйлин мултран зугтахыг оролдовч Каупервуд тавихгүй барьж гар мөр, нүүр хүзүүг нь илж таалж:

	— Эйлин минь! хэмээн гуйсаар байлаа. Эйлин мултарч явах гэж ноцолдовч Каупервуд чанга тэврэн элгэндээ наана. Тэгэхтэй зэрэг Эйлин амархан номхорч хэсэг хэсэг мэгшин уйлагнаж, гомдож гуньхравч бас зовуурьтайгаар баярлах сэтгэл төрнө. Тэгээд надад хүсэл алга! Чи над хайргүй болсон, намайг тавиадах! гэв. Гэвч Каупервуд тавьсангүй, элдвээр ятгахад Эйлин сүүл сүүлдээ урьдын адилаар мөрөн дээр нь толгойгоо тавьж:

	— Өнөөдөр л лав очихоо больё. Намайг бүү албад. Над хүсэл алга. Чадахгүй нь. Хотод унтаад маргааш очиж магадгүй, гэв. 

	— Тэгвэл би чамтай хамт явна гэж Каупервуд эелдгээр хэлээд. 

	— Уг нь буруу л юм даа. Энэ хэрүүл маргааныг нэг тийш болгох их ажил байгаа ч гэсэн яах вэ би чамтай явъя гэлээ. 

	Тэгээд хоёулаа унаа хайв.


ХОРЬДУГААР БҮЛЭГ : ХҮН, ХҮНЭЭС ХЭТ ХҮН

	Хайр сэтгэлтний ихэнх нь амьдралд тохиолдох нүргээнтэй явдлыг давах чадалгүй байдаг нь харамсалтай боловч үнэн юм даа. Харин хоёр хүний амьд бие махбод нийлэн зохицсон мэт чин үнэнч хайр сэтгэл л бүхнийг сөрөн эсрэгцэх чадалтай боловч эмгэнэлт төгсгөлөөр нэг тийш болдог жамтай. Рита Сольберг Каупервудад туйлын гүнээ хайр сэтгэлтэй болсон байсан боловч бүр унаж гүйцсэн нь үгүй тул өөрийнх нь нэр төрд туйлын их цохилт болсон тэр явдалд нэг их сүйд болсонгүй. Тэгж хамаг нууцаа дэлгүүлж, хоосон хүсэл бодол нь тэгж инээдтэй муухай нурах гэж байх уу даа! Тийм муухай юм болохыг мэдэхгүй явсныг яана! бодохоос дэндүү мэт санагдана. Каупервудын эхнэрийн тавьсан урхинд тэгж санаандгүй хөнгөн хуумгай орж, элэг бариулж доромжлуулснаа бодохоос Рита бачимдан уур хүрч солиорох дөхнө. Эйлин яасан хэрцгий, яасан шулам шиг муухай амьтан бэ? Хүч чадлаар цаадхаасаа дорой байсандаа Рита гуньхарсангүй, харин ч энэ бол хүний ёс суртахууны хувьд давуу байгаагийн илрэл мөн гэж бодно. Гэлээ ч гэсэн нүүр нүдгүй хөх няц болтлоо жанчуулж зодуулснаа бодохоос тэсэхийн аргагүй санагдана. Тэр орой нуурын эргийн сувиллын газар хэвтсэн Рита тэр муухай хэргийг бодохоос энэ хотоос л бушуухан алга болон нэг тийш зайлахын мөн болж, ядарсан тархи толгойгоо ч амраахыг бодно. Нөхрийнхөө нүүрийг ахин харахыг үл хүснэ; Каупервудтай ч дахин уулзахгүй юм сан гэж бодно. Харольд нэгэнт сэжиг аваад үнэн учрыг нь олох гэж Эйлин чамайг ингэж хачин дайрч доромжилсны учир юу вэ хэмээн асууж шалгааж эхэлсэн байв. Каупервуд ирээд уулзах гэж байна гэхэд Сольбергийн байдал өөр болсон хэдий боловч түүнтэй юу юугүй хэрэлдэн тангараг тасрах үндэс дутмаг байлаа. 

	Каупервуд гаднаас шийдэмгий алхлан орж ирээд:

	— Ийм их золгүй явдал болсонд би маш их харамсаж байна. Миний гэргий тэгж хачин ухаан сэхээгүй аашилна гэж би ердөө ч бодож байсангүй. Харин миний бие эгзэгтэй цагт ирсэн маань их аз болжээ. Та хоёрын зүгээс энэ явдлыг засах талаар над тус болно гэж би найдаж байна. Сольберг хатагтай, та их хүнд шархдаж бэртээгүй бол уу гэж найдаж байна. Хэрэв миний зүгээс таны төлөө юм уу, хоёулын тань төлөө хийх юм байвал би хийхэд бэлэн байна гээд Сольберг өөд харж та авгайгаа нэг хэсэг амралтад явуулбал дээргүй юу? Холбогдох зардлыг нь би дуртай гаргана шүү гэв. 

	Уур нь хүрч цухалдан буй Сольберг хөмсөг зангидан бодол болон дуугүй суух аж. Каупервудын ирсэнд баярласан боловч байдал нь дээрдээгүй Рита юу болдог бол хэмээн сэтгэл зовнино. Тэр хоёр аймшигтай муухай хэрүүл маргаан гаргах бол уу гэхээс айдас нь хүрнэ. 

	Рита: «Бие минь гайгүй байна, удахгүй бүр сайн болно. Ийш тийш явах хүсэлгүй байна. Харин одоохондоо ганцаараа байх сан» гэв. 

	— Мөн хачин юм даа гэж хэсэг дуугүй байсан Сольберг сулхан хэлээд: би учрыг нь олохгүй байна. Ерөөс огт учрыг нь олохгүй байна. Яахлаараа таны гэргий ийм юм хийнэ вэ? Яагаад тийм үг хэлнэ вэ? Бид өдий болтол их дотно найз нөхөд явлаа. Гэтэл гэнэт миний эхнэр лүү дайрч, тийм хачин юм ярих юм гэв. 

	— Миний эхнэр ухаан алдаж унаж байсан байна гэж би танд хэлсэн шүү дээ. Урьд ч гэсэн тэгж унадаг өвчтэй байсан юм, гэхдээ энэ удаагийнх шиг тийм ширүүн унаж байгаагүй юм. Одоо ухаан нь орсон боловч юу хийснээ огт санахгүй байна гэснээ, — Харин та бид хоёр эндээс гарч хүлээн авах өрөөнд орж ярилцсан маань дээр биз дээ. Гэргий чинь амар тайван байя гэж байх шив дээ гэв. 

	Тэндээс гараад Каупервуд их л зоригтойгоор:

	— За, эрхэм Сольберг минь, миний хэлэх үгийг сонсож бай, Та намайг яах гээд байна? Манай эхнэр, таны эхнэрийг ичгүүр сонжуургүйгээр ихэд доромжлон сүрхий гэмтээснээс гадна ул үндэсгүй элдвийн муу үгээр дайрсан. Би хэчнээн их харамсаж байгаагаа үгээр илэрхийлж чадахгүй байна. Миний гэргий ямар нэгэн ноцтой төөрөгдөлд өртсөн байна гэдгийг би танд итгэмжлэн хэлье. Одоо ер нь та бидэнд хөөцөлдөөд байх юм, яриад байх юм огт алга. Энэ явдлыг л мартах хэрэгтэй байна, тэгэх үү яах вэ, таны санал юу байна? гэхэд Харольд яах ч учраа олохгүй дэмий л гөлөлзөх бөгөөд өөрөө ч бас цэв цэвэрхэн хүн биш билээ. Шалиглаж самуурч явахаа боль гэж Ритад олон удаа зэмлүүлж байсан хүн юм. 

	Уур нь хүрч бухимдаж байснаа гэнэт санаа алдаж зэвүүнээр:

	— Та ч яах вэ ингэж амархан ярьж байна, Каупервуд ноён. Би ч ингэж чадахгүй шүү. Би яах ёстой вэ? ер нь юу гэж ч бодохоо мэдэхийг болиод байна. Тун жигтэйхэн юм даа. Таны эхнэрийн хэлж байгаа үг үнэн байвал яах вэ? Хэрэв миний эхнэр хэн нэгэн хүнтэй явж байсан бол яах вэ? Би ер нь энэний учрыг л олох хүсэлтэй байна. Хэрэв үнэхээр тийм байсан бол уу? Миний бодож байгаа шиг тийм байсан бол уу? Би— би... би би ер нь яахыгаа ч мэдэхгүй байна. Би яахаас ч буцахгүй хүн шүү гэв. 

	Каупервуд эл явдлыг олон хүн амьтан мэдчих вий гэхээс яс нь хавталзаж байсан боловч Сольбергийн ийм үгийг сонсоод арай л инээд алдчихсангүй. Сольбергээс хүч чадлаар айхгүй ч олонд шившиг нь задарчихвал муухай юм болно хэмээн зовно. 

	— За тэгвэл эрхэм минь аан гэж бай! гэж Каупервуд, хөгжимчин рүү эрс харж халдахыг хар халзанд нь гэгчээр бүр шийдэж:

	— Та ч гэсэн надаас нэг их дээргүй байдалтай байгаа хүн шүү. Хэрэв хамаг муугаа дуудалцвал таны адал явдал минийхээс ч хэт байх шүү. Та эхнэрийгээ муулах гэвэл өөрийнхөө нэрийг ч хөөднө шүү. Бид бүгд л нүгэл хилэнцээс тойрч яваагүй улс. Тийм дээрээ тулбал би эхнэрийнхээ ухаан мэдрэлгүй байсан гэдгийг батлуулчхаж чадна, үүнд ер нь чадаж ядах юм алга. Харин таны яаж явсныг гаргачихвал дороо тарж олонд шившиг болно. Үүнийг бүү мартаарай. Хэрэв та энэ явдлыг ингээд л мартъя, хөөцөлдөхөө больё гэвэл би та хоёрт хариуг нь гомдоохгүй. Харин та шуугиан дэгдээгээд тэр золгүй явдлыг олонд тараах санаатай байгаа бол би өөрийнхөө нэр төрийг хамгаалахын тулд юунаас ч буцахгүй шүү гэхэд Сольберг:

	— Яана гэнэ ээ! гэж дуу алдаад — Та намайг сүрдүүлэх нь үү? Танай эхнэр өөрөө таныг миний эхнэртэй садарлаж байна гэсээр байхад намайг юугаар айлгах гээ вэ? Бас тэгээд миний уурхайг ухна төнхөнө гэнэ үү? Үгүй ер? Яасан хөөрхөн санаа вэ? За яах вэ, үзэмз! Та тэгээд миний тухай юу мэд ээ вэ? гэхэд Каупервуд тайван байдлаар:

	— Жишээлбэл, Сольберг гуай минь, таны гэргий танд дургүй болоод удаж байгаа. Та түүний эд хөрөнгийн буянаар амьдарч ирсэн. Сүүлийн зургаа долоон жилийн дотор зургаа долоон нууц амрагтай байсан зэргийг тань би мэдэж байна л даа. Таны гэргий намайг банкны эзэн хүн болохоор мөнгөн санхүүгээ над итгэмжилсэн юм. Тэгээд би хөлсний хайгуулч нарын тусламжтайгаар Анна Стелмак, Жесси, Ласка, Берт Риз, Жоржи дю Коин гэх мэт хүүхнүүдтэй явж байсныг тань мэдэж авсан юм. Бусдыг нь нэрлээд ч яах вэ вэ ээ? Тэрнээс гадна бас өөрийн чинь бичиж байсан янаг амрагийн захидлаас хэд гурав байж болох байна гэв. 

	Сольберг Каупервудын ширтэх харцнаас далдиран:

	— Уухайс! Ямар ч гэсэн та миний эхнэртэй явж байсан хэрэг үү? Үнэн байх нь уу? Тэгээд бас намайг айлгаж сүрдүүлэх гэж гөрдөж сүрдүүлэх гэнэ ээ! Үгүй ер яана аа! Гонж биз! Та намайг яадаг хүн болохыг үзээрэй. Би юу ч гэсэн хуулийн зөвлөхтэйгөө яриадахъя, хүлээж бай, тэгээд л учраа ололцомз! гэхэд Каупервуд өөдөөс нь маш ёозгүй зэвүүцэн харж «Яасан илжиг шиг тэнэг золиг вэ» гэж бодов. 

	— За тэгье гэж Каупервуд хэлээд хүн амьтанд мэдэгдэхгүйн тулд Сольбергийг байшингийн гудамд хүчлэн гаргаж тэндээсээ бүр гадагш эмнэлгийн үүдэн дээр гарахад хоёр дэнлүү харанхуйд гялалзан салхинд ганхаж байлаа. 

	— Та хэрүүл маргаан үүсгэх гээд байгаа хүн байна. Би сайн мэдэж байна. Яриад хөөцөлдөөд баймаар юм байхгүй шүү гэж би танд учирлан, ам тангаргаа өгсөн маань багадаад байгаа юм байж. Та өөрөө зүтгээд байгаа бол яая гэх вэ. Миний гэргий эрүүл саруул ухаантай байж гэе, хэлсэн үг нь цөм үнэн байж гэе, би таны эхнэртэй буруу юм хийж явж гэе, тэгвэл юу гэж? Тэглээ гээд та яах юм гээд өөдөөс нь тохуурхсан байдалтай харвал Сольбергийн уур хилэн бадарч:

	— Яана гэнэ ээ! хэмээн хашхирч, — Яах юу байх вэ? Би чамайг ална. Эхнэрээ ч ална. Ёстой туйлгүй их хэрүүл маргаан дэгдээнэ дээ. Нээрэн үнэн байдаг юм бол үзүүлээд өгнө дөө! гэв. Каупервуд ёозгүйгээр:

	— Тийм байдаг вий. Ингэж магадгүй гэж би бодсон юм. За яах вэ, таны үгэнд би итгэе. Нааш гарахдаа би таны төлөө хэзээд үйлчлэхэд бэлэн байхын тулд гэрээсээ бага сага юм авч гарсаан гээд юмыг яаж мэдэх вэ гээд гэрээсээ авч гарсан хоёр жижиг гар бууг халааснаасаа гаргаж ирэв. Харанхуйд гол төмөр нь гялалзана

	— За үзэв үү? Үнэнийг олно гэж толгой тархиа зовоох ажлаас таныг ангижруулъя гэж би бодсон юм. Сольберг ноён, өнөө орой Каупервуд хатагтайн хэлсэн үг эхнээсээ аваад эцсээ хүртэл үнэн юм шүү. Ингэж үнэнийг хүлээснээс уг хэрэг явдал ямар үр дүнтэй өнгөрөхийг би сайн мэдэж байна. Каупервуд хатагтай надаас дор ухаантай хүн биш. Та нотолж чадахгүй ч гэсэн яах вэ, эхнэр чинь хэдэн сарын турш надтай хойд хэсгийн нэг байранд уулзаж учирдаг байсан юм. Тэр чинь надаас өөр хүнд хайр сэтгэлгүй хүн. За, одоо та намайг алъя гэж байгаа бол май энэ бууг ав гээд гараа сунгаж

	— Үзээд алд, хэрэв миний үхэх цаг ирсэн бол үхлийн газар өөд тантай хамт явахыг бодно гэж Каупервуд шийдэмгий бөгөөд маш хүйтнээр хэлэхэд Сольберг аман дээрээ бардам боловч аймхай хүн учир царай нь цайж, аливаа адгуус амьтан үхэхийг хүсдэггүйн нэг адил үхнэ гэж бодохоос үнхэлцэг нь хагарах шахжээ. Хүйтнээр гялалзах ган төмрийг харахаас зүрх нь үхэж гүйцжээ. Гарт нь гар буу өгч буй хүний гар эрс шийдмэг хатуу байлаа. Сольберг бууг барьж авсан боловч гар нь чичрээд болдоггүй, чихэнд нь төмрийн дуу чимээ хангинаж тэртэй тэргүй хомсхон үлдсэн зориг зүрхний хэлтэрхий нь ч үгүй болоод явчих нь тэр. Каупервуд улам л сүртэй аюултай харагдаж хүн ч биш бүр чөтгөр шулам гэгч ийм байдаг биз гэмээр харагдах боловч үхтлээ айсан тэр хүн эргэж:

	— Бурхан минь! хэмээн дуу алдаж, модны навч шиг салганан: — Та намайг алах нь уу? Би тантай үзэлцэхгүй, ярилцах ч үгүй. Би өмгөөлөгчтэйгөө уулзана. Эхлээд эхнэртэйгээ ярилцана гэлээ. 

	— Өө, та тэгж чадах ч үгүй гэж Каупервуд хэлээд зам тавьж өгсөн боловч цаадах нь зугтахыг завдах тул өрөөсөн гараас нь гайгүй сайн барьсаар:

	— Таныг би тэгүүлэхгүй шүү. Хэрэв та намайг алах гээгүй бол би таныг алах гэхгүй. Гэхдээ таныг юм зөв ойлгож авахыг хүсэж байна. Миний хэлэх үгийг сонс, тэгээд л яриагаа дуусгая. Би таныг дайсагнаж үзэхгүй. Та ер үнэндээ над ямар ч падгүй хүн. Гэхдээ яах вэ, танд би тус болох бодолтой байна. Юуны өмнө, миний эхнэрийн ярьсан зүйл бол огт худал дэмий юм шүү. Би таны занал хэр зэрэг үнэн болохыг сорьж ажиглах гэж зориуд худал юм хэлсэн юм шүү. Та ч эхнэртээ хайр сэтгэлгүй болсон хүн, эхнэр чинь ч танд дургүй болсон хүн. Та түүнд огт хэрэггүй. Ингээд л би танд нөхөр ёсны зөвлөгөө өгөх гэсэн юм:

	— Та одоо Чикаго хотоос гарч нэг тийш яв. Гурав, түүнээс ч илүү олон жилийн турш эргэж бүү ир. Харин танд би зул сарын нэгний өдөр болгон таван мянган долларыг гар дээр чинь яг бэлэн тавиулж байя. Таван мянган доллар шүү. Аль эсхүл эндээ байж болно, харин амаа л сайн барьж яв. Тэгвэл гурван мянгыг өгье. Жилд нэгмөсөн нэг удаа авдаг сан уу, өөрөө мэд. Харин нэг л юмыг санаж яваарай. Хэрэв та энэ хотоос гарахгүй юм уу, амаа сайн барьж явахгүй, миний эсрэг ямар нэгэн муу юм ярьсан байвал уу, би өөрийг чинь үзсэн газартаа ална гэж мэдээрэй. За одоо эндээс яв, миний хэлснийг санаж зүгээр яваарай. Эхнэр дээрээ орох ч хэрэггүй. Хоёр гурав хоноод над дээр ирээрэй. Мөнгийг чинь бэлдээд байна гээд дуугай болоход Сольберг өөдөөс нь мэл гайхан дуугай ширтэнэ. Амьдралдаа хэзээ ч ийм юм үзсэнгүй. Энэ ер нь хүн биш чөтгөр байх аа. Бурхан минь! Яаж ч мэдэх юм байна, алахаас ч үнэхээр буцахгүй амьтан юм! гэж бодсоноо таван мянган доллар өгнө гэж мөн хачин үг шүү гэж бодов. Нэгэнт өгч байгаа юмыг авахгүй байж болох уу? Сольбергийн дуугай байгаа нь зөвшөөрсөнтэй адил авай. 

	— Би л бол өнөө оройдоо тийш орохгүй дээ. Ритагийн тайван байдлыг бүү алдуул амраг. Одоо яваад маргааш ирж надтай уулз. Заавал орж уулзмаар байвал хоёул оръё. Би түүнд танд хэлснээ л хэлмээр байна. Та миний хэлсэн үгийг сайн санаж яваарай.

	— Танд баярлалаа. Би харья даа. Сайхан нойрсоорой гэж Сольберг гонгиносон дуугаар хэлээд яваад өглөө. 

	— Яана гэхэв, өөр арга байсангүй дээ, уг нь муу л хэрэг дээ гэж Каупервуд өөрийгөө зөвтгөн бодлоо.


ХОРИН НЭГДҮГЭЭР БҮЛЭГ : ДАЛД ЗАМЫН АЖИЛ

	Сольбергийн асуудлыг тийм амархан бүдүүлгээр нэг тийш болгоод Каупервуд Сольберг хатагтайд анхаарал халамжаа хайрлах гэв. Гэвч олигтой юм болж өгсөнгүй. Каупервуд юуны өмнө Эйлин, Харольд хоёрыг номхотгож авсан тухайгаа Ритад яриад Харольдад жил бүр тэтгэвэр өгөх болсон, одоо тэр элдэв үймээн шуугиан гаргахгүй, Эйлин ч мөн элдэв зан гаргахгүй болсон гээд өөрт нь маш их хайр сэтгэлээр хандсан боловч цаадах нь царай өгсөнгүй бөгөөд түүнтэй ороолцолдож явсандаа харамсах болжээ. Уг нь түүнд хайр сэтгэлтэй болсон (ямар ч гэсэн өөрөө ингэж боддог байж) боловч Эйлиний тийнхүү аймшигтай муухай аашлан есөн шидээр загнаж зүхсэнээс хойш Каупервуд огт өөр хүн мэт санагдаж, ер нь энэнээс чинь холдъё гэж бодох болжээ. Өгөөмөр зантай Каупервудын мөнгийг зарим хүүхний адил нэг их юманд бодсонгүй. Каупервудын хүчээр Рита хээнцэр ганган амьдрах болсон боловч тиймгүй амьдарч болно шүү дээ гэж бодох ажээ. Каупервуд маш тайван амарлингуй юманд итгэл төгс хүн шиг Ритад санагдаад тэрэнд нь л голцуу татагдсан юм санж. Тийм чанар нь Каупервудыг Ритагийн нүдэнд улам ер бишийн сайхан мэт болгож байсан хэрэг. Гэтэл ганц дайралтаар л тэр ер бишийн сайхан санагддаг байсан тал нь замхраад алга болжээ. Каупервуд амьдралын аливаа лай ланчиг эмгэнэлт явдалд өртөгдөх жирийн л хүн ажээ. Тэгээд Рита биеэ бүр сайжруулаад гэртээ харьж дараа нь Европт очсон байна. Тэдний хэрхэн салж сарнисан тухайг өгүүлнэ гэвээс дэндүү нуршуу болох байна. Харольд Сольберг яахыгаа шийдэж ядан, баахан дөвчигнөж байснаа сүүл сүүлдээ Каупервудын өгөх гэсэн мөнгийг аваад Дани эх орондоо буцжээ. Эйлин нэлээд гөжиж хэд удаа хэрүүл, доруул өдөж Антуанета Новак хүүхнийг ажлаас нь хална гэсэн амлалтыг Каупервудаас гаргуулаад гэртээ буцаж очжээ. 

	Хэрэг явдал ийн төгссөнд Каупервуд сэтгэл маш дундуурхан байлаа. Энэ бүгдийн улмаас Эйлинд илүү хайр сэтгэлтэй болоогүй авч бас ч муу болоогүй, нэлээд сайн байсан нь сонин. Заримдаа Рита Сольберг шиг л хүүхэн над илүү тохиромжтой эхнэр байх юм даа гэж Каупервуд бодох боловч Эйлинээс тэр үед салах санаагүй байжээ. Нэгэнт бүтэхгүй юмыг заавал ч бүтэлтэй болгож чадсангүй. Тэгээд өөрийнхөө эрхэлсэн ажил төрлийн хойноос эрчимтэй хөөцөлдөж эхэлжээ. Гэвч Ритатай хамт байсан, тэр хүүхнийг тэвэрчхээд байж байхад энэ хорвоо ертөнц хэчнээн өнгө зүстэй, хэчнээн яруу сайхан санагддаг тэр амтат, жаргалант цаг санаа бодлоос нь гарч өгөхгүй байлаа. Тэр хүүхэн нэн эгэл, гэнэн, нэн гоо сайхан санагдана. Гэвч нэгэнт өнгөрсөн юм одоо яая гэх вэ!

	Түүнээс хойших хэдхэн жилийн дотор Каупервуд, Чикаго хотын төмөр замын тээврийг улам их сонирхон хорхойтож байлаа. Рита Сольбергийг санан мөрөөдөөд цаг дэмий хоосон нөхцөөх хэрэггүй гэдгийг Каупервуд ухаарч тэр хүүхэн ч эргэж ирэхгүй гэж мэдэх хэр нь бас үе үе санагдаад байх ажээ. Харин ажил төрлөөр улайран хөөцөлдөх учир энэ нь уйтгар гунигийг нь хөнгөвчилдөг байж. Хотын морин төмөр замыг мань эр хэзээний шохоорхдог байсан учир одоо бүр тэр талаар амар тайван сууж чадахаа больжээ. Хотын морин тэрэгний хонхны жингэнэх дуун, морины туурайн товор товор чимээ хүүхэд ахуй цагаас сэтгэл зүрхийг нь догдлуулан булгилуулж байсан, цус маханд нь шингэсэн зүйл билээ. Хотын дотуур хэсэж явахдаа морин вагон хонх жингэнүүлэн жирийлгэн байгаа гялалзан зурайх тэртээх урт урт төмөр замыг өлсгөлөн нүдээр ажиглан ширтэнэ. Чикаго хот түргэн хөгжиж байсан болохоор моринд хөллөсөн жижиг жижиг вагонд өглөө үдшийн хөл ихтэй цагаар хүн амьтан багтаж ядан чихэлдэнэ. Энэ хотын нэг буюу бүх төмөр замынх нь ажлыг найман хөлт шиг савартаа оруулаад авчихвал уу гэж Каупервуд шүлс хазан халаглана. Бүгдийг нь мэдэлдээ аваад бүгдийг нь нэгтгэх юм сан. Яасан сайхан бэ? Яасан их хөрөнгө мөнгө олох бол! Тийм их юм үзэж өнгөрөөсөн Каупервуд гагцхүү асар их эд хөрөнгийн хүчээр л санасандаа хүрч чадах байлаа. Тэгээд мань эр өөрийнхөө ихэд хөлжин баяжих төлөв байдлыг өөртөө зураглан бодох болж, хадан цохио дотуур хүрхрэн урсах гол мөрний гайхамшгийн тухай яруу найрагч хүн магтан дуулах адил хотын морин төмөр замын шугамын тухай хүсэл мөрөөдөл болох болжээ. Хотын төмөр замын л эзэн бол! Хотын төмөр замын л эзэн бол! гэж чихэнд нь шивгэнэх мэт санаа бодолд нь тэр хүсэл мөрөөдөл хоногшжээ. 

	Чикаго хотын төмөр зам нь хийн үйлдвэрийн нэг адилаар мөн л тус бүрийн хэсэг буюу районыг хуваан хариуцсан гурван компанийн мэдэлд байжээ. Мянга найман зуун тавин есөн онд байгуулагдсан Чикагогийн төмөр замын компани нь Өмнөд хэсгийн гучин есдүгээр гудамжийг хүртэл үйлчилдэг бөгөөд эздэдээ хөлжин баяжих хөлгүй их уурхай болж байжээ. Тэр компани нэгэнт дал гаруй бээр урт төмөр зам тавьчхаад жил бүр Индиан, Вобели, Стэйт-Стрит, Арчар өргөн гудамж дагуу замаа уртасгасаар буй. Түүний мэдэлд нэг зуун тавь гаруй хуучин маягийн жижиг вагон (өвөл дотроо галладаггүй, сүрлэн дэвсгэртэй), мянга гаруй морь буй. Морин вагонд үйлчилдэг хүн гэвэл нэг зуун далан кондуктор, нэг зуун жаран жолооч, зуун адуучин, нэлээд олон тооны төмрийн дархан, морь тахлагч, янз бүрийн засварын дархнууд бий. Өвлийн цагт цас арилгах, зуны цагт услах машинуудтай. Каупервуд тэдний эргэлтийн хөрөнгө, хувь нийлүүлсэн тэмдэгт, сугалаа бусад юмыг нь нийлүүлэн цээжний багцаагаар бүх хөрөнгө нь хоёр сая гаруй доллар болох юм байна гэж боджээ. Харин тэдний хяналтын тэмдэгтүүд нь Шрайхарт, Энсон Меррилл гэдэг хоёр хүний мэдэлд байдаг нь л тун базаахгүй хэрэг ажээ. Шрайхарт бол Каупервудын заналт дайсан учраас түүний сэдсэн аливаа ажил төрөлд саад тотгор хийхийг оролдох бөгөөд Энсон Меррилл ч гэсэн бас л төдийгүй байдаг хүн ажээ. Каупервуд чухам ямар аргаар тэр олз ашиг ихтэй ажилд оролцох арга замаа өөрөө ч мэдэхгүй байлаа. Тэр компанийн хувьд нийлүүлсэн тэмдэгтийн ханш нь хоёр зуун тавин доллар хүрнэ. 

	Умард Чикагогийн төмөр замын компани мөн тэр онд байгуулагдсан боловч өөр бүлэг хүмүүсийн мэдэлд байлаа. Энэ компанийн хүмүүс нь ажлаа төдий сайн мэдэхгүй, авхаалж муутай, хуучин байдлаараа л байдаг ажээ. Төхөөрөмж нь ч өөрцгүй хуучирч элэгдээд царай алджээ. Өрнөд хэсгийн төмөр зам нь анхандаа Өмнөд компани хэмээх Чикагогийн төмөр замын компанитай хамт байснаа одоо биеэ даасан газар болжээ. Энэ компанийн мэдлийн төмөр замын шугамууд одоохондоо хамгийн их орлоготой нь юм. Гэвч Чикаго хотын Өрнө хэсэг нь бусдыгаа бодвол өсөлт хөгжлөөрөө тийм их оволзож байгаа бус аа. Вагон тэрэг чирч яваа морьдын дөхөн ирж буйг зарлан сонорт хүргэх мэт хонхны жингэнэх цовоо дуу энэхүү хотын өнцөг булан бүрд сонстоно.

	Тэр бүхнийг хөндлөнгөөс ажиглан, хотын ирээдүйг санаа бодолдоо төсөөлөгч Каупервуд хэрэв Чикаго хот тэр хэвээрээ хурдан түргэн ирмүүн хөгжөөд байх юм бол баяжиж хөлжих маш их боломж байгааг тэдгээр хувь нийлүүлэгч хүмүүсээс ч илүү сайн мэдэж байлаа. Хотын төмөр замыг хөгжүүлэхэд юу саад болох вэ, юу тус болох вэ гэдгийг Каупервуд дандаа эргэцүүлэн бясалгаж байв. 

	Чикаго голоор тавьсан гүүрнүүдийн зангилаа тэр хавийн газарт л төрөл бүрийн тээвэр саатан боогддог учраас хотын Умард ба Өрнөд хэсгийн төмөр замын хөдөлгөөн саатаж байгааг Каупервуд төдхөн мэдэж авчээ. Тус хотын дундуур нь урсах тэр гайхам үзэмжтэй мөртөө хог новшинд хутгалдан өмхий үнэртэй болсон мөрний усаар төрөл бүрийн галт онгоц, завь тасралтгүй цувна. Тэдгээрт зам тавих гэж гүүрнүүдийг байн байн салгахад голын хоёр захад үй олон ачаа, тэрэгний явах зам хаагдан багшралдаад усан ба хуурай газрын тээврийн хоорондын мөргөлдөөн эх төгсгөлгүй мэт харагдана. Өвөрмөц, элэнц хуланцын үеийн, яг Диккенс зураглалын7 үзэмжтэй энэ байдлыг Дэмье8, Тернер9, Вистлер10 нар л сайхан зурна даа. Хэзээ усан онгоцны хөдөлгөөнийг, хэзээ ачаа, тэрэгний хөдөлгөөнийг зогсоох, хэдий хүртэл удаан хүлээлгэх нь гүүр хариуцсан залхуу хүмүүсийн үзэмж ажээ. Гүүрэн дээр ажил төрөлдөө яарч, сэтгэл нь зовсон ажилч хүмүүсээс гадна голын эрэг дээр шавааралдсан хөсөг, тэрэг, хүмүүс болон голын усанд язганалдан байгаа онгоц, завь чиргүүлийг дэмий сонирхон харж зогсох ажилгүй хүн хар үй олноор шавж байлаа. Каупервуд хөнгөн морин тэргэн дотроо суучхаад тийнхүү хүлээх зуураа юм уу, аль эсхүл гүүр салахаас өмнө амжиж гарах гэж морио байдаг хүчээрээ шавдан зүтгүүлж байхдаа тус хотын умард, өрнөд хоёр хэсгийн тээврийн хөдөлгөөнд эдгээр муусайн гүүр мөн их садаа болж байна даа хэмээн цөөнгүй боддог байжээ. Гол мөрөн нэвтэрч гараагүй Өмнөд хэсэгт бол тээврийн ажил ямар ч саадгүй түргэн хөгжиж байв. 

	Каупервуд хотоор хэсэж явахдаа тэр голын доогуур хоёр ч хонгил далд зам гаргасан байхыг олж харснаа одоо маш их сонирхох болсон нь гайхалтай ч хэрэг биш ээ. Тэр хоёр хонгил далд замын нэг нь Ла-Саль гудамжны үргэлжлэл мэтээр голыг өмнөөс нь хойшоогоо огтлон гарсан, нөгөө нь Вашингтон гудамжнаас эхлэн зүүнээс баруун тийш гарсан байжээ. Тэр хоёр хонгил чийг, ус даасан сүүмгэр дэнгийн гэрлээс өөр гэрэл үл үзэх харанхуй, хог новшинд дарагдсан, оготно, хулганын үүр болсон зүйл байлаа. Хүн амьтны ярилцахыг сонсвол тэр хоёр хонгилын алиныг ч ерөөс ашиглаагүй юм гэлцдэг. Каупервуд лавлаад үзэхэд хэдэн жилийн өмнө тэр хоёрыг зориуд хийсэн байж. Бүр тэр үед ч одоо тэр хамаг юм шавааралдуулаад орхичихдог гүүрнүүдийн учрыг олох шаардлага гарч байсан байна. Тэр үед бүгд, ялангуяа шинэ компанийнхан бодохдоо хэн ч гэсэн хүлээж саатан, хайран сайхан цаг минутаа алдаж байснаас хэдэн зоос өгчхөөд хонгил замаар гарсан нь дээр гэх биз хэмээн бодоод даруй тэнд морин төмөр зам тавихаар шийджээ. Тэгтэл хүний тархи толгойнд буюу цаас бичиг дээр жигтэйхэн сайхан санагддаг төрөл бүрийн худалдаа наймааны төлөвлөгөө төсөл бишгүй л болохоо байчихдаг шиг уг ажил нь бүгдээрээ огт өөрөөр эргэчихсэн ажээ. Хонгил замыг зөв барьсан бол ашиг орлоготой зүйл болох байсан биз, гэтэл орц гарц нь дэндүү эгц, угаасаа нарийхан, салхивч, гэрэлтүүлэг нь даанч муу юм. Нэг үгээр хэлэхэд ашиглахад тун ч бололцоо багатай болсон байна. Нормен Шрайхартын эцэг нь тэр ажилд хувь нийлүүлэгсдийн нэг юм санж. Бас Энсон Мэррилл хувь нийлүүлсэн байж. Тэр ажил ашиг орлогогүй зүйл болохтой зэрэг нь элдвийн арга мэх хэрэглэж нэг сая доллароор үнэлүүлээд хотод худалдахдаа тус бүрийг нэг нэг сая доллароор худалдаж дөнгөсөн юм санж. Тийм их мөнгөний хохирлыг өсөн хөгжиж байгаа хот өөрөө амсах нь хэн нэгэн хүндтэй, эгэл даруу боловч ихийг бодож яваа иргэнээ хохиролд оруулснаас дээр байлгүй гэж гэнэн хонгороор бодсон ганц нэг хүн байсан бололтой юм. Тэр үед энэ наймаа хэлэлцээний үр дүнд хотын зөвлөлийн зарим гишүүд яггүй ашиг хонжоо олсон юм гэдэг. Гэвч энэ бол бидний ярилцаж буй зүйлд хамаагүй юм даа. 

	Каупервуд тэр хоёр хонгилыг олж мэдээд орж сайн үзэхээр шийджээ. Ордог газар нь банз хадчихсан боловч явган хүн нэвтрэх нарийн гарц гаргасан байлаа. Каупервуд хэд дахин орж үзээд ашиглаж болмоор зүйл гэж боджээ. Хот томорч, хотын хөдөлгөөн улам ихсэж, морин төмөр замын орлого жил тутам нэмэгдсээр байна гэж бодоод нэг их зардал гаргахгүйгээр тэр хонгилыг өөрчилж, орц гарцыг засаж янзлах юм бол тус хотын Умард, Өрнөд хэсэгт тээврийн хөгжлийг саатуулж байгаа гол тээгийг арилгах юм байна. Гэвч яаж хийх вэ? Тэр хонгилууд өөрийнх нь мэдэлд байгаа зүйл биш. Хотын морин төмөр зам ч өөрийн нь мэдлийн юм биш байлаа. Газрын түрээс авах, хонгил замыг засахад асар их хөрөнгө шаардагдах болно. Түүнээс гадна өгсүүр болгонд нэмэлт морины хүч, нэмэлт жолооч, туслах ажилчин шаардагдана, тэгэхлээр дахиад л нэмэлт зардал хэрэгтэй болно. Нэг үгээр хэлбэл, тэр орц гарцыг нь өөрчиллөө ч гэсэн мориноос өөр зүтгэх хүч байхгүй бол бодсон төлөвлөсөн зүйл нь бүтэхгүй гэдэгт Каупервуд итгэлтэй байлаа.

	Харин 1880 оны намар Рита Сольбергтэй хамгийн сүүлд явж байгаад янаг амрагийнхаа тэр баахан адал явдлыг төгсгөл болгосон яг тэр үед дугариг дэнлүү, ярьдаг утас зэрэг шинэ нээлтийн зэрэгцээгээр хотын амьдралын байдлыг бүхэлд нь өөрчилж чадах нэгэн шинэ зүйл хотын тээвэрт буй болж байгааг тэр мэдэж авчээ. Хүн пиг дүүрэн суулгасан хотын морин төмөр замын вагон нь өгсүүр газраар арай чарай өнгөрдөг Сан-Франциско хотод өөр маягийн чирэх хүч буюу тухайлбал татах хүч хэрэглэх болжээ. Хөндий хоолой дотор суулгасан ховилтой дугуйгаар явах ган татлагыг эрчим хүчний станцын ойр байрлуулсан асар том моторуудаар хөдөлгөдөг байна. Хөндий хоолойн сүвээр нэвт «шүүрэн барьдаг» ган савар мэт «барих хөшүүрэг» хэмээгч залахад хөнгөн шингэн төхөөрөмжийг вагон дотор байрлуулжээ. Тэр нээлтийн ачаар хүнд ачаатай вагонууд хотын гудамжны эгц өгсүүр газраар зовлонгүй өгсөж уруудах болжээ. Тэр шинэ маягийн зүтгэх хүчний аргыг хэрэглэж Стэйт-Стрит гудамжийг татлагат замтай болгох гэж Чикагогийн төмөр замын компани төлөвлөж байгаа юм гэнэ гэж Каупервуд дам сонсжээ. Тэр компанийн хувь нийлүүлсэн гол хүн нь Шрайхарт, Мэррилл хоёр ажээ. Хотын зах хавийн, орлого багатай шугамуудын вагоныг тэр хэсэгт чиргүүл болгон ашиглах, цааш нь бас л өнөөх морин чиргүүлэг хэрэглэж маршрутыг нь хэвээр үлдээх гэжээ. Гэтэл Каупервуд хотын Умард, Өрнө хоёр хэсгийн тээврийн бэрхшээлийг татлагат замаар арилгаж болох юм байна гэж боджээ.

	Гэвч Каупервуд зөвхөн гүүрнүүдийн дэргэд хөдөлгөөн саатаж байгааг юм уу нэгэнт хаягдсан тэр хонгилын далд замыг анхааран сонирхоод зогссонгүй, бас ч өөр зүйлийг ажигласан байна. Чикагогийн Умард төмөр замын компанийн ажил улам дорой муу болж байлаа. Тэрхүү компанийн удирдах хүмүүс нь залхуу хойрго, алсын бодолгүй байсан учраас хойшдынхоо ажлыг бодохгүй, тэгээд тохиолдох янз бүрийн бэрхшээлээс гарч чадахгүй мунгинана. Санхүүгийн талаар ч хэр тааруухан болж байлаа. Авхаалжтай хүн бол ганц дайрахад л тэр компанийн учрыг нь олчхож болмоор ажээ. Тэр компанийн морин, төмөр зам нь анхнаасаа хотын худалдаа үйлдвэрийн төвийг биш, харин тэр төвд ойролцоо орших хүн цөөнтэй хорооллыг үйлчлэх байсан учраас нэг их ашиг орлого олно гэж хэн нь ч бодоогүй юм санж. Хожим тэр хорооллын хүн ам олшроод замын орлого нэмэгдээд ирэхэд өнөөх гүүрнүүдийн дэргэд хөдөлгөөн хязгааргүй их саатдаг болжээ. Компанийн захиргаа нь нэг их ашиг орлого олно гэж горьдохгүй учраас огт хэрэгцээгүй шахам, хямдхан муу зам тавиад зуны цагт бүтэж үхмээр халуун, өвлийн цагт мөсөн хонгил шиг хүйтэн, хааш яаш хийсэн муу сайн вагон хэрэглэжээ. Хотын хөл хөдөлгөөн ихтэй ганц нэгэн гудамжинд нэвтрэхийг ч тэд оролдсонгүй. Зам нь бүгдээрээ өмнө зүгээс ирэх замыг тосон хаасан гол хүрээд л зогсчихно. Өмнөд хэсэгт Шрайхарт зорчигчдынхоо талаар илүү анхаарч өөрийнхөө шугамыг бүр Мэрриллийн дэлгүүр хүргэжээ. Умард, Өрнөд хэсгийн вагонуудыг өвлийн цагт зорчигчдынхоо хөл гарыг хөлдөөчихгүйн тулд шаланд нь сүрэл дэвсэж зуны цагт цөөн тооны задгай вагон гаргалцах болжээ. Нэмэлт зардал гаргахыг тас эсэргүүцдэг байсан байна. Ер нь иймэрхүү л янзтай байжээ. Хэрэв анхны өдрөөс ашиг орлого өгнө гэж захиргаа нь итгэвэл хааяа хааяа шинэ шугам тавина. Тэгэхдээ бас л хэврэг муу зам тавьж, аль дивангарын хоцрогдсон вагон хэрэглэнэ. Тийм вагонд суухад хяхнаж харчигнах муухай дуу чимээ гарахаас гадна сэгсчиж донслоод зорчигчдыг дух духаар нь мөргүүлэх дөхнө. Сүүлийн үед санал гомдол шүүхэд заргалдсан зарга учраа алдсан болохоор тус компанийн удирдах хүмүүс нь бүр залхчхаад юу хийхээ мэдэхгүй дэмий л хуйхаа маажиж суух болжээ. Гэвч тэр компанийн захиргаанд эрүүл саруул ухаантай, сүрхий ухаалаг хүн хэд хэд байжээ. Тэдний тоонд ерөнхий захирал Тэренс Малгэном, захирал Эдвин Кафрат, ерөнхий инженер Вильям Жонсон нар багтана. Гэтэл компанийн захиргааны дарга Ониас С. Скиннер буюу орлогч дарга Волтер Таркер гэх мэт бусад хүмүүс нь хуучныг ягштал баримталсан, хоосон бясалгагч, хорголоо тоолсон харамч бөгөөд хамгийн гайтай нь олигтойхон далайцтай юм хийхээс айдаг буюу тийм юм хийх зүрх зориггүй хүмүүс байжээ. Хүн насаа ахиад ирэхлээр шинэ соргог юманд баахан дурамжхан болж «за даа болоод ирсэн юм» гэх явдал гарцаагүй байдаг нь харамсалтай ч гэсэн үнэн юм болохоор яана гэхэв дурдахаас биш. 

	Тэр бүхнийг эргэцүүлэн бодож дотроо нэг шинэ юм төлөвлөөд Каупервуд нэг өдөр Маккентийг нэг аятайхан тохиолдлыг далимдуулан гэртээ урьжээ. Маккенти, гэргийнхээ хамт хүрэлцэн ирэхэд Эйлин тэднийг инээд алдан хүлээн аваад Маккенти хатагтайтай юм хүм хөөрч гарахад Каупервуд, Маккентээс:

	— Маккенти та, Ла-Саль, Вашингтон хоёр гудамжинд голын усан доогуур тавьсан хоёр хонгил далд замын талаар юм дуулав уу? Хотын мэдлийн юм гэл үү? гэж огт санаандгүй мэтээр асуухад, 

	Маккенти:

	— Ямар ч хэрэггүй мөртөө хотын захиргаа өөртөө авсан юм. Ер нь юунд ч хэрэггүй болсон зүйл дээ гэж Маккенти болгоомжтой хэлээд, — Харин би тэр үед түүнтэй ямар ч холбогдолгүй байсан юм. Нэгийг нь нэг сая доллароор бодож, хоёулыг нь хотын захиргаа худалдаж авсан юм даг. Та юу гэж асуугаа вэ? гэхэд Каупервуд:

	— Зүгээр л гэж булзааруулсхийн хэлээд, — Нээрэн бүр хэрэглэхийн аргагүй юм бол уу? Огт хэрэггүй зүйл гэж сонинд гэнэ гэнэ бичих юм гэв. 

	— Үнэхээр муу нь ч муу байх шүү. Үнэнийг хэлэхэд, би аль алиныг нь үзэлгүй олон жил болжээ. Уг нь вагон явах зам болгож, гүүрэн дээр саатахгүй болгох гэсэн санаагаар хийсэн зүйл байх. Тэгээд юу ч бололгүй өнгөрсөн юм. Уруудаж өгсөх орц гарц нь хэтэрхий эгц, түүгээр өнгөрсний татвар төлөөс нь дэндүү их гээд гүүрнийхээ тэнд хүлээдгээрээ хүлээсэн дээр гэлцдэг байх. Түүгээр ороод гарсан морьд бүүр туйлдсан байдаг байсан. Би өөрөө хэцүүг нь мэдсэн. Хүнд ачаатай гарч бишгүй үзсэн. Хотын захиргаа тийм юмыг авч байхын хэрэг ер байхгүй байсан юм. Нэг л учир байсан биз. Чухам ямар учиртай, хэн яах гэснийг нь би мэдээгүй. Тэгэхэд хотын дарга нь Кармоди байсан. Нийгмийн үйлчилгээний ажлыг Олдрич эрхэлдэг байсан юм даг. 

	Маккентийг дуугай болоход Каупервуд хоол цай идэж ууж дуустлаа тэр тухай дахиж ярилцсангүй. Тэгээд номын сангийн өрөө рүү орж явахдаа Каупервуд, Маккентийг найзархгаар сугадаж (энэ бол тэр хөрөнгөтний дуртай зан ажээ). 

	— Маккенти, та өнгөрсөн жил биднээс өнөөх гэрлийн үйлдвэрийн талаар явуулсан ажлыг тун зүгээр болсон гэж үздэг байх аа? Тийм ээ? гэвэл

	— Тийм шүү. Тэр үед би танд хэлсэн шүү дээ гэжээ. 

	Тэр ирланд эр Каупервудад сайн бөгөөд түүний авхаалж самбааны ачаар богино хугацаанд өөрийнхөө мөнгөн хөрөнгийг хэдэн зуун мянган доллароор нэмэгдүүлж чадсандаа их талархалтай байдаг ажээ. 

	— За, найз минь гэж Каупервуд гэнэт, түрүүчийн ярьсантай холбоогүй мэтээр, — Хотын төмөр замд маш их өөрчлөлт гарах гэж байгааг сонссон уу? Тийм болох төлөв юм бүхэн дээрээс мэдэгдэх болж. Өмнөд хэсэгт нэг-хоёр жил болоход машины хүч хэрэглэх нь байна. Энэ тухай та бодвол сонсоо биз? гэхэд

	— Сонинд тиймэрхүү юм бичигдсэн шүү гэж нэн шохоорхсон янзтай өгүүлээд Маккенти янжуур гарган татахаар завдахад тамхи татдаггүй Каупервуд сандлаа дөхүүлж суув. 

	— Юү гэсэн үг вэ, гэдгийг би танд тайлбарлаж өгье. Хожим тавигдах төмөр замын шугамыг ч яриад яах вэ, ер нь манай хотын төмөр замын бүх шугам ингэсхийгээд бүгд үндсээрээ өөрчлөгдөх болно. Бүгд тэр татлагат системд шилжинэ. Одоо өдөр хоногийг хуучин юмаар домнон өнгөрөөж байгаа хуучин компаниуд бүгдийг өөрчилж шинэчлэхэд хүрнэ. Хамаг тоног төхөөрөмж юмсаа орчин үеийн болгох шаардлагатай болно. Үүний тулд олон сая доллар хэрэгтэй болно. Хэрэв та сонирхож, ажиглаж байсан бол хотын Умард, Өрнөд хэсгийн морин төмөр зам ямаршуу байдалтай байгааг андахгүй дээ. 

	— Сайн мэднэ, тун хэцүүдсэн газар юм даа. 

	— Чухам тийм учраас л гэж Каупервуд урамтай хэлж, — Тийм хуучин арга барилтай, хоцрогдсон юмтай байгаа улс чинь өөрчлөлт хийнэ гэхлээр мөн ч бажгадаж хэцүүднэ. Та миний худал хэлээгүйг үзээрэй. Тэгээд ч би энэ талаар их сонирхож байгаа юм шүү. Хоёр гурван сая доллар гэдэг бага мөнгө биш. Тийм их мөнгө олно гэх тэдэнд амаргүй дээ. Ямар ч гэсэн та бидний хэн нэгэн маань тэр ажлаар хөөцөлдлөө гэхэд тэд биднээс амархан тийм их мөнгө олж дөнгөхгүй байх шүү гэв. Маккенти уг ярианд хийморь нь сэргэв бололтой:

	— Нээрэн тийм байх шүү. Тэглээ гэж бодъё... харин ямар арга замаар оролцоно гэж та бодож байна? Хотын төмөр замын эзэд, хувь нийлүүлсэн тэмдэгтүүдээсээ салж өгөхгүй байх, би тэгж бодож байна гэхэд Каупервуд:

	— Яах юу байх вэ. Бид худалдаад авъя л гэвэл авчихна шүү дээ. Яаж авах аргаа ч танд хэлээд өгөмз. Харин одоохондоо нэг чухал юм байна. Та тэрийг над бүтээж өгнө дөө. Түрүүхэн миний ярьсан тэр хоёр хонгил замын аль нэгийг авах арга байгаа бол уу, мэдэх юм сан. Хоёулыг авч болмоор бол бүр ч зүгээр сэн. Болох бол уу? Та юу гэж бодож байна? гэвэл

	— Бололгүй яав гэж хэмээн Маккенти гайхсан байдалтай өгүүлээд: Тийм юмыг авч яах гэсэн юм? Огт хэрэггүй эд шүү дээ. Эртүүдхэн тэр хоёр хонгилыг бүр дэлбэлээд устгавал таарах юм гэж зарим улс ярилцсан дуулдсан. Цагдаагийн газар бол хулгайч нарын үүр гэж ч боддог юм гэжээ. 

	— Гэлээ ч гэсэн өөр хүнд өгүүлчихгүй байх хэрэгтэй байна. Түрээсэнд нь ч өгч болохгүй шүү гэж Каупервуд маш шийдэмгий мэрийлттэй хэлээд: — Би одоо танд өөрийнхөө бодсоныг нууж хаалгүй хэлье. Хотын Умар, Өрнө хэсгийн бүх төмөр замыг аль болох бушуухан гартаа оруулж авах хэрэгтэй байна. Концессынх нь хугацааг сунгуулаад юм уу аль эсхүл шинээр ч юм уу нээлгэж авъя. Тэгвэл та тэр хонгилуудын ямар хэрэгтэй болохыг үзэх болно гээд, хэлсэн үгний минь учрыг ойлгож уу, үгүй юу? хэмээн Миккентийг ажиглан харвал цаадах нь ойлгоогүй бололтой.

	— Арай хэтрүүлж байгаа юм биш биз. Та тэр хонгилыг яаж ашиглах юм бэ? Би ойлгохгүй байна. Гэвч та чухалд үзээд байгаа бол би яалаа гэж тэрний хойноос хөөцөлдөхгүй байх вэ дээ гэв. 

	Каупервуд бодлого болон:

	— За, Маккенти та миний явуулах энэ ажилд орж туслалцаарай. Манай одоогийн төмөр зам найм юм уу, хамгийн цаад тал нь есөн жилийн дараа бүгд өөрчлөгдөж хаягдана. Өмнөд компани бүр одоогоос юу хийж эхэлж байгааг та мэдэж байна уу? Умард Өрнөд компанийнхан тийм шаардлагад тулгуурлахаар өөрснөө хийж барахгүй биз. Тэдний компанийн орлого ашиг нь Өмнөдийнхөөс бага, тэгээд зам дээр нь энэ гүүрнүүд тээглэчхээд татлагат зам тавина гэхэд маш их саад тотгор болно л доо. Юуны өмнө хүнд ачааг өнөөх гүүрнүүд нь даахгүй болно. Тэгэхлээр тэдгээрийг өөрчлөх шаардлага гарч ирнэ. Гэтэл тэр их ажлыг хэний хөрөнгөөр хийх вэ. Хотынхоор уу гэсэн асуудал гарч ирнэ. 

	— Хийе гэсэн хүний саналаар болж магадгүй юм даа гэж Маккенти эелдгээр жуумалзав. 

	— За тийм ч байг. Дараа нь энэ голын тээвэр маань гудамжны хөдөлгөөнд улам их саад учруулаад байна шүү дээ. Тэр галт онгоц завинуудыг чинь явж өнгөрөхийг хүлээгээд арван таван минут алдаж байна. Одоо манай хотын хүн ам таван зуун мянгад хүрчээ. Мянга найман зуун арван он гэхэд хэд болох вэ? Мянга есөн зуун он гэхэд? Найман зуун мянга юм уу нэг сая хүн амтай болсон цагт яах вэ?

	— Таны бодож байгаа тун зөв. Үнэхээр муу байдалтай болно доо гэж Маккенти хариулав. 

	— Яг үнэн. Тэрнээс гадна татлагат замыг үндсэн чиглэл салбар гэлгүй бүгдэд нь хэрэглэх болно. Тэгэхлээр голоор усан онгоц явж өнгөрөхийг наймаас арван таван минут хүлээгээд тус тус морин вагон зогсох биш, бүр пиг дүүрэн хүн суулгасан олон чиргүүлтэй бүхэл бүтэн цуваа зогсоно шүү дээ. Тийм байдлыг олон түмэн тэсвэрлэж хараахан чадахгүй биз. Та юу гэж бодож байна?

	— Яриа гарах нь ч гарах байх шүү. 

	— Тэгэхлээр яах хэрэгтэй вэ? Гудамжны хөдөлгөөн яваандаа багасна гэж бодож байна уу? Аль эсхүл тэр голын ус ширгэнэ гэж бодож байна уу?

	Маккенти, Каупервуд руу хэсэг дуугай харж байснаа хөхиүн болж нүдээ онийлгон:

	— Уухай уухай, одоо ойлгож эхэллээ. Тэгээд л тэр хонгил замын хэрэг гарч байгаа хэрэг юм байж. Даанч арчаагүй юм шүү цээ, ашиглаж болох л байгаа даа?

	— Шинээр барихаас засаж сэлбэвэл яагаад ч гэсэн хямд байх биз. 

	— Таны хэлдэг зөв байх. Чухам л өөрчлөн засвал таарах эд байгаа юм (Түүний дуу хоолойн өнгөнд урам орж бараг баярласан шинж тодорно). Гэвч тэр далд зам Чикаго хотын захиргааны мэдэлд байгаа шүү дээ. Нэг нь нэг сая долларын үнэтэй гэж байгаа. 

	— Тийм ээ, тийм, би мэдсэн. Одоо, та миний яах бодолтой байгааг ойлгож байна уу?

	— Ойлголгүй яах вэ! гэж Маккенти жуумалзан, — Ёстой зөв. Сайхан боджээ, би таны өмнө малгайгаа аван хүндэтгэн ёслох байна. Мөн ч сайхан юм сэдлээ шүү та. Миний зүгээс танд ямар нэмэр болж чадах байна, хэл дээ та гэв. Каупервуд магтаалын хариуд инээвхийлээд:

	— Юуны өмнө биднийг морин төмөр замын ажлыг янзлахаас нааш тэр хоёр далд замыг хэнд ч ямар ч болзлоор өгүүлэхгүй байх хэрэгтэй. 

	— Тэр болно гэж цаадах нь хэлэв. 

	— Тэгээд бас Умард, Өмнөдийн компаниас шинэ шугам тавих зөвшөөрөл хөөцөлдөж ирвэл тус болж олгуулах гэсний хэрэггүй байна. Би гол шугам, салбар шугамуудын талаар өөрөө зөвшөөрөл олж авах хүсэлтэй байгаа юм. 

	— Та өөрийнхөө л төсөл төлөвлөгөөг оруулаад ирвэл хэргийг бүтээхэд зовлон алга. Би тантай ажиллаж үзсэн, таныг хэлсэн үгэндээ хүрдэг хүн гэж би мэдсэн гэхэд Каупервуд баярлаж:

	— Танд талархъя. Ер нь хүн хэлсэн үгэндээ хүрнэ гэдэг их чухал юм шүү. Тэгвэл би морин төмөр замынхаа талаар хөөцөлдөөд чухам яамаар, юу хиймээр байгааг мэдчихье. Тэр ажилд хэчнээн хүн хэрэгтэй болох, ямар зохион байгуулалт хамгийн тохиромжтой болохыг би хараахан мэдэж чадаагүй байна. Гэхдээ ямар ч болсон таны эрх ашгийг хэзээд харгалзана. Танд мэдэгдэлгүй юм уу, таны зөвшөөрөлгүйгээр юу ч зохион явуулахгүй байх болно гэв. 

	— Их сайн байна гэж Маккенти хэлэхдээ шинэ чухал ажлын үүд хаалга өөртөө нээгдэж буйг дотроо төсөөлж Каупервудтай хамтран ажилласнаар хоёул их олз ашиг олох найдвартай байлаа. Түрүүн түүнтэй ажиллаж ирсэн туршлагаасаа нэхэн санахад Каупервуд эрх ашгийг нь хохироох хүн биш гэж итгэж байлаа. 

	Каупервуд, Маккентийн тохойноос барьж хааш яаширхуу байдалтайгаар:

	— Одоо авгайчуул дээрээ очих уу даа гэхэд цаадах нь хөгжөөнтэйгөөр:

	— Тэгэлгүй яах вэ. Танай байшин их сайхан юм, бүүр гайхалтай сайхан юм байна. Бас таны гэргий шиг ийм хөөрхөн хүүхнийг насандаа үзээгүй. Хамаагүй хэлчихлээ шүү, уучлаарай гэв. 

	— Над ч гэсэн бишгүй хөөрхөн хүүхэн шиг санагддаг юм гэж Каупервуд огт хэнэггүй хэлжээ. 

	
ХОРИН ХОЁРДУГААР БҮЛЭГ : ХОТЫН ТӨМӨР ЗАМ

	Умард Чикагогийн төмөр замын захиргааны гишүүдийн дотор Эдвин Л. Кафрат хэмээх ер бишийн алсын бодолтой залуу буй ажээ. Тэр компанид ихээхэн хувь нийлүүлсэн эцэг нь саяхан нас барахынхаа өмнө ганц хүүдээ хувь нийлүүлсэн тэмдэгтээ тэр чигээр нь өвлөн үлдээснээр компанийн захиргаанд эзлэх дээгүүр байр суурийг нь хангажээ. Залуу Кафрат хотын төмөр замын тээврийн талаар их туршлагагүй боловч өөрт нь саад тотгор эс хийвэл тэр ажлыг өргөн далайцтай өрнүүлж чадна гэж боддог ажээ. Тус компанийн гаргасан таван мянган тэмдэгтийн найман зуу орчим нь түүнийх юм санж. Гэвч бусад тэмдэгтийг хуваарилсан байдлаас үзвэл Кафрат компанийн захиргаанд нэг их нөлөөтэй байж чадахааргүй байв. Гэлээ ч гэсэн Кафрат бүр анхнаасаа эхлэн, Каупервудыг тэр компанийн талаар сонирхол тавихаас бүр өмнө янз бүрийн шинэ юм хийж сайжруулах гэж ихээхэн хүчтэй хөөцөлдөж эхэлсэн байлаа. Шинэ концессын зөвшөөрөл олж авах, замын шугамуудыг уртасгах, сайн морьд олж авах, вагоныг өвлийн цагт галлаж дулаацуулж байхыг шаардаж хөөцөлдөхөд ахмад хүмүүс нь түүнийг залуу хүний хөнгөн хуумгай бодол, ойворгон зан гээд огт хүлээж авдаггүй байжээ. 

	— Манай вагонууд юу нь болохоо байчих аа вэ? Би л тийм болохоо байсан юм олж харахгүй байна. Би дандаа өөрөө сууж явдаг хүн шүү дээ гэж захиргааны нэг хурал дээр Кафратын тавьдаг шаардлагыг эсэргүүцэж тэр компанийн захиргааны нэг хуучин гишүүн Альберт Торсон хэлжээ. 

	Баахан бааз болхидуу, бүдүүн тарган, жаран тав-зургаа орчим настай өвгөн Торсон бол маанагдуу мэт боловч санаа сайтай хүн юм санж. Өөрөө будгийн фабрикийн хүн. Өвөл, зун ялгаагүй ямагт нэг саарал өнгийн ноосон костюмтай явах бөгөөд тэр нь суга, суудлаараа маш их үрчийж атирсан байна. Тамхи их татдаг хүн болохоор тамхины утаа хувцас, биеэс нь их үнэртэнэ. 

	— Тэгээд л тийм байдалтай болсон юм биш үү? гэж нэг хурал дээр үй зайгүй найз нарынх нь нэг болох Солон Кэмпферт дооглон хэлэхэд бүгдээрээ нирхийтэл инээлджээ. 

	— За яах вэ, та нар өөрснөө ойлгохгүй байгаа бол би тайлбарлаад өгье л дөө. Бохир балиар байна. Хүйтэн байна. Цонх гэгээвчнийх нь дуу чимээнд хүний үг дуулдах нь бүү хэл, хүний ухаан самуурахаар байна. Зам төмрийг нь аль хэдийн солих боджээ. Өвлийн цагт шалан дээр нь дэвсдэг тэр өмхий сүрэлд хүний ой гутаж бөөлжис цутгана. Замын байж байгаа царай даанч хэрэг алга. Зорчигчид гомдол гаргадаг нь аргагүй. Би ч өөрөө гомдол гаргана гэж Кафратыг хэлэхэд захиргааны дарга маш богинохон ургасан ногтон сахал хуузтай, хятад бурхан шиг хавтгай царайтай, жаран наймтай өвгөн Ониас С. Скиннер ингэж хэлэв:

	— Миний бодоход уг хэрэг таны дүрсэлж байгаагаас хавьгүй дээр байгаа шүү. Хамгийн тэргүүн зэргийн вагон биш гэх нь ээ ямар ч гэсэн сайндаа орох вагонууд шүү. Заримыг нь цэвэрлэж будаг шунхыг нь янзлах хэрэгтэй болох нь ч болсон л доо, гэхдээ л олон жилийн эдэлгээтэй юм шүү. Уг нь манайх шинэчилбэл зүгээр юм, гэхдээ их зардал шаардана. Гэтэл бидний шинээр байн байн тавьж байгаа шугам, за тэгээд тавхан мөнгөөр хол тээвэрлэж байгаа хол хол буудал гэдэг чинь хамаг мөнгө хөрөнгө идэж барж байна шүү дээ гэв. 

	Тэр хол хол буудал гэдэг нь ганц бээрээс хэтэрсэн юм нэг ч байгаагүй боловч ноён Скиннер тэдгээрийг бүгдийг нь хязгааргүй урт мэтээр боддог ажээ. 

	Кафрат мөчөөгөө өгсөнгүй. 

	— За тэгвэл та Өмнөд компанийг аваад үз л дээ. Та ер нь юу гэж бодоод байгаа юм бэ? Би ер ухааныг нь олохгүй байна! Филадельфи татлагат зам хэрэглэдэг болсон гэж байгаа. Сан-Францискод ч өөрцгүй цахилгаанаар хөдөлдөг вагон гарсан гэж ярилцаж байгаа шүү дээ. Гэтэл бид өнөөх л муу новшнуудаа салгалуулсан хэвээр, тэр сүрэл дэвсгэртэй нохойн хороо шиг юмнуудаасаа салж чадаагүй байх. Пай, бүү үзэгд! Та бид юм бодох цаг болсон байх шүү!

	— Ай мэдэхгүй гэж Скиннер хэлээд Умард компанийн ажил сайн л байгаа байх. Ер нь бидний хийсэн ажил багад аа юу? гэв. Захиргааны гишүүд Солон Кэмпферт, Альберт Торсон, Исаак Вайт, Энтони Вэр, Арнольд С. Бенжамин, Отто Метжес хэмээх эрхэм хүндэт ноёд бүгд дуугаа хураан Кафратыг таашаалгүй харж сууна. Гэвч тэр залуугийн амыг тийм ч амархан таглаж чадахгүй байлаа. Умард компанийг буруушаан зэмлэсэн нэлээд ул үндэстэй зүйл сонинд үе үе хэвлэгдэх болсонд Кафрат ямар ч гэсэн гомдох нь бүү хэл харин ч баярладаг болжээ. Ийм юм бол захиргааны дарга гишүүдийг шавхуурдан хөдөлгөж магадгүй байжээ. 

	Яг тэр үеэр Каупервуд, Маккенти хоёрын хуйвалдсанаар Умард компани шинэ концесс авах, зам уртасгах, Ла-Саль гудамжны хонгил далд зам ашиглах бололцоогүй болж байлаа, гэвч үүнийг Кафрат хараахан мэдээгүй байж. Гэтэл тийм юм аргагүй л болж байсан юм. Түүгээр ч үл барам Маккенти, умард компанийн удирдлагын нэр хүндийг бүр гутаан унагах гэж тус хотын Умард хэсгийн морин төмөр замын байдал даанч арчаагүй байна хэмээн элдэв муу яриа, дургүйцлийг өөрийн амаар явдаг хотын зөвлөлийн гишүүдээр дамжуулан дэвэргэж гарсан байна. Хотын зөвлөлийн ээлжит хуралдаан дээр нэг нь Умард компанийг хуучныхаа бүх вагоныг актлан хаяж, элэгдэж хуучирсан төмөр замаа шинэчлэн соль гэж шаардах санал тавьсны улмаас маш их үймээн шуугиан дэгджээ. Өмнөх, өрнөд хэсгийн морин төмөр зам нь Умард хэсгийнхээсээ бараг ялгагдахааргүй байсан атал тийм их буруушаалыг үзэхгүй байсан нь гайхалтай байж. Зарим хүний хувийнхаа шунахай эрх ашгийн үүднээс хэрэглэдэг маш овжин зальхай арга явууллагыг үл мэдэх хотын эгэл жирийн иргэд өөрсдийнхөө эрх ашгийг дээрээс анхаарал халамжилж үзэж байна хэмээн машид хөөрөн баярлаж байв. Тэр тоглоомд зөвхөн шатрын хүүгийн үүрэг гүйцэтгэх болсон тэд өөрсдийнх нь эрх ашгийн төлөө гэнэт тийнхүү их анхаарах болсны цаана наанах чин үнэн учрыг огтхон ч мэдэхгүй байлаа. 

	Каупервудад ашиг тус болох хүн Умард компанийнхны дотроос хэн нь байдаг билээ гэж бодож явсан Эддисон гэнэт нэг өдөр санамсаргүй явж байгаад Кафраттай тааралдаж түүнийг л хэрэг болж мэдэх хүн гэж онцлон анхаарчээ. Холбооны Эвлэл хэмээх клубт түүнтэй танилцсан байлаа. Тэгээд нэг далим олж:

	— Танай компани, бас Өрнөд компани яггүй их зардал гаргах болоод байх шив дээ гэхэд ажил төрөлдөө холбогдолтой аливаа шинэ соргог зүйлийг сонирхож байсан Кафрат сонирхон:

	 — Та юунаас болж ингэж бод оо вэ гэж өөдөөс нь асуув. 

	— Хэрэв би хэт андуураагүй бол та бүгд маань богино хугацаанд төмөр замаа асар их зардлаар шинэчлэх, чингэхийн тулд Өмнөд хэсэгт хэрэглэж эхэлсэн моторын буюу татлагат системийг авч хэрэглэх ёстой юм байна. 

	Эддисон бол хотын зөвлөлийн шаарддагаар юм уу, олон нийтийн шахалтаар, аль эсхүл өөр бусад ямар нэгэн шалтгаанаар Умард компанийг өдий төдий шинэчлэлт хийхэд хүргэх түүний улмаас үгүйрч гүйцэх нь гэсэн сэтгэгдлийг Кафратад төрүүлэхийг л хичээсэн ажээ. 

	Кафрат тийм үг сонсоод сэрвэс хийж хотын зөвлөл юу бодож байгаа юм бол? Учрыг нь сайн олж мэдэх хэрэгтэй юм байна! гэж боджээ. Тэр хоёр цааш нь татлагат системийн онцлог, цахилгаан станцын өртөг, шинэ зам тавих, гүүр гарцуудыг бэхлэх ба голоор гатлах өөр ямар арга чарга байж болох тухай ярилцжээ. Өмнөд компанийн төмөр замын шугамд голын ус саад болоогүй учраас нэлээд давуу байдалтай байна гэдгийг Эддисон ойлгуулах гэж мэрийгээд байв. Тэгснээ мань эр дахиад л Умард компанийн хувь нийлүүлэгч нар яах ч аргагүй хүнд байдалд ороод байгаа явдалд их харамсаж байна гэлээ. 

	— Нээрэн танай компанид маш их төвөг учрах нь дээ гэж салах ёс гүйцэтгэхдээ дахин давтаж хэлэв. 

	Кафрат санаа нэлээд зовж, нэлээд ч их айжээ. Хэрэв далд замыг өөрчлөхөөс өгсүүлэн өдий төдий ажил гарч их зардал шаардагдах дээр хүрвэл хувь нийлүүлсэн тэмдэгтүүдийнх нь ханш их буурч мэдэх байлаа. Гэвч тийм арга хэмжээ авсны эцэст төмөр замын орлого нэмэгдэх нь сайхан даа гэж сэтгэлээ нэг талаар зогоож байлаа. Харин одоохондоо байдал үнэнхүү бэрх болсон санагдана. «Манай хоцрогдсон өвөгчүүл мунхаг ухаанаа зарах гэж нэлээд тэвдэнэ дээ. Өмнөд компанийнхан хамаг юмаа өөрчилчихлөөр бид жишээг нь дагах ёстой болно. Гэтэл энэ хөгшин зөнөгүүд хөдөлж өгөхгүй бол яадаг хэрэг вэ? Ирээдүйд ашиг орлоготой болъё гэвэл компанийнхаа бүх эд хөрөнгийг ч гэсэн барьцаанд өгвөл хожим хойно бүр илүү ашигтай болно гэдгийг яаж ойлгуулъя даа гэж Кафрат дотроо бодож байлаа. Тэдний аймхай, залхаг ажил төрлийг хуучин хоцрогдсон аргаар явуулдгийг нь бодохоос Кафратын уур хүрнэ. Түүнээс хойш хоёр гурван долоо хоног өнгөрч байхад Каупервудын эрх ашгийн төлөө хөөцөлдөж байсан Эддисон, Кафраттай дахин уулзаж ярилцжээ. Одоохондоо нууцыг нь хэнд ч ярихгүй гэсэн ам тангаргийг нь авсны дараа Эддисон эртүүд та бид хоёрын уулзсанаас хойш хэд хэдэн сонин юм болсон гэжээ. Эддисоны ярьж байгаагаар бол хэд хэдэн газрын төмөр замын эзэд ирээд явсан ажээ. Тэр улс хөрөнгө мөнгөө хаана юунд оруулах сонголт хийж нэлээд хэдэн хотоор ороод Чикагог л тохирох газар байна гэж сонгож авч гэнэ. Тус хотын янз бүрийн үйлдвэрийн газрыг сонирхон танилцаад Умард Чикагогийн компани л бусдаасаа тэдний эрх ашигт хамгийн дөмөг юм байна гэж шийдсэн гээд Эддисон, Каупервудын төлөвлөгөөг Кафратад нэг нэгэнгүй тодорхой танилцуулав. Кафрат хэсэг тээнэгэлзэж байснаа буугаад өгчээ. Тэдний компанийн хоцрогдсон арга барил Кафратад аль хэдийнээс даанч дэмий санагддаг байсан билээ. Эддисоны тэд гэж яриад байгаа тэр шинэ хүмүүсийн тухай Кафрат огт мэдэхгүй байсан атугай ч тэдний бодол өөрийнхтэй нь яв цав нийлжээ. Морин төмөр замыг шинээр тоноглон өөрчлөхөд хэдэн сая доллар хэрэгтэй болно гэж Эддисон нотлоход Кафрат төмөр замыг байн байн барьцаанд өгөлгүйгээр яаж тийм их мөнгийг хаанаас олох билээ хэмээн үнэндээ учрыг нь ухаарахгүй байв. Хэрэв тэр улс бүх тэмдэгтийн тавин нэгэн хувийг ерэн есөн жилийн хугацаагаар сайн үнэ өгөөд авч, бусад тэмдэгтэд нь одоогийн ханшаар бодож санаанд хүрэхүйц хүү өгөх гэж баталгаа өгч байгаа бол, тэгээд бас тэр бүх ажлыг шинэчлэн өөрчлөх ажлаар хөөцөлдөх гэж байгаа бол эдний төлөвлөж буй ажлыг дэмжихгүй байхын хэрэг байна уу? Тэр муусайн хуучин новшийг барьцаанд өгсөн нь ч дээр. Гэтэл удирдаж байгаа улс нь гэж ямар ч хэрэггүй амьтад ажээ. Шинээр хувь нийлүүлэгчид нь барилгын ажил, тоног төхөөрөмж нийлүүлэх ажил эрхэлсэн туслах чанарын газруудын ашиг орлогоос олз олох ба тэдгээрт хамгийн их хувь оруулсан хүн нь мөн л Каупервуд юм гэдгийг Кафрат огт гадарлахгүй байсны дээр хотын шинэ хуучин төмөр замын шугамд түшиглэн үнэ багатай тэмдэгт гарган худалдах аргаар Каупервуд тэр ажилд нэг их хөрөнгө мөнгө зарцуулахгүй байж болно, яагаад гэвэл бэл капитал буюу Каупервудын өөрийнх нь хэлэх дуртай үгээр хэлэхэд «муна болох капитал» өөрт нь байх юм. Хэрэв санасан санаа нь бүтвэл Каупервуд, Эддисон хоёр, хэдэн сая долларын бэлтэй хувь нийлүүлсэн зээллэгийн нийгэмлэг байгуулж хөрөнгөөр нь дураараа туйлж байх гэжээ. Гэтэл Кафрат, өөрийнхөө оруулсан тэмдэгтээр овоо сайн ашиг олж, шинээр байгуулагдах компанийн дотор үндэслэн байгуулагчийн нэг гэж тооцогдож магадгүй л гэж бодсоноос огт хэтэрсэнгүй. 

	Үлэмж их нөлөөтэй хүн болох Эддисоны зүгээс түүний хувьд анхаарал тавьж буй явдалд Кафрат магнай тэнийж хэлрүүн:

	— Миний бие компанийнхаа захиргааныханд гурван жилийн турш ийм юм хийе гээд бүр ядсан хүн. Тэд дандаа толгой сэгсрээд байсан юм! Тэдний маягаар ажил хэргийг явуулах явдал бол миний бодоход гэмт хэрэг мөн. Тэд ер нь нялх хүүхдээс ч дор улс. Төмөр зам, вагонд хөрөнгө зарахаас гар татаж харамласаар байгаад суух хүн олдохгүй болж байгаа юм. Хүн суухгүй бол өнгөрөх маань тэр шүү дээ! Тээврийнхээ ажлыг бүхий л талаар сайжруулж байж олныг татаж чадна уу гэхээс өөрөөр болохгүй, гэтэл чин үнэнийг хэлэхэд манайхан тэгж ердөө боддоггүй улс. 

	Түүнээс хойш удалгүй Каупервуд, Кафраттай уулзан ярилцаж түүнээс худалдах тэмдэгт бүрийг нь жаран доллароор авч бас тус компанийн захиргааг дэмжсэнийх гэж шинэ компанийн хувь нийлүүлсэн тэмдэгтээс шагнал болгон өгнө гэжээ. Кафрат өөрийнхөө төлөө, өөрийнхөө компанийн төлөө ихэд хөхиүн баяртайгаар хотын Умард хэсэгтээ очжээ. Хэсэг бодож үзсэнээ Каупервудын саналыг шууд өөрөө хэлэхийн оронд тойруу замаар онцын их сонирхол холбогдолгүй хүнээр дамжуулан мэдэгдэх нь зүйтэй юм гэж боджээ. Тэгээд тус компанийн ерөнхий инженер Вильям Жонсон, Кафратын зааж өгснөөр компанийн захиргааны гишүүдийн дотроос хамгийн аймхай буумхай Альберт Торсенд мэдэгдэхдээ: тус компанийн захиргааны гурван гишүүн, хамгийн их хувь хөрөнгөтэй Исаак Вайт, Арнольд С. Бенжамин, Отто Мэтжес гурвыг өөрсдийнхөө хувь нийлүүлсэн тэмдэгтийг худалдана уу гээд маш их үнэ өгсөн юм гэнэ, тэгээд тэд бусдыгаа гаргуунд нь хаяад худалдах гэж байгаа сураг байна гэхэд Торсен туйлын их сандарч:

	— Хэзээ та сонсов оо? гэхэд Жонсон саяхан сонссон гээд харин чухам хаанаас олж мэдсэнээ хэлэхгүй байх нь зүйтэй гэж үзсэн ажээ. Торсен тийм юм сонсоод өөрийн найз Солон Кэмпфертэд хэлэхэд цаадах нь Кафрат дээр төдхөн давхиж очжээ. 

	— Тиймэрхүү сураг сонсох нь сонссон, гэхдээ үнэнийг хэлэхэд сайн мэдсэн юм алга гэж Кафратын хайнгадуу хэлэхэд Торсен, Кэмпферт хоёр Кафратыг цаадуултайгаа хэлэлцээтэй хүн байж таарах нь, бас тэмдэгтээ их үнэ хүргэж худалдаад бусдыгаа шавхруун дээр хоцроох нь их муу хэрэг болж байна гэж боджээ. 

	Мөн тэр үеэр Каупервуд, Кафратын зөвлөснөөр Вайт, Бенжамин, Мэтжес гуравтай уулзаж зөвхөн тэдэнтэй л хэрэг хэлэлцэж буй царай гаргасан байна. Мөн тийм зорилгоор дараахан нь Торсен, Кэмпферт хоёртой очиж уулзахад цаад хоёр нь айсандаа өөрсдийн тэмдэгтийг олон үггүйгээр их л ашигтайгаар Каупервудад найр тавин өгөхийг зөвшөөрсөн байна. Каупервуд бусад хувь нийлүүлэгчдийг нь бас элсүүлэх ажлаар хөөцөлджээ. Тийнхүү тэр компанийн захиргааныхан Каупервудыг хүчтэй дэмжих хүмүүстэй болгох нь тэр. Эцсийн бүлэгт нь тэр компанийн захиргааны нэг хурал дээр Исаак Вайт манайд маш их сонирхолтой нэгэн санал орж ирээд байна хэмээн хуралдагсдад мэдэгдмэгцээ тэр тухай тодорхой ярьжээ. Тэр саналыг яах тухай миний бие өөрөө ч сайн мэдэхгүй байна. Иймд одоо захиргаагаараа хэлэлцэн шийдье гэжээ. Тийм мэдэгдлийг сонсоод Жонсон чин үнэн юм ярьжээ гэж Торсен, Кэмпферт хоёр даруй боджээ. Тэгээд Каупервудыг өөрийг нь ирүүлж захиргааны бүх гишүүдэд тодорхой тайлбарлан яриулахаар шийдэж, Каупервуд ч тэр ёсоор ирээд маш тодорхой аятайхан хөгжөөнтэй наргиантайгаар ярьж өгсөн байна. Умард компанийн мэдлийн төмөр замыг ойрын хугацаанд зайлшгүй шинэчлэн өөрчлөх шаардлага гаргах юм байна. Каупервудын саналын ёсоор бол тэр ажилтай холбогдсон аливаа хүнд бэрх зовлонтой ажилд энэ компанийн хувь нийлүүлэгч ноёд оролцолгүй уг хэрэг бүтэх юм байна гэж тэд түүний ярианаас ойлгожээ. Каупервуд ч тэгж л бодуулах зорилгоор ярьжээ.

	Түүнээс гадна түүний баталгаатайгаар шууд өгнө гэсэн ашиг нь ойрын хорь гучин жилийн дотор аль нь ч олж чадахааргүй их зүйл байлаа. Тийм юм сонсоод туршин үзэх нь зүйтэй гэж бүгд санал нийлжээ. Каупервуд дурдсан хугацаандаа зохих хүүг төлөхгүй байлаа гэхэд бид өөрсдийнхөө юмыг буцаагаад авах юм чинь гэж тэр хувь нийлүүлэгчид боджээ. Бас татвар, усны төлбөр, хуучин өр шир, цөөн тооны хуучин албан хаагчдад олгох тэтгэвэр зэрэг тус компанийн бүхий л үүрэгт ажлыг Каупервуд өөртөө авч буйг нь бодоход түүний санал үнэхээр өөгүй сайхан санал мэт тэдэнд санагджээ. 

	— За нөхөд минь бид өнөөдөр бишгүй их юм хийлээ. Бид ер нь ноён Каупервудыг ажилдаа амжилт олохыг санал нэгтэй хүсэн ерөөхөд болно гэж санаж байна гэж Энтони Ивэр, Альберт Торсены мөрийг найзархгаар алгадан хэлэв. Ивэрийн нийлбэрээрээ далан нэгэн мянга таван зуун долларын өртөгтэй долоон зуун тавин тэмдэгт дөрвөн зуун хорин есөн мянган доллар боллоо гэсэн үг. Тэгэхлээр Энтони Ивэр туйлын их баярлах нь зүйн хэрэг шүү дээ. 

	— Та зөв хэлж байна. Ноён Каупервуд ажил хэрэгч хүн, амжилт олно гэдэгт нь би итгэж байна гэж Торсен хариу хэлэв. Торсен бол долоон зуун ерэн тэмдэгтийнхээ дөрвөн зуун наяыг нь худалдахад нэг бүр нь хоёр зуугаас зургаан зуун доллар хүртэл эрс үнэд орсонд нь маш баяртай байлаа. 

	Каупервуд, Маккенти, Эддисон Видер болон бусад өөрийн туслагч түнш нартайгаа шөнө орой болтол зөвлөгөөн хийсний дараа Эйлиний өрөөнд унтжээ. Өглөө сэрээд нойрмог байгаа Эйлиний мөрийг илж:

	— За хүү минь өчигдөр би Умард Чикагогийн төмөр замын компанитай тохиролцож чадсан. Би мөд шинэ компанийн ерөнхийлөгчөөр сонгогдоно доо. Захиргааны гишүүдээ л зөв сонгож авах хэрэгтэй болно. Хоёр гурван жилийн дараа чи бид хоёр энд яагаад ч юм хот гэж нэрлэгдэж байгаа энэ том тосгонд жинтэй улс болох байх гэв. 

	Каупервуд Эйлинд тэр олсон амжилтаа яривал царай өгч нааштай болж магадгүй гэж боджээ. Рита Сольбергийг улаан дайран учрыг нь олох шахсан тэр нэг золгүй өдрөөс хойш Эйлин ямагт хөмсөг зангидаастай, хөндий, гирвэшүү байх болжээ.

	— Өө тийм үү? Их сайн хэрэг болж дээ гэж Эйлин нойрмог нүдээ арчин, сулхан инээмсэглэж хэлэв. Эйлин цайвар ягаан өнгийн сиймгэр цамц өмсжээ. 

	Каупервуд тохойлдон өндийж эхнэрээ анхааралтай ажиглаад өөрөө хэзээд бахдан гайхаад ханадаггүй болцгорхон гар мөрийг нь илж байлаа. Алтархаг өнгөт үс нь хуучин янзаараа гоо сайхан л харагдана. 

	— Бас нэг жил орчмын дараа Өрнөд Компанийг ч учрыг нь олж болно байх. Гэвч их шуугиан дэгдээхээс айх юм. Одоохондоо яах вэ байзная. Гэвч заавал мэдэгдэх байх л даа. 

	Шрайхарт, Мэррилл гэх мэтийн зарим хүн мөд мэдчих байв. Тэд Чикаго хотын хий, төмөр замын тийм их орлоготой ажлаас хожимдсондоо амаа барьж явдаг улс. 

	— Эйлин чи одоо битгий гуньж, гутаж байгаач дээ. Чи надтай хуучин шигээ аз жаргалтай сайхан байж чадахгүй гэж үү? Би зөвхөн өөрийгөө бодож байгаа биш, чиний төлөө ч зүтгэж явна шүү дээ. Чи ч гэсэн хүн хард доромжлуулж явсныхаа хариуг мөд авна шүү дээ гэж Каупервуд гуйсан, энхрийлсэн өнгөтэй хэлээд нүд рүү нь инээмсэглэн харав. 

	— Чиний мөнгө ч яах вэ намайг бишгүй л их юманд хүргэсэн. Гэвч миний хамгийн эрхэмлэх юм чиний хайр сэтгэл шүү дээ гэж Эйлин зэмлэнгүй боловч хорсголонгүй, эелдгээр хэлэв. 

	— Би чамд хайртай шүү дээ. Би дандаа л хэлдэг. Би чамд хэзээд хайртай байдаг. Чи өөрөө мэднэ. 

	— Тийм ээ би мэднэ гэж Эйлин хэлэхэд Каупервуд улам чанга тэврэв. 

	— Хэзээд хайртай байдаг, яадаг ийдгийг чинь ч мэднэ гэж Эйлин мөн л гомдлоо цухалзуулавч цаанаа дэндүү хайртайн улмаас нөхрийнхөө элгэнд улам наалдав. Нэгэнт хөрж алдагдсан хайр сэтгэлийг нь буцаан олж авах, хэзээд мөнх байх мэт санаж явсан тэр сайхан нандин хайр сэтгэлийг сэргээх хүслэн ундрах ажээ.


ХОРИН ГУРАВДУГААР БҮЛЭГ : ХЭВЛЭЛИЙН ХҮЧ НӨЛӨӨ

	Каупервуд, нөхдийнхөө хамт тэр хэлэлцээнийхээ тухай таг дуугай нууц байлгахыг оролдсон боловч өглөөний сонинууд аанай «Умард Чикагод» гарсан өөрчлөлтийн талаар өдий төдий цуу ярианы зүйлийг нийтэлсэн байлаа. Урьд нь Чикаго хотын морин төмөр замын ажилтай нэр нь огт холбогдож яваагүй Фрэнк Алжернон Каупервудыг Ониас С. Скиннерын оронд ерөнхийлөгч нь болох, Эдвин Л. Кафратыг дэд ерөнхийлөгч нь болох бололтой гэсэн байх бөгөөд тэр ажлыг далдуур дэмжин туслагчид нь «Дорнод муж улсуудын хөрөнгөтнүүд» л байж таарах нь гэжээ. Каупервуд, Эйлиний өрөөнд өглөөний сонины дугааруудыг гүйлгэн үзэж суухдаа өнөөдөр сонин сурвалжлагч нар ямар бодол, ямар төлөвлөгөөтэй байна гэж нарийн ширийн юм дуулж авах гээд шалгаах нь дээ гэж бодно. Тэгээд хэд хоног хүлээзнэ гэж гуйя. Тэр хооронд нь сонины эрхлэгч нартай уулзаж талдаа татаж авах хэрэгтэй. Дараа нь өөрийнхөө төлөвлөгөөний тухай ерөнхийд нь бүгдэд таалагдах, ялангуяа, Умард хэсгийнхэнд таалагдах тийм үгийг зарлан хэлэх болно. Гэхдээ өөртөө хохирол учруулах ам тангараг өгөхгүй. Гагцхүү их цуурайтай алдар нэр сүрийг хүсэмжлэхийн зэрэгцээ их мөнгө олохыг улам ч их хүсэх учир аль алиных нь төлөө улайран хөөцөлдөхөөр шийджээ. 

	Урьд нь аар саархан юмаар хөөцөлдөж байсан хүн (Каупервуд өөрийн урьдын хийж ирсэн ажлыг ингэж үнэлж байв) өдгөө санхүүгийн болон удирдан захирах тийм их ажлыг эрхлэх болсондоо урам зориг нь бадралгүй яах вэ. Алсынхаа бодолтой ажлыг нууц далдуур маш удаан хугацаагаар бодож боловсруулж байхдаа төдий л том ажил хийж чадахгүй байсан Каупервуд одоо бодсон санасандаа хүрсний эцэст эргэн санавал энэ бүгд нь өөрт нь зүүд зэрэглээ мэт санагдах ажээ. Чикаго хот бол маш түргэн тэлэн өсөж хөгжиж байгаа гайхамшигтай хот юм. Тэндхийн бололцоо үнэндээ хязгааргүй их аж. Хувь нийлүүлсэн тэмдэгтээ үнэн хэрэг дээрээ хугацаагүйгээр өөрт нь өгсөн тэр маанаг хүмүүс өөрсдийнхөө юу хийж байгааг ч янз нь ухаарахгүй байгаа бололтой. Хотын төмөр замыг гартаа бүрэн оруулан авсан цагт уу, мөн ч их ашиг орлого оруулна биз дээ.

	Төмөр замын компаниудыг нэгтгэн дүгнэж нийлүүлж асар их ашиг орлого олж болох ажээ. Төмөр замын салбар шугам шинээр тавих зөвшөөрлийг Маккенти бараг зүгээр олоод өгнө. Хэд хэдэн сая долларын үнэтэй тэр салбар шугамуудыг мөд өөрөө Каупервуд ганцаар өмчлөх болно. Тэрнээс умард төмөр замын компанийн захиргааныханд хүү огт төлөхгүй. Хот улам улам тэлэн өргөжихөд одоохондоо бусдын нэр дээр буй боловч үнэндээ өөрийнх нь болчхоод байгаа төмөр замууд нь хотыг тойрон алхам алхмаар ахин байгаа олон салаа салбар бүхий асар их төмөр замынх нь зөвхөн нэг салбар, төв хэсэг нь болох ажээ. Дараа нь Өрнөд хэсгийн, тэр ч бүү хэл Өмнөд хэсгийн төмөр зам мэдэлд нь орох болно... Хоосон мөрөөдөхийн хэрэг юу вэ? Ер нь мөд, тун ч удахгүй Чикаго хотын бүх төмөр замыг ганцаараа эзэмшсэн хүн болохыг хэн байг гэх юм бэ! Энэ хотын санхүүгийн хаан бөгөөд тус улсын доторх санхүүгийн хамгийн томчуудын нэгэн болохыг Каупервуд мөрөөдөх аж!

	Аливаа хэргийг үүсгэн явуулахад сонгогчдын санал, тэдний дэмжлэг хэрэгтэй, түүнийг олж авахын тулд сонинуудын дэмжлэг хэрэгтэй гэдгийг Каупервуд сайн мэдэж байлаа. Каупервуд өнөөх хоёр далд замыг шунахай нүдээр ямагт харж явах болсны учир гэвэл нэг нь одоо өөрийнх нь өөрчлөн зохион байгуулсан Умард компанид нөгөө нь ирээдүйд хэрэв Өрнөд Компанийг мэдэлдээ авч чаддаг юм бол хэрэг болох байх гэж бодсоных юм. Түүнчлэн сонин хэвлэлийн эзэнтэй найз болох нь чухал гэж үзэж байв. Харин ямар аргаар? гэдэг нь гол асуудал байлаа. 

	Сүүлийн үед бусад муж улсуудаас болон гадаадаас маш олон хүн цутган орж ирэх болсны улмаас (өсөн хөгжиж байсан тэр хотод олигтой амьдарч болно гэж горилсон олон түмэн хүн нүүдэллэн ирдэг болжээ), бас гадаадаас ирсэн тэргүүний үзэлтэн зарим хүний нөлөөгөөр анархи, социалист, коммунист гэх мэт үзэл санаа дэлгэрэх болж иргэний эрх чөлөө, эрхийн асуудал Чикаго хотод онцгой хурцаар тавигдах болжээ. Хотын төмөр замын ажлыг өөрийн эрх ашигт эргүүлэн янзлах гэж Каупервуд мэрийн оролдож байсан тэр тавдугаар сард маш чухал үйл явдал гарсан юм. Өрнө хэсгийн олны цуглаан болдог Хэймаркет11 гэдэг газар ажилчдын цуглаан болж үг хэлэх зарим хүн нь баахан анархи (засаг төргүй үзэл) чанартай үг хэлсэн бөгөөд гэтэл мухар сохроор дагалдан дөвчигнөгч нэгэн этгээд бөмбөг хаяж хэд хэдэн цагдааг алсан буюу тахир дутуу болгож бас хэдийг хөнгөн шархдуулжээ. 

	Тэр явдлаас хойш ангийн тэмцлийн асуудал аянга цахилгааны адил өсөн өссөөр тэргүүн зэрэгт гарч ирэх болсон бөгөөд урьд нь тэр талаар хөнгөн хуумгай туушгүй бодолтой байсан америкчуудын сэтгэл санаанд нь их нөлөөлөх болжээ. Хотын нэгэн хэвийн байсан амьдрал галт уул дэлбэрсний дараа газрын байдал яаж өөр болдгийн адил өөрчлөгдсөн байна. Хүмүүс нийгэм улс төрийн асуудлыг илүү гүнзгий бодох болжээ. Засаг төргүй үзэл гэгч нь юу вэ? Социализм гэж юу вэ? Жирийн хүний үүрэг ер нь юу вэ? Улс орны эдийн засаг улс төрийн амьдралд жирийн хүн ямар үүрэгтэй вэ? гэсэн асуудлыг өнөөх хаясан бөмбөг яг л тогтмол усанд шидсэн чулуу шиг бэртэгчин бодолтын толгойд юм сануулах болж, мөнхүү уснаа шидсэн чулууны аяар, усны гадаргууд цагариг татан тал тал тийш тэлэн явдгийн адил өнөөх явдлын улмаас үүссэн бодол санаа улам тарсаар юу ч нэвтэрч оршгүй цайз мэт санагддаг байсан сонины газар, банк, санхүүгийн газар, тэр ч бүү хэл, улс төрийн эрхтэн дархтнуудын албан тасалгаа, хүлээн авах өрөө тасалгаанд ч нэвтрэх болжээ. 

	Гэвч Каупервуд тиймэрхүү байдалд санаа зовсонгүй. Ард олны их хүчтэйд үл итгэн тэднийг эдлэх ямар ч эрхгүйд тооцох мөртөө ядуу зүдүү амьдралтай зарим хүнийг хараад өрөвдөх сэтгэл төрнө. Гэхдээ л над мэтийн хүн бол энэ ертөнцөд эмх журмыг сахиулах, аль болох дөмөг амьдралыг хангах хувь тавилантай гэж хатуу итгэнэ. Жүчээ буюу вагон, хашаа саравчны хавиар өдий төдий олон хүн морьдынхоо хамт бөөгнөрч байхыг Каупервуд хараад тэдний хувь тавилангийн талаар заримдаа бодож үзэх болжээ. Тэр олон хүний ихэнх нь зовж шаналсан шинжтэй харагдана. Тэд түүний нүднээ туйлдаж ядарсан, хүлцэнгүй, болхи, бүдүүлэг хөг нь өнгөрсөн амьтад шиг харагдана. Тэдний суудаг муу орон байр, олон цагийн хүнд хүчир ажил, юмгүй жаахан цалин хөлсний тухай бодоод тэдний төлөө, бага сага юм хийлээ гэж бодоход шар наран бор хоног өнгөрөөж хүрэлцэхүйц цалин хөлс л олгохоос өөр юу ч байх вэ гэж дүгнэнэ. Түүний өөрийнх нь хүсэл мөрөөдөл, төлөвлөгөө бодол тэдэнд ямар ч хүртээлгүй бөгөөд ирээдүйн сайхан хувь заяаны үйл хэрэгт нь өчүүхэн төдий ч оролцож, эд хөрөнгө, нэр алдар, эрх мэдлийг нь хуваалцах тавилан тэдэнд байхгүй гэж бодно. 

	Каупервуд янз бүрийн сонин хэвлэлийн эрх баригчидтай уулзаж ярилцахаар шийджээ. Тэр тухайгаа Эддисонтой зөвлөх гэж оролдсонд тэр нь сониныхонд итгэдэггүй хүн байж. Сониныхныг ялихгүй хов живээр хөөцөлддөг, хувийн өс хонзон их боддог, бодол саналаа сохор зоосоор худалддаг хүмүүс гэнэ. 

	Нэг удаа Эддисон ингэж хэлжээ:

	— Фрэнк, би учрыг нь хэлж өгье. Та бол энэ бүх ажлыг нууц явуулж байгаа хүн. Хуучин компанийн эрх баригчид танд дургүй хэвээр шүд зуусаар байгаа. Та тэдний хувь нийлүүлсэн хүн байлаа ч өөрцгүй тэд танд шүд зууж буй. Шрайхарт танд дайсагнадаг хүн, гэтэл «Кроникл»12 сонин чинь үнэндээ тэр хүний мэдлийнх. Рикетс гэдэг чинь тэрний л амаар явдаг хүн. «Мэйл»13 «Трэнскрипт» сонины Хиссоп уг нь аль ч намд хамаагүй хүн гэх боловч Пресвитериан14 үзэлтэй өөрийгөө өө сэвгүй гэж боддог намч журмархаг хүн. Бэркстон бол нэлээд аятайхан хүн, гэвч түүний «Глоб»15 сонин Мэрриллийн мөнгөний хүчээр гардаг юм. Хөгшин генерал Макдональд, «Инквайерер»16 сонины эрхлэгч, яагаа вэ... өнөө хөгшин генерал Макдональд. Тэр яах вэ, тэр өдрийнхөө оёгоор л болдог хүн. Хэрэв та тэрүүнд аятайхан хүн шиг санагдчихвал цаадах чинь хэзээ ч гэсэн таныг дэмжээд л байна, та л үгийг нь сөрөөгүй цагт дэмжээд л байх болно. Ерөнхийдөө тийм ч муу хүн биш юм шүү. Над аятайхан хүн шиг санагддаг. Шрайхарт, Мэррилл хоёрын аль нь ч түүнийг ятгаад барахгүй. Хүний ятгалгаар явдаг хүн биш.

	Настай хүн, олон жил амьд явахгүй биз, хүү нь итгэл муутай хүн бий. «Пресс» сонины Хэйгенин зүгээр хүн, танд ч сайн байдаг шүү. Таны зөв, шударга юмыг дэмжих л байх. За, иймэрхүү л байна, өөр юу танд хэлэх вэ. Болж үзвэл тэднийг талдаа татаж авах гээд үз л дээ. Тэр далд замын тухай яагаа ч үгүй эрт яриа бүү үүсгээрэй. Хожим хойно орж ирсэн санаа, хотын хүн амын чухал хэрэгцээг бодсоноос л гарч ирсэн санаа байсан гэж хожим бодуулахаар байх хэрэгтэй. Бусад кампанийг өөрийнхөө эсрэг хандуулахгүй байх apга мэхийг тэднээс өрсөж хийх явдал хамгийн чухал байна. Энэ ер нь юу болж байна гээд л Шрайхарт хэдийн бодож эхэлсэн дээ, харж л байгаарай. Харин Мэрриллийн тухайд бол та төмөр замынхаа шугамыг дэлгүүрийнх нь ойролцоо тавина л гэвэл таны талд ороод ирэх хүн гэж би бодож байна.

	Бидний сууж явдаг завийг зорьсон чиглэлээс нь хазайлгадаг усны хүчийг урьдаас лавтай мэдэх буюу ав зантай салхины хүч нь манай дарвуулыг хийсгэн дэрвүүлэх үү аль эсвэл шурагт маань орооцолдуулан хумхиад байх бол уу гэдгийг урьдаас харах чадал хэзээ ч хэнд ч заяагаагүй нь санахад төвөгтэй гайхам зүйл боловч өвөрмөц юм билээ. Бид дандаа л төлөвлөж таамаглаж байдаг, гэвч бодол санаагаараа бид өөрийнхөө өсөлтөд юү нэмж базаадаг билээ? Бид, хувь тавилангаа өөрчлөх гэж дэмий оролдовч чаддаггүй юм чинь хувь тавиланг дийлэх буюу түлхэж өгөх чадал хэнд байна вэ? Хэнд байна вэ? 

	Каупервуд одоо нийгмийн чанартай том ажил хөөцөлдөх болсон учраас янз бүрийн сонин хэвлэл, олон нийтийн зүтгэлтэн хүмүүс түүнийг ихэд сонирхох болов. Ялангуяа, ашиг орлогынхоо эрхэнд эс нөлөөлөгдвөл өөрийгөө биеэ даасан хүн гэдэг «Пресс» сонины эрхлэгч Огастос М. Хэйгенин их сонирхжээ. Макдональд мэтийн хүн бусдыг эрхэндээ оруулж биедээ татаж чаддаг авьяас түүнд үгүй боловч шударга, санаа сайтай, ухаалаг, хашир хүн юм. Каупервудыг бүр гэрлийн үйлдвэрийн талаар ажил зохиож байсан тэр цагаас нь сонирхох болсон ажээ. Каупервуд хэзээ нэгэн цагт ихээхэн нөлөөтэй болж чадах хүн шиг санагдсан юм санж. Төрөлхийн Макиавеллизм (макиавеллизм үнэхээр мөн болсон шүү!) нь хүний биедээ итгэсэн хэрцгий хүч лүгээ хосолбол угаас бэртэгчин бодолт хүмүүсийг татах туйлын их хүчтэй болдог байна. Дунд зэргийн хөрөнгө бэлтэй аймхай бэртэгчин хүмүүс бол орчин тойрныхоо зузаан манангийн цаанаас хорвоо ертөнцийг хоёр нүдээрээ харахдаа хүчирхэг этгээдүүд зорьсондоо хүрэх гэж тэмцэлдээ хэрэглэдэг, зэрлэг аргыг нь хамгийн түрүүнд уучлан өнгөрөхөд бэлэн байсан нь цөөнгүй билээ. Хэйгенин, Каупервудыг нүгэлт хүмүүсийн хийдгээс илүү нүгэл үйлдээгүй бөгөөд найз нөхдөдөө тууштай үнэнч, цөвүүн цагт түшиг болж чадах хүн гэж боддог байжээ. Хэйгенинийнх Каупервудынхтай айл хөрш байлаа. Каупервудынхныг Чикаго хотын ихэс дээдсийн хүрээлэнд багтах гээд чадаагүйгээс хойш Хэйгенинийхэн тэднийтэй хуучин хэвээр нөхөрсөг үлдсэн айлуудын нэг байсан бөгөөд ер нь дээдсээс юугаараа ч дутахгүй хүн гэж боддог юм санж. 

	Зул сарын өмнөхөн салхи шавхуурдаж цас шуурсан нэгэн өдөр Каупервуд «Пресс» сонины газар орж очиход Хэйгенин өөдөөс нь их л найрсгаар угтжээ. 

	— Энэ өвөл ч харин өвөл шиг өвөл болж байх шив дээ. Умард Чикагогийн төмөр замын ажил хэр зэрэг бүтэмжтэй байна даа? гээд, — Хотын хойд хэсгийн төмөр замын бүх шугамыг өөрчилж шинэ татлагат системийн зам тавих эрчим хүчний станц барих, тохилог вагонтой болгох гэж байгаа тухайг Хэйгенин болон бусад хэвлэлийнхэн мэдсэн байлаа. Хотын тэр хэсгийг төвтэй нь холбох ажлыг сайжруулах талаар бас тусгай арга хэмжээ авах юм гэнэ гэж ч ярилцах болжээ. 

	Каупервуд, минжин захтай дээл, савхин бээлийгээ тайлах зуур инээмсэглэж:

	— Хэйгенин гуай, хойд хэсгийн төмөр замыг шинэчлэн тоноглох ажил одоо сонины тусламж буюу ядахдаа нөхөрсөг дэмжлэг авбал зохих чухам тийм шатандаа хүрээд байна даа. Хотын захаас хотын төв рүү явах манай бүх төмөр замын шугам гүүр хүрээд л Лейк гудамжны тэнд тасарчхаж байгаа явдал манайханд хамгийн гол бэрхшээл учруулж байна. Тэндээс өмнөд хэсгийг хүрэхийн тулд явгаар хол явах хэрэгтэй болдог. Ер нь гудамжны хөдөлгөөнд дандаа бэрхшээл учруулж байсан голын тээвэр одоо өдөр хоног өнгөрөх тутам хүрэлцэхийн аргагүй маш тойвтой болж байна. Түүний улмаас бид бүгд зовж байгаа юм. Голыг нэвтрэх хөдөлгөөнийг эмх журамтай болгох талаар ганц ч удаа арга хэмжээ авах оролдлого гарсангүй. Бодвол уг ажил туйлын бэрхшээлтэйгээс чингээ биз. Одоогийн нөхцөлд бүр ч боломжгүй мэт санагдана. 

	Ирээдүйд голын доогуур далд зам гаргавал зүйтэй мэт санагдавч энэ бол асар их хөрөнгө оруулалт шаардах ажил. Гэтэл бидний бололцоо хараахан хомсдож байна. Төмөр зам тийм их зардал гаргаад дараа нь орлогоороо тэр зарлагаа нөхөж чадахгүй байх. 

	Стэйт, Диаборн, Кларк гудамжны тэндэх гурван гүүрийг шинэтгэн өөрчлөх зардлаа ч нөхөж чадахгүй. Харин хотын төмөр замыг татлагат системд оруулчих юм бол гүүрийг ямар нэгэн аргаар өөрчлөн тоноглох хэрэгтэй болно. Энэ ажлыг хийж гүйцэтгэхэд хотын хүн ам, биднээс дутахгүй сонирхох байх. Тэгэхлээр хотын захиргааны зүгээс л тэр гүүрнүүдийг шинэтгэн өөрчлөх зардлыг бидэнд дааж өгвөл зүйтэй байна. Бидний төмөр зам тавьж байгаа газраар газар, байшин барилгын үнэ өртөг эрс нэмэгдэж байна. Тэгэхлээр татвараас орох хотын орлого туйлын их өсөх болно. 

	Би тус хотын зарим санхүүгийн эзэнтэй ярилцаж үзэхэд тэд миний саналыг зөвшөөрч байна. Иймэрхүү юм ч зан биш гэм шүү дээ. Намайг Умард төмөр замын компанийн удирдлагыг хүлээж авсан цагаас хойш зарим сонин миний талаар илэрхий дайсагнасан бодлого явуулах боллоо. Шрайхартын мөнгөөр гарч байдаг «Кроникл» сонинд Чикаго хотын Умард төмөр замын хэсэгт Каупервуд хань хамсаатныхаа хамт нууцгай ажил явуулж байна. Тэгэхлээр хуучин гэрлийн үйлдвэрийн газруудын үзэж байсан шиг тийм довтолгоо ирж магадгүй хэмээн маш их сонор сэрэмжтэй байх хэрэгтэй гэж хэд хэдэн удаа бичээд байна. Прэкстонын «Глоб» үнэндээ Мэрриллийн сонин бөгөөд аль алинд нь тал алдахгүйн тулд чармайдаг сонин юм. Тэр сонин тиймэрхүү явдлыг таслан зогсооно биз гэдэгт итгэж байна гэжээ. Бид өөрчлөх, сайжруулах талаар асар их юм төлөвлөөд байгаа учраас юуны өмнө олон нийтийн дэмжлэг чухал гэдгийг танд хэлэх ёстой гэж бодож байна гэснээ халаас руугаа гар явуулж чухам энэ хүнтэй уулзахдаа үзүүлэх гэж бэлтгэсэн чадамгай зурсан төсөл төлөвлөгөө гаргаж ирэв. Нэгэн дээр нь Хойд-Кларк, Ла-Саль, Вэльс гурван гудамжаар тавигдах татлагат замын гол гурван шугамыг заажээ. Тэр гурван шугам нь төв рүү чиглэн явсаар Иллиноис, Ла-Саль хоёр гудамжны уулзварын нэг цэгт очиж (Каупервуд өнөөх далд замын тухайд ганц ч үг цухуйлгаагүй байна) цааш нь голоор гарах гарцыг огт гүүргүй газар улаан шугамаар тэмдэглээд голын дээгүүр буюу доогуур гарган Ла-Саль, Мунро, Диаборн, Рэндолф гудамжнуудаар дугуйруулан тойрог болгоод дахин далд замдаа буцаасан байлаа. Тэр төлөвлөгөөнийхөө зарим сонирхолтой хэсгийн талаар Хэйгенинийг олигтойхон бодож үзэг гэж бодохдоо Каупервуд дуугай байснаа ингэж хэлэв, 

	— Энэ төслийг хотын зөвлөл сайшаах юм бол гүүрийг шинэчлэн өөрчлөхөд зайлшгүй шаардагдах зардал төслийн талаарх аливаа бүх будилааныг нэг тийш болгох юм шүү, Хэйгенин гуай. Түүнээс гадна одоохондоо хотын хувьд ямар ч үнэ цэнгүй байгаа боловч хотын хүн амд их тус болж болох тийм зүйлийг ч ашиглах бололцоог буй болгоно. 

	Тэгээд Каупервуд Хэйгениний үзэж байсан төлөвлөгөө дээр долоовор хуруугаараа зааж

	— Банз модоор хааж орхиод огт ашиглахгүй байгаа Ла-Саль гудамжны далд замыг би хэлж байгаа юм шүү дээ. Тэр хонгил замыг барихдаа дунд зэргийн ачаатай ердийн вагоны өгсөх уруудах газрын налууг нь тааруулаагүй юм байна. Энэ хонгил замыг ашиг орлого оруулахгүй нь гэдгийг мэдмэгц хот түүнийг худалдаж аваад л шувтарга болсон юм байж. Хэрэв та түүгээр шагайж үзсэн бол ямаршуу байдалтай байгааг андахгүй байх. Манай инженерүүд очиж үзээд ус гоождог юм байна, хэрэв даруйхан арга хэмжээ авахгүй бол удахгүй нурах юм байна гэсэн. Тэр хонгил замыг засаж юм болгоё гэвэл тэдний тооцоолон бодсоноор дөрвөн зуун мянган доллароос яагаад ч бага мөнгө орохгүй юм байна. Ийм учраас хойд Чикагогийн төмөр замын компани гүүрээр гардаг саадыг арилгаж хойд хэсгийн хүмүүсийг түргэн бөгөөд тухлаг зорчин явж төв орох бололцоотой болгох гэж тэр гарах зардлыг өөрөө даахад нэгэнт бэлэн байхад хотын зүгээс тэр саналыг нь угтан дэмжээд хонгил замыг бидэнд үнэ төлбөргүй олгох юм уу, бүр тэгдэггүй юм гэхэд нэрлэсэн үнээр нь удаан хугацаагаар өгмөөр юм даа гэж би бодож байна гээд Хэйгениний юү хэлэхийг хүлээн дуугай болов. Цаадах нь өнөөх зургуудаа бодлогошрон харсаар байх бөгөөд дотроо: Каупервуд ийм шаардлага тавих эрхтэй юу? Тэр далд замыг үнэ төлбөргүй олгох ёс байна уу, үгүй юу? Голоор гарах асуудал Каупервудын ярьж байгаа шиг ноцтой тулгамдсан асуудал болоод байгаа юм бол уу? Энэ төсөл төлөвлөгөө ер нь хамгийн бага зардал гаргаж байгаад хамгийн их ашиг орлого олох гэсэн зальт арга мэх биш байгаа даа? гэж бодно. Тэгж байснаа Хэйгенин, түрүү бидний дурдсан дугуйлсан тойргийн зургийг зааж энэ юу юм бэ? гэж асуулаа. 

	Каупервуд:

	— Энэ бол бидний бодож байгаагаар, хотын төвийн хэсгийг умард хэсэгтэй нь холбож улмаар голоор гатлах асуудлыг нэг зэрэг шийдэж өгөх ганц боломж юм. Хэрэв бид тэр далд замыг мэдэлдээ авах юм бол (Авна гэж би найдаж байна) Умард хэсгийн бүх галт тэрэг үүгээр тэр далд замаар гарч битүү тойрч болно гээд зураг дээр заав. 

	— Гагцхүү хотын зөвлөлөөс бидэнд үүгээр төмөр замын шугам тавихыг зөвшөөрөх юм бол бид түүнийг гүйцэтгэж чадна. Тийм төлөвлөгөөний эсрэг сөрж чадах тийм хэл ам гарч чадахгүй байх гэж би бодож байна. Яагаад тус хотын умард хэсгийн оршин суугчид нь Өрнө, Өмнө хоёр хэсгийн оршин суугчдын адилаар хотын төвтэйгөө тийм тохилог холбоогүй байх учиртайг би ойлгохгүй байна. 

	— Ямар ч шалтгаан байхгүй нь ч байхгүй шүү гэж Хэйгенин арга буюу зөвшөөрөн хэлээд: — Тэр битүү тойргийг бий болгоход хот, хотын захиргаа огт үнэ төлбөргүй эрх олгох ёстой гэж та бодож байгаа хэрэг үү? гэхэд Каупервуд ялимгүй доромжлуулсан байдалтайгаар:

	— Яагаад болдоггүй байх учиртай бил ээ? Хот тохижуулах ажлыг төлөөд нөхөх төлбөр авна гэсэн асуудал тавигдаж байсан удаа бий гэж үү? Өмнөд хэсгийн компанид Стэйт гудамж, Вобеш өргөн гудамж хоёроор гарсан цагаригийг бий болгох зөвшөөрөл олгосон. Чикаго хотын суудлын төмөр замын компани ч гэсэн Эдамс, Вашингтон хоёр гудамжаар мөн тийм зам тавьсан шүү дээ гэв. 

	— Тийм нь ч тийм байх гэж Хэйгенин учир нь сайн мэдэгдэмгүй хэлээд:

	— Бүгд үнэн. Харин хонгил зам чинь л... Та ер нь түүнийг үнэ төлбөргүй олгодог юмны тоонд оруулж болно гэж лавтай бодож байна уу? гэв. 

	Гэхдээ Хэйгенин тэр цагариг зам заасан төлөвлөгөө зургийг харахдаа шинэ татлагат зам гэдэг бол чиргүүлтэй тохилог, гоёмсог вагонтой болно гэсэн үг, Чикаго хотын төвийн үйлдвэр худалдааны хэсгийг их аятайхан болгож Хойд хэсгийн хөгжлийг ч их хурдатгана гэсэн үг гэж дотроо бодож байв. Тэр төлөвлөн буй төмөр замын шугамууд нь бүр одоо нэгэнт тав, зургаа, долоо, найман давхраар барьж буй өндөр өндөр байшинтай, худалдааны хамгийн их хөлтэй гудамжаар нэвт гарах ёстой байлаа. Энэ хэсэгт шинэхэн өрнөсөн итгэл төгс амьдрал ёстой оволзож буй ажээ. Тэр хэсэгхэн газар хотын хамаг худалдаа наймааны ажил төвлөрөх шиг болж тэндхийн газар, байшин барилга нь ер бишийн их үнээр үнэлэгдэн ер нь ашиг орлогын хувьд хамгийн дөмөг нь болж байв. Бас шинэ төмөр замын галт тэргүүд нь буцах замдаа Диаборн гудамжаар «Пресс» сонины газрын байшингийн хажуугаар гарах учраас тэр байшингийн үнэ өртгийг ихээхэн нэмэгдүүлэх учир тэрний эзэн хүний хувьд сонины эрхлэгч Хэйгенин түүнийг эрхбиш анхаарсан хэрэг.

	Каупервуд түрүү асуусан зүйлд нь эелдэгхэнээр:

	— Үнэхээр тэгж бодож байна, Хэйгенин гуай: тэр ч байтугай сайн бодож боловсруулсан, миний бодоход, сайн санааны үүднээс зохиосон тийм төлөвлөгөөтэй газар гарч ирээд хотын төмөр замын тээврийг зохицуулах ажил эрхлэх юм бол түүнд хотын захиргаа урамшил шагнал олгох ёстой гэж бодож байна. Миний төслийг хэрэгжүүлэн биелүүлбэл хотын хойд хэсэгт газар, байшин барилгын өртөг олон сая доллароор нэмэгдэж эхлэх болно. Цагариг зам барьчихвал хотын төв хэсгийнхэнд олон сая долларын орлого цутган орох болно гээд Каупервуд зургаа дахин заахад Хэйгенин тэр төслийг нь их л ажил хэргийн чанартай санал эргэлзээгүй мөн гэж үзэв. 

	— Би өөрөө таны саналыг эсэргүүцэхгүй, энэ бол мэдээж хэрэг. Ялангуяа төмөр замын шинэ шугам миний байшингийн хажуугаар өнгөрөх юм чинь. Харин тэр хонгил замыг хотын захиргаа найман зуун мянга юм уу, нэг сая орчим доллароор авсан байх шүү. Их адармаатай ажил, бусад сониныхон юү гэж үздэг юм бол. Бас таны саналыг хотын зөвлөл юү гэх нь вэ би сайн мэдэж авах юм сан гэхэд Каупервуд толгой дохиж:

	— Зүйтэй, зүйтэй, тэгэлгүй яах вэ. Миний тавьж буй санал хууль зүйн үндэстэй гэж би бодоогүй бол тан дээр би юү гэж ирэх билээ. Чикаго хотын бүх сонин, миний саналыг дэмжвэл зохино гэж би бодох юм. Харин миний компани шиг асар их зардал гаргах гэж байгаа айл бусдаас зээллэг авна, тэгэхлээр аливаа учир дутагдалтай ул үндэсгүй довтолгооноос бид эртхэн хаяагаа манах хэрэгтэй шүү дээ. Энэ бол зүйн хэрэг. Та биднийг дэмжинэ гэдэгт миний бие найдаж болно биз?

	— Таны найдварыг хөсөрдүүлэхгүйг хичээе гэж Хэйгенин инээмсэглэн хэлэв. Тэр хоёр шилдэг сайн нөхдийн журмаар салах ёсыг гүйцэтгэв. 

	Гэтэл хотын эрх ашгийг сахин хамгаалж байсан бусад сонины эрх баригчид нь Каупервудын төлөвлөгөөг тийм сайхан хүлээж авсангүй. Тэд, Каупервуд төлөвлөн буй зүйлээ хэрэгжүүлэн биелүүлэхийн тулд хонгил замыг мэдэлдээ авах ба хотын худалдаа үйлдвэрийн төв гудамжаар татлагат төмөр зам тавих зөвшөөрөл олж авах нь зүйтэй гэж дуртай зөвшөөрч байлаа. Гэвч тэр бүгдийг түүнд яалаа гэж үнэ төлбөргүй өгөх юм бэ?.. Шрайхарт, Мэррилл хоёроос гадна Каупервудын бусад зарим дайсан нь түүний тэр шинэ балмад ажиллагааг бусад сонин юү гэж үздэг бол хэмээн мэдэх санаатайгаар сонины газруудаар сураг ажиг тавьсан байна. Түүнийг дэмждэг бол уу яадаг бол? Гэрлийн үйлдвэрийн компанид хийсэн тулалдаанаар олж авсан шарх сорви нь Шрайхартын ой ухаанд бас л хэвээр тул Каупервудын сэдэн зохиож буй ажлыг айх, атаархал зэрэгцүүлэн нүд чавчралгүй отож байлаа. Чикаго хотын төмөр замын төлөө хийх тэмцэлд Каупервудаас илүү их аюултай өрсөлдөгч дайсан түүнд үгүй санагдана. Бусад томхон хөрөнгөтнүүд ч гэсэн уг явдлыг сонирхон ажигласаар байлаа. 

	— Миний бодоход тэр Каупервуд гэгч этгээд чинь хотын төмөр замын талаар нэг хуйвалдаан зохиож байгаа бололтой. Тун олиггүй хүн шиг байна. Улс төрийнхөнтэй ямар хэлхээ холбоотойг нь мэдэж авах юм сан гэж Шрайхарт, «Трэнскрипт», «Ивнинг Мэйл» сонины хэвлэгч бөгөөд редактор эрхэмсэг хүндэт Волтер Мелвел Хиссоптой «Унион Лиг» клубт уулзаад хэлсэн байна. Тэр үед шинээр буй болж байгаа компанид Маккенти ямар нэгэн талаар оролцож байгаа юм байх гэсэн шивэр авир яриа ч таржээ. Гэвч намхан тагдгар биетэй Хиссоп давын түрүү дүгнэлт хийгээд дөвчигнөдөг хөнгөмсөг хүн биш юм. 

	— Ноён Каупервуд ямар бодолтой байгааг нь бид мөдхөн мэдэж авна гэдэгт би эргэлзэхгүй байна. Маш авьяаслаг, эрэмгий хүн шиг над санагдсан гэж Хиссоп хэлжээ. 

	Хиссоп, Шрайхарт хоёр, түүнчлэн Шрайхарт, Мэррилл хоёр олон жилийн турш ажил төрлийн талаар нөхөрсөг түншийн харьцаатай байсан улс. 

	«Пресс» сонины редактор Хейгенинтэй очиж уулзсаныхаа дараа Каупервуд өөрийнхөө мэргэн зөнгөөр өвгөн генерал Макдональдын мэдлийн «Инквайерер» сонины газар очиход үе мөчний нь өвчин хөдлөөд нэг долоо хоногийн өмнө Итали орохоор явсан гэжээ. Түүний хүү гучин хоёр гуравтай хэрцгий бөгөөд худалдаа наймааны донтой баймаар идэр эр, сонины ерөнхийлөн эрхлэгч Дюбуа хоёр ажлыг нь орлож байлаа. Зоримог боловч тайван, гярхай байдалтай Трумен Лесли Макдональд бол юм бүхнийг гагцхүү хувийнхаа эрх ашгийн үүднээс үздэг Каупервуд шиг амиа хичээгч хүн юм. Тухайн буй болсон нөхцөл байдлаас ямар завшаан гаргах нь вэ, энэ байдлыг далимдуулж байгаад сониноороо яавал эцгийнхээ олдгоос ч илүү олз ашгийг олох вэ? гэж Трумен Лесли Макдональд бодож байлаа. Залуу Макдональд эцгийнхээ нэр алдрыг өчүүхэн ч бодохгүй, огт тоомсорлодоггүй хүн. Гагцхүү баяжихыг л хичээн тэр зорилгодоо хүрэхийн тулд үхэн хатан тэмцэнэ. Сүүлийн үед хотын Умард хэсэгт олширч ирсэн маш их ганган залуучуудын нэг болох Макдональд морь унаж, давхих, сүйх тэргээр аялах явдлыг эрхэмлэх бөгөөд хотын захын онц их ямба бүхий клубийн гишүүн, удирдах хүн болж, төрөлхийн заяагүй учраас шилдэг залуусын эгнээнд багтаж орох тавилангүй хэмээн эгэл жирийн залуучуудыг үл тоомсорлон зэвүүцнэ. 

	«Инквайерер» сонины эрхлэгч Клиффорд Дюбуа гэгч дөчин настай хүйтэн цэвдэг сэтгэлтэй харахад тохитой томоотой хүний дүртэй луйварчин бол өвгөн генералын улаан нүүрэн дээр сониныг нь хувийнхаа эрх ашигт завшин ашиглана. Модон хэдрэг шиг туранхай, элс шиг улаан шаргал үстэй, цэнхэр урт шонхор хамартай том эрүүтэй Клиффорд Дюбуа туйлын хашир муу санаатай хүн болохоор баруун гараараа хийж байгаа юмыг зүүн гар маань мэдэх ёсгүй гэж бодно. 

	Өвгөн генералын эзгүйд ийм хоёр сүрхий хүн Каупервудыг эхлээд ноён Дюбуагийн өрөөнд, дараа нь ноён Макдональдын өрөөнд хүлээн авчээ. Макдональд, Каупервудын явуулж буй ажлын талаар урьд нь их юм дуулсан байв. Хийн үйлдвэрийн талаар түүнд ялагдсан, жишээлбэл, хуучин Чикаго хотын умард хэсгийн гэрлийн компанийн ерөнхийлөгч агсан Жордан Жулс буюу Өрнөд хэсгийн компанийн ерөнхийлөгч агсан Хадсон Бейкер гэх мэтийн хүмүүс Каупервудыг дээрэмчин тонуулч гэхээс өөрөөр нэрлэхгүй, яагаад гэвэл тэднийг Каупервуд орлого ихтэй хөнгөн ажлаас нь салгасан хүн юм. Гэтэл одоо тэр хүн хотын умард хэсгийн төмөр замыг бас булаан авах гэж хотын үйлдвэр худалдааны төвийг өөрчлөн шинэтгэнэ гэсэн дуулиантай төлөвлөгөө гарган иржээ. Ийм ажлаас хот яагаад ашиг орлого олж болдоггүй бил ээ? Өөрөөр хэлбэл Каупервудын төлөвлөгөөг биелүүлэх хэрэгт их үүрэг гүйцэтгэх олон нийтийн санаа бодлыг чиглүүлэх хүмүүс яагаад ашиг олж болохгүй бил ээ? Трумен Лесли Макдональд бол амьдралыг үзэх талаараа эцэгтэйгээ огт адилгүй хүн гэж бид дээр нэгэнт дурдсан билээ. Өдгөө эцгийнхээ эзгүйг далимдуулан Каупервудтай ёстой панзны ёсоор үг хэлэлцье, энэ тухай эцэгтээ ч хэлэхгүй гэж боджээ.

	— Би таны бодлыг ойлгож байна, гэхдээ хот ямар хамаатай юм бэ? Хотын умард хэсгийн оршин суугч нарт, тэр ч бүү хэл, хотын төвийн худалдаачин, газар эзэмшлийн хүмүүст их чухлыг нь би мэдэж байна. Гэвч танд л юуны өмнө хамгийн их олзтой нь мэдээж хэрэг. Хотод тус болно, хот ч өөрөө өсөн тэлж байгаа учраас танд тустай гэдэг бол эргэлзээгүй юм. Харин зөвшөөрлийн бичиг нь зохих үнээсээ хамаагүй их үнэтэй байх шүү. Хэн ч энэ тухай зөв бодохгүй байгаа боловч үнэндээ тийм байгаа юм. Тэр хонгил зам ч гэсэн анхныхаа үнээс илүү үнэлэгдэх болоод байгаа. Хот өөрөө ашиглаж чадахгүй байлаа ч гэсэн, ашиглаж чадах хүн гарч ирнэ л дээ гэж Макдональд ихэмсгээр ярилаа. 

	Энэ бол өрсөлдөгч этгээд гарч ирж мэднэ гэж Макдональд өдөөн хатгасан хэрэг юм. 

	Каупервуд дотроо уур нь хүрэвч гадагш гаргасангүй. 

	— Тийм нь ч тийм байх л даа. Гэвч хүнийг алагчлах хэрэггүй. Цагариг зам тавих эрх олж авах гэж Өмнөд, Умард хоёр компанийн хэний ч зүүдэнд ороогүй тийм их ажлыг хот тохижуулах үйл хэрэгт сэдэн явуулах гэж байна. Тэгэхлээр чухам одоо л ганц Умард компанийн хувьд уг зөвшөөрлийн үнэ цэнийг нэмэгдүүлэх асуудлыг гаргаж ирэх нь зохимжтой юм хараахан биш байх. 

	— Таны хэлдэгт зөв тал бий байх л даа. Бусад компани бас төлөлцөх ёстой, харин өмнөд компани аль хэдийн зөвшөөрлөө авчихсан байгаа шүү дээ. Одоохондоо тус тус шугамуудыг л холбоод байгаа юм. Харин хонгил зам бол жичдээ хэрэг. Хот худалдаж аваад мөнгийг нь төлсөн юм гэсэн байх аа?

	Каупервуд ёжтойгоор:

	— Яг үнэн. Ганц мөнгөний орлого оруулж чадахгүй нь мэдэгдээд ирэхлээр худалдаж авсан юм гэнэлээ. Хотод ч хэрэг болоогүй зүйл. Одоо засвар хийхгүй бол удахгүй нурах дээрээ хүрээд байгаа зүйл. Ер нь цагариг замыг өөрсдийнхөө үйлдвэр худалдааны газрын дэргэдүүр тавихыг зөвшөөрнө гэдэг чинь хотын орлогыг их нэмэгдүүлнэ гэсэн үг л дээ. Иймэрхүү ажилд саад тотгор хийлгүй харин аль болохоор дэмжлэг үзүүлэх явдал бол таны иргэний үүрэг байх шүү. Хотын төв хэсгийг тохижуулж жинхэнэ том сайхан хотын маягтай болгох тухай ярьж байна шүү дээ. Чикаго хот алийн болгон навсайж нэвсийж байх вэ дээ гэв. 

	Залуу ноён Макдональд толгой сэгсэрнэ. Каупервудын хэлж буй үг учир утгатай, үгүйсгэх үндэс алга. Гэвч тэр хүнд, түүний ололт амжилтад залуу Макдональд атаархаж байна. Цагариг зам барих зөвшөөрөл, хонгил зам хоёрыг бараг зүгээр олж аваад Каупервуд олон сая долларын ашиг хонжоо олно гэхээс Макдональдын атаа жөтөө оргилж ашиг хонжооноос нь завшилцах арга зам байна уу? гэж бодно. Тэгээд ноён Дюбуаг дуудаж хоёул Каупервудын саналыг хэлэлцэв. Ноён Дюбуа хэрэг явдлын учрыг зовлонгүй ухаарч:

	— Сайхан төлөвлөгөө байна. Хот ч гэсэн орлого олох ёстой. Компани хоршоололд юм зүгээр өгөхийг олон түмэн одоохондоо лав зөвшөөрөхгүй гэв. 

	Ноён Макдональдын толгойд ямар бодол эргэлдэж буй нь Каупервудад тодорхой болжээ. 

	— Тэгээд та хотод хэчнээн мөнгө нөхөн төлөх ёстой гэж бодож байна? гэж Каупервуд болгоомжтой асуухдаа энэ залуу өөрийнхөө үнэн бодлыг ч илчлэхэд бэлэн эрээ цээргүй аашилж байна гэж бодов. 

	Макдональд гараа нэг хачин савчаад:

	— Нөхөх төлбөрийн хэмжээг би хэлж мэдэхгүй. Уг зүйлийн үнийг одоогийн өртөгтэй нь зохих ёсоор харьцуулж үзэх юм байгаа биз. Сайн бодох хэрэгтэй байх. Нэг их мөнгө авах гэж шаардахгүй байх гэж би бодож байна. Гэвч энэ онцгой эрх ямба олгох тухай асуудал болохоор эрхбиш зүгээр байхгүй л дээ гэхэд Каупервуд дотроо ихэд уурлав. 

	Каупервудад ямар нэгэн дутагдал байдаг бол өөдөөсөө зөрсөн харшилсан хүнийг л тэвчиж чаддаггүй тийм дутагдалтай хүн. Макдональдын туранхай цонхигор нүүр, ширүүн хүйтэн нүд рүү хараад яасан муу ичгүүр сонжуургүй амьтан бэ? Муу новшийг чинь тэр муу сониных нь хамт энэ хорвоогоос тонилгоод өгөх юм сан! гэж дотроо бодон өвгөн генералыг өөрийг нь ирсэн хойно л өөр замаар аргалахаас гэж шийдээд гарч одов. 

	Маргааш өглөө нь Каупервудыг Умард Кларк гудамж дахь контортоо сууж байтал гэнэт утас нь дуугарчээ. Тэр үед ярьдаг утас дөнгөж гараад байсан болохоор түүний хангинах дуу нь хүртэл чихэнд дасаагүй байлаа. Нарийн бичгийнх нь дарга харилцуурыг авч сонсоод «Инквайерер» сонины газраас нэг хүн ноён Каупервудтай өөртэй нь ярья гэнэ гэжээ. 

	«Инквайерер» сонины газраас ярьж байна гэх нь даруй залуу Макдональдын дуу байлаа. Тэр таны сонирхож буй хонгил замын үнэ ямар болохыг та мэдэх сэн гэсэн байх аа? Миний үг дуулдаж байна уу? гэхэд Каупервуд

	— Дуулдаж байна гэлээ. 

	— За тэгвэл сайн хэрэг. Би танд ямар нэгэн нөлөө үзүүлэхийг бодохгүй байна. Гэхдээ та миний саналыг сонирхож байгаа бол Умард Чикаго төмөр замын хувь нийлүүлсэн тэмдэгтээс тавин мянган доллар оруулбал уг асуудлыг дуртай шийдэж болох юм байна шүү гэж тэр залуу тод, цангинуун цангинасан дуу хоолойгоор хэлэв. 

	Каупервуд зөөлөн эелдгээр:

	— Тэр тэмдэгтийг хэний нэр дээр шилжүүлбэл болох юм бол? гэж асуухад:

	— Та л өөрөө мэдэх асуудал байх гэж би бодож байна гээд тэр хүн дуугай болон утсаа тавив.

	Каупервуд бодлогошрон газар ширтэж зэвүүцэнгүй инээмсэглэж:

	— Золиг байна даа! Арай ч эд намайг ийм урихаар дөнгөхгүй биз. Хол хэвтэнэ. Лав л одоохондоо барахгүй гээд шүд зуув

	Каупервуд, Трумен Лесли Макдональдад дургүй учраас эндүү ойлгожээ. Эцэг нь ирээд хүүгээ урт авна даа гэж бодсон нь Каупервудын хийсэн хамгийн том алдаа болсон юм. 

	
ХОРИН ДӨРӨВДҮГЭЭР БҮЛЭГ : СТЕФАНИ ПЛЕЙТО

	Санхүү, худалдаа наймааных нь ажил их өөдрөг байсан тэр хэдэн жилийн дотор Каупервуд, Эйлин хоёрын харьцаа ч бага сага нааштай болж байлаа. Каупервуд нэг талаар Эйлинийг элдвийн гунигт юм бодуулахгүй байлгах, нөгөөтээгүүр өөрийнхөө урлагийн цуглуулга хийх хүсэлд автан жил бүр зуны цагаар Америк буюу Европ тивээр аялал хийдэг байв. Хоёр жилийн дотор Орос, Скандинав, Аргентин, Чили, Мексик орноор явжээ. Тав буюу зургаан сард гараад есөн сард буюу арван сарын шинэдээр ирнэ. Каупервуд, Эйлинийг тайвшруулах баярлуулах гэж элдвээр оролдохдоо Чикаго хотын ихэс дээдсийн дотор амжилт олдоггүй юм гэх нь ээ Лондон, Нью-Йоркт олно гэж урам оруулах, бас өөрөө итгэл эвдсэн боловч урьдын адил хайр сэтгэлтэй хэвээр байгаагаа үзүүлэхийг хичээнэ.

	Каупервуд худал хуурмаг хайрын сэтгэл буюу урьдтайгаа огт адилгүй болсон хайр сэтгэлийг илбэдэн үзүүлж чадах заль мэхтэй хүн билээ. Каупервуд хамаг анхаарал халамжаа дайчлан Эйлинд цэцэг, элдэв үнэт эдлэл, гарын бэлэг, аахар шаахар нарийн эдлэл худалдан авч өгч хамгийн сайн сайхнаар байлгахыг эрмэлзэхийн хажуугаар мөн л хориотой шунал тачаалдаа хөтлөгдөн илүү харж билүү долоосоор байлаа. Эйлин тэрийг нь дотроо тааварлавч биетэй баримттай нотолгоо олж эс чадна. Гэлээ ч гэсэн Эйлин, тэр хүнд хайртай бөгөөд хүч авьяасад нь биширч, эрхэнд нь арга буюу орсоор байлаа. 

	Дайн байлдаанд ихэд ялагдал үзсэн жанжин буюу, эсхүл бүх насаараа эндэгдэл осолгүй алба хаасаар яваад гэнэт ажлаасаа халагдсан эгэл нэгэн албан хаагч хүнтэй зүйрлээд үзье. Хайр сэтгэл нь хэрэггүй болоод, хайр сэтгэлийнхээ ариунд хөтлөгдөн хамаг нандинаа зориулсан нь талаар өнгөрсөн бол тийм хайр сэтгэлийг одоо юугаар засах вэ? Гүн ухаанаар засах уу? Тэгж дэмийрээд яах вэ! Шашнаар засах уу? Их л бишрэлтэй хүний ажил даа. 1865 онд Каупервуд анх Батлерынд очоод Эйлинтэй уулзахад ёстой залуу, ганагар биетэй, амьдралын цог жавхаа гялалзсан охин байсан билээ. Гэтэл одоо огт өмнөө болжээ. Гэхдээ л Эйлин хөөрхөн авгай хэвээр байна. Алтлаг шаргал үстэй, ид гунхах гучин таван настай яваа Эйлинийг хэн ч гуч гарсан гэхгүй. Өөрөө ч дотроо өнөөх л түргэн шаламгай хөдөлгөөнтэй, гүйж харайсан цовоо хөөрхөн охин хэвээр гэж үздэг нь өрөвдмөөр биш үү! Ер нь хэчнээн ч аз жаргалтай яваа бүсгүй хүний нас сүүдэр ахих тусам гунигтай санагдаж, хэзээд сүүмэлзэх галын гэрэл адил асаж явсан хайр сэтгэл нь гүн харанхуй дотор замхран мөхөх шиг гунигтай юм хаа байх вэ! Хамгийн сайхан явах болсон цагтаа Эйлин хайр дурлалынхаа мөхлийг үзсэн юм. Тэр хайр сэтгэлээ дахин сэргээх байх гэж бие сэтгэлээ хүчлэн оролдовч тун тус болохгүй байлаа. Төрөлхийн эрүүл бодит ухаан заяасан Эйлин нэгэнт өнгөрсөн юмыг эргээж болохгүй хэмээн ойлгож байлаа. Эйлин, Рита Сольбергийг замаасаа зайлуулж чадсан боловч Каупервудын сэтгэл нэгэнт хувирсан тул нэмэр болсонгүй. Тэгэхлээр Эйлиний аз жаргал мөхлөө гэсэн үг. Хайр сэтгэл нь ч мөхжээ. Сувдын ягаан өнгөт зүрх биеийг тэтгэгч амтлаг сайхан мөрөөдөл, хайр сэтгэлийн бурхны хөөрхөн амтай, чийглэг нүдтэй ялдамхан инээмсэглэх дагина, мөнхийн хавар, залуу халуун насны мансуурлын тухай шивгэнэдэг байсан тэр цэцэг, сэтгэл зүрхийг нь шаналгагч, баяр цэнгэлийг сэрээгч тэр дуу хоолой бүгд мөхжээ. 

	Нулимс асгаруулаад ч дэмий, уур хилэн болоод ч дэмий, биеэ зовоохын л нэмэр. Одоо хүртэл хөөрхөн үзэсгэлэнтэй хэвээр байгаа нүүр царайгаа ажиглан толинд харж зогсохын ч хэрэг алга. Эйлин нэг тольдож байхдаа нүднийхээ доогуур жижигхэн жижигхэн атираа цагариг гарсныг хараад хүзүүндээ тааруулан хийж байсан гоёмсог сүлжмэлээ хуу татан хаяж, орон дээрээ гүйж очин унаад туйлын их харамсал гашуудалтайгаар уйллаа. Гоёж чимээд ч яах билээ. Фрэнк минь над нэгэнт хайргүй болсноос хойш! Гоёл чимэглэлээр ч ер нь яах юм? Мичиган гудамж дахь энэ сайхан орд харш ч, франц янзаар зассан өрөө тасалгаа ч, дээд зэргийн оёдолчны уран гараар хийсэн энэ их хувцас хунар, цэцгийн мандал шиг малгай ямар ч хэрэг алга. Ямар ч хэрэг алга! Эргэшгүй өнгөрсний тухай гашуудалт бодол түүнд гашуудлын хар хэвнэг нөмөрсөн хөдөөлүүлэгч шиг, үүд хаалган дээр нь ирж суучхаад муухай гуаглахын17 адил Эйлин хэзээ ч амар заяа үзэхгүй ажээ. Олон жилийн турш Каупервудтай холбож байсан тэр амтлаг сайхан хүсэл мөрөөдөл одоо нэгэнт үгүй болоод хэзээ ч эргэж ирэхгүй болсныг Эйлин ойлгожээ. Каупервуд хамт байхаас л цаашгүй. Өглөө, үдэш өрөөнд нь орж ирэх гарах хөлийн чимээ, нойр хулжих шөнийн уртад бие дээр нь гараа тавин нойрсох түүний амьсгаа л сонстоно. Хотоос гарч явах нь ч олшроод, ирээд тайлбар хэлэхэд нь үнэн байлгүй гэж үгэнд нь итгэхийг хичээнэ. Хэрэлдэж маргаад яах вэ гэж бодно. Тэгээд ямар нэмэр болох бил ээ? Эйлин нэг юм хүлээгээд байх шиг боловч чухам юү хүлээнэ вэ?

	Улиран өнгөрөх цагийн эрхээр гарцаагүй гардаг хувиралт, арилшгүй тогтдог шинж тэмдэг-өнгө зүс алдагдан, цог жавхаа буураад ер нь залуу зандан насны өнгөрөхөд хамт үгүй болдог бүхнийг Каупервуд ажиж хааяа хөнгөнөөр шүүрс алдах боловч үүр гийх адилаар үргэлж гялалзах залуу насны зүг хараа юугаа хандуулж байлаа. Залуу насныхаа өнгөн хайр сэтгэлийн гайхамшгийг арилахад түүнийгээ дурсан санахаар сольж чадах чин үнэнч сэтгэл Каупервудад байсангүй. Шунал хүсэл унтран буурах үед урьдын жаргалаа дурсан санаж сэтгэлээ зогоож чадах хүн биш юм. Эйлиний өгч чадаагүй эгэл мөртөө амттай жаргалыг хүртээж байсан Рита Сольбергийг Каупервуд алдсанаас хойш түүнтэй адил хүүхнийг хүсэмжлэн сэтгэл амар суухгүй болжээ. Үнэндээ Каупервуд бол сайхан зураг, хөрөг, хуучны шаазан ваар, хуучны ховордсон эд юмс, үзэсгэлэнтэй сайхан орд харш, алт, мөнгө алмаасан чимэгтэй шашны ном судар буюу алдар нэр, эрх дарх эдлэн, бодолгүй олныг өмнөө сөгдүүлэн бишрээж байх хүсэлтэй шигээ гагцхүү залуу хүүхэн, гоо үзэмж, хүүхэнцэр онгон чанар, «алаагүй үнэг, аваагүй авгайн» донтой хүн юм. 

	Хэзээ ямагт элдвийг сольж халахыг шохоорхох зан чанар, тогтворгүй ёс суртахуун, дөргүй мэт дэггүй ухаан бодолтой Каупервуд иймээс ч эх адгаа алдтал завхайрч явдаг ажээ. Каупервуд эрхэм эрмэлзлийнхээ биеллийг хайж явдаг байж болох уу? Гэтэл бидний эрхэм эрмэлзэл гэгч маань ч яваа яваандаа хувирч биднийгээ баримжаагүй харанхуйн дунд төөрөлдөн бэдрэхэд хүргэдгийг гайхавч гайхах газар алга байдаг биш бил үү? Ер нь тэгээд тэр эрхэм эрмэлзэл гэдэг маань юү юм бэ? Хий үзэгдэл, манан, зөөлөн салхинаар ханхлах анхилуун үнэр, мөнхийн рашааны хов хоосон мөрөөдөл болой. Антуанета Новакийн балчир дурлал Каупервудад хэтэрхий зүдэргээтэй байжээ. Дэндүү ухаан жолоогүй дурлан наалдах тэр охины халуун янаг дурлалаас Каупервуд алхам алхмаар хөндийрөн хөндийрсөөр арайхан ангижирчээ. Антуанетаас хойш нэлээд хэдэн хүүхэнтэй түр танилцаж үзсэн боловч дур хүслийг нь хангах юм тааралдсангүй. Дороти Ормсби, Жесси Белл Хинсдейл, Тома Льюис, Хилда Жювелл гэдэг хүүхнүүдийн нэр л үлдсэнээс биш өөр дурсмаар юм гарсангүй. Дороти Ормсби нь жүжигчин, Жесси Белл бичээч, Тома Льюис хамт ажилладаг нэг хүнийх нь охин, Хилда Жювелл нь сүмийн эрх тушаалт хүүхэн бөгөөд өнчин хүүхэд тэтгэх хөрөнгө мөнгө гуйхаар ирдэг байжээ. Заримдаа хэрүүл шуугиан гарна. Яана гэх вэ, нэгэнт ариун замаас гажсан улсын тавилан тийм хойно! Өндөг хагалахгүйгээр өндгөн жаврай хийж болохгүй гэж Наполеоны онож хэлсэн үг бий. 

	Оросын еврей, Өмнөд америк хоёрын дундаас гарсан Стефани Плейто хүүхэн Каупервудын амьдралд их нөлөө болжээ. Тэр бол залуухан, нуруу өндөр, ганагар цэвэрхэн биетэй, туйлын үзэсгэлэн гоо бөгөөд Рита Сольбергийн амарлингуй байдлыг биедээ шингээсэн мэт ажээ. Стефани Плейто хувь тавиланд хачин их итгэдгийг нь Каупервуд хожим сайн танилцаж мэдээд тэрүүнд нь сэтгэл уяран хөдөлдөг байжээ. Анх Гетеборг орох усан онгоцон дээр тэр хүүхэнтэй тааралджээ. Стефаний эцэг Айседер Плейто, Чикаго хотын ангийн үслэгийн наймаа хийдэг томхон хөрөнгөтөн. Айседер бол махлаг тарган, шалхгар биетэй, жүүд хүн. Маймаачин авьяас зөнтэй, маймаа панзных нь ажилд л гай болохооргүй бол өнөөдөр зөв гэж байсан юмаа маргааш буруу гэхээс ер сийхгүй. Айседер Плейто уг нь ихэс дээдсийг дуураймтгай хүн болохоор Хэнри Жоржийг18 шүтэж, Роберт Оуэны19 бодол санааг баримтлах санаатай оролдох дөхнө. Гэсэн мөртөө өөрийнхөө нягтлан хийж байсан Техас муж улсын харьяат Сюзетта Осборн гэдэг хүүхнийг гэргий болгон авчээ. Плейто хатагтай бол ялдам эелдэгхэн зантай, овжин зальтай ихэс дээдсийн хүрээлэн рүү үргэлж өлөн нүд хаяж байдаг авгай юм. Ном, урлаг, цаг үеийн байдлыг сайн мэдэж байх нь нэр хүндэд маш чухлыг мэдээд тийм юмны хойноос хөөцөлдөх зайтай толгой байлаа. 

	Эцэг эхийн зан авир хүүхдэдээ яаж уламжилдаг, яаж өөрчлөгддөгийг ажихад их сонин. Стефани өсөөд ирсэн цагтаа эцэг эхийнхээ алиныг нь ч дуурайлгүй, цоо шинэ сонин маягийн зан авиртай хүн болжээ. Стефани туяхан, нойтон бургас шиг уян хатан биетэй, хар үстэй, цагаан царайтай, тогтворгүй хачин зан байдалдаа гарах гэнэтийн өөрчлөлт хувьсалтыг даруй илтгэн гялалзаж гэрэлтэн, туяарч чадах туулайн бөөр модны өнгөтэй бараг адил хар хүрэн нүдтэй ажээ. Дурлалын бурхан Купидон шиг хөөрхөн амтай, хүзүү толгой нь намбатай сайхан зохицсон, чулуун цоолбор шиг баргар царайн хүслэнд автсан бараг л нойрмог гэмээр төрх түүнд бас байжээ. Эцэг, эх хоёрынхоо урлаг, утга зохиол, гүн ухаанд дуртайг дуурайсан бөгөөд арван настайдаа дуучин, зураач, жүжигчин болох, роман, шүлэг бичдэг бүгдийг нэг мөсөн чаддаг хүн болохыг эрмэлзэж байлаа. Өөрийнхөө дур хүслийг өөгүй гэж бодоод өөрийнхөө аливаа оёг зан, шунал хорхойн эрхэнд орж явдаг ажээ. Тэгээд урлагийн тэнгэрийн бүхэл бүтэн төлөөлөгч, жүжигчин, яруу найрагч, хөгжимчний аль нэгэнтэй нь халуун дотно гэр бүл болохыг хүсэмжлэн мөрөөдөгч хүн болжээ. 

	Каупервуд анх түүнийг зургаадугаар сарын нэгэн өглөө Нью-Йоркийн усан боомтноо «Центурион» хэмээх хөлөг онгоцон дээр олж харсан ажээ. Каупервуд, гэргийнхээ хамт Норвег орох Стефани эцэг эхийн хамт Дани орохоор явжээ. Стефани хашлага олсон дээр тэгнэсхийн зогсоод усан боомтын хоол ундны газар дээгүүр эргэлдэн нисэх урт далавчит цахлай шувуудыг ажиглан ширтэн зогсож байлаа. Хүсэл мөрөөдлийн ертөнцөд бүрэн автсанаа тэр өөрөө сайн мэдэж байжээ. Каупервуд түүнийг бараг шохоорхсонгүй. Гэхдээ зэгзгэр нуруулаг тэр хүүхэнд бараан саарал өнгийн нугалаастай бошинз, мөрөө ороож өрөөсөн гар дээгүүрээ индусс хүүхэн шиг унжуулсан саарал өнгийн гоёмсог шилэн алчуур сайхан зохисныг л анзаарчээ. Царай нь цонхигор, нүднийх нь доогуур хөхөвтөр хүрээ татсан байхыг хараад хөлөг онгоцны донсолгоонд их ядардаг хүн юм даа гэж боджээ. Хээнцэр дэгжин малгайн доороос цухуйх хав хар үс Каупервудын гярхай нүдэнд тусалгүй өнгөрсөнгүй. Оройхон ахмадын ширээнд эцгийнхээ хамт ирж суухад нэгэнт урилгатай байсан Каупервуд гэргийн хамт тэнд бас сууж байлаа. Каупервуд, Эйлин хоёр тэр охиныг өөрийн эрхгүй сонирхох болж чухам хэрхэн харьцахаа мэдэхгүй байлаа. Түүний хувьсамхай муу зан авир нь тийм ч амархан танигдсангүй. Стефани бол салхинд хөөгдөн явагч үүлнээс дээрдэх юмгүй тогтвор суурь маруухан төрөлхийн жүжигчин хүн юм. Хэзээ ямагт оёг зангийнхаа эрхэнд явна. Жүүд маягийн царай, мөлгөр хөөрхөн хүзүү, талимаарсан хар нүд нь Каупервудын дурыг булаажээ. Гэвч дэндүү нялх балчраараа байгаа санагдсан тул тэгсхийгээд орхив. Арван хоног үргэлжилсэн тэр аяллын үеэр Каупервуд Стефанийг янз бүрийн оёг зантай байхад нь олон тааралджээ. Өөрөө ихэд шохоорхон сонирхож байгаа бололтой нэг залуу жүүдтэй дөрвүүлээ түүгээр зугаалж явах нь нэг харагджээ. Бас Шафлборд20 тоглох буюу усны цалгианаас хамгаалалттай булан газар ном уншаад ухаангүй суух нь ч харагджээ. Ер нь их гэнэн, хэтэрхий гэнэн хонгор, хөндий хоосон мөрөөдөмтгий байдалтай харагддаг хүүхэн аж. Заримдаа сэтгэл нь ер бишийн хөөрч нүд нь гялалзан, нүүр царай нь сэргээд ирнэ. Нэг удаа тэр хүүхэн жижигхэн төмөр хутгаар ямархан нэг юм их л хичээнгүйлэн зорж суухыг Каупервуд олж харжээ. 

	Эйлин, Стефанийг дэндүү балчир, эрчүүлийн нүгэлт сүнсийг онцын булаах юмгүй хүүхэн гэж бодоод түүнтэй дотно найрсгаар харьцах болов. Стефани, Эйлинийг бодвол насандаа ахадсан залирхаг овжин учир Эйлиний ухаан бодлын хэр хэмжээг сайн мэдэж, өөртөө сайн болгох арга ухаан сийлж чаджээ. Тэгээд Эйлинтэй дотносож, номын суурь хийж, дүрийг нь зурж өгчээ. Эцэг, эх минь зөвшөөрдөг юм бол жүжигчин болох шийдтэй гэж Эйлинд үнэнээ ярив. Эйлин түүнийг хожим манайд очиж зураг хөргийн цуглуулга үзээрэй хэмээн урихдаа Стефани, Каупервудын амьдралд хэчнээн их учир холбогдолтой болохыг даанч мэдсэнгүй. 

	Каупервуд, Эйлин хоёр Гетеборгт бууснаас хойш аравдугаар сарын шувтарга хүртэл Плейтогийнхтэй ер тааралдсангүй. Хожим Чикагод ирсэн хойноо Эйлин ганцаар уйтгарлан суухын эрхэнд Стефани дээр очиж хариуд нь Стефани Өмнөд хэсэгт суудаг Каупервудынд иржээ. Сайх хүүхэн тэдний цэлгэр уудам өрөө тасалгааг дамжин хөлхөх буюу гартаа ямар нэг ном бариад гоёмсог нэг өрөөнд нь хүсэл мөрөөдөл болон суух дуртай. Каупервудын цуглуулсан зураг хөрөг, хаш эрдэнэс, хөлгөн судар, эртний өнгөт шил түүнд их таалагджээ. Эйлин тэр бүх зүйлд үнэн голоосоо хайртай дуртай биш, гагцхүү нэгэнт авсан юм болохоор хайртай дуртай мэт царай гаргадгийг Стефани төдхөн гадарлажээ. Харин Стефани тэр гоёл чимэгтэй ном судар, элдвийн чамин шил эдлэлийг жинхэнэ мэддэг хүн нь шиг амь голоосоо шохоорхон сонирхож байлаа. Тэдгээрийг үзсэн Стефанид бүдэг бадаг төсөөлөгдөх хүсэл мөрөөдөл төрж элдвийн сайхан юм бодогдох болж, хөгжмийн уяхан эгшиг сэтгэлийг нь уяраасан мэт оёг зан нь хачин өөр болжээ. 

	Чингэж байхдаа голцуу Каупервудын тухай бодох болжээ. Ийм юманд үнэхээр дуртай юм бол уу, аль эсхүл зүгээр л худалдаж авахын тулд аваа юм бол уу? Урлагийг зөвхөн өнгөн дээрээ сонирхох царай гаргаад үнэндээ худал хэлдэг тийм улс бишгүй байдгийг Стефани мэднэ. Каупервудын тухай нэхэн санахад «Центурион» хөлгийн дээр урагш хойш хөлхөж явсан нь нүднээ илт харагдах бөгөөд хурц ухаан гэрэлтэх мэт том цайвар нүднийх нь харц өөр дээр нь анхааралтай тусаж байсан нь одоо ч хэвээр мэт санагдана. Өөрөө учрыг нь тайлбарлаж чадахгүй боловч Каупервудыг яагаад ч эцгээсээ хамаагүй илүү чухаг сүрхий хүн гэж бодох болжээ. Дандаа өө сэвгүй сайхан хувцаслаж биеэ сайхан авч явна. Байнгад уулзаж учирсан нь үгүй боловч цаанаа нэг л таатай санагдана. Түүний харцны гүнд ямар нэгэн юм тохуурхах мэт инээвхийлэл тодордог ажээ. Чухам яагаад тэгдгийн учрыг сайх бүсгүй тааж үл мэднэ.

	Чикагод буцаж ирээд хагас жил нэгэнт өнгөрч буй хэр нь Каупервудын барааг тун цөөн харжээ. Каупервуд, тус хотын төмөр замын ажлыг гартаа оруулж авах гээд толгой өөд татах завгүй их ажилтай байсан. Стефани ч шинэ маягийн ажилд татагдан Каупервуд, Эйлин хоёроос хөндий байжээ. Эхийн нь талын хэдэн найз нь сайн дурын уран сайхны бүлгэм зохиож жүжгийн урлагийг оргилд нь хүргэх зорилготойгоор ажилласан байна. Тэр аль эртнээс тавигдаж ирсэн зорилтыг шинэ гэнэн залуус дандаа сонирхдог юм байж. Дугуйлангаа эхлээд Өрнөд хэсгийн шинэхэн баян Тимберлейкийн том байшинд явуулжээ. Тэдний охин хорь орчим настай, олс шиг үстэй Жоржия өөрийгөө тайзны заслын талаар их авьяас билигтэй гэж үздэг романтик зантай бүсгүй бөгөөд Эшленд гудамж дахь асар том харшид театрын тайзыг бэлтгэжээ. Сэтгэл сайхантай нүсэр биетэй Тимберлейк авгай охиныхоо санал бодлыг сайшаадаг бололтой. Чингээд ихээхэн маргааны эцэст тэр эхэлсэн ажил нь бүтэхчээ болж Мильтоны «Ком бурхны баг»21, «Пирама, Тисбы хоёр»22 бас дугуйлангийнх нь нэг гишүүний бичсэн Харлеквин, Колумбайн23 зэргийг тавиад түдэлгүй шинэ урлагийн ордонд шилжин тоглох болжээ. Лейн Кросс гэгч нэг эр байсан нь даруй жүжигчин (жүжигчин гэхээсээ найруулагч, найруулагч гэхээсээ хөрөг зурдаг хүн). Үнэндээ ихэс дээдсийнхэнд өөрийгөө хөрөг зурж чаддаг хүн гэж итгүүлж чадаад тиймэрхүү аргаар хоолоо олдог хүн. Энэ хүнийг тэд жүжгийнхээ дэглэмд урьжээ. 

	«Гэррикчууд»24 (өөрсдийгөө тэд ингэж нэрлэжээ) яваа яваандаа сонгодог, хагас сонгодог жүжиг тавьж нэлээд зүгширсэн байна. Бүдүүн тоймын засалтайгаар Шекспирийн «Ромео, Жүльетта хоёр», Мольерын «Эрдэмтэн авгайчуул», Шериданы «Өрсөлдөгчид», тэр ч байтугай Софоклын «Электраг» тавьжээ. Тэр жүжигчдийн дотор нэлээн сүрхий авьяаслаг хүн байсны хоёр нь хожим Америкийн тайзны урлагт нэр алдрыг олох найдвар бүхий байсны нэг нь Стефани Плейто байв. Томхон рольд тоглодог арваад эмэгтэй бас арваад эрэгтэйчүүд байв. Тэд янз янзын улс учраас бүгдийнх нь тухай энд өгүүлэх хэрэг юун. Тайзны шүүмжлэгч Хардиер Ноулз гэгч нэгэн хүн бас тэдэнтэй нийлсэн байлаа. Царайлаг, ганган дэгжин, ихэмсэг тэр залуу өөрийнхөө тайланг «Пресс» сонинд нийтлүүлнэ. Туялзан гялалзах жижигхэн таягаараа шулхнагаа цохиж явдаг сайх залуу тэдэн дээр долоо хоногийн мягмар, пүрэв, бямба гарагт ирж өөрийнхөө санаачилсан юмыг сайрхан ярина. Түүний ачаар гэррикчүүдийн тухай сонин хэвлэлд нийтлэл, мэдээ гарах болжээ. Тэднийг удирддаг тэрхүү гөлгөр нүүртэй нялуун зантай жүжигчин Лейн Кросс бол арвигүй зантай, шалиг самуун үнэн нүүр царайгаа эелдэг усгал зангаараа нууж чаддаг муухай хүн юм. Шог рольд тоглодог Жоржия Тимберлейк, Ирма Огли мэтийн улаахан хацартай, цовоолог охид, бас Стефани Плейтод мань эр дурлаж сээтэн хаяна. Тэд ерөнхийдөө нэлээд эвсэг найрсаг хамт олон болж дээрээс нь сайхан бүжиглэж, дуулж чаддаг, сэтгэлийн их хөдөлгөөнтэй, романтик зантай Этел Такерман гэдэг охин бас нийлжээ. Яв явсаар хос хосоороо янаг амрагийн холбоотой болж гэр бүл болон суулгүй зөвхөн завхайрч самуурах болжээ. Этел Такермен, Лейн Кроссын нууц амраг болж Ирма Отли, Блисс Бриж гэдэг унжгар залуутай явж Харднер Ноулз нь Стефани Плейтод ухаангүй дурлаад нэг өдөр гэрт нь ажлаар далимдуулан очиж дайран элдэв гоё сайхан үгээрээ эсэргүүцлийг нь дарж чадсан ажээ. Плейто тэр хүнд ер сүйд болж амжаа ч үгүй байлаа. Гэвч Стефани бол хөнгөмсөг, долгин зантай, учиргүй сониуч онгироо, туршлагагүй хүүхэн билээ. Тиймэрхүү асуудалд болох болохгүй зарчмыг огт үл мэдэх сайх охин тэр муухай, бүдүүлэг алхмыг их л амархан хийжээ. Дэндүү хөнгөн хийсвэр, биеэ тоосон учир хожим хойно нь ч айж гэмшсэнгүй. Эцэг эхээсээ тас нууж чаджээ. Тийнхүү анхны алхам хийснээр хурьцан цэнгэх өөр нэгэн ертөнцийг өөртөө нээсэн ажээ. 

	Тэр эр, эм залуус төрөлхийн муу улс уу? Энэ асуудалд нийгэм судлалын ухаантан л зөв хариу өгөх буй заа. Тэд гэр бүл зохиож, хүүхэд төрүүлээгүй нь л лав эргэлзээгүй. Хоёр жилийн турш тийм амарлингуй, дэнгийн эрвээхэй шиг юунд ч орохоо мэдэхгүй бужигнасаар эцэс сүүлдээ тоглох ролио булаацалдан, нэг нь нөгөөгийнхөө авьяас, эзлэх байр сууринд атаархаж жөтөөрхөн байсаар сарнин бутарчээ. Лейн Кроссыг Ирма Отлийн хойноос шалиглан явааг мэдсэн Этел Такерман түүнээс больжээ. Ирма, Блисс Брижид дургүй болоход тэр нь Жоржия Тимберлейкээр орлуулав гэнэ. Хамгийн авьяаслаг Стефани Плейто өөрийнхөө үйл ажиллагаанд бүр ч их туйлбаргүй юм хийжээ. Хорь хүрээгүй байхдаа Хардиер Ноулзтай явж эхлээд нэг их удаагүй байхдаа Лейн Кросст шохоорхох болжээ. Лейн Кросс дөч хүрсэн, харин Ноулз бол дөнгөж хорин дөрөв хүрч байжээ. Лейн Кроссын уран бүтээлч чанарт нь Стефани их татагдаж байсан нь Лейн Кроссд уухайн тас юм бололгүй яах вэ. Тийнхүү анхандаа сүрхий хүн шиг санагдаж байсан боловч үнэндээ шалихгүй амьтан байсан түүнтэй Стефани дэмий тачаадан завхайрчээ. Аажим аажимдаа Стефани Плейто тэр явдаг улсаасаа бүр илүү сонирхолтой тийм хүнийг мөрөөдөх боловч тэр мөрөөдөл нь хараахан хоосон байлаа. Заримдаа Каупервудын тухай бодно, гэтэл тэр нь шалиг самуун, сониуч жудаггүй ажил буюу нэг үгээр хэлбэл Стефани өөрийнх нь эрхэлж буй тэр ажлаас нь дэндүү хол, маш том чухал ажил хөөцөлдөөд зав зайгүй байгаа санагдана.

	
ХОРИН ТАВДУГААР БҮЛЭГ : ДОРНЫН ГАЙХАМШИГ

	Стефани Плейто-г «Электрийн» рольд тоглож байхыг нь Каупервуд Эйлиний хамт очиж үзээд л анх удаа сэтгэл маш их догдолжээ; Стефани тэр рольд тоглож байхдаа маш хөөрхөн харагджээ. Түүнээс хойш их удаагүй байтал нэг орой Стефани тэднийд ирээд хаш эрдэнэс, ялангуяа эгнүүлэн өрсөн ээмэг, бугуйвчуудыг шохоорхон харж зогсов. Хүүхний уяхан бие нь Каупервудад сайхан харагдаж ер нь зогсож буйг нь харвал S үсгийг санагдуулна. Каупервуд түүнийг гэнэт маш гоо үзэсгэлэнтэй ч хүүхэн юм, хожим ирээдүйд алдар нэр нь цуурайтах аз тавилантай ч хүн байж магадгүй хэмээн бодлоо. Стефани тэр үес бас Каупервудын тухай бодож байжээ. Каупервуд түүний хажууд очиж зогсоод;

	— Энэ зүйлс танд сонин санагдаж байна уу гэж асуув. 

	— Их гоё санагдаж байна. Тэр хар ногоон, тэр цагаан, сүүн цагаан өнгөтэй нь бүүр ч гоц юм. Хятад хувцсан дээр бол мөн сайхан зохимоор санагдана. Бид Хятад юм уу Япон жүжиг тоглох юм сан гэж аль хэдийнээс хүссэн улс. 

	— Тан шиг ийм сайхан хар үстэй хүнд ийм ээмэг тун сайхан зохино доо. 

	Каупервуд урьд нь түүний өнгө үзэмжийн талаар ер дурдаж байгаагүй ажээ. Стефани гялалзсан хар очтой усгал зөөлөн том хар нүдээрээ өөдөөс нь харахад үнэхээр хөөрхөн нүд юм, гар нь бас хөөрхөн, Малай хүүхний гар шиг бараан юм гэж Каупервуд бодлоо. 

	Гэвч дахиад нэг ч үг хэлсэнгүй. Маргааш нь Стефанийг гэртээ байхад нь хаяггүй гоё жижигхэн хайрцагтай юмыг зарлага аваачиж өгчээ. Дотор нь хаш эрдэнээр хийсэн ээмэг, бугуйвч, дээрээ хятад үсэгтэй алт мөнгөн зүү байлаа. Стефани хөл газар хүрэхгүй баярлаж, сонирхон эргүүлж тойруулан үзэж, үнсэж таалаад чихэндээ ээмгийг нь зүүж, гартаа бугуйвч, энгэртээ зүүг нь зүүж үзэв. Нөхөдтэйгөө бужигнан үймж завхайрч явдаг, танил тал садан төрөл олонтой бөгөөд урлагт сонирхон жүжиглэж байдаг долингоршсон гэмээр атлаа их л гэнэн хонгор сэтгэлтэй, хоосон мөрөөдөлд автдаг хүн юм. Хэн ч, эцэг эх нь ч нэг их бэлэг зэлэг авч өгч байсангүй. Хувцас хунар авах мөнгөнөөс гадна аар саархан юманд зарахад зориулан эцэг эх нь долоо хоногт зургаахан доллар өгнө. Илүү үнэ цэнтэй бэлэг авсандаа учиргүй баярлаж байхдаа тэр Каупервуд арай намайг сонирхож эхэлж байгаа юм биш биз? Тийм сүрхий догь хөрөнгөтөн хүн над мэтийг сонирхох уу даа гэж гайхна. Эцэг маань түүнийг их баяжиж буй хүн гэж ярьж байсан. Хүн амьтны ярьж байгаагаар би чинь үнэхээр сүрхий жүжигчин болчхоод Каупервуд мэтийн ийм мундагчууд над сүйд болж эхэлж байгаа юм биш биз? гэж Стефани бодно. Тэнгэрлэг Сарра Бернар25 түүнд сэтгэлтэй байсан хүмүүсийн тухай, Рашельи26, Нэлл Гвиний27 тухай тэр бишгүй сонссон билээ. Стефани саяхан зүүж үзсэн нөгөөх үнэт бэлгээ авч нарийн эдлэл, сэтгэлийнхээ нууцыг хадгалдаг хар төмөр хайрцагтаа хийж цоожлов. Тэр бэлгийг нь дуугай дуртай хүлээж авсан явдал Каупервудад талтай байгаагийн тэмдэг буй заа. Тэвчээртэй хүлээж байтал нь нэг өдөр түүний ажлын газрын хаягаар (гэрт нь биш) «Алжернон Фрэнк Каупервудад, гарт» нь гэсэн нэг захиа иржээ. Маш хичээнгүйлэн бараг л машиндсан юм уу гэмээр их цэвэр, жижигхэн бичсэн захиа байв. Захианы үгийг сийрүүлбэл:

	 

	«Таны ирүүлсэн гайхалтай сайхан бэлгийн хариуд хэрхэн талархах учраа олохгүй байна. Би таныг над өгөөсэй гээгүй юм сан, гэвч та над явуулжээ. Ирүүлсэн бэлгийг тань нандигнан хадгалж, эрхэмлэн эдэлж явах болно. Танд их баярлалаа.

	Ёсолсон Стефани Плейто»

	 

	гэжээ. 

	Каупервуд, бичгийнх нь хэлбэр, цаас, бичсэн зүйлийг нь дахин дахин ажиглав. Хорь дөнгөж гарч яваа охин бичсэн гэхэд сүрхий ухаалаг, даруу эвсээрэгхэн захиа болжээ. Гэрийнх нь хаягаар захиа бичиж болох л байсан! Каупервуд нэг долоо хоног чимээгүй л байлаа. Гэтэл ням гарагийн орой зочных нь өрөөнд Стефани ороод иржээ. Эйлин гэртээ байсангүй тул ирэхийг нь хүлээх болов. 

	— Та чинь энэ цонхны жаазтай таширлан харагдахдаа гайхалтай хөөрхөн байна. Ийм дэвсгэр танд маягтай зохиж байна гэж Каупервудын хэлэхэд Стефани бодлогошрон мөрөөдөлт нүдээрээ түүний өөдөөс харж:

	— Тийм байна гэж үү? гэв. Нүсэр царс модон жаазтай цонхны цаанаас өвлийн өдрийн шингэх нарны туяа тусаж байлаа. 

	Стефани эднийд ирэх гэж хувцас хунар, гоёл чимэглэлээ гайгүй сайн бодож бэлджээ. Богинохон тайрсан өтгөн хар үсээ араас нь хүүхэд шиг час улаан туузаар боон зулай дээрээ зангидаад чих, шанаа руугаа хагасыг нь буулгажээ. Уяхан ганагар биедээ хар ногоон өнгийн цамц, хормойгоороо улаан банзал өмссөн бөгөөд гоёмсог нарийхан борхон гар нь тохойгоо хүртэл нүцгэн харагдана. Зүүн гарынхаа царвуунд Каупервудын бэлэглэсэн хаш бугуйвчийг зүүжээ. Цамцныхаа өнгөтэй адил хар ногоон торгон оймс өмсөж, хүйтэн өдөр байсан боловч бронз товчтой хөнгөн маягийн шаахай хөлдөө углажээ. 

	Каупервуд пальтогоо тайлах гэж гараад төдхөн зочныхоо өрөөнд буцаж инээд алдан орж ирээд:

	— Манан авгай гэртээ алга уу? гэхэд Стефани:

	— Айлд очих гээд гарсан гэж танай бойдаа хэлсэн. Мөд хүрээд ирэх магадгүй, жаахан хүлээж байна гээд Каупервуд руу инээмсэглэл дүүрэн нүүрээр харав. Каупервуд түүний мөрөөдөлт нүдийг ажиглаад энэ охин аргагүй л жүжигчин хүн юм даа гэж гэнэт их л тодорхой ойлгов. 

	— Миний өгсөн бугуйвч танд зэгсэн таалагдаа шив дээ?

	— Маягтай гоё эд гэж Стефани толгой бөхийлгөн бугуйвчаа сонирхон хараад: — Би дандаа хийж явдаггүй, харин дандаа биедээ авч явдаг. Дөнгөж сая хийгээд байгаа маань энэ. Би таны өгсөн бэлгийг бүгдийг нь биедээ авч явдаг юм. Үргэлж л барьж үзээд баймаар санагддаг гэлээ. 

	Тэгээд амны алчуур, ямагт авч явдаг зургийн альбом хоёрын хамт цонхны тавцан дээр байсан жижигхэн илгэн цүнхээ онгичин ээмэг, зүү гаргаж ирэв. 

	Каупервуд тийнхүү илэн далангүй шагшин магтаж, гайхан баярлаж буй хүүхнийг ажихдаа хачин тааламжтай байв. Каупервуд тэр мэт гоёлын зүйлсэд өөрөө дуртай бөгөөд тэр нь бусдын санаанд нэгэн адил нийцсэнд сэтгэл ихэд уярчээ. Бүдүүвчлэн хэлбэл бүсгүй хүний залуу нас, тэмүүлэл, ялангуяа залуу гоо үзэсгэлэн төгөлдөр, тэмүүлэл эрмэлзэлтэй бүсгүй хүнд Каупервуд унадаг хүн юм. Тийм бүсгүйн хийж бүтээх гэсэн буюу өөрөө дэгжин дээшлэх гэсэн, ямар ч зорилготой бай хамаагүй, тийм эрмэлзэл тэмүүллийг нь янз бүрийн хүсэл бодол, хүслэнг нь тэвчээртэйгээр, бараг эцэг хүний нүдээр харж сэтгэлээр дэмжих ажээ. Амьдралын модонд ургадаг өчүүхэн цэцэг навч хэдий удах вэ, гандан буураад үгүй болдог билээ. Тэр тийм цэцэг, навчийг гарт өртөхийн хэрээр хамаагүй тасчин хаядаг хүн биш. Харин түүнд таалагдан өөр лүү нь эргэвэл түүнээс болж амьдралдаа зовох нь үгүй. Үнэнийг хэлэхэд Каупервуд бол бүсгүй хүний талаар их л өгөөмөр хүн юм. 

	— Та мөн хөөрхөн өө! гэж Каупервуд инээмсэглэн хэлээд дэвтэр харандаа байхыг харж, — юү хийж байна даа? гэж асуув. 

	— Дүрс л гаргаж байна. 

	— Над үзүүлэхгүй юу?

	— Олигтой юм биш дээ. Би сайхан зурж чаддаггүй гэж Стефани хулгасхийн хариулав. 

	— Авьяас билигтэй охин юм аа! Зурна, сийлнэ, дуулна, жүжиглэнэ, хөгжимдөнө. Ер нь чадахгүй юм байхгүй! гэж альбомыг нь авч үзэнгээ хэлэхэд цаадах нь санаа алдаж:

	— Нэг ч олигтой чадах юмгүй гээд толгой буруулан цааш харав. Дүрс гаргадаг дэвтэрт нь шалдан хүүхний зураг, цээжин бие, бүжигчин, холын гүйлтийн хүний зураг, талимааран нойрмоглож буй бүсгүй хүний уйтгарт нүүр царай, хүзүү, ах эгч аав ээжийнхээ дүрсийг гаргасан байна. 

	— Гайхамшигтай сайхан байна! гэж Каупервуд шинэ эрдэнэс олж нээлээ гэж бодоод дуу алдан хэлэв. Өдий хүртэл тийм юмыг олж харалгүй явдаг яасан нүд вэ? Чөтгөр алгадмар чинь! Ёстой хольцоогүй шижир алт эгээ зүгээр байхад нь босгыг нь даваад орж ирдэг байна шүү! Тэр зургууд нь их учир утгатай, цаанаа л цог золбоотой, далд нууц юмтай санагдсан тул Каупервудын хамаг бие дагжин чичирхийлэх шиг болов. 

	— Стефани, энэ зургууд чинь тун сайхан зураг байна шүү. Уран зургийн сургуульд суралцаж байсан уу? гэж Каупервуд асуухдаа сэтгэл зүрх нь ер биш хачин их уярч байв. Өөрөө ч урлагт туйлын дуртай хүн л дээ. Урлаг л өөрийг нь мансууруулахад дөхдөг зүйл. 

	— Үгүй.

	— Тайзан дээр тоглох сургууль ч хийгээгүй юү?

	— Бас үгүй гээд Стефани толгойгоо аажим уйтгартай, хээнцэр маягаар сэгсрэв. Чихийг нь харахаас Каупервудын сэтгэл хачин хөндөгдөнө. 

	— Танай тайзны урлаг бол жинхэнэ бодитой ажил шүү. Ер нь та урлагийн төрөлхийн авьяастай юм байна. Би яагаад мэдэхгүй явж вэ!

	— Өө, хаанаас. Би юм юм жаахан гадарлахаас цаашгүй хүн. Ингэсээр насаа дэмий өнгөрөөлөө гэж бодохоос заримдаа уйлмаар санагддаг гэж шүүрс алдав. 

	— Хорин насанд уу?

	— Их л нас даа гэж сайх хүүхэн залирхгаар хэлэв. 

	— Стефани, яг хэдэн настай вэ? гэж Каупервуд болгоомжтой асуухад хүүхэн:

	— Дөрвөн сард хорин нэг хүрнэ гэв. 

	— Эцэг эх чинь их хатуу юу? гэхэд Стефани бодолхийлсэн байдалтай толгойгоо сэгсэрсхийснээ:

	— Үгүй. Та юунд ийм юм асууна вэ? Намайг нэг их анхаардаггүй. Люсиль, Жилберт, Ормонддаа надаас илүү хайртай. 

	Дуу нь хөөрхийлөм өрөвдөлтэй сонстов. Тайзан дээр тоглож байхдаа хамгийн гунигт агшинд тэгж дуугардаг юм. 

	— Эцэг эх чинь чамайг ийм их авьяастай гэж мэддэггүй юм уу?

	— Ээж л намайг бага зэрэг авьяастай гэж боддог байх. Аав үгүй. Би бүр сайн мэдэж байна. Тэгээд юу гэж? Стефани, Каупервуд руу өрөвдөм гунигтай харцаар харав. 

	— Стефани, хэрэв миний бодож байгааг мэдэхийг хүсэж байгаа бол та даанч гайхамшигтай бүсгүй юм. Энд байгаа эрдэнэсийг тэр нэг орой сонирхон зогсож байхыг чинь хараад би ийм хөөрхнийг чинь мэдсэн юм. Гэнэтхэн л ухаарах шиг болсон юм. Та бол жинхэнэ уран зураач хүн, би ажилдаа дарагдаж байж таныг арай л мэдэлгүй өнгөрчихсөнгүй. Өөрөөс чинь нэг л юм асууя. 

	— Тэг дээ. 

	Стефани, аяархан санаа алдахад цээж нь оволзох бөгөөд дух руугаа буусан хар үснийхээ дороос Каупервудыг ажиглана. Хоёр гараа өвдгөн дээрээ зөрүүлэн сул тавьжээ. Тэгснээ гэнэт хараагаа буруулав. 

	— Наашаа хар! Стефани наашаа хар! Би нэг юм асууя. Бид хоёр танилцаад жил гаруй боллоо. Та над дургүй юу?

	— Таныг би их сайхан хүн гэж боддог. 

	— Ердөө л энэ үү?

	— Чамлахааргүй биш үү? гээд Стефани инээд алдан гэрэлтчимэд мэт хар нүдээр гялсхийлгэн харлаа. 

	— Миний өгсөн бугуйвчийг чи өнөөдөр зүүжээ. Анх аваад их баярласан уу?

	— Өө, баярлалгүй яах вэ гэж Стефани сэтгэлийнхээ хөдөлгөөнийг барьж ядан байгаа юм шиг шивнэх шахам хэлэв. 

	— Чи ер нь даанч хөөрхөн юм даа! гэж Каупервуд хэлэнгээ босож нүүр лүү нь ширтэхэд охин толгой сэгсрэв. 

	— Тийм биш. 

	— Тийм ээ!

	— Тийм биш

	— За Стефани босоод ир, миний дэргэд зогс, над руу хараач дээ. Чи өндөр, нарийхан ганагар сайхан нуруутай шүү дээ. Чамд ази маягийн хачин сайхан гайхамшиг бий шүү. 

	Каупервудыг тэврэхэд Стефани шүүрс алдан нүүр буруулан эргэв. 

	— Ингэж болохгүй байх аа, дэмий биз дээ? гэж Стефани тэврэлтээс нь мултран гэнэн байдалтайгаар хэлэв. 

	— Стефани!

	— Би одоо харих уу даа. 

	
ХОРИН ЗУРГААДУГААР БҮЛЭГ : ДУРЛАЛ, ДАЙН ХОЁР

	Чикаго хотын төмөр замын төлөө тэмцэж байсан яг тэр үеэр Каупервуд Стефани Плейтод урьд өмнө хэнд ч дурлаж байснаасаа илүү дурлажээ. Стефани, Каупервудын дур шуналыг сайн хөдөлгөж чадсан юм санж. Стефанитай хэд хэдэн удаа нууцаар уулзсаны дараа ердийн сурсан зангаараа хотын төвд нууц уулзаж байх байр хөлслөн авчээ. Гэвч хэчнээн дахин уулзаж хэчнээн дахин ярилцлаа ч Стефанийг гүйцэд сайн таньж чадахгүй байв. Сайх охин Өрнө нутгийн бүдүүн борог ажлын нүсэр амьсгалт орчин дотроос олдсон ховор нандин гайхамшигт олзвор төдийгүй, учир сайн мэдэгдэхгүй оньсого, гарт үл баригдах ид шид мэт нэгэн үе түүнийг багагүй зовоосон бололтой. Нэлээн хэдэн өдөр үдийн хоол хамт идэж ярилцан ярилцсаар Стефаний жүжигчин болох хүсэл мөрөөдөлтэйг мэдэж бас тэр авьяасыг нь дэмжин, өөрт нь итгээд өөрийг нь урам оруулж байх хүн түүнд хэрэгтэйг нь мэджээ. Бас гэррикчүүдийнх нь тухай, гэр орныхны нь тухай, найз нөхдийнх нь тухай, тэр жүжигчид хоорондоо хэрүүл маргаантай эв түнжин муутай болж байгааг ч мэдэж авчээ. Нэг удаа нууц уулздаг өрөөндөө суугаад тачаал нь ухаан бодлоо дийлээд байсан агшинд Каупервуд надтай явахаас өмнө... гэж асуухад Стефани:

	— Ганц удаа гэж гэнэнээр ам алджээ. Каупервуд сүрхий давхийжээ. Юу ч үзээгүй охин гэж бодож байсан юм санж. Ерөөсөө огт санаандгүй байтал, тохиолдлын чанартай л юм болсон гэж Стефани үнэн голоосоо чин сэтгэлийнхээ угаас тайлбарлан ярихад Каупервуд ихэд уярчээ. Яасан харамсалтай хэрэг вэ? Харднер Ноулз тэгсэн гэж Стефани үнэнийг хэлэв. Гэсэн ч тэрийгээ нэг их муулах хэрэг алга. Тийм л юм болоод өнгөрсөн. Үгүй гэж үзсэн боловч тэгсхийгээд болоогүй юм. Уурласан уу? Уурласан, гэхдээ Харднер Ноулзыг гомдоогоод ч яах вэ гэж бодсон. Их аятайхан жаал, бас ах, эгч, дүү нар нь гэж тун аятайхан улс байдаг юм гэж Стефани ярьжээ. 

	Каупервуд хачин их гайхжээ. Каупервуд бүсгүй хүний урьд нь хүнтэй хавьтсан эсэхийг нэг их тоож үздэггүй тэр насанд хүрсэн хүн боловч Стефани шиг тийм үзэсгэлэн гоо сайхан хүн тун ч харамсалтай хэрэг гэж гаслах аж. Стефанийг тийм жүжиг мүжгийн ажилд зөнд нь тавиад байдаг эцэг, эх нь яасан тэнэг улс вэ гэж Каупервуд бодов. Гэсэн ч ажиглаад байвал Стефани өөрөө тийм ч амар захиргаанд орох хүн биш дэг ээ. Дэндүү хамаа намаагүй, хайнга, биеэ хамгаалж явах чадалгүй, хачин алмай, тэвчээр муутай санагдана. Тийм новштой заваарч байна гэдэг юу гэсэн үг вэ? Гэвч Стефани ганц удаагийн явдлаас хойш түүнтэй дахиад ердөө хавьтаагүй гэнэ. Каупервуд итгэсэнгүй. Стефанийг худал хэлж байна гэж бодох авч түүнд муудаж эс чадах ажээ. Ер бишийн сонин байдлаар ярьж тайлбарласанд нь Каупервуд бүр гайхан хачирхавч тэр охин улам хөөрхөн санагдана. 

	— За, Стефани дараа нь эрхбиш нэг юм болсон байх ёстой яасан бэ? гэж Каупервуд ихэд сониучирхан асуухад Стефани толгой сэгсэрч юу ч болоогүй гэнэ. Каупервуд инээд алдлаа. 

	— За битгий ийм юм яриач дээ. Дэмий юм. Над эвгүй байна. Дахиад юу ч болоогүй юм чинь гэж Стефани гуйгаад шүүрс алдахад Каупервуд бодолд автав. Муу юм болоод өнгөрчээ. Тэгэхлээр хэрэв энэ хүүхэнд хайртай бол (үнэхээр хайртай л даа) өнгөрснийг нь мартахаас дээр юмгүй болой. Тэгээд хүүхнийг маш их шохоорхон хачирхан ажиж мөн ч хөөрхөн хүүхэн шүү! гэнэн ч амьтан, сонин ч амьтан юм даа! Авьяас билигтэй ч охин юм. Ийм хүүхнийг орхиж болох уу гэж бодлоо. 

	Дур тачаалыг нь анх удаа өөр хүн гижигдсэн бөгөөд өөрт нь ухаан жолоогүй дурлаагүй Стефани мэтийн тийм хүүхэнтэй орооцолдох гортой гэдгийг Каупервуд андахгүй баймаар. Түүнээс гадна сүүлийн хоёр жилийн дотор Стефанийг туйлын их өргөмжлөн магтаж орхисон болохоор хамаг дур сэтгэлийг нь хуваарьгүй татна гэдэг бас амар биш ээ. Гэлээ ч гэсэн одоо Каупервуд өөрийнхөө хүч чадлын ачаар Стефанийг өөртөө татах нь татжээ. Ийм хүчирхэг, ийм гайхалтай хүнийг өөртөө бөхөлзүүлж байх сайхан биш үү? гэж Стефани дотроо бодно. Бас Каупервудыг өөрийнхөө зиндаанд зүгээр нэг том хөрөнгөтөн төдий биш урлагийн үлэмж мэдлэгтэй хүн гэж боддогийг нь Каупервуд ухаж мэдээд их л хөөрчээ. Бие бялдрын хувьд ч гэсэн өөрцгүй шунал тачаалын хувьд ч гэсэн өөрцгүй биеэ барьж чадах боловч тийм сүрхий гал халуун янаглаж, өөрөөс нь дутахгүй тачаадаж чадах хүүхэн гэж ер бодоогүй байжээ. Өгсөн бэлэг хишгийг нь дуртай хүлээн авч ил баярладаг нь бусдаасаа ондоо бөгөөд Рита Сольберг шиг намбатай боловч заримдаа дэндүү хачин дуу шуугүй болчихно. Тийм үе Каупервуд:

	— Стефани, яагаад дуугай сууна вэ? Юу бодно вэ? Чи чинь Африкийн негр шиг гиюүрэн суух чинь юу вэ? гэнэ. 

	Стефани дажгүй суусан хэвээр жоготой гэгч нь инээмсэглээд зургийг нь зурах буюу баримал дүрсийг нь хийнэ. Ер нь харандаа цааснаас сална гэж байхгүй, харин ад шуналаа хөдлөхтэй зэрэг дэргэд нь ирж суугаад ширтэн харах буюу бодолд автагдан газар шагайна. Каупервуд тэвэрч аваад оролдохтой зэрэг өмнөөс нь баясан шүүрс алдаад дуртай угтана. 

	Стефанитай өнгөрүүлж байсан өдөр хоног сайхан байлаа. 

	 

	Залуу Макдональд тавин мянган долларын тэмдэгт шаардсан хийгээд Хиссоп, Рикетс нарын зэрэг зарим сонины эрхлэгч нар тал муутай байгаа тухайг Каупервуд, Маккенти, Эддисон хоёртойгоо зөвлөн ярилцжээ. 

	Маккенти, Каупервудын ярихыг сонсоод:

	— Тэр ер нь өөдгүй новш байгаа юм! Мөнгөнд шуналтайгаар л эцгээсээ илүү байх даа гэж товчхон хэлэв. 

	Маккенти генерал Макдональдтай ганцхан удаа уулзсан боловч түүнийг сайн хүн гэж баттай итгэсэн ажээ. 

	Өвгөнд их сайн байдаг Эддисон:

	— Энэ тухай өвгөн генерал мэдэх юм бол юу гэх бол доо? Лав л нойр нь хулжина даа. Харин нэг зүйлийг анхаарахгүй байж үл болно. Тэр залуу эрт орой хэзээ нэгэн цагт «Инквайерер» сонины эрхлэгч болно. Нэг муу санавал шүд зуугаад явах хүн байх гэж Каупервуд хэлээд зэвүү нь хүрсэн байдалтай инээмсэглэхэд цаад хоёр нь ч инээмсэглэв. 

	— За тэр ч яах вэ, одоохондоо бишээс хойш гэж Эддисон хэллээ. 

	Өөрийнхөө санал бодлыг Каупервудаас өөр хэнд ч хэлдэггүй Маккенти хоёулхнаа үлдэхийг хүлээгээд дуугай өнгөрчээ. 

	— Тэд яаж ч чадахгүй. Таны хэлж буй санал ул үндэстэй зүйл. Хотын зөвлөл яагаад тэр хонгил замыг танд өгөхгүй байх юм? Хэнд ч хэрэггүй байгаа зүйл шүү дээ. Одоогийнхоо байдлаар цагариг замын талаар ч гэсэндээ, нэг их гажууд юм юу байх вэ? Миний бодоход Чикаго хотын төмөр замын компани, гэрлийн үйлдвэрийн компанийнхан л хамаг хэрэг өдөж тэр Стэит гудамжны хэдэн баячуултай нийлээд таны эсрэг улс амьтныг турхирч байгаа хэрэг. Би энэ талаар урьд сонссон юм. Ахиухан хахууль өгөөдөхвөл энэ чинь ёстой сайхан санааны хэрэг байна гэж хашхиралдан өөр хүн завших гэх юм бол энэ чинь бузар булай хэрэг гэлцэн орилолдоно. Тэгэхлээр тэдний юу гэж донгосох нь падгүй хэрэг. Хотын зөвлөл бидний гарт орсон. Шийд гаргуулаад л авбал дуусах нь тэр. Тэгсний дараа тэд юу л гэж донгосвол донгосож байг. Хотын дарга ухаалаг хүн шүү. Хотын Зөвлөлийн гаргасан шийдэд гарынхаа үсгийг дуртай зурах хүн. Тэр жаал Макдональд хэлээ чилэхээс төвөгшөөхгүй бол чалчиж л байг. Ихээхэн давраад байвал эцэгт нь хэлээрэй. Хиссоп ч, яах вэ дээ, үглээ чавганцаас ямар ялгаа байх биш. Шрайхарт, Мэррилл юм уу, Арнил аль эвсэл тэр бүлгийн хэн нэгэнд ашиггүй л бол хотод ямар ч ашиг тустай санаачилга гарахад дэмжиж байхыг нь би л лав ганц ч удаа үзээгүй юм даг. Би ямар тэднийг мэдэхгүй юм биш. Тэгэхлээр тэднийг яах бол ийх бол гэлгүйгээр дуугай л төлөвлөсөн бодсон ажилдаа орох хэрэгтэй гэж би зөвлөх байна. Өөрсөдтэй нь адилхан хүчирхэг болоод ирэхлээр таны ажил хэрэг сэтгэлчлэн бүтэх болно. Тэдэнд зүгээр сул олдох юм үгүй болно... Намайг гачигдаж байхад тэд над тус болж гийгүүлээгүй улс даа. 

	Гэвч Каупервуд олон талаар эргэцүүлэн бодоод дуугай сууна. Залуу Макдональдад нэхсэн мөнгийг нь өгөх үү, байх уу? гэж бодно. Ажил хэргийн хувь заяаг шийдэхэд тэр Макдональд нөлөөгүй гэж Эдиссон мэдэж байлаа. Каупервуд бүгдийг нэгд нэгэнгүй эргэцүүлэн бодсоны эцэст түрүүн төлөвлөснөөрөө л явахаар шийджээ. Тэгээд хотын зөвлөлийн хавиар дандаа эргэлдэж байдаг бөгөөд хотын зөвлөл дэх Маккентийн гол хүн Томас Даулинтай холбоотой байдаг, түүнчлэн заримдаа, үнэнийг хэлэхэд бараг тогтмол Чикаго хотын Умард төмөр замын компанийн контор буюу өөрөөр хэлбэл хотын Умард хэсэгт барьсан Каупервудын гоёмсог контороор орж гарч байдаг сонин сурвалжлагч нарт хотын зөвлөлөөс тун удахгүй хоёр чухал шийд тухайлбал, Ла-Саль гудамжинд байдаг хонгил замыг Умард компанид хугацаагүй, үнэ төлбөргүйгээр, өөрөөр хэлбэл, бэлэг болгон өгөх, бас Ла-Саль, Мунро, Диаборн, Рэндольф гудамжаар төмөр замын шинэ цагариг тавих зөвшөөрлийг мөн компанид олгох юм гэнэ гэсэн ойлголт өгчээ. Каупервуд тийнхүү ярилцах үедээ хотын Умард хэсгийн тээврийн компаниас тээврийг сайжруулах талаар хийж байгаа ба хойшид хийх ажлын талаар, түүнчлэн хотын Умард хэсэг ба төвийн хэсэг ямар болох гэж байгаа тухай үлэмж сайхан юм ярьжээ. 

	Шрайхарт, Мэррилл, түүнчлэн Өрнөд хэсгийн төмөр замын компанитай холбоо бүхий хүмүүс нэн даруй клуб, сонины газруудад шуугиан дэгдээж Брэкетон, Рикетс, залуу Макдональд мэтийн сонины эрх баригчдыг Каупервудын эсрэг турхирч гарчээ. Тэд бүгдээрээ Каупервудын их ололт амжилтад атаархсан ажээ. Бусад компани хотын захиргаанаас урьд үнэ төлбөргүй эдэлж байсан эрх ямбаа мартаж амжаа шив дээ гэж Каупервуд тэдний тэр орилолдооныг ёжлон байлаа. 

	Чикаго хотын гэрлийн үйлдвэрийн талаар Каупервудын хэрэглэж байсан маш овжин арга заль, Чикаго хотын ихэс дээдсийн хүрээлэнд багтах гэсэн зоригтой боловч амжилтгүй болсон явдал, нууж хаахаа больсон Филадельфийн паян энэ бүхнийх нь улмаас тус хотын хэтэрхий хуучныг баримтлагч этгээдүүд нь Каупервудаас туйлын их болгоомжилдог ажээ. Шрайхартын мөнгөөр санхүүждэг «Кроникл» сонинд «Хотын хонгил замыг гэгээн цагаан өдрөөр дээрэмдэх гэж байна» гэсэн гарчигтай мэдээ хэвлэжээ. Тэр туйлын ширүүн дайралтад Каупервудын зэвүү их хүрчээ. Ноён Хэйгениний сонин «Пресс» төмөр замын шинэ цагариг тавихыг туйлын халуунаар дэмжээд харин хонгил замыг Каупервудад огт үнэ төлбөргүй олгох нь зөв үү буруу юу гэж эргэлзсэн байлаа. Өөр нэг сонины эзэн Хиссоп, хонгил замын оронд зөвхөн үнийг нь авах ч багадна гээд хэрэв цагариг байгуулах зөвшөөрөл олгох юм бол мэдэлдээ авсан гудамжнуудыг эмх журамтай байлгах, засвар хийх, гэрэлтүүлгээр хангах ажлыг Умард компанид хариуцуулбал зохино гэжээ. Ноён Дюбуа, залуу Макдональд хоёрын захирсаар байсан «Инквайерер» сонин ёстой ханцуй шамлан эсэргүүцжээ. Хот, хонгил замаа хэрхэвч зүгээр өгч болохгүй! Хотын төв хэсэгт цагариг зам тавих зөвшөөрөл ч өгч болохгүй! гэсэн мөртөө Каупервудын өөрийнх нь талаар сайн, муу үг ер дурдсангүй. Ноён Брэкстоны «Глоб» сонин, хотын хонгил замыг булаан авах гэсэн оролдлого амжилт олохгүй биз гээд цагариг замыг Стэит юм уу Вобеш гудамжаар, эсхүл хоёулаар нь тавивал хотын оршин суугчдад илүү тохиромжтой гэжээ (тэр гудамжинд Мэрриллийн дэлгүүр байдгийг далимд дурдъя. ) Сонинд иймэрхүү юм бичсээр байсныг ажиглан үзэхэд бүгд л тус тусын эрх ашгийг илүү илэрхийлсэн нь илт байлаа. 

	Каупервуд биеэ даасан бодолтой хэнийг ч юу ч хэлж байсан өөрийнхөөрөө зүтгэж, хэр баргийн юманд ажирдаггүй хүн боловч сонинуудад тиймэрхүү өнгөтэй юм бичигдэхийг үзээд баахан зэвүү нь хүрэх боловч юуны өмнө хийдгээ хийгээд хүч чадлыг олж авах хэрэгтэй гэж Маккентийн хэлдэг зөв. Шинээр тавьсан замаар татлагат вагон давхин, өөрчилж байгуулсан хонгил зам өдөр шиг гэрэлтэй болж, гүүрний дэргэд хөдөлгөөн саатаж шавааралдан шахалдаж цаг алдахаа больсон цагт хотын оршин суугчид миний ажлыг дэмжихгүй яах вэ! гэж бодно. Тэгж тэгж хамаг юм бэлэн болж уг төслийг хотын зөвлөлөөр батлуулан авчээ. Маккенти, уг асуудал сайнаар төгсөнө гэдэгт баттай итгэлгүй байсан учир бүр тэр зөвлөгөөний өрөөнд эргэдэг сандал тавиулан суужээ. Төслийг хэлэлцэх үед Маккенти өнгөн дээрээ зөвхөн сонирхогч этгээдийн царай гаргавч үнэн хэрэг дээр тэр асуудлыг зоригжуулан зохион байгуулагч нь байлаа. Маккентийн чингэснийг бүгд, Каупервуд ч гэсэн хожим нь л мэдсэн ажээ. Сонинд тэр тухай үлэмжийн егөөдөж ёжлон бичсэнийг Эддисон, Видера хоёр уншаад хоёул гайхан нүд нь орой дээрээ гарах шахсанаа төдхөн хөмсөг буулган баргар царайлжээ. 

	— Даанч бүдүүлэг юм болжээ. Маккентийг арай ч тийм гэж би бодоогүй, яана гэх вэ, угаасаа Ирланд хүмүүжил нь тэр юм даа гэж Эддисон хэлэв. 

	Каупервудыг хэзээд шүтэн биширч хүндэтгэн явдаг Александр Рэмбо сонинд худал бичиж байна уу аль эсхүл Каупервуд үнэхээр олон нийтийн санаа бодлыг огт хайхралгүй тэр өөдгүй Маккенттай улс төрийн сүлбээ хэлхээ тогтоогоо юу хэмээн гайхаж байжээ. Рэмбо, Каупервудын санал бодлыг туйлын зүйтэйд үзэж байсан учраас түүнийг зарим хүн яагаад тийм сүрхий эсэргүүцэж байгаа хийгээд яах гэж Каупервуд, Маккенти хоёр тийм арга хэрэглэсэн учрыг ойлгож ядна. 

	Гэлээ ч гэсэн цагариг зам тавих зөвшөөрөл Каупервудад олджээ. Мөн түүнчлэн өнөөх хонгил замыг жил бүр таван мянган доллароор есөн жилийн хугацаагаар түрээслэн олгожээ. Стэит, Диаборн, Кларк гудамжны хуучин гүүрнүүдийг засах буюу бүр буулгаж шинийг барих үүрэг Каупервудад оногдсон мэт байлаа. Гэвч хотын Зөвлөлийн шийдвэрт түүнийг хүчингүй болгох «гогцоо» бишгүй олдохоор байж. Тэр шийдвэрийг Кроникл, Инквайерер, Глоб сонин нэн даруй эсэргүүцэн гарч иржээ. Гэвч Каупервуд уншиж үзээд зөвхөн инээмсэглэж, "донгосвол донгосож л байг. Миний санал утга учиртай, ул суурьтай л юм даг. Яах гэж тэр гомдол гаргана вэ? Миний хийж байгаа юм Чикаго хотын төмөр замын компаниас л илүү юм даг. Атаархаж жөтөөрхөж буйн гай юм даа. Хэрэв Шрайхарт Мэррилл хоёрыг ингэсэн бол ямар ч үг өгүүлэл гарахгүй байсан даа" гэж дотроо бодов. 

	Маккенти, Каупервудад баяр хүргэх гэж Чикагогийн зээллэгийн нийгэмлэгийн конторт хүрч иржээ. «Цаадуул чинь итгэл хөсөрдүүлээгүй шүү. Шувтаргад нь манай төслийг хүчингүй болгох гэж арав нь бүр зэхээд байна, би дуулсан болохоор тэндээс миний бие бөгс өндийсөнгүй сахиж суулаа шүү» гэв. 

	— Сайн байна, сайн байна. Энэ шуугиан тэгсхийгээд намдана. Биднийг ямар ч юм гуйсан өөрцгүй ийм юм болох байсан. Одоо байдал гайгүй болж ирнэ биз. Бид л сайхан тээвэртэй болгоод өгвөл тэд одоо ингэж байснаа мартчихаад бидэнд тэр хонгил замыг өгсөн нь сайн болж хэмээн баярлах өдөр ирнэ гэж Каупервуд хөгжилтэйгөөр хэлэв. 

	Гэсэн ч маргааш нь хотын зөвлөлийн хуралдааны дараа тус хотын нөлөө бүхий нэлээд олон хүн уг шийдвэрт дургүйцэн, ноён Шрайхарт туйлын их уурлан зэвүүцэж өөрийнхөө санхүүжүүлдэг сонинд Каупервудыг дайран довтолсон байлаа. Сонинд хэвлэн нийтлэгч Рикетстэй уулзахдаа тэр их л уруу царайтай байсан нь өөрийнхөө эзэмшин мэддэг Чикаго хотын төмөр замаа ч алдаж магадгүй хэмээн муу ёрлосных биз. 

	— Тэр гайхал Каупервуд өнөөх далд замыг авч дөнгөсөн байх шив дээ. Нэг юманд зоривол мөнгөөр зодож байгаад зорьсондоо хүрдэг хүн юм. Босоо ороолон шиг хүн дээ. Хотын захиргаа хавиар дандаа өлөлзөж гулбалзаж явдаг улс төрийн бодлоготнуудтай ямар хэлхээ холбоотойг нь мэдэж авах юм сан. Ядах нь ээ Маккенти тэр хоёрын сүлбээг мэдүүштэй байна. Каупервуд ер нь хотын хамаг ашиг орлоготой газар бүхнийг, хотын зөвлөлтэй юутай хээтэй нь мөнгөөр зодож байгаад гартаа оруулж авах бодолтой хүн гэж би бодож байна. Гайгүй сайн ажиглаж байхгүй бол горьгүй. Олон түмнийг түүний эсрэг болгох хэрэгтэй. Тэгвэл бид тэрийг дөнгөөд Чикаго хотод толгой хавчуулах газаргүй болгоно. Харин тэр Маккентийг би таних хэдий боловч түүнээс хол хөндий явах нь зүйтэй гэж бодож байна. 

	Ноён Шрайхарт хотын зөвлөлд өөрийнхөө ажил хэргийг Өмнөд компанид алба хаадаг нэлээд нэр хүндтэй боловч баахан наазгай түшмэдээр дамжуулан явуулдаг ажээ. Тэд нь Маккенти ноёнд хүрэх сачий хэзээ ч байсангүй. Рикетс, эзнийхээ санаа бодлыг бүрэн дэмждэг хүн тул

	— Таны хэлдэг туйлын зөв. Маккенти л хамгийг нь мэдэж байгаа хүн. Маш сайн отож байж л булхайг нь олохоос өөр аргагүй гэж хэлэхдээ уулийн нүд шиг нүдээ бүлтийлгэн нударгаа засаж, хантаазныхаа сулдсан товчийг оролдон байлаа. 

	Хэрэв Шрайхарт өөрт нь их тус болж яваагүй сэн бол Ноён Рикетс, Каупервудын талд шилжин орох байсан. Гэхдээ Каупервудад нэг их сайндаа биш, өөдөлж явааг нь бодоод л тэр шүү дээ. 

	Тэр үес «Инквайерер» сонины газарт залуу ноён Макдональд, Дюбуатайгаа зөвлөн ярьжээ. Каупервудтай утсаар яриад ямар ч юм олж долоогоогүйгээ бодохоос ноён Макдональдын зэвүү нь хүрч тун аягүй уцаар байдалтай байгаа ажээ. 

	— За, яах вэ тэр гайхал Каупервуд миний нөхөрсөг ёсны үгэнд орсонгүй. Авах гэсэн юмаа авч л дээ. Гэсэн ч манай «Инквайерер» тэрийг зүгээр орхино гэж бодож байгаа бол дэмий байх аа. Хотын зөвлөлөөс гуйж царайчлах юм тэрүүнд олон гарна шүү дээ. 

	Клиффорд Дюбуа, залуу эзнийхээ ёозгүй байгааг шохоорхон ажиж сууна. Каупервудтай юун тухай утсаар ярьсны нь мэдээгүй боловч тэр сүрхий санхүүчтэй ингэж харьцаад юм олохгүй гэдгийг мэдэж байлаа. 

	Тэгээд;

	— Каупервуд зайтай эр. Хотын зөвлөлийнхнийг бүгдийг нь зарлагаас нь авхуулан даргыг нь хүртэл хахуульдчихсан, тэгээд Маккенти тэр хоёр одоо санасан бодсоноо дуртай цагтаа хийх болсон гэж манай төлөөлөгч Причард ярьж байна билээ. Том Даулинг тэр хоёрын амаар л явдаг гэнэ. Энэ юу гэсэн учиртай үг болохыг та өөрөө мэдэж байгаа. Өвгөн генерал Ван Сайкл ч тэдний төлөө ажилладаг гэнэ лээ. Тэр махчин шувуу хаана ямар улай гарав гээд эргэлдэж явдгийг мэдэхгүй хүн ямар байх биш гэвэл Макдональд санал нийлэн,

	— Нээрэн шиншихдээ сайн шүү, гэвч Каупервуд ингэж санаснаараа удаан туйлахгүй. Дэндүү хэтэрч байна. Шунал ихэдвэл шулам болно гэсэн үг байдаг даа гэв. 

	Ноён Дюбуа инээдээ барьж ядна. Макдональд нэг их юм болоод байсныг нь Каупервуд тоосон ч үгүй. Одоохондоо «Инквайерер» сониныг ч царайчилсангүй нь Дюбуад зугаатай санагджээ. Өвгөн генерал өөрөө байсан бол тун авхаалжтай санхүүчийг лав дэмжих байсан биз хэмээн ноён Дюбуа дотроо бодож байлаа. 

	Каупервуд, Ла-Саль гудамж дахь далд замыг өөрийн болгон авч, хотын хамгийн их хөлтэй нижгэр дөрвөн гудамжаар өнөөх цагариг замаа тавих зөвшөөрөл аваад найман сарын туршид өөрийнхөө төлөвлөгөөний хоёрдугаар хэсгийг буюу тухайлбал одоо хүртэл өнөөх л хуучныхаа муу морин вагон хэрэглэсээр байгаа Өрнөд хэсгийн төмөр замын компанийг хэрхэн гартаа оруулж авсан тэр л бүх аргаа энд бараг өөрчлөлтгүй хэрэглэжээ. Яагаад гэвэл хувь нийлүүлсэн тэмдэгт бүхий хүмүүс ямагт туйлын хуйсгануур, тогтворгүй, аймхай улс байдаг юм. Тэд бол ялимгүй юм болохтой зэрэг орж гарах газраа олж ядан нуугдаад үхсэн юм шиг бүгдэг юм. Өрнөд компанийг урьд татвараа цаг тухайд нь төлөхгүй байхад мэдсэн ч мэдээгүй юм шиг байсан бол одоо хотын зөвлөлийн татварын хэлтсээс гэнэт байн байн зарга босгодог болов. Хот тохижуулах хэлтсээс өрнөд хэсгийн гудамж чөлөөний байдал их муу байдалтай байна гэж бас гэнэт өө сэв эрээд байх болов. Хотын ус шугамын хэлтсээс гайхалтай ов мэхийн арга хэрэглэж байгаад Өрнөд компани ус хулгайлдгийг нь гэнэт илчилжээ. Яг тэр үеэр Каупервуд, Кафрат, Эддисон, Видерийн эрхэмсэг сайхан зантай төлөөний хүмүүс нь аль нэгэн хувь нийлүүлэгч дээр буюу Өрнөд компанийн захиргааны гишүүн дээр очиж уулзан хэрэв танай компани өөрийнхөө мэдэлд байгаа мянга хоёр зуун тавин хувь нийлүүлсэн тэмдэгтээсээ тавин нэгэн хувийг нь ер бишийн ашигтай болзлоор хоёр зуутын тэмдэгт нэг бүрээ жаран доллароор бодож дээрээс нь үлдэх бүх тэмдэгтдээ гучин хувийн баталгаатай ашиг авахаар тодорхой хугацаатай өгвөл танай компанид маш их ашигтай ээлтэй болно хэмээн шалгаан тайлбарлаж байлаа. 

	Чингээд байхад яаж тэсэх билээ. Нохойг өлсгөөд зодоод дараа нь идэх элдвийн сайхан юм харуулж жаахан жаахан өгөөд дахиад өлсгөж зодоод мөн хоол ундаар аргалаад байвал сургууль сурдаг. Каупервуд тийм аргыг сайн мэдэж байжээ. Каупервудын төлөөний хүмүүс айлгах сүрдүүлэх, аргадаж хөлд нь суух зэргээр эцэж цуцахаа мэдэхгүй ажиллаж байлаа. Даамай их удаагүй байтал ч Өрнөд компанийн хувь нийлүүлэгчид, захиргааны гишүүд өөрснөө буугаад өгсөн байна. Хэн юу ч мэдээгүй ганц ч үг дуугарч амжаагүй байтал Өрнөд хэсгийн төмөр замын компани Чикагогийн Умард компанид эд хөрөнгө шилжүүлэн өгөхөд энэ компани түүнийг Вашингтон гудамжны далд замыг авах зорилгоор Каупервудын бий болгосон Чикаго хотын суудлын төмөр замын компанид шилжүүлжээ. 

	Яаж ямар аргаар энэ бүгдийг тэр амжуулав аа? гэж Чикаго хотын хөрөнгөтнүүд гайхацгааж байлаа. Тийм их мөнгө хөрөнгөтэй ямар хүн, ямар пүүс байдаг бил ээ? Хуучин Өрнөд компанийн мэдэлд байсан мянга хоёр зуун тавин тэмдэгтээс зургаан зуун тавийг нь тэмдэгт бүрд нь жаран доллар төлөх мөртөө үлэх хэсэгт нь жил бүр гучин хувийн ашиг төлнө гэж авсныг нь бодоод үз л дээ! Татлагат зам байгуулна гэж байгаа бас! Тийм их хөрөнгө мөнгө хаанаас гарна вэ? 

	Гайхаад байх юмгүй, жаахан бодоод үзэхэд л учир нь тодорхой болно. Каупервуд бол ирээдүйд олох ашигтаа дулдуйдан тийм их хөрөнгө мөнгө олж байсан хэрэг. 

	Сонин хэвлэлийнхэн юм уу өөр зарим хүн эсэргүүцэл гаргаж амжаагүй байтал нь үй түмэн хүн хүрз зээтүү барин хотын гол хэдэн гудамжинд өдөр шөнөгүй гэрэл дэн асаан ажиллах болж эх захгүй их ажил өрнөжээ. Татлагат төмөр замын анхны шугамыг тавьж эхэлсэн нь энэ байлаа. Ла-Саль гудамж дахь далд замыг сэргээн шинэчлэх ажил ид өрнөжээ. Мөн тийм ажлуудыг Умард, Өрнөд хэсэгт өрнүүлэн татлагыг гүйлгэх анхны бетон ховилуудыг тавьж зүтгэх ба чиргүүлийн вагонуудыг дархалж, гэрэл гэгээ бадарч цацарсан асар том хүчит станцуудыг барьж байлаа. Гүүрнүүдийн дэргэд хүрч ирээд саатаж зовдог, өвлийн цагт шаландаа сүрэл дэвссэн хонгил шиг хүйтэн вагонд суугаад элэг бөөрөө хөдөлтөл донслон явдаг хотын иргэд тээврийн тэр шинэ төрөл ямаршуу юм болох бол хэмээн тэсэж ядан хүлээж байжээ. Ла-Саль гудамжны далд замын цагаан шавардлага цахилгаан дэнлүүний гэрэлд нүд гялбам гялалзах болжээ. Хотын Умард хэсгийн урт өргөн гудамжнуудаар бетондсон ховил, нүсэр бахим төмөр замын төмөр тавьж байлаа. Эндхийн цахилгаан станцууд баригдаж дуусаж цоо шинэ систем ашиглалтад ороход өрнөд хэсэг нь Умард хэсгээсээ хоцрохгүйн тулд улам чармайн ажиллаж байв. 

	Шрайхарт болон түүний хань хамсаатнууд тийм хурдан түргэн ажлын явц, санхүүгийн арга ажиллагааны ухаанд багтамгүй ололт амжилтыг мэл гайхаж байжээ. Чикаго хотын төмөр замын тээврийн маанаг толгойтой хөшингө эзэд Дорнод муж улсаас энд ирж оршин суусан хөрөнгөтнийг тус хотыг бүхэлд нь залгих ямар нэгэн мангас мэтээр үзэж байлаа. Эддисон, Маккенти болон бусад хүнтэй Каупервудын хамтран аливаа үнэт цаас гарган наймаа панз үсэргэж байх зорилгоор байгуулсан Чикаго хотын зээллэгийн нийгэмлэг улам улам мандаж байсан бөгөөд тэрний жинхэнэ мэддэг эзэн нь Каупервуд юм гэнэ гэж ярилцах болжээ. Каупервуд одоо, Чикагогийн олон саятнаас зээл урьдчилгаа царайчлалгүйгээр сая саяын чект гарын үсэг зурах чадалтай болсон бололтой. Гэнэт гарч ирсэн, шоронгийн хулгайч, цагаач тэр гайхал Каупервудыг санхүүгийн талаар боож, ихэс дээдсийн хүрээлэнд орох замыг нь хаан, шоовдорлон гадуурчилж байсаар атал одоо бүр дийлдэхээ болиод харин ч Чикагогийнханд нэртэй алдартай хүн болон хувирч байгаа нь л хамгийн өөдгүй хэрэг гэж тэд үзэж байлаа. Түүний үзэл, бодол, төлөвлөгөөг ямар ч сэдэвтэй холбогдуулан дурдах болжээ. Сонинууд, Каупервудад дайсагнадаг сонинууд ч түүнийг үгүйсгэж чадахаа больжээ. Тэдгээрийн жинхэнэ эзэд болох мөнгөний туламнууд шинээр гарч ирсэн сүрхий өрсөлдөгчийг арга буюу хүлээн зөвшөөрч тун амаргүй өрсөлдөгч гэж үзэх болжээ. 

	
ХОРИН ДОЛООДУГААР БҮЛЭГ : ГАЙХШАА БАРСАН САНХҮҮЧ

	Хотын төмөр замын шинэ маягийн тээвэр бий болгох ажилд олон мянган хүнийг татаж оролцуулан маш их ажил өрнүүлж байсан яг тэр мэдээ ч гэсэн хэзээд эрэмгий чадалтай, эцэж цуцахыг үл мэдэгч Каупервуд, Стефани Плейтотой зугаалан наргих цаг гаргаж чадаж байсныг дурдахуйяа сонин болой. Рита Сольбергийн зан авир, дур сэтгэл булаам чанар нь тэр хүүхэнд буй мэт Каупервудад санагдаж байжээ. Рита түүнд чин үнэнч сэтгэлтэй байсан бөгөөд Каупервудын хайр сэтгэл буураагүй цагт, үнэнч зангаа хувиргахыг бодоогүй байсан Харольдыг янз бүрийн хүүхний хойноос хөлөө хугалчих шахан шалиглан байсан үед ч гэсэн Рита журамт гэргий хэвээр байсаар л байлаа. 

	Гэтэл Стефани хүнд хайр сэтгэлтэй бол түүндээ үнэнч байх ёстой гэдгийн учрыг ойлгодоггүй бололтой санагдана. Каупервудад хайртай байхын хамт итгэлийг нь хөсөрдүүлэхийг юман чинээ үл бодно. Ер хайртай ч гэхэд хэцүү хайргүй ч гэхэд хэцүү сэтгэл хөнгөнтэй, залхуувтар атлаа гэнэн цагаан, өрөвч зөөлөн сэтгэлтэй Стефани хатуу шулуухан байж чаддаггүй хүн юм. Гэмгүй сайхан байсан Гарднер Ноулз юм уу Лейн Кроссоос тас түс зангаа хувиргаад цаашаа харчхаж огт боломгүй санагдана. Гарднер Ноулз, Чикаго хотод энд тэндээс тоглолтоор ирдэг мэргэжлийн театрынхны сонорт хүргэж тэдний нэгэнд багтаан алдартай жүжигчин болгохыг хүсэн Стефанийг газар сайгүй ямагт магтаж явна. Лейн Кросс бол түүнд ухаан жолоогүй дурлан сэтгэлтэй болсон учир салахын аргагүй мэт боловч тэр хоёр зайлшгүй нэг өдөр хоёр тийш болох байлаа. Бас нэг найрагч, драмын зохиолч Форбер Герни гэдэг өндөр, гуалиг, шунал тачаалтай залуу Стефанийг эргүүлэх болсон буюу чин үнэнээр нь хэлбэл зав зай ихтэйгээрээ Стефани өөрөө байн байн очиж сээтэн хаядаг байжээ. Стефани, өөрийнхөө уран сайхны авьяасыг чөлөөтэй хөгжүүлье гээд эгч шигээ сургуульд явахгүй гээд их сэлгүүцдэг байжээ. 

	Түүний урлаг, театрын ажил, амьдралын тухай Каупервуд, өөдөөс нь их сонсож анхандаа өхөөрдөн дооглосхийгээд хүсэл мөрөөдөлд автагдсан хүүхдийн зан гэж бодоод өнгөрдөг байжээ. Гэвч сүүл сүүлдээ эмх замбараагүй байдлыг нь сонирхох болсон байна. Стефани, Леин Кроссын ажлын газар очно гээд яаран явна, зарим орой Блисс Брижийн ганцаар суудаг байранд очно. Түүний ярьдгаар бол Бриж «гэррикчүүдийг» хүлээж авдаг байсан ба жүжгээс тараад умард хэсэгт байдаг Гарднер Ноулзынд дахиад л жүжигчдийн цуглаанд очдог гэнэ. Стефани наана хэлэхэд дэндүү салан задгай байдалтай. Тэгээд ч Каупервуд түүнийг зан нь ийм юм даа гэж бодох болсон ч бас сэжиг авчээ. Хоол хамт идэж байх үедээ юм уу, хамт зугаалж явахдаа Каупервуд Стефанигаас:

	— Өчигдөр чи хаачлаа гэнэ ээ? хэмээн шалгаана. 

	— Өө, өчигдөр өглөө би Лейн Кроссын ажлынх нь газар очсон. Толгойдоо индус том алчуур боож, нүүрэндээ гивлүүр унжуулж үзсэн шүү. Ягаан, цэнхэр, янз янзаараа байх юм. Хэчнээн гоё гээч! Би тийм алчуур боогоод гивлүүр унжуулчхаад байхдаа чамд үзүүлэх юм сан, лав аятайхан харагдах байх гэж бодсон. 

	— Чи ганцаараа байсан уу?

	— Эхлээд ганцаараа байсан. Этел Такермен, Бриж хоёрыг оччихоод байх бол уу гэсэн чинь очоогүй хожуу ирнэ билээ. Лейн Кросс их аятайхан сайн хүн шүү. Заримдаа баахан адайр зантай мэт санагддагаас биш ер нь тун зүгээр шүү. Зурсан хөрөг нь гайхалтай сайхан гээд түүний урлагийн үнэр ч үгүй хоосон хөндий маяг жаягийг магтаж гарна. 

	Каупервуд Лейн Кроссын урлаг, том алчуурын аль алиныг гайхсангүй. Харин Стефаний амьдран буй орчныг гайхна. Стефанийг сайн ойлгож чадахгүй байлаа. Гарднер Ноулзтай анх янагийн холбоо тогтоомогцоо тэр дороо больчихсон гэж тэр хүүхний яаж ч мэрийн ярихад Каупервуд бүрэн итгэж чадахгүй байлаа. Өөрөө хэр баргийн юманд итгэхгүй хүн учраас Стефаний тэр ярианд сэжиглэсэн хэвээр байх боловч охин өөрөө их хөөрхөн, хүүхэд зантай, тогтворгүй, салхи шиг хөнгөн, цэцэг шиг ариухан санаатай мэт учраас юу ч гэж бодоход бэрхтэй байжээ. Урлагт дуртай хүн яагаад ч сайхан цэцгийг тоохгүй байж чадахгүй. Заримдаа Стефани, нүд талимаартуулан, элгэнд нь наалдаад байхдаа түүнд үнэхээр тэнгэрлэг санагдана. Стефани бол салхи, үүл нуур, ус зам дээр боссон тоос, байшин барилгын байдал, яндангийн утааны мушгиралдан олгойдох тухай ер юм бүхний ёстой жүжигчин хүний маягаар чадамгай нарийн ярьж чаддаг ажээ. Өвөр дээр нь суучхаад «Ромео, Жульетта хоёр» «Паоло, Франческо хоёр»28, «Бөгж, ном хоёр»29 Китсын «Ариун Агнессын угтал» зэргээс зөндөө урт хэсгүүдийг цээжээр уншина. 

	Каупервуд талын ягаан цэцэг, урлагийн ховор эрдэнэ мэт санаж түүнийг алдуузай гэхээс айдас нь хүрнэ. Стефани, зургийнхаа цуглуулгад ямагт шинэ шинэ зүйлийг нэмсэн байна. Нударганаас нь буюу зуны цагт боодог өргөн том алчуур дотроос нь хэзээ боловч шинэхэн баримал олж болно. Тийм баримлаа Каупервудад үзүүлэхдээ хүүхэд шиг ичиж зовсон байдалтай байх ажээ. Хэрэв түүнийг нь магтвал өөрт нь бэлэглэж орхино. Каупервуд Стефаний тухай маш их бодох боловч ерөөс гүйцэд ойлгож чадахгүй байв. Тийнхүү дандаа үл итгэх сэжиглэх байдалтай байдагтаа Каупервуд сүүл сүүлдээ бүр зэвүүрхэн уур нь хүрдэг болжээ. Стефани өөртэй нь хамт байхдаа нялууран наалдах боловч өөр бусадтай уулзахдаа бас жаргал эдэлж цэнгэж явдаг хүн гэж тэр мэджээ. Каупервуд урьд нь явдаг агсан хүүхнүүдээсээ: Чи над хайртай юу, дуртай юу гэж асуухыг сонсож сурсан бол энэ удаа нууц амрагаасаа өөрөө тэгж асуухад хүрчээ.

	Каупервуд нийгмийн дотор нэр алдар цуурайтаж, хөлжин баяжиж, ирээдүйд бүр ч их мандах өргөн бололцоо, замтай болж буй хүний хувьд өөртөө хавьтсан ямар ч бүсгүй хүнийг салахын аргагүй наалдана гэж боддог байлаа. Гэтэл Стефани эд баялгийн болоод их алдар нэрийн өмнө сөгдөн биширдэг тийм хүн биш байсны дээр угаасаа Каупервудад ухаан жолоогүй унаж өгсөн хүүхэн биш, дэндүү өөр хүсэл мөрөөдөлтэй хүн байв. Стефани Каупервудад өөрийнхөө л бодлын хэрээр хайртай байж. Харин саяхан танилцсан Форбес Гернид сэтгэл зүрх нь их тэмүүлдэг болжээ. Нуруу өндөр, нүд хар, үс хар хүрэн, царай гунигт байдалтай тэр залуу их ядуу ажээ. Өмнөд Миннестоос Чикаго хотод сэтгүүлч, яруу найрагч, жүжгийн зохиолчийн аль нэгэн болох баахан тодорхой бус зорилготой иржээ. Одоохондоо бол гэрийн тавилга хэрэглэлийн үйлдвэрт төлөөлөгч хийдэг учир өдрийн гурван цагаас хойш чөлөөтэй байдаг байж. Сэтгүүлчидтэй уулзаж танилцахыг оролддог буюу бүр зөвөөр хэлбэл, тэгэхийг хүсэн мөрөөддөг байжээ. Гэтэл ч Гарднер Ноулз түүнийг «олж танилцсан» байна. 

	Стефани анх удаа Гэррикчүүдын тайзны ард тэр Форбес Гернитэй нүүр учирчээ. Шингэвтэр, гялалзсан долгионт үстэй, аятайхан том амтай, шулуун цэх хамартай, хөнхөрдүү нүдтэй, гонзгойвтор царайтай тэр залууг Стефани хараад сэтгэлийн нууц зовлонтой юм уу, амьдралын хурц хүслэнтэй хүн юм даа гэж боджээ. Нэг удаа Гарднер Ноулз, тэр залуугийн бичсэн нэг шүлгийг хуулан бичиж авчраад Стефани, Этел Такерман, Лейн Кросс, Ирма Отли нарт бүгдэд нь уншин өгчээ. 

	— За та нар сонсож байгаарай гэж Гарднер Ноулз халааснаасаа дэвтэр гаргангаа хэлэв. 

	Тэр шүлгийнхээ дотор сарны гэрэлд гийсэн, цэцэг навч нь дэлгэрч буй модны анхилмал сайхан үнэр ханхалсан шидэт цэцэрлэг, гайхамшигт нуур цөөрөм, үлгэр домгийн баатар, эгшиг сайхан дуу хуурын тухай өгүүлжээ. 

	 

	Цоор лимбэ ятгын эгшиг

	Цогцлон нэгдэж, 

	уянгалан дуурьсана

	 

	Стефани, тэр шүлгүүдийг нь амьсгаа даран чагнажээ. Тэгээд сэтгэлд нь нийцсэн тул дэвтрийг нь гуйж аваад гүйлгэн уншина. 

	— Их сайхан шүлэг байна шүү гэв. 

	Тэгээд л Форбес Гернитэй ойр дотно болох сон гэж боддог болсон ч чухам юунд тэр вэ гэдгийг өөрөө ч сайн мэдэхгүй байв. Шалиглах гэсэндээ ч бус аяндаа л ойртож, түүнтэй жүжгийн тухай, өөрийнхөө хүсэл мөрөөдлийн тухай яримаар санагддаг болжээ. Зургийг нь бас Каупервуд болон бусад хүнийхийг зурдаг шигээ зуржээ. Дэвтэртээ Форбес Герний зургийг гурав дахин жигтэйхэн сайхан зурсан байхыг үзээд Каупервуд энэ лав учиртай гэж боджээ. 

	— Энэ хэн бэ?

	— Өө, Форбес Герни гэдэг юм. Бидний жүжигчид дээр ирдэг залуу яруу найрагч. Гайхалтай сайхан, цайвар цагаан царайтай, мөрөөдөл болсон шинжтэй хүн байгаа юм. 

	Каупервуд тэр зургуудыг их л няхуур ажиглах бөгөөд дотор нь харанхуйлав бололтой. 

	— Стефанийн бас нэг хайртай хүн нь юм биз дээ. Би ч бас нэлээд олон хүний дараа орж дээ. Гарднер Ноулз, Лейн Кросс, Блисс Бриж, Форбес Герни гээд л гэж Каупервуд өдсөн маягтай хэлэхэд Стефани илтэд дургүйцэж:

	— Яах гэж ийм юм ярина вэ? Блисс, Бриж, Гарднер Ноулз л гэнэ. Би тэдэнд сайн нь үнэн, сайнаас л цаашгүй. Бүгдээрээ аятайхан, сайхан залуус, Чамд ч гэсэн Лейн Кросс аятайхан санагдах байх, их сонин зугаатай амьтан байгаа юм. Харин тэр Форбес Герни манайхан дээр орж гарч явдаг л юм байна лээ. Би бараг таних ч үгүй гэхэд Каупервудын царай барайв. 

	— Аа, тийм бий. Чи зургийг нь зурдаг юм байх чив лээ. 

	Энэ удаа Каупервуд зөнгөөрөө Стефанид итгэсэнгүй. Ер нь үнэнийг хэлэхэд хэзээ ч итгэж яваагүй, ганц ч үгэнд нь үнэмшиж байсангүй. Гэвч өөрөө тэр хүүхэнд их дуртай байснаас ч тэр үү бүү мэд, дандаа хардаж сэжиглэдэг байлаа. 

	Стефани, чи надад үнэнээ хэл дээ. Би чиний урьдын явдалд хардаж сэрдэхгүй байгааг чи мэднэ. Одоо бид хоёр ийм дотно болсон улс бие биеэсээ юм нуугаад яах вэ. Чи Ноулзын тухай над ярихдаа нуугаад өнгөрсөн юм бий, тийм ээ? Одоо чи над яг үнэнийг нь яриад аль. Яагаад тийм болсон шалтгааныг би сайн ойлгоно. Тэгээд ч нэгэнт өнгөрсөн юманд сүйд болохгүй. Над ямар ч холбогдол алга. Гэсэн ч би үнэнийг мэдмээр байна гэж Каупервуд болгоомжтой боловч шаардангуй хэлэв. 

	Ийм юм ярих гэж Стефани мэдээгүй байсан учир тулгамджээ. Заримдаа өөрт нь хуурагдан яваа хүмүүсийн тухай бодохдоо баахан зовж, ер нь ингэж явахаа больё байз, үнэнч шударгын замд оръё. Каупервудыг бодвол арчаагүй гуйлгачин. Гэвч Каупервудтай юм уу аль илүү хайртай нэгтэй нь үнэний мөрөөр явъя гэж боддог байжээ. Каупервудтай зүйрлэхэд Кросс, Ноулз хоёр өчүүхэн төдий хүмүүс боловч Ноулз илүү аятайхан санагдана. Форбес Герни Каудад Форбесын уйтгар гунигт яруу найргийн татах хүч байхгүй. Хайр дурыг нь татах хүч, өнчин бие амьдрал нь өрөвдөх сэтгэлийг төрүүлнэ. Гэтэл Каупервуд хүчтэй, биеэ тоосон, бас хүнийг биедээ татах чадалтай хүн. 

	Сэтгэл санаагаа амраах гэсэн юм уу ямар ч гэсэн Стефани гэнэт үг алдаж:

	— Нээрэн тэр үед би чамд бүгдийг яриагүй маань үнэн. Зовоод хэлж чадаагүй юм. 

	Энэ удаа ч гэсэн үнэнээ бүгдийг нь хэлэлгүй зөвхөн Ноулзтай дахин дахин уулзаж байснаа хэлэхэд Каупервудын уур зэвүү хүрч байлаа. Яах гэж тэр муу новштой завхайрна вэ? Хорин нэгхэн настай байж хүн хүн сольдог завхай эм байж гэж Каупервуд лавтай бодов. Гэвч Стефанид маш өвөрмөц гойд чанар, хүний сэтгэл зүрхийг булаах увдис буй агаад ер хөөрхөн хүүхэн учраас Каупервуд түүнээс холдох тухайд бодох ч хүсэл алга. Харин ч Стефани өөртэй нь их л төстэй санагдана. 

	Каупервуд, түүнийг доромжилсон хатуу үг хэлээд орхиё гэж санавч баруун гараа зүүн гараараа барина гэгчээр

	— За, Стефани, чи хачин сонин хүүхэн юм даа. Аль түрүүний хэлэхгүй яасан юм бэ? Би чамаас дандаа асуудаг байсан биш үү? Тийм байж чи надад хайртай гэж үү? гэхэд Стефани дэмий юм хэлж алдаа хийснээ ухааран:

	— Ингэж ярихаа болиоч! гэж зэмлэнгүй хэлээд дотроо ингээд намайг хаячих юм биш байгаа гэж бодов. Стефани түүнд хаягдахыг огт хүсээгүй ажээ. Каупервудын нүдэнд яахаас ч буцамгүй хардсан шинж тод байхыг Стефани хараад юу юугүй нулимс асгаруулан:

	— Өө, чааваас, уг нь юу ч хэлдэггүй байж. Ер нь яриад байхаар ч юм байгаагүй юм шүү дээ. Би ямар санаатай тэгсэн биш! гэж үглэв. 

	Каупервуд тээнэгэлзэж эхэлжээ. Хүнийг, ялангуяа бүсгүй хүнийг мань эр сайн мэднэ. Тэр хүүхнийг худал хэлж байна хэмээн бодовч түүнтэй муудаж чадахгүй. Худал хэлээгүй, үнэнээсээ ингэж нулимс асгаруулж байж болох юм даа. 

	— Өөр юу ч байгаагүй, дахиад ганц удаа тийм юм болоогүй гэж чи үнэнээсээ хэлж байгаа юм уу?

	Стефани нулимсаа арчив. Тэр хоёр одоо нууц амрагтайгаа уулзаж байх гэж Каупервудын хөлсөлж авсан Рэндольф гудамжны хөлсний нэг байранд сууж байлаа. 

	— Чи ер нь над хайргүй юм аа! Чи намайг буруугаар бодоод байна. Хүн ярьж өгөөд байхад өөрөө ойлгохгүй байна шүү дээ. Би худал хэлээгүй. Худал хэлж чадах ч үгүй. Хэрэв чи итгэж чадахгүй сэжиглээд байгаа бол надтай дахиад уулзахаа бүр больж орхихгүй юу. Би илэн далангүй байя гэж бодох юм, гэвч чи өөрөө... гэж Стефани зэмлэсэн гомдсон байдалтай хэлээд их л гашуудалтайгаар шүүрс алдан дуугай болоход Каупервуд түүнийг өрөвдсөн янзтай харлаа. Энэ хүүхэнд түүний дур хүслийг татах увдис байна. Худал хэлж байна гэж бодох боловч хаячхаж чадахгүй юм. 

	— Үнэндээ би юу гэж бодохоо ч мэдэхийг болиод байна. Стефани минь, чамайг үнэнээ хэллээ гээд чамтай хэрэлдэх гэсэн юм биш. Чи намайг битгий мэхэл. Чамайг дургүйцэхгүй бол чиний төлөө их юм хийж чадах байна. Чи сайн л бодоорой гэж Каупервуд баахан уруу царайтай хэлэв. 

	— Би чамайг хуураагүй. Хуураагүй гэдгийг чи ч мэдэх ёстой гэж би бодож байна шүү гэж Стефани ядарсан байдалтай хэлэв. 

	Каупервуд зориуд өөрийгөө хуурахыг хичээн:

	— Би чамд итгэж байна. Гэвч чи дэндүү задгай, замбараагүй явах юм гэв. 

	— Уухайс, би янз нь хэтэрхий их дэмий юм ярьж байгаа байх гэж Стефани дотроо бодов. 

	— Би чамд их хайртай. Чи хэчнээн хөөрхөн санагдана вэ! Би чамд үнэхээр хайртай шүү. Намайг битгий хуур. Тэр муусайн банди нартай битгий самуурч бай. Тэд чиний чигчий хуруунд ч хүрэхгүй. Би авгайгаасаа мөд салаад чамтай суух юм сан гэж бодож явдаг шүү. 

	— Би чиний бодож байгаа шиг тэдэнтэй тэгж самуурч явдаггүй шүү. Дэмий л наргихаас хэтэрсэн юм огт алга. Харин би тэдэнд сайн Лейн Кросс тун аятайхан залуу, Гарднер Ноулз ч өөрцгүй. Тэд бүгдээрээ над сайн байдаг юм. 

	Лейн Кроссыг аятайхан залуу гэхлээр Каупервудын зэвүү хүрч байлаа. Бүр дургүй нь хүрэх боловч биеэ барьж:

	— Чи надтай сайн байгаа цагт тэр залуустай яах ч үгүй гэж ам тангараг өг. Би тэдэнтэй чамайг хуваалцахыг хэрхэвч хүсэхгүй. Хэрхэвч үгүй. Урьд яаж байсан чинь хамаа алга. Хойшид л тийм юм бүү гаргаарай гэж Каупервуд гуйх байдалтай хэлэх нь түүний ердийн зан огт биш билээ. 

	— Яана гэнэ ээ! Хаанаас би тэгэх вэ! Харин та над итгэхгүй байгаа бол... аль эсхүл... гээд Стефани гунигтайгаар шүүрс алдахад Каупервуд хэдийгээр уур нь хүрч, хар сэр нь гозолзовч түүнийгээ огт мэдэгдсэнгүй. 

	— За яах вэ, Стефани минь би чамд итгэе. Харин чиний үгийг авна шүү. Хэрэв чи намайг малласан байвал чамайг мэдмэгцээ л орхино шүү. Чи над үнэхээр хайр сэтгэлтэй юм бол яах гэж тэднүүстэй сүйд болдог юм бэ? Энэний чинь ухааныг би олохгүй байна. Урлагтаа тийм дуртай болоод л тийм байдаг гэх нь үү, арай тийм биш байлгүй. 

	— Чи надаас хэрүүл гуйгаад байгаа юм уу даа. Би чамд хайртай гээд байхад итгэхгүй байна уу? Гэвч... гэж Стефани гэнэхнээр хэлсэн боловч урлагийнхаа бүх ид шидийг дайчлан учиргүй их уйлж эхлэв. 

	Каупервуд түүнийг тэвэрч:

	— За битгий юм бодооч. Би чамдаа итгэж байна. Чи над үнэхээр хайртай юм. Харин чи дэндүү хөнгөмсөг байдалтай битгий бай л даа гэж аргадна. 

	Тийнхүү тэр хоёрын анхны хэрүүл түр зуурын эвлэрлээр дуусжээ. 

	
ХОРИН НАЙМДУГААР БҮЛЭГ : СТЕФАНИЙГ ИЛЧИЛСЭН НЬ

	Стефани Каупервудын итгэлийг эвдэхээ байя гэж үнэндээ бодсонгүй. Стефани Плейтог нэг их муучлах нь ч юу юм. Угаас даанч тогтворгүй, хоосон хүсэл мөрөөдөлд хэт автагдсан, гэр орныхон нь ч хэзээний их тоодоггүй, баахан зоргоороо явдаг хүн байлаа. Каупервудын авьяас чадалд бишрэн дурлана. Тэгсэн атлаа Форбес Гернийн яруу найрагт мөн биширч бас дурлаж байлаа. Уулзах бүрдээ түүнийг их сонирхож, гирвэшүү зожиговтор зантайг нь мэдээд өдөж эхэлсэн байна. Ер нь ганц бие, ядуу, сэтгэлээр дорой явдгийг нь Стефани мэдээд бүсгүй хүний өрөвчхөн сэтгэл гаргажээ. 

	Стефани, бодсондоо төлөөгүй амархан хүрэв. Нэг үдэш Блис Биржийн хөнгөн дарвуулт онгоцон дээр Стефани, Герни хоёр сууж шургийг нь налан мөнгөн сарны зурайх туяаг сонирхон байжээ. Бусад нь доор өрөөнд цаг нөхцөөн тоглож наргин шуугилдах нь сонстоно. Нөхөд нь бүгдээр тэр хоёрын бишдэж байгааг мэдсэн боловч Форбес Гернийг сайхан залуу, Стефанийг зоргоороо хүүхэн гэх тул тэр хоёрт саад хийгээд яах вэ гэлцээд зөвхөн тоглоом болгоод л өнгөрнө. Янаг амрагийн явдлыг мэдэхгүй явсан Форбес Гернид аз жаргал аяндаа ороод ирсэн боловч тэр аз жаргалаа хэрхэн яаж эхлэхийг мэдэхгүй байлаа. Герни бага насаа Баруун Умард нутгийн буудайн талбай ихт нутагт өнгөрөөсөн тухайгаа, дөнгөж гуравтай байхад нь тэднийх Охайо мужаас нүүсэн тухай, хар бага наснаасаа тариачин хүний хатуу хүтүү ажлыг үзсэн тухайгаа Стефанид ярьж өгчээ. Газар хагалж байх үедээ заримдаа анжсаа орхичхоод толгойдоо орж ирсэн бодол санааг энгийн эгэл шүлгээр илэрхийлэх юм уу, нисэж буй шувууг хараад Чикаго хотод очиж сургуульд орох мөрөөдөл төрдөг байснаа ярьжээ. Стефани, түүнийг мөрөөдөлт нүдээр харах бөгөөд бор царай нь сарны гэрэлд гуульрхуу өнгөтэй болж, хар үс нь үнсэн хөхөвтөр хачин сонин туяатай харагдана. Форбес Герни, гоо сайхны хамаг илрэлд татагдахдаа амархан байсан болохоор зориг орж Ноулз, Каупервудын хүзүүг тэвэрч үзсэн тэр хүүхний гарыг атгав. Стефанийн хамаг бие нь зарсхийжээ. Жаал хүү түүнд тун ч аятайхан харагдаж долгионт хүрэн үс нь Грек бурхны адил нүгэл хилэнцгүй ариуны илрэл мэт санагджээ. Тэгээд цааш ахихыг нь хөдөлгөөнгүй хүлээн суулаа. 

	— Би, өөрийнхөө хүсэл бодлыг илэрхийлж чаддаг сан бол хэлмээр л байна гэж Герни сэтгэл нь догдолсноос хоолой зангируулан хэлэхчээ болов. 

	Стефани гар дээр нь гараа тавьж:

	— Чи хөөрхөн гэв. 

	Герни одоо баттай болсныг ухаарч шунал тачаал нь их хөдөлж хүүхний гарыг илж бэлхүүсээр нь тэвэрч борхон хацрыг нь үнсэхэд Стефани толгойгоо мөрөнд нь сурамгай наав. Герни, магтах үгээ олж цөхөн түүнийг ариун дагина, уран гуа, хамгийн хөөрхөн гэж хэлэх аж. Нэгэнт ингэж эхэлсэн юм мэдээж нэгэн дүнтэй шувтрах ёстой гэж Стефани боддог хүүхэн. Тэгээд тэр залууг гэртээ очих урхи зохиож очуулаад номоо үзүүлж, доод давхар дахь зочныхоо өрөө рүү дагуулан орж хөгжим сонсгон, өөрөө дуу дуулж өгчээ. Нэгэнт хоёр гарынх нь тэврэлтэд орсноос хойш бусад нь аяндаа бүтжээ. Стефани юм үзсэн хүүхэн юм гэж Герни мэджээ... 

	Тэр үес Каупервуд том том цахилгаан станц барих, мундаг мундаг уурын хөдөлгүүр хийх, одоо нэгэнт хоёр мянга гаруйд хүрч ажил хаяж эсэргүүцэл гаргах гээд байх болсон ажилчдынхаа ажлын цалин, хөлсний хэмжээ дамжааг нарийвчлан тогтоох, Ла-Саль гудамжны хонгил замын бэхэлгээ, холболт, тоноглолыг гүйцээх, Ла-Саль, Мунро Рэндольф, Деаборн гудамжаар шинэ цагариг бариулах, шинэ үйлдвэрийн нэрийн доор үнэт мөнгөн тэмдэгт гаргах ажлыг улайран хөөцөлдөхийн зэрэгцээ «Одоо Стефани хаана, юу хийж яваа бол?» гэсэн бодол толгой тархинаас нь ер салдаггүй байлаа. Тэд хааяа хааяа л уулздаг байв. Стефанийг шахаж шаардсаар байгаад хаагуур очдог, ямар хүнтэй нөхөрлөж үерхэж явдгийг нь дуулж явснаас хойш Стефани Гарднер Ноулз, Лейн Кросс, Форбес Герни гэж ярих нь цөөрч Жорж Тимберлейн, Этел Такерман гэж ярих нь олширчээ. Яагаад цаанаа нэг учиртай юм шиг санагдах болов оо? Форбес Гернийг ядуу юм, тийм сайхан залуу байтал хувцас даанч муутай юм хөөрхий гэж Стефани нэг удаа үг алджээ. Стефани өөрөө бол Каупервудын өгдөг бэлэг зэлгээр туйлж нүдээ бүлтийтэл гоёж гангалдаг болжээ. Өөртөө таарна гэсэн хувцас хунараа авах гэж Каупервудаас зөндөө их мөнгийг нь авдаг байв. 

	— Үгүй, чи тэр залуугаа над дээр ирүүл л дээ. Би нэг ажилд оруулж болох байлгүй гэж хэлэхдээ Каупервуд түүний алхам бүрийг хэзээд хянаж байхыг бодсоноос тэр биз. Гэтэл тэр нь ч ирсэнгүй. Стефани ч тэрний ядуу зүдүүгийн талаар ярихыг байжээ. Нэг удаа Стефани Каупервудаас хоёр зуун доллар авсныхаа дараахан Вашингтон гудамжинд Форбес Гернитэй цуг явж байгаад Каупервудтай тааралдчихжээ. Герни цоо шинэ хувцас өмсчихсөн зэвхий цагаан царайлан их л дэгжин харагдах бөгөөд урьд Стефанид байсан нэг зүүгээр зангиагаа даруулсныг Каупервуд ажжээ. Стефани тэгж тааралдсандаа өчүүхэн төдий ч тэвдсэнгүй. Сүүлд нь Лейн Кросс Нью-Хэмпширт зусах гээд явсан, намайг студиэ ашиглаж байгаарай гэсэн юм гээд үг алдчихжээ. Тэгээд Каупервуд тэр байрыг нь сэмхэн отохоор шийджээ. 

	Тэр үед урьд нь сонинд сурвалжлагч хийж байсан хорин зургаатай нэр төрд яггүй дуртай Фрэнсис Кеннеди гэдэг Каупервудын нарийн бичгийн дарга болоод байсан юм. «Инквайерер» сонинд ажиллаж байхдаа ням гарагийнхаа нэг дугаарт Каупервудын хийж байгаа ажил болон өөрийг нь ихэд магтсан аятайхан өгүүлэл хэвлүүлсэн нь Каупервудын сэтгэлд их л нийцжээ. Нэг өдөр Кеннеди, Каупервуд дээр ирж, сурвалжлагчийн ажлаас бүр залхчихлаа та намайг төмөр замынхаа компанид нэг ажилд авч үзээч гэжээ. Каупервуд түүнийг хэрэг болох хүн гэж бодоод:

	— Би таныг эхлээд нарийн бичгийнхээ даргаар авъя. Хэд хэдэн чухал даалгавар өгнө. Хэрэв сайн биелүүлж чадвал өөр аятайхан ажилд оруулъя гэж найрсгаар хэлэв. 

	Тэгээд удаа ч үгүй байтал нь нэг өдөр Каупервуд ингэдэг байна:

	— Фрэнсис ээ. Та сонин хэвлэлийн газар Форбес Герни гэдэг залуугийн тухай ер дуулсан уу?

	Тэр хоёр Каупервудын өрөөнд ярилцсан юм. 

	— Үгүй юм байна шүү, ноёнтоон гэж Кеннеди сэрвэсхийм хариулав. 

	— Гэррикийн жүжигчид гэж дуулсан уу?

	— Дуулсаан, ноёнтоон. 

	— За, Фрэнсис ээ. Та нэг нэлээд сонин эрэл хайгуулын чанартай ажил гүйцэтгэнэ дээ. Ухаан зарж, хашир болгоомжтой л байх хэрэгтэй юм. 

	— Тэгье. 

	Фрэнсис Кеннеди тэр өглөө цоо шинэ хүрэн костюм өмсөж, анар шиг өнгийн зангиа зүүж, дотуур цамцныхаа ханцуйд сайхан гэгчийн тээглүүр хийж, шил толь шиг гялалзтал нь тосолсон гутал өмссөн нь ёстой дэгжин харагдана.

	— Чухам юу хийхийг одоо би хэлж өгье. Стефани Плейто гэж нэг жүжигчин, сайн дурын жүжигчин хүүхэн бий. Тэр бол Шинэ урлагийн Ордон дахь нэг студид байнга очдог хүүхэн. Тэр студи нь Лейн Кросс гэгч нэртэй нэг зураачийнх юм. Эзгүйд нь тэр хүүхэн, студид нь ч байдаг байж мэднэ. Би сайн мэдэхгүй байна. 

	Залуу Кеннеди чих тавин сонссоны эцэст:

	— Эхлээд би тэр Герний талаар бага сага юм мэдэж авмаар байх юм, хаанаас сураглавал болох тухай та над хэлж өгөхгүй юу гэв. 

	— Энэ хавьд байдаг шүүмжлэгч Гарднер Ноулзын найз юм гэнэ лээ. Тэрнээс асуу. Миний нэрийг дурсаж хэрхэвч болохгүйг та юу эс андах вэ. 

	— Тэгэлгүй яах вэ, Каупервуд гуай. 

	Залуу Кеннеди, тэр даалгаврыг нь яавал олигтойхон биелүүлчихье дээ гэж дотроо бодсоор гарч одлоо. Мань эр сэтгүүлчийнхээ үнэн чадварыг дайчлан бусад сонин сурвалжлагч нартайгаа уулзаад Гэррик жүжигчдийн талаар, тэр жүжигчинтэй хамт ажилладаг хүүхний талаар мэдээ сэлт цуглуулж авчээ. Тэдэндээ би нэг үзэгдэлт жүжиг бичиж байгаа юм сан тэрийгээ тайзан дээр гаргах санаатай байна гэж худлаа ярьж байлаа. 

	Тэгээд Лейн Кроссын студид сурвалжлагч гэсээр очсон боловч лифтчин өвгөн Ленийг хөдөө явчихсан, студи нь цоожтой байгаа гэв. Кеннеди түр бодолхийлснээ студиэр нь орж гардаг хүн бий юу гэвэл хааяа нэг залуу эмэгтэй ирдэг гэв. 

	— Хэн гэдэг юм бол та мэдэхгүй биз?

	— Мэднэ ээ. Плейто гэдэг юм. Та яах гэсэн бол? 

	Кеннеди, тэр хувцас хунар муутай, санаа сайтай, гярхай нүдтэй маягийн өвгөнийг нэлээд ажисхийснээ:

	— Та хэдэн төгрөгийн олз олох юм биш үү. Өөрт чинь ямар ч хал балгүй юм шүү. Тав арван доллар олох юм биш үү гэхэд долоо хоногт наймхан долларын хөлстэй тэр өвгөний нүд сэргээд явчихлаа. 

	— Тэр Плейто хүүхэн энд ямар хүнтэй, хэдийд ирдэг, ер нь тэр талаар баахан юм мэдмээр байна. Хэрэв та миний мэдэх гэсэн бүхнийг хэлж өгвөл танд арван таван доллар өгнө, одоохондоо тавыг авч бай.

	Халаасандаа жаран тавхан мөнгөтэй байсан сайх өвгөн, Кеннедийн өөдөөс үл итгэсэн, их хүссэн нүдээр харав. 

	— За, би яах вэ? Би чинь зургаан цагаас хойш явдаг хүн шүү дээ. Ээлжийн хүн маань зургаагаас арван хоёр цаг хүртэл ажилладаг. 

	— Энэ хавьд чинь хоосон өрөө байна уу? гэж Кеннедий асуухад лифтчин бодсоноо:

	— Бий. Тэр гудмын үзүүрт нэг өрөө бий гэв. 

	— Тэр хүүхэн яг хэдэн цагийн алдад энд ирдэг вэ?

	— Орой үдэш чухам хэдийд ирдгийг нь би мэдэхгүй. Өдрийн цагт бол заримдаа өглөөгүүр, заримдаа үдээс хойш ирж л байдаг юм. 

	— Хүнтэй хамт ирэх юм уу?

	— Заримдаа нэг хар хүүтэй, заримдаа нэг, хоёр хүүхэнтэй ирдэг. Үнэнийг хэлэхэд тэр хүүхнийг нэг их зориуд анхаарч байгаагүй болохоороо сайн мэдэхгүй юм даа. 

	Кеннеди исгэчсээр яваад өгөв. 

	Тэр өдрөөс хойш Кеннеди тэр шалдар балдир байрыг нүд цавчилгүй ширтэн хянах болжээ. Гернийн ирж очихыг ажиглан Кеннеди гудмаар холхин орж гарна. Тэгж ажиглахад сэжигтэй юм үнэхээр илэрч байсныг өгүүлбэл: тэд баахан үймэлдэж шуугилдаж байгаад тарахад Стефани ганцаараа үлдвэл Герни цаадуултайгаа хамт гарч яваад сүүлд нь ганцаар эргээд ирнэ, хэрэв Стефани хамт цөмөөрөө гараад явсан бол тэгсхийгээд хоёулхнаа буцаад ирдэг байлаа. Ирээд тэр байрандаа заримдаа удна, заримдаа нэг их удахгүй. Тэгэхлээр Кеннеди, хэдний ямар өдөр хэдэн цагт ирээд хэдэн цагт гарч явав гэдгийг нь нэгд нэггүй бичээд дугтуйлж наагаад Каупервудын ширээн дээр өглөө ирэхэд нь тавьчихсан байдаг байлаа. Каупервудын уур их хүрэх боловч Стефанид их дуртай учраас тэр дороо нэг тийш болохыг бодолгүй хүлээзнэжээ. Хэдий хүртэл тэгж хоёр хүний дунд явахыг нь үзье гэж боджээ. 

	Амьдралдаа анх удаа тийнхүү хүнд маллуулж байгаа нь Каупервудад маш зэвүүн санагдана. Өдрийн турш толгой дээш татах завгүй их ажилтай байдаг хэр нь «одоо хаана байгаа бол? юу хийж байгаа бол?» гэсэн бодол байн байн орж ирээд байх болжээ. Стефаний улайн цайм худал хэлэх нь Каупервудын өөрийнх нь зантай адил байлаа. Чикаго хотын нүүр царайг үндсээр нь өөрчлөн хөгжүүлэгч гэсэн их алдар нэрийг олж мандан яваа цагт өөрөөс нь өөр хүнийг илүүд үзэж байна гэдгийг бодохоос дэндүү даварсан хэрэг мэт санагдана. Нас өтөлж буйн гай. Залуу нас дийлж байгаа ёоз нь энэ гэж бодохоос голыг нь гогодож, зүрхийг нь базах шиг санагдах ажээ. 

	Каупервуд, нэг шөнийн турш Стефанийн тухай бодож тарчилж хоноод маргааш өглөө нь Кеннедийд:

	— Танд хэлэх нэг юм байна. Тэр лифтнийхээ өвгөнтэй ярилцаад нөгөө студийн түлхүүрээс нэгийг олоод ав. Харин дотроос нь түгжээс байгаа эсэхийг мэдээрэй. Тэгээд над хэлээрэй, түлхүүрээ ч над авчирч өгөөрэй. Гернитэй өрөөндөө орсон хойно нь над руу утасдаарай» гэв. 

	Тэр ёрын муу мөрдлөгийн ажил эхэлснээс хойш хэдэн долоо хоног болоод нэгэн орой уг хэрэг нэг тийш болов. Тэнгэрт шаргал саран мэлтийж, зуны бүлээн зөөлөн салхи сэвэлзсэн орой байлаа. Стефани, Каупервуд дээр ирж, баруун хэсэгт байдаг гэртээ очиж Жорж Тимберлейк гэгчийн цэцэрлэгт болох тоглолтод оролцох боллоо, хотын төвд чамтай үлдье гэснээ чадахгүй болов гэж хэлэхээр ирэв гэхэд Каупервуд худал хэлж байгааг нь мэдлээ. Гэвч Каупервуд зангаа хувиргасангүй, наанаа алиа сэргэлэн цовоо байдалтай инээмсэглэсэн хэвээр байвч цаанаа энэ хүүхэн ингэж нүнжиггүй худал хэлдэг яасан ичих нүүрээ барсан амьтан бэ, намайг юу ч мэдэхгүй мал гэж бодож байгаа байх гэж бодохоос зэвүү нь хүрнэ. Нас залуу, шунал тачаал ихтэй, царайлаг хөөрхөн, угаасаа хийсвэр хөнгөн зантай учраас бас ч аргагүй гэж зохих ёсоор уучлах тал буй гэж Каупервуд бодовч бусад хүүхний адил өөрт нь ухаан жолоогүй унаж өгсөнгүйг нь хэрхэвч уучлахгүй гэнэ. Стефани хар судалтай гоёмсог цагаан бошинз, дэгжин бүрх сийрсэн малгайнаас өгсүүлэн тун ганган хувцаслаад улам ч залуу болж, ер нь эртний дорно дахин, өдгөөгийн америк иргэншлийн хослол болсон мэт онцгой дэгжин хөөрхөн харагдана. 

	Каупервуд үл мэдэгдэх хурц сүрхий нүдээрээ Стефанийг ширтэн эелдэг зөөлөн байдлаар:

	— Өө чи минь сайхан зугаалах нь дээ. Өнөөх найз нарынхаа дотор авьяас чадлаараа гялалзах нь уу? Чамд сүйд болдог өнөөх Блисс, Бриж, Ноулз, Кросс бүгд л байх юм байгаа биз, бүгд л чиний урдуур хойгуур эргэлдэх юм байгаа биз гэхдээ мистер Гернийг ер дурссангүй. 

	Стефани баяртайгаар толгой дохих бөгөөд ямар ч гэмгүй царайлах аж. 

	Удахгүй, магадгүй, өнөө маргаашгүй хариугаа авна гэж Каупервуд дотроо бодохоос хөх инээд нь хүрч байв. Тэр студид нь яг дээр нь бууж, худал хэлдгийг чинь улаан нүүрэн дээр чинь илчлээд шившгийг чинь тариад хөөнө дөө гэж дотроо занана. Урьдын цагт бол багалзуурдаж алан шуудайд хийж шидээд Боспорын хоолойн усанд хаячихсан, одоо цагт орхих хаях ганц арга үлджээ гэж бодно. Тэгээд Каупервуд инээд алдан байж гарыг нь илээд явахад нь «сайхан яваарай» гэв. Каупервудыг хариад байж байтал шөнө утас дуугарч Кеннеди дууджээ. 

	— Каупервуд гуай юу?

	— Тийм байна. 

	— Та урлагийн шинэ Ордны өнөөх студийг мэдэх бил үү?

	— Мэднэ. 

	— Одоо хүнтэй байна шүү. 

	Каупервуд зарцаа дуудан морин тэрэг бэлд гэв. Хотын төмрийн дархнаар зориуд хийлгэсэн түлхүүрээ халаасандаа байна уу үгүй юу гэж тэмтэрч үзсэнээ тэргэндээ шаламгайлан суугаад түргэхэн яв гэлээ. Урлагийн шинэ Ордонд хүрч очиход Кеннеди гудамжинд тааралджээ. «Баярлалаа» гэж Каупервуд хэлээд дэргэдүүр нь гарахдаа: Одоо би өөрөө гэв. 

	Цааш нь лифт хэрэглэлгүй шатаар түргэн өгсөөд өнөөх студийн үүдэн дээр очиж чих тавин чагнав. Кеннедийн мэдээлсэн үг үнэн байлаа. Тэнд Стефани, Герни хоёр хоёул байв. Завхай цагаан царайт яруу найрагч залуугаа тэр орой зугаа цэнгэлдээ урьсан хэрэг байжээ. Шөнийн чив чимээгүйд тэр хоёрын ярилцах тов тодхон сонсогдоно. Стефани нэгэн бадаг дуу аялж байна. Каупервудын уур хүрэх боловч Стефани хөдөө явж тоглоно гэж ирж мэдэгдсэнд нь бас баярлах шиг. Тэгж худал хэлснийг нь бодохоос хөх инээд нь хүрнэ. Түлхүүрээ сэмхэн гаргаж ирээд аяархан шургуулж эвтэйхэн эргүүлэв. Бариулыг зөөлөн гэгч нь дарж түлхэхэд үүд аяндаа нээгдэв. Үүдээр ороод цааш алхах хөлийн чимээ хэзээний танил хөгжөөнт инээх дуунд дарагдаад эс дуулджээ. 

	Каупервуд оронгуутаа чангаар хоолой засаж ханиахад цаад хоёр цочин огло харайн босов. Герни хөшигний араар нуугдах, Стефани урт сандлын бүтээлгээр халхавч хийхийг оролдов. Стефани үг ч дуугарч чадахгүй, нүдэндээ итгэж ядан байгаа бололтой. Эхлээд сандарч мэгдсэн Герни сая л ухаан орох шиг болж 

	— Та юун хүн бэ? Танд юу хэрэгтэй вэ? гэж асуув. Каупервуд тун эгэл байдалтай, инээмсэглэн:

	— Нэг их юм хэрэггүй ээ. Плейто хүүхэн аяндаа хэлээд өгч мэдэх юм гээд хүүхний зүг толгой дохив. Түүний хүйтэн хурц харцанд хаашаа ч хөдөлж чадахгүй атгын чинээ болтлоо атиралдах шахсан Стефани дэргэдээ Герни гэдэг нэг хүн байгааг ч таг мартсан бололтой. Урьд нь явж байгаад маллуулсан нууц амраг нь ирээд ийм уур хилэнтэй байгаа юм байна гэдгийг Герни ухаармагцаа яах ийх учраа олохгүй улам ч их балмагдав. 

	Каупервуд, Стефанийг ширэв татан муухай харж байснаа Гернид:

	— Ноён Герни та над хамаагүй, би ер нь танд юм уу Плейто хүүхэн та хоёрын аль алинд муу юм хийх гэж ирээгүй. Гэхдээ би учир шалтгаангүй ирсэн юм биш. Энэ залуу хүүхэн намайг дандаа маллаад байсан хүн. Гэмгүй царай гаргаад л намайг хуураад байлаа. Би ч мэдээд байсан юм шүү. Өнөөдөр над хэлэхдээ Баруун хэсэгт байдаг гэртээ харина, тэнд тоглолттой гэж байсан. Энэ хүүхэн миний нууц амраг болоод хэдэн сар болсон юм. Би энэ хүүхний хүссэн мөнгө, үнэт эдлэл бүхнийг нь авч өгч байсан. Одоо чихэндээ зүүчхээд байгаа хаш чулуун ээмэг нь хүртэл миний бэлэглэсэн л юм байна гээд Стефаний зүг даажигнасан байдалтай толгой дохив. «Надад дахин худал хэлж чадахаа больсон шүү» гэж би энэ хүүхэнд хэлэх гэж ирсэн юм. Иймэрхүү юм болж буйг нь мэдээд зэмлэхтэй зэрэг дандаа худал хэлээд уйлж унжаад байдаг байсан хүн шүү. Та энэ хүүхнийг хэр зэрэг сайн мэддэг, хэр зэрэг хайрладгийг чинь яаж мэдэх вэ. Надад худал хэлдэг хоногийн тоо нь ингээд дууслаа шүү гэдгийг танд биш, энэ хүүхэнд мэдэгдэхийг хүссэн юм гээд Стефанийг муухай харав.

	Түүний тийнхүү ярьж байх үед Стефани бүр айж тэвдчихсэн, бутны ард хярсан туулай шиг хөдөлж чадахгүй бүлтгэнэж байх нь ч бас хөөрхөн харагдана. Бусадтай хэчнээн шалдар балдир байдлаар самуурч явдаг ч гэсэн Каупервудад хэчнээн их хайртай дуртай байдгийг нь нүднийх нь харц илэрхийлнэ. Каупервудын хүчирхэг, сүртэй, булиа бие бялдар яахаас ч буцахааргүй яг өмнө нь ханхайн зогсоход Стефаний өнөөх овжин ухаан бодол нь яав гэмээр хүчин мөхөстжээ. Шалдан биеэ халхлах гэж бүтээлэг нөмөрсөн ч бор гар, дал, мөр, цээж, нарийхан хөл, шилбэ нь цухуйна. Хав хар үс нь сэгсийж гэнэн хонгор нүүр нь айж эмээсэн гуниг шаналлаар дүүрчээ. Аймаар хачин атлаа дур булаам Каупервудаас Стефани угаасаа дандаа айдаг байсан ажээ. Стефани одоо Каупервудын өөдөөс харан суухдаа нүднийхээ хөөрхийлөлтэй харц, сэтгэл зүрхнийхээ хүчээр түүний дурыг булаая гэсэн горьдлого тасраагүй байх боловч наадах нь даанч жишимгүй зэвүүцэх бөгөөд шинэ амрагийг нь бараг илэрхийеэ дооглох маягаар хүйтнээр инээмсэглэн зогсож байв. Стефани ийм сүрхий гайхамшигтай хүнд хаягдаж байгаагаа түргэн ухаарав. Түүнтэй зүйрлэхэд уруу царайтай яруу найрагч Герни даанч өчүүхэн төдий амьтан санагдана. Ам нээж, өршөөл гуйя гэж Стефани бодовч ямар ч тус нэмэр болохгүй Каупервуд тоохгүй нь илт байсны дээр бас ч Герни хажууд нь байгаа болохоор яах ч арга олдсонгүй. Хоолой нь зангирч, нүдэнд нь нулимс гүйлгэнэн, шунал тачаалын гал харцанд нь дүрэлзэх ажээ. Каупервуд тэр харцыг сайн мэднэ. Түүнийг хараад Каупервуд дийлж давамгайлан байгаадаа бахархана. 

	— Стефани, би чамд ганц л үг хэлье. Чи бид хоёр дахин хэзээ ч уулзахгүй л дээ. Чи их сайн жүжигчин юм. Энэ мэргэжлээсээ битгий салаарай, хэрэв чи энэ мэргэжлээ хайр дурлалынхаа явдалтай дэндүү их хольж орхихгүй бол нэг өдөр алдар цуугаа мандуулж мэдэх юм. Чиний ийм шалиг самуун зан чинь чухам чиний чанар байж мэдэх боловч үүнийг чинь хүн амьтан таашаахгүй байх шүү, сайхан нойрсоорой гээд Каупервуд цааш эргэн яаран гарч одов. 

	— Хүүе, Фрэнк! гэж Стефани хойноос нь хачин цөхөрсөн байдлаар дуудахдаа гайхшаа барсан шинэ амрагаасаа ч зовсонгүй. Герни бүр мэл гайхан цэл хөхөрчээ. 

	Каупервуд огтхон ч тоосонгүй, харанхуй гудмаар алхан шатаар уруудав. Гоо хөөрхөн, оньсого шиг учир нь үл олдох, ёс бус хөнгөн хуумгай хорт цэцэг шиг тэр хүүхэн дахин уухилсаар ажээ. 

	— Муу новш! Өөдгүй адгуус! Тэлээгүй муу... гэж Каупервуд дотроо зүхсээр явна. Хүнд хайр сэтгэлтэй болоод түүнийгээ алдах, амь гол шигээ бодож явсан юмаа одоо ингээд бүр алдах гэдэг юу болохыг мань эр нэгмөсөн ухаарсан учир ийм, хатуу, муухай, ийн гунигтай, ёрын муу үгс аманд нь орсон хэрэг. Үүнээс хойш түүнээс цааш Стефанитай зам мөр хэзээ ч нийлэхгүй гэж хатуу шийджээ. 

	
ХОРИН ЕСДҮГЭЭР БҮЛЭГ : ГЭРИЙН ХЭРҮҮЛ

	Тэр хоёрын холбоо тасрахаас өмнөхөн Плейто Стефаний төрсөн эх нь тун санаандгүй эндүүрлээр Эйлинд охиныхоо нууцыг задалжээ. Плейто авгай нэг өдөр Каупервудын эхнэр дээр хүрч ирээд охиныхоо жүжгийн авьяасыг сайжирч байна. Гэррик жүжигчид дотроо тун их будилаантай болж байгаа, Стефани маань, удахгүй өөр рольд тоглох байх энэ тэр гэж ярьж байснаа таны бэлэглэсэн тэр хаш чулуун ээмэг мөн ч сайхан эд юм. Урждар л би үзлээ шүү, надад урьд нь ер хэлээгүй юм. Охин минь түүндээ их хайртай дуртай байдаг юм байна билээ, би танд баярлаж байгаагаа хэлье гэж бодсон юм гэжээ. Эйлин нүдээ том болгож ээмэг ий! Би санахгүй байх чинь гэснээ гэнэт Каупервудын шалиг зантайг бодоод сэжиг төрж муу ёрлон нүүр царайд нь тэвдэх байдал илрэв. 

	Эйлиний тийнхүү гайхаж буйд ялимгүй давхийсэн Плейто авгай:

	— Яагаа вэ, чихний ээмэг, зүү бугуйвч. Стефаний таныг л өгсөн гэсэн шүү дээ гэхэд Эйлин сая сэхээ авч:

	— Нээрэн одоо саналаа. Фрэнк өгсөн юм шүү дээ. Өөрт нь тоогдсон бол болох нь тэр дээ гээд найрсгаар инээмсэглэв. 

	— Жигтэйхэн гоё юм, надад маягтай зохиж байна гэж байна лээ гэж Плейто авгай сая л учир нь олдлоо хэмээн бодов бололтой ямар ч хар сэжиггүй ярина. 

	Уг нь ийм явдал болсон юм байж. Нэг өдөр Стефани нарийн эдлэлийнхээ хайрцгийг хаалгүй задгай орхичхоод байтал эх нь нэг юм бэдэрч байгаад тийм сайхан эрдэнийн чулуун эдлэл байхыг үзээд юун сайхан юм, хэн өгсөн юм гээд охиноосоо шалгаажээ. Стефани анхандаа баахан балмагдан хэлэх олигтой үг олдсонгүйдээ Каупервудынхаар очоод байхад Эйлин нь надад бэлэг болгож өгсөн юм гэчихжээ. 

	Тэгээд л зогссон бол Эйлинд бас яамай байх байлаа. Гэтэл орой Тэйлор Лордын танилцуулсан, олны дотор нэр төртэй болж яваа залуу барималч Риз Гайерын урилганд очиход нөхөртөө маллуулж явдаг авгай олонд тоогддоггүй элэг доог болдог юм байна гэдгийг ухаарчээ. Эйлин тэднийд ороод очиход зочид юм хүмээ тавьсан хөшигний цаана хоёр эмэгтэй хүн шивнэлдэн ярих дуулджээ. Нэг нь: Хүүе, хүүе Каупервудын хатагтай орж ирлээ. Төмөр замын том эзний гэргий шүү дээ. Нөхөр нь өвөл хаврын туж Гэррик жүжигчдийн Плейто хүүхэнтэй яваад байсныг чи мэднэ шүү дээ гэхэд цаадах нь Эйлиний хар ногоон гоёмсог хилэн даашинзыг атаархан харахын хамт нөгөөдхөдөө толгой дохиод:

	— Нөхөртөө үнэнч болов уу? Харахад ч яаж ч мэдэхээр хүн юм гэв. Эйлин чих тавин чагнаж байлаа. 

	Сүүлд нь тэр хоёрыг Эйлин нүдэлж авч амжсан боловч зэвүү нь хүрэхээс өөр ямар нэмэр байх билээ. Эйлиний зүрх рүү адгийн муу хов живийн овт аргаар зүү шивж амжжээ. Эйлиний сандарч мэгдэх, уурлаж хилэгнэх зэрэгцжээ. Каупервуд шалиг саваагүй зангаараа ингэж хов живд хүнийг хавчуулах гэж байх уу даа!

	Бас Плейто хатагтайтай ярилцсанаас хойш даан их удаагүй байсан цаг. Нэг өдөр өөрийнхөө гоёлын өрөөний үүдэнд гараад зогсож байтал шивэгчин хүүхэн нь Чикагогийнхний зан авир, ялангуяа өөрийн эзэн Каупервудынхаа адал явдлын тухай хууч хөөрч байгаа дуулджээ. Нэг нь тэднийд шивэгчний ажил хийдэг хорин найм орчим насны өндөр туранхай хүүхэн, нөгөө нь мөн тэднийд туслах нярвын ажилтай дөч эргэм насны тагдгар намхан биетэй авгай ажээ. Тэр хоёр цэцэрлэгт ажил хийж байгаа царай гаргавч үнэндээ хов жив ярих гэж л тэнд уулзсан бололтой. Тэр туранхай хүүхэн тэднийд саяхан ирэхээсээ өмнө Эймар Кокрейныд зарагдаж байжээ. Эймар Кокрейн бол Чикаго хотын өрнөд хэсгийн төмөр замын компанийн ерөнхийлөгч байгаад одоо Чикаго хотын өрнөд хэсгийн төмөр замын шинэ компанийн захирал болжээ. 

	— Намайг эднийх авч ажиллуулах юм гэнэ гэж сонсоод би бүр гайхсан. Би бүр чихэндээ итгээгүй шүү! Тэдний охин Флоренс чинь Каупервуд ноён дээр долоо хоногт хоёр гурав дахин гүйж очдог байсан юм байхгүй юу. Эх нь ердөө ч сэжиг авдаггүйд нь би их гайхдаг сан гэж туранхай шивэгчний ярих нь Эйлиний чихнээ тодхон дуулдав. 

	Нөгөөх нь:

	— Хүүхэн гэхлээр ёстой хүзүүгээ хугалчих гэдэг хүн юм (ингэж хэлэхдээ тэр авгай гараа өргөснийг Эйлин яаж мэдэх билээ). Эднийд бас дандаа ирдэг нэг охин бий. Эцгийнх нь энүүхэнд байдаг юм. Эцэг нь Хейгенин гэдэг хүн бий. Өглөөний «Пресс» сонины эзэн. Тэдний гоё сайхан байшин нь энүүхэнд ойрхон. Ойрдоо тэр охин олон ирэхээ больчихов уу даа. Харин ирээд эдний хар хүнтэй энэ өрөөнд үнсэлдээд сууж байхыг нь би олон харсан шүү. Эхнэр нь мэддэг биз. Мэддэгээс зайлахгүй. Нөхрийнхөө явж байсан нэг хүүхнийг мэдээд сүйд болсон юм гэх чинь билээ. Тэр хүүхнийг арай л алчхаагүй. Хот хүрээгээр орь дуу болж тун сүртэй юм болсон гэдэг. Ер нь энэ эрчүүл хүүхэн гэхлээр л болохоо байдаг ёрын амьтад шүү. 

	Нэг газар ялимгүй чимээ гармагц хоёр хүүхэн зүг зүгтээ тонилсон боловч Эйлиний чихэнд бишгүй их юм сонстох нь тэр. Одоо яах вэ? Урьд нь дуулдаагүй тийм хүүхнүүдийн учрыг сонсоод одоо яах нь зөв бэ? Флоренс Кокрейны хувьд бол лав үнэн. Тэр шивэгчин тэднийд ажил хийж байсан болохоор юу эс андах вэ гэж Эйлин шууд бодов. Сонины эрхлэгч Хейгениний охин Сесилитэй явдаг гэхийг бодохоос хачин санагдана. Тэднийхэнтэй, тийм сайхан ойр дотно байж бас ийм юм болдог байж шүү. Каупервуд үнсдэг гэнэ! Ер нь хүүхэн хөөх, итгэл эвдэх нь хэрээс хэтэрчээ. 

	Эйлиний уур, хорсол гомдол оргилсоор өрөөндөө эргэж ороод одоо салах уу, аль эсвэл шууд хэлээд зэмлэж загнах уу, нууц тагнуул тавьж улайм цайм барих уу, яах вэ гэж баахан бодож бодож ямар нэмэр байна? Үүний урьд мөрдүүлж үзсэн. Ямар ч тус болоогүй. Үүнээсээ гэмшилгүй Плейтотой явсан бус уу. Огтхон ч нэмэр тус болсонгүй. Хойшид ч садар занг нь болиулж чадна гэж үү, яагаад ч үгүй бололтой. Каупервудтай цааш нэг гэрт амьдран суух хоногийн хугацаа дуусаж байгаа бололтой. Дандаа ийм янзтай байж яаж болох вэ. Авааль эхнэрээс нь анх салгаж суусан нь хамаг буруугийн үндэс болж тэрнийхээ ланчгийг ингэж амсаж байнам. Гэвч Лилиан Каупервуд гэдэг авгай чинь нөхөртөө таарах хань биш байсан шүү дээ! гэж сэтгэв. Эйлин шашны мухар сүсэг бишрэлтэй, хөлгөн судраа мэддэг байсан бол шинэ сургаал гэдгийн дотор «Бусдыг чи ямраар хэмжинэ өөрөө бас тиймээр хэмжигдмүй» гэж гарцаагүй юм шиг заасныг санах биз ээ. 

	Үнэндээ, Каупервудын дэндүү шалиг завхай явдал нь яваа яваандаа өөдтэй юмаар шувтрахгүй нь магад. Стефани Плейтогоос холбоогоо тасалсны дараа ширүүн хөдөлж сонины эрхлэгч бөгөөд өөрийг нь үнэн голоосоо дэмжин тусалдаг эрхэм ноён Хейгениний хөөрхөн охин, Эймар Кокрейны охин гэх мэт олон бүсгүйчүүлийг эргүүлэн самуурчээ. Каупервуд тийнхүү завхайрахдаа ганц өөрөө хөөцөлдсөн биш бас чиг охид хүүхнүүд өөрт нь сээтэн хаян өдсөн явдал олон ажээ. 

	Хейгениний охин Сесильтэй ойртсон арга нь тун амархан байв. Тэдний хуучин найзын хувьд Каупервуд байнга орж гарч байгаад охиныг нь өөртөө татаж амжжээ. Сесиль тэр үед хорь дөнгөж хүрсэн, мариалаг болцгор, цэнхэр нүдтэй, сэргэлэн цовоо, царай зүс цагаан, гялалзсан үстэй, өхөөрдөм хөөрхөн ухаан сэргэлэн тийм охин байлаа. Каупервуд түүнтэй тоглож марзганах дуртай байжээ. Бүр сургуульд сурч байх үед нь Каупервуд тэр охиныг элдвээр өдөж, тоглож нааддаг байлаа. Сесиль дунд сургуулиа төгсгөөд, дээд сургуульд орж амралтынхаа цагаар гэр орондоо ирэхэд ч мөн хуучин янзаараа тоглож нааддаг байв. Каупервуд өөрийнхөө сэдэж буй арга явуулгыг олон түмэнд ямаршуу аргаар мэдэгдвэл дээр вэ гэж сонины эрхлэгчтэй зөвлөн номынх нь санд сууж байхдаа Сесилийг хэд дахин сайн ажиж авчээ. Нэг орой тийнхүү сууж байтал эцэг нь Каупервудын концесстой холбогдсон хотын захиргааны урьдын шийдвэрийг үзэх гээд явахад тэр хоёр хоёулхнаа үлджээ. Тэгээд бие бие рүүгээ учиртай харж инээмсэглээд Сесиль барьж байсан нэг уран зохиолын номоороо Каупервудын нүүр лүү тоглон далайхад мань эр уухайн тас гарыг барьж аваад илэв. 

	— Намайг тийм амар дийлэхгүй шүү гэж Сесиль зоригтой хэлэхэд Каупервуд:

	— Аа тийм үү, би дийлнэ гэж бодож байна шүү гэв. Тэгсхийн жаахан ноцолдсон болж байгаад Сесиль Каупервудад тэврүүлэн толгойгоо мөрөнд наав.

	Сесиль уурласан дүр үзүүлэвч өдсөн маягтайгаар нүүр лүү нь хараад:

	— Уухайс, ингэдэг хүн бий! Яах нь вэ? Алив намайг тавиач гэхэд

	— Тийм ч амархан тавихгүй дээ хө гэжээ. 

	— Аа, яалаа гэж. Аав одоохон ороод ирнэ шүү. 

	— Ямар ч гэсэн иртэл нь тавихгүй дээ. Чи ч ёстой хөөрхөн хүүхэн болж шүү. 

	Сесиль цааш нь ноцолдолгүй, уурласан мэт боловч цаанаа мөрөөдөлт нүдээр харахад Каупервуд хацрыг нь илж таалаад үнсэв. Эцгийнх нь ирж яваа хөлийн чимээ тэр хоёрын энэ удаагийн алхмыг зогсоов. Гэвч нэгэнт ийм алхам хийсэн хойно цааш нь бүрэн ойлголцоход юухан байх вэ. 

	Дараа нь Чикагогийн өрнөд хэсгийн төмөр замын компанийн ерөнхийлөгч Эймар Кокрейны охинтой танилцсан паян ялимгүй өөр боловч үр дүн нь яг адил байлаа. Тэр хүүхний тухайд товчхон өгүүлбээс: Сесиль шиг цагаан атлаа бусад талаараа огт өөр. Туранхай гоолиг, хүсэл мөрөөдөл ихтэй хүүхэн. Тэр хүүхэн ном их уншдаг, ялангуяа Марло, Жонсоны30 бичсэн зохиолуудыг ихэд сонирхох агаад Чикаго хотын өрнөд хэсгийн Төмөр замын ажлаар хөөцөлдөн эцэг дээр нь байнга ирж ярилцдаг болсон Каупервуд Елизаветын үеийн баатар эр мэт санагдан дур сэтгэлийг нь булаах болжээ. Бэртэгчин маягийн нэг хэмийн уйтгарт амьдралд баахан уйдаж залхсан янзтай байгаа тэр хүүхний бодол санааг Каупервуд гадарлаад маасганаад үзтэл андашгүй болжээ. Өвгөн Эймар Кокрейн, түүний гэргий сэтгэл сайхантай ёсорхог зантай авгай хоёул юу ч мэдсэнгүй. 

	Эйлин энэ мэт юм олныг сонсоод нэг бодох нь ээ дотор нь онгойж санаа нь амрах шиг болов. Яагаад гэвэл Каупервуд олон хүүхэн эргүүлэн завхайрч байгаа болохоор аль нэгнийг голчлон салж чадахгүй болдог хүн биш юм. Тэгэхлээр өөрийг нь хэзээ ч хаяхгүй, амьдралынхаа ганц хань гэж үзэж бодож болмоор. 

	Гэтэл Эйлин, би бусад хүүхнээс юугаар дутсан юм. Хэнээс ч доргүй царай зүстэй бус уу? гэж бодохоос эгдүү нь хүрч тэсэж суумгүй ажээ. Бүх насаараа ижилгүй сайхан хосын ёсоор ханилан сууна гэсэн минь яалаа? Залуу насандаа ямар ч хүүхнээс илүү хөөрхөн, чийрэг гоо үзэсгэлэнтэй явсан Батлерын охин Эйлин одоо дөнгөж дөч шүргэж явахдаа залуу хүүхнүүдэд ширвэгдэн нөхөртөө гологдох бол оо юу? очиж очиж Стефани Плейто, Сесиль Хейгенин шиг харах царайнаасаа өөдгүй амьтдад уу? Флоренс Кокрейн гэж хохимой толгойлсон юм гараад иржээ! Эйлин өөрөө нүүр царайндаа мах мариатай, өнгө толиотой, нүд, хацар, дух хүзүүгээр нь ганц ч атираа үрчлээ гараагүй, толгойтой үс нь хуучин хэвээр алт шиг гялалзан, алхаж гишгэх нь цэх шулуун, нуруу биедээ тохирсон махлаг хэвээр бөгөөд өмсөж зүүх, эдэлж хэрэглэх юм бүхнээр элбэг дэлбэг, биедээ тохирсон хувцас хунар, гоёл, чимгээ тааруулж чаддаг, юугаар ч гологдохгүй ийм сайхан авгай байж амных нь салиа арилаагүй тэр муусайн годгоносон хүүхнүүдээс дорд үзэгдэх гэж үү? даанч хүн үнэмшихийн аргагүй санагдана. Амьдрал гэгч яасан хуурамч Каупервуд ч дэндүү завхай тогтворгүй хүй юм. Ай бурхан тэнгэр минь! Нээрэн тийм байвал яана! яалаа гэж нөхөр минь надад хайргүй болдог бил ээ? гэж Эйлин бодоод толины өмнө байн байн очиж биеэ шинжинэ, гоо сайхнаа харна, тэр бүр уур хилэн нь бадарна. Бие цогцос минь яахлаараа тэрүүнд хангалтгүй санагдана вэ? Яах гэж өөр бусдыг илүү гоёд үзнэ вэ? Яах гэж хайртай дуртай гэж ярих мөртөө тэрнээсээ буцаад байна вэ? Бусад улс эхнэртээ үнэнч л байх юм. Аав минь ээжээс зангаа хувиргадаггүй л байсан гэж Эйлин аавынхаа тухай бодмогц зүрх нь палхийв. Эцэг нь шившгийг нь тарьсан билээ. Гэсэн ч одоо бол Эйлин ямар ч атугай гэргий хүн, эр нөхрөөсөө юу ч шаардсан дурын хэрэг. Энэ сайхан үс гэзэг, энэ сайхан нүд, энэ хөөрхөн болцгор гар хурууг хараач! Каупервуд яагаад хайртай дуртай байхаа болих юм бэ?

	Түүнээс хойш удалгүй Эйлин нэг өдөр гоёлынхоо өрөөнд нөхрийнхөө ирэхийг хүлээн ном уншаад сууж байтал утас дуугарч: Шөнө орой болтол ажил дээрээ байхаас өөр аргагүй чухал ажил гарлаа гэж Каупервуд хэлжээ. Тэгснээ Питсбург руу бүтэн хагас хоног хэртэй хугацаагаар явж болзошгүй байна. Гэвч би өнөөдөр эртхэн ирэхийг хичээнэ гэжээ. Эйлин ихэд гонсойж байгааг цаадах нь хоолойных нь өнгөөр мэдэв. Уг нь тэр хоёр Хоксемынхоор очоод тэндээсээ театрт орох ёстой байжээ. Каупервуд, Эйлинийг ганцаар очно биз гэхэд Эйлин шууд «үгүй» гээд сайн яваад ирээрэй ч гэлгүй харилцуураа тавьчихлаа. Тэгтэл арван цагт цаадах нь дахин утасдаж тийшээ явахаа болилоо, хэрэв чи ийш тийш явах, айлд очмоор санагдаж байгаа бол хувцас хунараа өмсөөд байж бай. Би удахгүй харина гэжээ. 

	Зугаалж наадах гэсэн нэг төлөвлөгөө нь биелсэнгүй юм байх гэж Эйлин дотроо шууд бодов. Одоо нэгэнт санасан нь бүтсэнгүй, тэгээд бас Эйлиний оёгийг гутаасандаа Каупервуд аль болох сайхан зан гаргахыг хичээжээ. Чингэх тусам нь Эйлиний зэвүү улам хүрэв. Байнга итгэл алдан ер хааш яаш байдалд байсаар Эйлиний сэтгэл зүрх ихэд хямарч уур хилэн гомдол хорсол нь дүрсхийн дэлбэрэхэд бэлэн болоод байв. 

	Каупервуд ирнэ гэсэн цагаасаа ялимгүй хожимдсоор түргэн түргэн алхан орж ирээд Эйлинийг тэврэн гарыг нь хуурамч боловч эелдгээр илэн мөрөн дээр нь алгадлаа. Эйлиний баргар царайтай байхыг хараад өхөөрдөн:

	— Хүү минь юу бол оо вэ? гэж асуув. 

	Эйлин эгдүүцэн:

	— Ерийнхөөсөө илүү онцын юм алга даа. Ийм юм яриад яах юм билээ. Хоолоо идсэн үү гэв

	— Идсээн. Бид хоолоо ажлынхаа газар авчруулж идсэн шүү. 

	Нээрэн ч Маккенти, Эддисон, тэр гурвуул хоолоо авчруулж иджээ. Ингэж ганц удаа ч гэсэн үнэн хэлсэндээ Каупервуд зориг орж цааш нь өөрийгөө цагаатгах санаатай:

	— Орой болтол ер толгой өндийх зав гарсангүй. Ажил ер гүйцэлдэхгүй хамаг цаг барчих юм. Гэвч мөд гайгүй болох байх. Ажил хөнгөрөх тийшээ болох л ёстой юм сан гэлээ. 

	Эйлин, гараас нь огцом сугаран гарч гоёлынхоо ширээний тэнд очиж тольдоод яльгүй задарсан үсээ аялуулж нүүрээ нэг харснаа тун оёг муутай янзтай, ном бариад суучхав. 

	— За, Эйлин минь, юу тань болохоо байчхав? Чи намайг гэртээ ирсэнд минь баярлахгүй байна гэж үү? Сүүлийн үед тэр нэгэн базаахгүй явдлаас болж чамд олигтой биш байгааг би мэдэж л байна. Гэхдээ нэгэнт өнгөрсөн юмыг тэр чигээр нь мартаад хойшдынхоо амьдралд жаахан ч гэсэн итгэлтэй байвал дээр биш үү? гэхэд нь Эйлин:

	— Хойшдын амьдрал шүү! Юуны чинь хойшдын амьдрал бэ? Надад хойшдын амьдрал гэж битгий заа. Тэртэй тэргүй хойшид үлдээсэн амьдрал чинь тун хомсхон байхад!

	Эйлин яахын ч аргагүй хачин адгуу загнаж магадгүй байгааг Каупервуд мэдээд өөрийнхөө ятган итгүүлэх чадал, бас эхнэрийнхээ их хайртайд дулдуйдан түүний сэтгэлийг засаж тайвшруулахыг оролдов. 

	— Эйлин минь чи битгий ингэж байгаач. Би чамд хэзээний хайртайг чи мэднэ шүү дээ. Би чамдаа хувиршгүй үнэнч гэдгийг ч мэднэ. Одоогоор элдэв шалдвын аар саар зүйлээс өгсүүлэн гэр орондоо ч үзэгдэхийн аргагүй юм болоод л байх юм. Гэвч үүнээс болж миний сэтгэл хувирахгүй л дээ. Би чамайг ойлгох байх гэж бодох юм. 

	— Хайр сэтгэл гэнэ шүү! гэж Эйлин гэнэт зэвүүцэн дуу алдаад, нээрэн чи ч арвин их хайр сэтгэлтэй хүн юм. Өөр бусад хүүхнүүдэд эрдэнэсийн чулуун ээмэг бөгж бэлэглээд л нүдэндээ өртсөн эм сүвтэй бүхний хойноос хөөцөлдөөд л. Өөр газар очиж цэнгэж зугаалах гэсэн чинь бүтээгүй болоод л өнөө орой арван цагт наашаа ир ээ биз, тэрнээс биш чамд ирэх хэрэг байгаагүй байх. Тэгээд бас надад хайр сэтгэл гэж яриад байхдаа яадаг юм бэ? чи ч үнэхээр арвин их хайр сэтгэлтэй хүн юм, би мэдсэнгүй! гээд эгдүүцэн өндөсхийн эргэж суугаад номоо нээв. Стефанийн тухайд тийм юм гарч ирнэ чинээ даанч бодоогүй байсан болохоор Каупервуд баахан цочирдон Эйлинийг болгоомжтойгоор ажив. Хүүхний мөр дээрээс болж заримдаа яаж ч мэдэх лүд юм даа гэж бодсоноо:

	— Чи минь юу гээд байна вэ? Би хэнд ч тийм бэлэг зэлэг өгөөгүй, чиний хэлээд байгаагаар тэр шалиг хүүхнүүдийг ч эргүүлээгүй. Эйлин минь, чи ер нь юу яриад байна даа, би бүр ухааныг нь олохгүй байна гэж болгоомжтой чин үнэнээсээ ч юм уу гэмээр өнгөтэй хэлэхэд Эйлин залхсан, гүнээ гомдсон байдлаар:

	— Өө, Френк минь, чи яасан муухай худалч хүн бэ? Энд ингэж худлаа хэлэх хэрэг юу байна? Би бүр чиний худал хэлэхээс залхаж гүйцлээ, одоо бүр хэтрээд байна. Зарц шивэгчид яалаа гэж хоосон худлаа юм хоорондоо ярилцах вэ. Би Плейто хатагтайг манайд ирээд охинд нь яагаад ээмэг зээмэг өгсөн юм бэ хэлээдэх гэж уриагүй. Чиний худал хэлж байгаагийн учрыг би мэдэж байна. Чи намайг амаа татаад дуугай бай гэх гэж байна. Чи намайг Хейгенин гуай дээр юм уу, Кокрейн гуай дээр эсхүл Плейто гуай дээр, аль эсхүл гурвуул дээр нь гүйж очоод хэлчих байх гэж айж байна. Битгий тэгж сэтгэлээ зовоо. Би тэгэхгүй. Би чамаас, чиний худал хэлэхээс залхаж гүйцлээ. Стефани Плейто гэдэг чинь ясан хэдрэг шиг юм байх чинь билээ. Флоренс Кокрейн гэдэг чинь үхсэн загас шиг амьтан. (Эйлин заримдаа хүний шинж байдлыг дүрсэлж хэлэхдээ овоо сурмаг хүн). Би даанч Филадельфид байгаа өөрийнхнийгөө дахиад зовоохгүй юм сан, энэнээс болж хэл ам гаргаж ажил төрөлд чинь хор садаа болохгүй юм сан гэж бодоод байна л даа. Тэрнээс биш одоохон чамаас салаад явах л байна. Чамайг надад хайртай байна гэж бодож явсан маань даанч эндүүрэл болж дээ. Чи ер нь хүнд жинхэнэ ёсоор хайртай байж чадах хүн биш юм! Даанч муухай! Гэсэн ч одоо над пад алга. Чи энэ янзаараа л байх юм байгаа биз! Би чамд ганцхан юм л хэлье. Би одоо дахиад чиний ийм занг чинь зүгээр тэвчээд суухгүй шүү. Үгүй гэж мэдээрэй. Би хараахан чавганц болчхоогүй байна. Чи намайг тоохоо больсон бол намайг тоох эрчүүл бишгүй бий байх шүү. Чи надаас зангаа хувиргаад байх юм бол би ч хувиргана шүү гэдгийг хэлчихье. Үзүүлээд өгөмз. Би өөр хүнтэй явна. Явахаа л нэг явна. Ёстой тангараглачихъя!

	Ийм байхад худал хэлээд нэмэргүйг Каупервуд ухаарч зөөлөн аргадсан байдлаар:

	— Эйлин минь, чи намайгаа энэ удаа нэг уучлаач. Намайг бодооч. Би заримдаа өөрөө өөрийнхөө ухааныг ч олохгүй юм. Би бусад эрчүүлтэй адилгүй юм. Чи бид хоёр ханилан суугаад их удлаа. Жаал хүлээ л дээ! бололцоо аль, намайг өөр болох нь уу үгүй юу хар л даа. Би биеэ засаж чадна гэхэд Эйлин:

	— Өө бас хүлээ гэнэ! Өөр болно гэнэ. Чи өөр болох юм уу? миний хүлээсэн багадаа юу? шөнөжин чамайг хүлээгээд өрөөн дотуур ганцаараа холхидог, нойр хоолоо алддаг минь багадаа юу? намайг бодооч гэнэ! бодсонгүй яасан юм? харин намайг бодох хүн байна уу? зүрх минь дэлбэрчих гэж байхад намайг хэн бодож байна! үгүй ер! гээд гэнэт ихэд уурсан:

	— Би даанч зол заяагүй хүн юм! би даанч зол заяагүй хүн юм! зүрх минь дэлбэрлээ! ёо, ёо, гэж хашхиран салгалсан гараараа зүрхээ даран гадагш ухасхийлээ. Тийнхүү шийдэмгий маягаар алхаж гишгэх нь урьд Каупервудын дур сэтгэлийг татах нэгэн зүйл болж байсан бөгөөд одоо ч гэсэн хэвээр ажээ. Гэлээ ч энэ нь алаг, өрөвч сэтгэлгүй хорвоогийн зөвхөн нэг үрлийн чинээ зүйл юм. Каупервуд, Эйлиний араас ухасхийлээ. Тэгээд Рита Сольбергтэй өнөөх сүйд болдог үеийнх шиг гараас нь шүүрээд бэлхүүсээр нь тэврэв. Гэтэл Эйлин «боль, боль! намайг тавиадах, би бүр залхаж гүйцлээ!» гэж хашхиран ууртайгаар гараас нь мултрав. 

	Каупервуд машид гэмшсэн, үнэн голоосоо аргадах байдлаар Эйлин минь, чи намайг арай хэтрүүлж байна шүү дээ. Эв эвдэх гэсэн ганц нэг үгнээс болж хамаг юмаа мартана гэсэн чинь юү гэсэн үг вэ, би тэр Стефани Плейто юм уу өөр ямар ч хүүхэнтэй яваагүй чин үнэнээ хэлье. Би тэдэнтэй зүгээр маяглаж тоглож байсан байж болно, энэ бол хамаагүй шүү дээ. Чи сайн бодож үзээч. Би чинь чиний бодож байгаа шиг тийм ч муу хүн биш шүү. Би бол чиний төлөө, өөрийнхөө төлөө, ер нь хоёр биеийнхээ сайн сайхан ирээдүйн төлөө их хэргийг хөөцөлдөн зүтгэж яваа хүн шүү дээ. Чи минь бодож үзээч, аажуу, уужуу байж үзээч гэв. 

	Энэ мэтээр нэг нь зэмлэж загнаад нөгөө нь хариуд нь биеэ зөвтгөн цагаатгах гэж их л оролдлоо. Тэгсээр Эйлин залхаж гүйцээд учир нь нэг тийш болохын аргагүй будилаанд дарагдан «за яршиг яадаг сан, өөрөө мэдэг» гэж бодоод дуугай болж, Каупервуд ч Эйлинийг хайртай хэвээр л байна уу даа хэмээсэн бага зэргийн горьдлоготой болов. Эйлин сэтгэлээр бүр унаж, уй гуниглалд шаналан тарчлах боллоо. Каупервуд, Эйлинийг тайтгаруулж сэтгэлийг нь засах гээд огт чадсангүй! Ер нь урьдын өнөөх хайр сэтгэл, итгэл найдлагыг нь сэргээхүйц анхааран халамжлах чанар өөрт нь байхгүйг тэр сайн мэдэв бололтой. Өөрөө даанч сониуч сэтгэлтэй самуун завхай хүн юм л даа. Тэд эвлэрэхчээ болсон хэдий боловч Эйлин гөжүүд зантай, хувиа хичээсэн шаардлага тавих нь гарцаагүй тул ер удтал ингэж байж чадахгүй гэдгийг Каупервуд мэджээ. Ингээд өөр өөрийнхөө замаар сажлах цаг удахгүй болсон мэт. Өөрөө өөр хүн болж нэгэнт чадахгүйгээс хойш хар амиа дэндүү их хичээдэг, юм л бол биеэ бодож өөрийнхөөрөө зүтгэдэг хүн Каупервуд хэзээд ч ганц хүнд хамаг зүрх сэтгэлээ өгөх хүн биш ажээ.

	 

	 

	МУНДАГ ЭР – 3 (e-nom.mn)

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 South Water Street гэснийг орчуулжээ.




	[←2]
	 Израэлс Жозеф (1824—1911) Голландын уран зураач, голцуу эгэл жирийн хүний амьдрал харуулсан юм зурдаг байжээ. «Эгэл идээ» гэдэг шилдэг зураг нь Нью-Йорк хотын Улсын төв музейд буй.




	[←3]
	 Бастьен-Лепаж (1846—1884) францын уран зураач.




	[←4]
	 «Ид шидтэний бишрэл» (Adoration of the Magi) гэж библи сударт өгүүлснээр Есүсийг төрөхөд ид шидтэнүүд ирж бэлэг өгсөн гэж дурдсан байдаг ажээ.




	[←5]
	 Blue island (Блю-Айленд) гэж хөх арал гэсэн англи үг.




	[←6]
	 тёлее гэж францаар гардан байлдаан гэсэн үг




	[←7]
	 Диккенс зураглал (Dickenseque) гэж Чарьз Диккенс өөрийнхөө зохиолуудын дотор Темз мөрнийг зураглан дүрсэлсэн байдлыг хэлж буй. 




	[←8]
	 Дэмье (Honore Daumier) (1808-1879) францын алдарт шог, уран зураач




	[←9]
	 Тернер (1775—1851) английн нэрт зураач




	[←10]
	 Вистлер - Темз мөрний тухай олон сайхан зураг зохиосон хүн




	[←11]
	 Хэймаркет (Haymarket) өвсний зах зээлийн газар гэсэн англи үг




	[←12]
	 Кроникл (Chronicle) «Мэдээ»




	[←13]
	 Мэйл (Mail) «Шуудан» гэсэн үг




	[←14]
	 Пресвитериан (Presbyterian) үзэл гэж 17-р зууны английн хөрөнгөтний хувьсгалын үед байсан шашны нэг намын үзлийг баримтлагчдыг хэлнэ. Энэ үзэл нь Лондоны том хөрөнгөтнүүдийн эрх ашгийг хамгаалж байжээ.




	[←15]
	 Глоб (Globe) Бөмбөрцөг




	[←16]
	 Инквайрер (Inquiror) Мэдээлэгч.




	[←17]
	 Америкийн нэрт зохиолч Эдгар Аллан По-гийн «Хэрээ» гэдэг шүлгийн дотор гунигт сэтгэлээр дүүрэн мөрүүдэд: миний амь сүнс дээр суусан хар хэрээний шалан дээр буусан тэр сүүдэр доороос хэзээ ч өндийхгүй гэсэн үг бий.




	[←18]
	 Хэнри Жорж (1839—1897) америкийн эдийн засагч. «Дэвшил, үгүйрэл хоёр» гэдэг ном зохиожээ.




	[←19]
	 Роберт Оуэн (1771—1858) английн үл гүйцэлдэх социалист




	[←20]
	 Шафлборд (Shuffleboard) гэж далайн хөлөг онгоцон дээр жижиг төмөр буюу мөнгө зоос шидэж тоглодог тоглоом.




	[←21]
	 «Комын баг» английн агуу их яруу найрагч Мильтоны бичсэн зохиол.




	[←22]
	 «Пирама, Тисбы» гэж эртний Вавилоны домогт гардаг сэтгэлтэй эр эм хоёрын нэр юм.




	[←23]
	 Харлеквин Колумбайн (Harlequin and Columbine) гэж эртний Италийн ардын шог жүжигт гардаг баатрын нэрс. Харлеквин нь толгойнхоо үсийг хусаж нүүрэндээ баг хийгээд алаг гуятай өмд өмсөнө. Колумбайн нь түүний зальтай марзан зантай, мэргэн ухаантай нууц амраг нь юм.




	[←24]
	 Английн алдарт жүжигчин яруу найрагч, драмын зохиолч Дэвид Гэррикийн (1717—1719) нэрээр өөрсдийгөө нэрлэжээ.




	[←25]
	 Тэнгэрлэг Сарра (1844—1923) гэж францын жүжигчин Сарра Бернарыг хэлжээ.




	[←26]
	 Рашели (1880—1858) францын жүжигчин




	[←27]
	 Гвин (1650—1687) гэж нийтэд Нелл хэмээн алдаршсан английн жүжигчин.




	[←28]
	 «Паоло, Франческо хоёр» (Paolo and Francesca) гэж английн яруу найрагч Стефан Филлипсын (1868-1915) зохиосон шүлэглэсэн драм




	[←29]
	 «Бөгж, ном хоёр» (The Ring and the Book) гэж 19-p зууны үеийн английн яруу найрагч Роберт Брауны бичсэн яруу найраг




	[←30]
	 Кристофор Марло (1564—1593) Бенжамин Жонсон (1573—1637) нар нь английн нэрт жүжгийн зохиолчид байжээ.

